
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МОНГОЛ УНШИГЧ НАРТ

	 

	Миний «Өргөст торон дотор... гэдэг ном манай оронд олон хэлээр хэдэн удаа хэвлэгдэн гарсан тул уншигч нараас захидал олныг авч байна. Зөвлөлтийн уншигчдаас гадна харь орны хүмүүсээс захидал ирсээр байна. Энэ олон уншигчийн сонирхож байгаа нэгэн зүйл бол «Таны номд гарч байгаа зүйл үнэхээр болсон явдал уу? Үхлийн лагерьд байсан тэр хүмүүсээс амьд үлдсэн хүн байна уу?» гэдэг асуулт юм. 

	Би энэ асуултад «Тиймээ, энэ бүхэн цөм үнэн» гэж товчхон хариулдаг. Миний номд санаанаас зохиосон юм огт үгүй. Гарч байгаа үйл явдал цөм үнэхээр болсон юм шүү. Би энэ номыг бичих гэж архивын материал, түүхэн баримт судалж, «Бухенвальд» хэмээх үхлийн лагерьд гарсан домогт бослогод оролцсон хүмүүстэй биеэрээ уулзаж, тэдний ярихыг сонссон юм. 

	Миний номд гарч байгаа гол баатруудын нэрс цөм үнэн бөгөөд тэдгээрээс олон хүн одоо эсэн мэнд байна. Гол баатар Андрей Борзенко (Энэ бол түүний жинхэнэ овог) дайны дараа өөрийн дуртай боксын спортыг орхилгүй хичээллэсээр Узбекистаны аварга, Дундад Азийн орнуудын аварга болж, улмаар Зөвлөлт Холбоот Улсын тэргүүн шалгаруулах тэмцээнд тавдугаар байр эзэлж байв. Нууц армийн дарга дэд хурандаа Иван Иванович Смирнов одоо сул цалин авч энх тунх аж төрж байна. Смирнов саяхан БНАГУ-ын засгийн газраас «Фашизмын эсрэг тэмцэгч» гэдэг алтан медалиар шагнууллаа. Нууц байгууллагын комиссар Сергей Котов, нууц төвийн гишүүн Михаил Левшенков, Николай Кюнг нар багшийн ажил хийж, Николай Симаков Сибирьд, Степан Бакланов Братск хотод инженерээр ажиллацгааж байна. Тэд залуучуудтай байнга уулзаж Бухенвальдад байсан интернационалч нууц төвийн хэцүү бөгөөд баатарлаг үйлсийн тухай ярьж өгч байдаг юм. 

	Бас Бухенвальдын зарим алуурчин ч амьд байж байна. Тэд ард түмний шударга шүүхээс амь зулбан зугтаж Өрнөд Германд сууж байгаа юм. Германы коммунистуудын удирдагч нөхөр Эрнст Тельманыг алсан этгээд амьд явж байна Өрнөд Германд хонзогногч этгээдүүд дахин толгойгоо өндийлгөж байгааг дуулахлаар түүхийн сургамжийг бодож үзэх хэрэгтэй болж байна. Түүнийг дуулсан шударга хүн төрөлхтөн нударгаа зангидаж, — Үгүй, энэ удаа фашизм дахин өндийхгүй! Бид мартаагүй байна. Амьдаараа шатаалгаж, авслуулсан ах дүү нарын маань дүр бидний нүдэнд илхэн байна. Манай орон манай ах дүү улсын ард түмэн одоогийн сайхныг даанч их үнээр олж авсан юм шүү гэж хэлж байгаа юм

	Фашистын хар зандалчид, Монголын номин талд хөл тавиагүй гэдгийг би мэднэ. Гэвч гучин жилийн өмнө фашистын Германы баруун гар болсон японы түрэмгийчүүд монголын нутаг дээр ямаршуу муухай хэрэг гаргасныг сайн мэднэ. Ширүүн тулалдааны талбараас ирсэн түгшүүрт мэдээг сонсож байсан маань ч, монголын морьт цэрэг. зөвлөлтийн танкчдын эрэлхэг гавьяаг дуулаад бахархаж байсан маань ч ив илхэн байна. Ер нь Халх голд японы булаан эзлэгчдийг бут цохисон явдал фашистын Германы гол хүчийг Сталинградын дэргэд бут цохихын дохио болсон гэж хэлэхэд буруудахгүй байх аа. 

	Манай хоёр ард түмний найрамдал бол эрх чөлөө тусгаар тогтнолын төлөө алтан амиа өгсөн зоригт хөвүүдийн маань цусаар гагнагдсан билээ. Манай ард түмнүүд нэгэн эгнээнд мөр зэрэгцэн бат зогсож байдаг тул бидний найрамдлыг эвдэх гэсэн хэн боловч сайнаа үзэхгүй нь лавтай юм. 

	Миний «Өргөст торон дотор... » гэдэг ном бол зөвхөн уран зохиол биш орон бүрийн фашизмын эсрэг тэмцэгчдийн интернационалч эв нэгдэл, эрэлхэг хатуужлын дурсгал болно. 

НЭГДҮГЭЭР ХЭСЭГ

	 

	Босоцгоо, ертөнцийн хүн ардууд босоцгоо!

	Булт дэлхийг доргиулсан их чимээг сонсоцгоо?

	Энэ бол Бухенвальдаас хангинасан

	Хонхны дуу, хонхны дуу!

	(Дууны хэсэг)



	



	НЭГДҮГЭЭР БҮЛЭГ

	 

	Ахлах галч Краузе

	— Ахтцен! хэмээн бөглүү бүдэг дуугараад манометрээ алчуураар яаран арчиж гарлаа. 

	«Ахтцен» буюу арван найм гэсэн товч үг тэдний дохио байжээ. Тэр нь «Анхаар! Бэлэн бай! Аюул тулгарлаа» гэсэн утгатай үг байлаа. «Густлов-Верке» гэдэг заводод ажиллаж байсан хүмүүс энэ дохиог сонсмогц СС-ийн цэрэг ирж явааг бие биедээ хэлж сэргэмжилдэг байсан юм. 

	Уурын зуухны болон зэргэлдээх цахилгаан, слесарийн газар ажиллаж байсан хоригдлууд ухасхийн босож бушуухан ажилдаа орцгоов. 

	Алексей Лысенко ч мөн адил үсрэн босов. Тэрээр дөнгөж саяхан слесарийн өрөөнөөс уурын зуухны өрөөнд ирээд галд шаахайгаа хатааж байсан юм. Алексейн гандмал туранхай царайн дээгүүр сүүдэр бүрэлзэн тусна. Алексей нойтон шаахайгаа өвдөж хавдсан хөлдөө бушуухан өмсөх гэж оролдлоо. Гэвч чадсангүй. Дөнгөж өрөөсөн шаахайгаа углаад байтал нь хананы цаанаас хүнд хөлийн нүсэр чимээ дуулдав. Алексей нөгөө шаахайгаа овоолоостой нүүрс рүү бушуухан хийгээд хүрз шүүрэн авлаа. Түүний шоронгийн судалт хувцас туранхай биеийн нь хөдлөх тутамд өлгүүрт өлгөсөн юм шиг салбаганан халхганана. 

	Хаалган дээр гауптштурмфюрер Мартин Зоммерын нүсэр том бие үзэгдэв. 

	Хоригдлууд толгойгоо нугдайлгаад улам ч ажилдаа шамдацгаав. Зоммер ирсэн нь сайны ёр биш байлаа. Алексей СС-ийн хүнийг хулгай нүдээрээ харж байв. Тэр алуурчны гарт олон хүн үхжээ. Алексей тэр германы хавтгай гээдэн толгой руу хүрзээр цэг сайн буулгах юм сан! гэж тэсгэлгүй бодно. 

	Зоммер уурын зуухыг өнгөрөөд цахилгааны өрөө рүү орлоо. Монтёрууд суга үсрэн босоцгоож дув дуугүй номхон зогсов. СС ийн хүн тэднийг харалгүй шууд Рейнольд Лохманны дархны бяцхан ширээний дэргэд очиж зогсов. 

	Зоммер дуугүй гөлөрсөн хоригдлын өмнө том бус радио хүлээн авагч тавиад

	— Зас! гэж ганцхан үг хэллээ. 

	Тэгээд эргэж хаалга тийш явав. 

	Алексей СС ийн хүнийг үзэн ядах харцаар үдэн өнгөрүүлээд шаахайгаа гаргаж, нүүрсний хог болсны нь яаралгүйхэн сэгсэрч унагав. Тэгтэл түүний харц Лохманны дархны ширээн дээр туслаа. Зоммерын радио хүлээн авагч арын таггүй байлаа. Хүлээн авагчийн доторх радио чийдэнгүүд гялалзаж байхыг үзмэгц Алексейн амьсгаа давхацжээ. 

	Түүнд радио чийдэн, ердөө л цорын ганц «ҮҮ-2» гэдэг чийдэн хэрэгтэй байлаа. Радио хүлээн авагчид хэрэг болох бусад бүх зүйл нэгэнт бэлэн болсон юм. Тэдгээрийг Леонид Драпкин, Вячеслав Железняк хоёр олжээ. Зөвхөн гол хэрэг болон радио чийдэн дутсан байжээ. Лохманнаас «зээл авъя» гэж шийдсэн боловч харуул харгалзагч нарын засуулахаар авчирсан хүлээн авагчийн нэгэнд нь ч таарах чийдэн байсангүй. Ийм байдлаар хэдэн долоо хоносон бөгөөд хэрэгтэй чийдэн олдохгүй л байв. Алексей бүр тэсэж ядаад төрөлх Москвагийнхаа дуу хоолойг сонсож чадахгүй юм гэж үү дээ? гэж бодоход хүрч байжээ. Гэтэл өнөөдөр хатуу шоронгийн алуурч Зоммер радио хүлээн авагчаа засуулахаар авчирчээ. Зоммерын хүлээн авагчид хэрэгтэй чийдэн нь байгааг Алексей хамаг биеэрээ мэдрэх шиг болов. 

	Алексей эргэн тойрныг харав. Хоригдол ажилласан хэвээрээ боловч түрүүчийн шигээ зовуурьтай биш болжээ. Тэднийг хэн ч анхаарсангүй. Лысенко шаахайгаа барьсан хэвээрээ хажуу өрөөнд байх бяцхан ширээ рүү очлоо. 

	Рейнольд дуу аялан гонгиносоор СС-ийн хүний хүлээн авагчийг засаж эхэллээ. Тэр хүн орос эрийг үзмэгц толгойгоо дээш өргөн цусгүй уруулаараа нөхөрсөг инээвхийлэв. Энэ орос залуу түүний сэтгэлд нийцдэг байжээ. Юманд авхаалжтай, хичээнгүй ухаалаг хир нь радио техникт даанч мэдэх юмгүйд нь харамсдаг байж. Ёстой зэрлэг амьтан! гэж тэр бодно. Хоёр сарын өмнө энэ орос залуу утасгүй байж хөгжим дуугарч хүн ярихыг үзээд нүдээ бүлтийлгэн «ид шидийг» илтэд гайхсаныг Рейнольд санав. Тэгэхэд Лохманн сайн санааны үүднээс дооглосхийн байж өөдөс цаасан дээр хамгийн энгийн зураг зурж үүнд ямар ч ид шидтэй юм байхгүй хэмээн радио хүлээн авагчийн ажилладаг зарчмыг бүтэн цагийн турш түүнд хичээнгүйлэн тайлбарласан байжээ. Гэвч орос залуу юу ч ойлгоогүй бололтой өнгөрчээ. Харин залууг явсан хойно Рейнольд өнөө радио хүлээн авагчийн бүдүүвч зурсан цаас алга болсныг ч мэдсэнгүй. Тэр цаас алга болсон нь нууц хэвээр үлдэв. Тиймээ, тэр герман орос залууг авна гэж сэжиглэсэнгүй. Түүнд юун хэрэг байх билээ? гэж бодсон байна. 

	Рейнольд толгой өргөж, Алексей өөд нөхөрсөг инээмсэглээд

	— «Ид шид» үзэх гэж ирэв үү? гэв. Алексей толгой дохилоо. 

	— За, за, хараад бай. Надад хамаагүй гээд Лохманн халуун гагнуур авч задалсан зүйл рүүгээ тонгойлоо. Тэгснээ, — Миний гар ид шидтэй шүү. Тэр ч байтугай төмрийг хүртэл дуугаргаж чадна. Хи-хи... гэлээ. 

	Алексей чийдэнгүүдийг нүд гүйлгэн харж алин нь «ҮҮ-2» юм бол? гэж бодож байв. Алтан өнгөт үсэг нь бүдэгхэн гялалзана. Хэрэгтэй чийдэн нь байж байх нь тэр!

	Алексей сарвайж чийдэнг барихад тун бөх суусан байлаа. Сэтгэл хөдөлснөөс ам нь хатжээ. Чийдэнг даруй хармааллаа. Рейнольд юу ч мэдсэнгүй, дуу аялан гонгиносоор л байв. 

	Алексей мөрөөдөл болсон чийдэнгээ Драпкинд өгөхөд цаадхынх нь царайд баярын туяа үзэгдэв. Тэгэхэд Алексей, 

	— Хол битгий аваач. Гэнэт... Лохманныг хөөрхийдүүлж болохгүй гэж хэллээ. 

	Лысенко үдэш орой болон болтол радио техникчийг ажиглалаа. Удаан хүлээсний эцэст цаадах нь радио хүлээн авагчийг оролдож удтал үзээд, нэг хараал тавьснаа нямбайлан задалж эхэлжээ. Алексейн санаа амарч, чийдэн нь таарлаа! гэж бодов. 

	Тэр шөнө байрынхаа хоригдлуудыг дөнгөж гүн нойрт дарагдмагц Алексей, Леонидыг тохойгоороо нударч:

	— Явъя гэлээ. 

	Тэднийг нүүр гар угаах газар Вячеслав Железняк хүлээж байлаа. Гурвуул мяраан гэтсээр байраас гарвал гадаа харанхуй бүгчим байв. Энд тэнд манааны өндөр хавиас прожектор гялс гялсхийж, урт шар гэрлээрээ бүх лагерийг түргэн зуур нэгжин тэмтэрч байх шиг байв. Прожектор унтрахад улам ч харанхуй болох шиг болов. 

	Тэдний зам бэрх, лагерийн нөгөө зах хүрээд эргэж уурын зууханд ирэх ёстой байв. Тэнд бяцхан өрөө шиг юманд уурын зуухны капо, улс төрийн хоригдол Краузе гэдэг герман хүн хүлээж байгаа ажээ. Тэр хүн тусална гэсэн байв. 

	Железняк түрүүлэн, араас нь жаахан зайтай Алексей Леонид хоёр явав. Тэд мөлхөх газар нь мөлхөж, хана туурганд наалдах газар наалдан түгшүүрт нам гүмийн дунд чимээ чагнан, нүд ширтэн явсаар уурын зууханд ойртсоор л байв. Тэд дор бүрээ «гэрэлд орчихгүй юм сан» гэдэг ганцхан бодолтой явна. 

	Прожекторын гэрэлд оролгүй лагериар нэг хэсэж явдаг харуул манаачтай мөргөлдчихгүй юм сан гэж л бодоцгооно. Ажлын дараа буюу унтсанаас хойш лагерь дотуур явсан хүнийг шууд алдаг байв. 

	Уурын зуух, өндөр модон хашаа доторх намхан өргөн байшинд байдаг хүүр шатаах газраас хол бус байв. Тэнд бүтэн шөнөжин ажиллаж, шөнийн харанхуйд яндангаас гарах хар утаа үл харагдана. Зөвхөн хааяа хааяа яндангаар гал улсхийж, түлэгдсэн үс, шатсан махны хярвас хэншүү лагериар нэг тархаж ой гутуулна. 

	Краузегийн жижиг өрөөнд цахилгаан чийдэн бүдэг гэрэлтэж цонх хаалгыг орны бүтээлгээр бүтээжээ. 

	— Амжилт хүсье гэж капо хэлээд цааш одоход гуйвгар урт бие нь хаалганд үзэгдээд алга болов. 

	Краузе, хүн бостол байрын дэргэд байж аюул гарвал дохио өгөх учиртай байлаа. 

	Леонид хармаанаасаа хуйлсан цаас гаргаад алгаараа илбэж тэнийлгэв. Тэр бол нөгөө Лохманны тоймлон зурсан хамгийн энгийн радио хүлээн авагчийн бүдүүвч зураг байлаа. Вячеслав нуусан хэрэгслүүдээ гаргахад Алексей байгаа хэрэгслээ бүдүүвч зурагтайгаа харьцуулан шалгаад инээмсэглэв. 

	— Иж бүрэн цугларчээ!

	Олзонд хэдэн жил болсноос хойш анх удаа санаа сэтгэлд нь баяр ургав. 

	Тэд хүлээн авагчаа угсарч эхэллээ. Энэ бол нарийн бөгөөд бузгай төвөгтэй ажил байв. Энэ гурвын хэн нь ч урьд өмнө радио техник оролдож үзээгүй явжээ. Алин нь ч энэ байтугай жирийн радио сонирхогч байсангүй. Гурвуулаа цахилгааны монтёр төдий л явсан ажээ. Гэвч хэрэг болбол, маш их хэрэг болбол хүн ид шидтэй болж, нэгэнт нээгдсэн зүйлийг шинээр нээж, мэдээгүй явсан юмаа мэдэж, өмнө нь огт хийж байгаагүй юмаа өөрийн гараар хийж бүтээдэг юм. 

	Таван шөнө, туйлын түгшүүртэй, маш богино тавхан шөнийг тэр хэд уурын зуухны бяцхан өрөөнд өнгөрөөв. Тав дахь шөнийн төгсгөлд сүүлчийн ганц конденсатор гагнаад Алексей ч хөвөнтэй цамцныхаа ханцуйгаар духныхаа хөлсийг арчиж, 

	— Одоо ч болсон байхаа... гэв. 

	Удтал хүлээсэн цаг ирэв. Хүлээн авагч сая нэг юм бүрджээ. Одоо туршин үзэх хамгийн гол ажил үлдлээ... 

	Железняк сэтгэл догдолсоор цахилгааны утсанд хоёр тэвнэ хатгаж, түүндээ залгуурынхаа үзүүрийг цэвэрлээд ороож бэхлэв. 

	Хэдэн секунд сэтгэл түгшин хүлээтэл дотор чийдэнд нарийхан гэрэлтэй болж эвдрээгүй хүлээн авагчид байдаг шуугиан аяархан сонсогдлоо. Ажиллаж байх шиг байна!

	Найз гурав бие биеэ баярлан ширтэцгээж, Алексей шалавхан чихэвчээ хийв. Шуугиан сонсогдоод ямархан нэгэн тас няс хийх чимээ гарав. Алексей долгион баригчийг өргүүлж эхэллээ. Одоохон Москвагаас ярихыг сонсоно гэж бодож байв! Гэтэл шуугиан намдсангүй Лысенко хэчнээн хүчлэн чагнавч шуугианаас өөр ямар ч чимээг хүлээн авагч барьсангүй. Алексейн царай барайхад нөхөд нь учрыг ойлгожээ. 

	— Нааш өгөөдөх гэж Железняк хэлээд чихэвчийг авч бушуухан чихэндээ наагаад долгион баригчийг эргүүлж, удтал чагнав. Гэвч хүний дуу, хөгжмийн аялгуутай төстэй юм юу ч эс дуулдав. Вячеслав нэгэнтээ санаа алдаад чихэвчийг Леонидод өглөө. 

	Драпкин гар зангаж, 

	— Хэрэггүй ээ... гэв. 

	Бүдэг харанхуй, нам гүмийн дунд ганцхан хүлээн авагч л яая даа гэмээр тор тор хийн чимээ гаргана. Хоригдлууд түүнийг ширтэн дор бүрээ бодол болжээ. Тиймээ, тэд хэдийгээр чармайсан ч хүлээн авагч амь орж «дуу гарсангүй». Тэгэхлээр өвлүүлж угсрахдаа л алдсан байх нь. Ямархан нэг юмыг нь буруу байрлуулж дээ. Чухам хаана нь алдав аа? Хаахна вэ? Энэхүү сэтгэл түгшсэн асуултад хэн нь ч хариулж эс чадав... 

	Таван шөнө нойргүй хоносны ядаргаа тэднийг нэг мөсөн нам болгожээ. 

	Тэд хүлээн авагчаа нуугаад дуу шуу ч үгүй байрныхаа зүг явахад буцах зам нь өнгөрүүлсэн таван шөнийнхөөс хавьгүй урт болсон шиг санагдав. 

	Өөр өөрсдийнхөө ор руу тарж явахынхаа өмнө гар нүүр угаах газар байхдаа

	— Заавал ажиллана даа. Ганцхан радиочин л олох хэрэг байна. Жинхэнэ радиочинг шүү гэж Лысенко хэлжээ. 

	 


ХОЁРДУГААР БҮЛЭГ

	 

	СС-ийн хошууч Адольф Говен тосолмол халиун үсээ бяцхан алгаараа илээд цэрэг цамцаа цэмбийтэл засаж Бухенвальдын хорих лагерийн комендантын хүлээн авах өрөө рүү алхлаа. Доод тушаалын хүмүүс нэгэн зэрэг ухасхийн босож номхон зогсоцгоов. Хошууч тэдний мэндлэхэд хааш хэрэг толгой дохисон болоод адъютантын ширээнд тулж очив. Аль хэдийн дэслэгчийн зэргээс дэвшсэн хэр нь унтерштурмфюрерийн мөрдөстэй хэвээрээ байгаа тэр адъютант бол гучин таван настай Ганс Бунгеллер гэгч бөгөөд хошуучийг хэнэггүй харснаа тун эелдэг маягаар хүлээхийг хүсэв. 

	— Хурандаа ажилтай байна, эрхэм хошууч гэж тэр хэллээ. 

	Тэгээд өөр ярих юмгүй гэснийг ойлгуулан СС-ийн ахлах дэслэгч Густ гэдэг сахлаа гөлчийтөл хуссан тариан цулцгар хүн рүү эргэж харлаа. 

	Хошууч хүлээн авах уудам өрөөн дотуур ихэмсэг алхалж, саравчтай малгайгаа өлгөөд онгорхой цонхны дэргэдэх түшлэгт сандалд сууж алтан хайрцагтай тамхи гаргаж асаалаа. 

	Адъютант Густэд ямар нэг юм хэлээд нөгөө хананд буй толь руу харав. Түүнийг зөвхөн яриа бус үс тархиндаа анхаарч байгааг хошууч мэдлээ. Бунгеллер ямар нэгэн хэмжээгээр Гитлертэй адилдаа бахархаж, гадаад байдлаа цаг үргэлж анхааран явдаг хүн. Тэр долоо хоногт хоёр удаа сахлаа будна. Гялгар хар тосолмол үсээ байн байн хатаалгана. Гэвч духны нь ширүүн хэдэн үс фюрерийнх шиг хажуу доош хэвтэхгүй урагшаа сэртийдэг байлаа. Хошууч Говен Бунгеллерийг хараад дэслэгчийн хувцастай тэнэг! гэж их л зэвүүцнэ. Ийм насанд хүрсэн эр хүн дунд зэргийн чадвартай төдий байсан ч дор хаяхад ахмад цолтой болсон байдаг билээ гэж бодно. 

	Доктор түшлэгтэй сандалдаа улам тухлан суув. Хүлээхээс биш яах вэ. Нэг жилийн өмнө хошууч Говен Ариун цэврийн институтийн даргаар ирсэн бөгөөд тус газрын ажил нь зүгширч байсан үед Берлинээс удаа дараалан хижиг өвчнийг эсэргүүцэх ийлдэс үйлдвэрлэхийг даруй ихэсгэ гэсэн сүртэй цахилгаан утас ирж буй цагт комендант дуудна гэдэг баярлах зүйл огтхон ч биш байжээ. 

	Тэр үед Ганс Бунгеллер докторыг сүрхий нялганан угтаж, хүлээлгэлгүйгээр шууд хурандаад оруулж байж билээ. Гэтэл одоо.. Амжилт гэдэг бол заавал атаархал төрүүлдэг, тэгэх тусмаа тэр амжилтад эмэгтэй хүн, Эльза хатагтай шиг эмэгтэй тусалж байхад бүр ч их атаа төрүүлэх нь аргагүй гэж Говен бодож байв. Хурандаагийн эхнэр түүнд талтайг хүн болгон мэдэх бөгөөд Говены хувьд ч гэсэн тэр хүүхэнд зүгээргүй байжээ. Зөвхөн Говен ч биш, хорих лагерийг хамгаалах үүрэгтэй СС-ийн «Хохимой толгой» гэдэг бүх дивизийн хэмжээгээр Бухенвальдын эзэгтэйтэй уулзахдаа барьц алддаггүй герман хүн алга билээ. Тэрхүү элдэв аашт эзэрхэг эм цаг үргэлж ийм ч юм, тийм ч юм хэрэгтэй гэж загнадаг байлаа. Тэр хүүхэн хувьдаа морин уралдааны газартай болно гэхээр нь хэдэн мянган хоригдол хэдхэн сарын дотор асар том морины жүчээ барьж өгчээ. Азарга унаад сайварлуулж явахаас удалгүй уйдсан тул бас л шинэ зугаа эржээ. Эльза тэргүүн ганган болохыг хүсжээ. Тэр хүүхэн хоригдлуудын биед шивмэл зураг байхыг хармагц олдошгүй ховор бээлий, цүнх тэргүүтэнтэй болъё гэдэг санаа төрсөн байна. Энэ дэлхий дээр хэнд ч байхгүй юмтай болно! гэж бодсон байж. Зүү шивж бичсэн хүний арьсаар шүү! Хошууч Говен ч Бухенвальдын эрх танхай эзэгтэйн зэрлэг аашийг биелүүлэхээр орохдоо огтхон ч зүрх алдсангүй. Түүний удирдлагад доктор Вагнер анх удаа эмэгтэй хүний цүнх бээлий хоёрыг хийжээ. Тэгээд яав? Шинэ зүйл эзэгтэйд таалагджээ! Хэд хэдэн дээгүүр хэргэмтний авгай нар яг тийм юм хэрэгтэй гэлцлээ. Эмэгтэй хүний цүнх бээлий, дэнгийн бүрхүүл, номын даханд бүр Берлинээс хүртэл захиалга ирүүлэх болов. Патологийн тасагт тусгай нууц оёдлын газар байгуулахад хүрлээ. Эльза хатагтай хошуучид талтай байгаа нь түүний байр суурийг бэхжүүлэв. Ийм ч учраас хошууч Говен рейхскомиссар Гиммлерийн албан тасалгаатай шууд утсан холбоо бүхий Бухенвальдын комендант СС ийн хурандаа Карл Кохын өмнө хэнэггүй, бараг л дураараа байх болжээ Алуурч Кохын нэр бүх Тюринг мужийг чичрэн дагжуулж байхад өөрөө эхнэрийнхээ өмнө чичрэн дагждаг байсан юм. 

	Хошууч, лагерфюрер Шубертын туслах Густын араас харахдаа эмч хүний мэргэжлийн нүдээр ханхар дөрвөлжин цээж, чийрэг булиа булчин, хүдэр хүзүү, цагаан шар үстэй толгой тэргүүтний нь хоромхонд ажиглан авлаа. Густ адъютантын үгийг хааш хэрэг сонсон уян хатан гялгар ташуураар лакадмал савхины түрийг шавхуурдаж байв. Түүний хөдлөх бүрийд баруун гарынх нь чигчий хуруунд байгаа хар алмаз гялс гялсхийнэ. Говен эдийн чанарыг мэдэх тул муу золиг хүн тоноод гайхуулж байна, гөлөг! гэж дотроо зүхэн байв. 

	Говен цагаа харлаа. Хүлээсээр арван таван минут болсон байлаа. Хурандаатай уулзаж ингэтлээ уддаг хэн байх билээ? Гестапын дарга Ле-Клайре биш байгаа даа? Хэрэв тэр мөн бол дахиад нэг цагаас нааш бүтэхгүй шүү гэж бодно. 

	Доктор цонхоор харлаа. Цагаан чулуун засмал замын наран талаар лагерфюрер СС-ийн ахмад Макс Шуберт сэлгүүцэн яваа нь харагдав. Тэр дарга цамцныхаа энгэр заамыг ярж, малгайгаа барьжээ. Халзан толгой нь тоглоомын шаариг шиг наранд гялалзана. Түүнтэй хамт СС-ийн дэслэгч Вельпнер хэмээх өндөр шар залуу ялимгүй толгой бөхийн алхална. Вельпнер бас цээжээ тэнийлгэж нэгдүгээр зэргийн төмөр хэрээс одон саяхан авснаа гялсхийлгэн гайхуулна. 

	Говен ёжтойхон мушилзав. Байлдаанд гавьяа байгуулсан хүнийг ийм хэрээс одонгоор шагнадаг бөгөөтөл Вельпнер Бухенвальдад гар мухар олзны хүмүүсийг шийдэм, нударгаар цохиж байгаад уул одонг авч зүүжээ. 

	Шуберт зогсож, нэгэн хүнийг хуруугаараа дуудав. Улс төрийн хоригдлын судалт хувцастай өвгөн ирээд лагерфюрерийн өмнө их л нахилзаж бөхөлзөхийг Говен харлаа. Тэр бол Кушнир-Кушнарев байв. Урван тэрслэгч юм уу архи тамхинд орогсод лагерь дотор чөлөөтэй явж болохоос гадна улс төрийн хоригдлын хувцас өмсөөд тусгай байранд байдгийг Говен мэднэ. Энэ Кушнир-Кушнарев бол хаант засгийн генерал байсан, Керенскийн засгийн газар сайдын нөхрийн албан тушаалтай явсны нь Говен бас мэдэх билээ. Октябрын хувьсгалаар Герман руу таягдан хаягдаж үлдсэн хөрөнгө мөнгөө бараад янхны газар хаалганы сахиул болтлоо дор орж үзсэн, дараа нь английн тагнуулын газар биеэ худалдаж, улмаар гестапынханд баригдсан хүн билээ. Тэрээр Зөвлөлт Оростой дайтахаас өмнө Бухенвальдад тун хөөрхийлөлтэй амьдарч байжээ. Зөвлөлтийн цэргийн олзлогдогсод хорих лагерьд ирэхэд эхлээд хэлмэрч болж зүтгэл гаргасан учир «зэрэг нэмж» урван тэрслэгч болжээ. 

	Кушнир-Кушнарев, Шубертэд ямар нэгэн цаас өгч харагдана. Говен үүнийг хараад сонирхож, юу ярилцахыг нь чагналаа. 

	— Эд тавин дөрвүүлээ юм байна. Хүн бүхэнд материал бий дээ гэж Кушнир-Кушнарев хэлэх нь дуулдав. 

	Лагерфюрер нэрсийн жагсаалтыг гүйлгэн хараад Вельпнерт өгөхдөө:

	— Май, бас нэг торгуулийн багийг ав. Долоо хоногоос хэтрүүлэхгүй юм байгаа биз гэдэгт итгэж байна гэж хэллээ. 

	Дэслэгч цаасыг авч далд хийхдээ

	— Гүйцэтгэе! гэж дуугарав. 

	Шуберт урвагч руу эргэж

	— Генерал агсан эрхэм минь, бид таныг яах гэж тусгай газар оруулсан билээ? Тэндээ байсан чинь дээр байсан хэрэг үү! Хэлээдэх! гэж сүртэй гэгч хэлэв. 

	— Үгүй, үгүй, эрхэм ахмад аа гэж Кушнир-Кушнарев гайхан нүд цавчлав. 

	— Тэгвэл та яах гэж ийшээ ирсэн юм бэ? Бухенвальд амралтын газар биш. Бид таны ажил дулимаг байна гэж үзэж байна. Та муу ажиллаж байна. 

	— Би хичээж байна, эрхэм ахмад аа

	— Хичээж байна гэнэ ээ? Ха-ха-ха.. Та үнэхээр хичээж байна гэж өөрийгөө санаа юу?

	— Тийм, эрхэм ахмад аа. 

	— Надад л харагдахгүй байна. Сүүлийн ирсэн оросууд дотор хэдэн коммунист, хэдэн дарга байгааг та олов доо? Арав уу? Тун ч цөөхөн байна даа. 

	— Та өөрөө харсан шүү дээ, эрхэм ахмад аа. 

	— Чухам учир түүнд л байна. Таван зуун хүн дотор дөнгөж арван коммунист, дарга байсан гэхэд би байтугай хэн ч итгэхгүй. Хэн ч итгэхгүй гэж байна! Энэ удаа би таныг уучилъя, харин хойшдоо бодоорой. Хэрэв бид цөм тан шиг ажиллах юм бол зуун жил болсон ч Европыг улааны халдвараас цэвэрлэж чадахгүй шүү. Мэдэв үү?

	— Мэдлээ, эрхэм ахмад аа

	— Өнөөдрийн нэрсийн жагсаалтын шанг жич олгоно. 

	— Хичээнэ, эрхэм ахмад аа

	Хошууч, Шубертын халзан толгой, бандгар бөгс, нарийхан хөлийг нь харлаа. Муу балай золиг! СС-ийн дарга, фюрерийн шууд мэдлийн хамгаалах отряд «Хохимой толгой» буюу хэдэн арван мянган цэвэр цусны арийчуудын мөрөөдөл болсон тэр дивизийн ахмад мөртөө жирийн нэг цагдаагаас долоон дор явж, бузар урвагчтай хүртэл үг сольж, бас тал засаж явна гэнээ гэж эгдүүцлээ. Хошууч Говен агуу их Германы дайснуудын нуун далдалсан бүх урвагч, долигоногчийг саналаа. Тэр гэдэнд итгэдэггүй байв. Нэг удаа айж хулчийгаад хар амиа бодож эх орон, их үндэснээсээ урвасан хүн хоёр дахь, гурав дахь удаагаа урваж болно гэж хатуу итгэдэг байжээ. Тийм хүмүүсийн цусанд айх, урвахын савханцар амьдарч, өсөж үржиж байдаг юм гэж үзнэ. 

	Гудамжны явган замаар СС-ийн гурван хүн гараад ирлээ. Тэд бол хүүр шатаах газрын дарга ахлах фельдфебель Гельбиг, түүний туслах хамгийн гол алуурч Берк сармагчин царайтай хүдэр эр Вилла нар байв. Энэ Вилли гэдэг нь урьд мэргэжлийн боксчин байхдаа бүлэг хулгай толгойлж байсан юм гэж түүнд хэн нэгэн хүн хэлсэн байжээ. Гельбиг нь жижигхэн хайрцаг урдаа тэврээд алцганан их л удаан явна. Түүнийг үзмэгц хошууч Говены нүдэнд шуналын, гал бадрав. Хайрцаг дотор яваа зүйлийг Говен мэдэхгүй хаачих билээ. Үнэт зүйл яваа. Хоригдлуудын нэгжлэгээс нууж үлдээсэн зүйл яваа. Гэвч арий хүнээс юу ч нууж чадахгүй шүү дээ. Хүүр шатаасныхаа даран үнсий нь шигшиж үздэг юм чинь. Гельбиг тун ашиг хонжоотой ажилд оржээ! Зэвсгийн агуулахын даргын хүндэт албан тушаалаа хүүр шатаах газар хүүрийн агуулах хоёрын эрхлэгчээр сольсон нь талаар бус болсныг түүний дугуй царайг хараад андашгүй ажээ. 

	Комендантын өрөөний хаалга сая нэг юм онгойлоо. Эльза хатагтай гарч ирэв. Хатагтайн алтан шаргал үс нарны туяанд улалзан халиурна. Харчуул команд авсан юм шиг нэгэн зэрэг босоцгоов. Густ бусдаас түрүүлэн хатагтайн өөдөөс очлоо. Хүүхэн тохойгоо хүртэл нүцгэн гараа дэслэгчийн урдаас сарвайв. Түүний бугуйнд алмаас бадмаараг шигтгээтэй өргөн бугуйвч өнгө алаглан гялтганаад нарийхан хуруунд бүдүүн бүдүүн бөгж хийгээстэй харагдана. Густ сайхнаар нахилзан, урагш сунгасан гарыг нь үнсээд юм хэлэхээр завдав. Бодвол сээтэн хаяж шагшрах гэсэн биз. Гэтэл Бухенвальдын эзэгтэйн харц тэнд байгсдын нүүрээр дамжин эргэлдэж, хошууч Говен дээр тогтов. 

	— Доктор! Бид таны тухай дөнгөж сая ярилцлаа... гэж хүүхэн хэлэв. 

	Эмэгтэй хүний учрыг мэддэг дөчин настай энэ гоонь эрийн нүүр цусгүй цайв. Эльза хатагтай түүнд дөхөж ирээд

	— Бид таны тухай дөнгөж сая ярилцлаа. Эрхэм доктор би танд баяр хүргэх ёстой. Зурагтай арьсаар хийсэн сүүлчийн хэсэг цүнх ер бусын амжилт оллоо! гэж ярилаа. 

	Тэгээд Эльза хатагтайг цааш одоход хүлээн авах өрөөнд нам гүм болов. 

	Хошууч Говен дахин түшлэгт сандалдаа тухлан сууж царайгаа гөлийлгөөд комендантын авгайтай ярьснаа эргэж санав. Тэрээр хатагтайн хэлсэн үг, өгүүлбэр бүхнийг санаж үнэн хэрэгтээ юу юу гэсэн утгатай байсан бол хэмээн мэдэхийг хичээн бодлого боллоо. 

	Эмэгтэй хүний сэтгэлд хүрэх зам тэр хүүхний шунадаг юмыг дамжин гарсан байх нь заримдаа тохиолддог гэдэгт Говен нэг биш удаа үнэмшсэн байжээ. Тэгвэл Эльза хатагтайд тийм шунал байна, тэр нь энэ цүнх гэдгийг мэдлээ. Тэр хүүхэн өөрөө шинэ маягийн загвар хийсэн юм. Юун сайн юм бэ? Ийм хүүхний төлөө хөдөлж байхад яадаг юм, цус! гэж бодлоо. Энэ муухай лагерьд ийм хүүхэн ганц удаа үзэгдэхэд л мань докторыг эр хүн болгожээ. Мартсанаас, Эльза хатагтай цүнх, бүрхүүл болох материалыг өөрийн биеэр сонгож авах хүслээ илэрхийлжээ. Үүнийг зүгээр өнгөрөөж болохгүй. Маргааш л ээлжийн бус эмнэлгийн үзлэгт хоригдлуудыг оруулж, энэ үзлэгт Эльза хатагтайг урьж ирүүлье, тэгэхэд өөрөө хүний зурагтай арьсыг сонгож цүнхээ хийлгэнэ биз гэж бодов. Дурлалд ав гөрөөний нэгэн адил эгзэгтэй үеийг нь олох хэрэгтэй! 

	Хошууч Адольф Говеныг хурандаад орохыг урихад их л ихэмсэг төв байдал гаргасаар хорих лагерийн комендантын тасалгаа руу явлаа. Говен адьютантын хажуугаар гарахдаа түүнийг шууд ширтсэнгүй, нүдний булангаар харахад нь Ганс Бунгеллер эгдүү хүрэм инээмсэглэн байжээ. Хошууч бодсон юмандаа болоод түүний нь ажигласангүй нь тун харамсалтай. Адъютантын царай хурандаагийн тасалгааны «цаг уурыг» барометрээс илүү илэрхийлэн байж билээ. 

	Бухенвальдын хорих лагерийн комендант штандартенфюрер Карл Кох ногоон цэмбэн бүтээлэгтэй том гэгчийн хар царсан ширээний цаана заларч байв. Түүний тушаа цаад хананд Гитлерийн асар том зураг алтадмал жаазанд өлгөөтэй байна. Ширээн дээр нь хүрлээр цутгасан бичгийн хэрэгслийн дэргэд дугуй төмөрлөг сууринд байрлуулсан нударгын чинээн хүний толгой байлаа. Тэр толгойг тусгай аргаар багасган хатаажээ. Тэр толгой хэнийх гэдгийг ч Говен мэдэж байв. Толгойн эзнийг Шнейгель гэдэг байсан юм. Лагерийн тухай хоёр дахин комендантад гомдол гаргасан учир ноднин жил алуулсан хүн. Тэгэхэд Кох түүнд «Та яах гэж миний нүдэнд байн байн өртөөд байна аа? Миний өмнө шовойгоод баймаар байна уу? Би тусалж болно шүү!» гэж хэлсэн юм. Тэгээд нэг сарын дараа өмнөд тэнгисийн дээрэмчдийн аргаар хатааж багасгасан хоригдлын толгой «Хохимой толгой» дивизийн хурандаагийн албан тасалгааны гоёл болсон байж билээ. 

	Карл Кох сандлын ар түшлэгийг налан хошуучийг хүйтнээр хараад хариу мэндэлсэнгүй. Говен түүний нь мэдээгүй дүр үзүүлэн нялуун инээмсэглэв. 

	— Эрхэм хурандаа, та намайг дуудсан уу? Би тантай уулзахдаа баяртай байна гэж хэлэв. 

	Кохын гөлийсөн царай тэр хэвээрээ байв. Цусгүй нимгэн уруулаа тас жимийгээд бас л юм дуугарсангүй. 

	Хошууч инээвхийлсэн хэвээрээ явсаар урьдын адил суу гэхийг нь хүлээлгүй шууд суучхав. 

	— Тамхи татаж болох уу, эрхэм хурандаа? Гаванын тамхи, та татах уу? гэлээ. 

	Хурандаа түрүүчийн хэвээр дуугарсангүй. Говен Эльза хатагтайтай ярьснаа мартаагүй байсан тул хурандаагийн царайг өөрөөр харж байжээ. Хурандаагийн нүдний доод тал шулхайгаад олон шөнө нойргүй хоносны нь илтгэж, бас цээж хавчгар, гар нарийхан байлаа. Энэ хурандаа ч тийм ид дундаа яваа галтай цогтой авгайд тун зохиогүй хар хүн юмаа даа гэж Говен бодоод үл мэдэг мушилзав. 

	— Таны ярихыг сонсъё, эрхэм хурандаа гэж хэлтэл Кохын нүдэнд цахилгаан харвах шиг болоод

	— Бос! гэж хашхирав. 

	Хошууч ч пүршинд түлхүүлсэн юм шиг суга үсрэн бослоо. 

	— Ахлах тушаалтны өмнө яаж зогсох чинь энэ вэ? Танд заагаагүй байх нь уу? гэж хурандаа зандрав. 

	Говен өөрийгөө битүү загнаж, гараа доош нь буулгалаа. Тэрээр өмнөө байгаа хүнийг даргаа бус, хардсан айлын хар хүн хэмээн үзэж, энэ хурандаа юухан хээхэн олж дуулсан юм болов уу? гэж бодно. 

	— Доктор Говен! Би таныг дуудаагүй гэж Кох хоолой шахан хашхираад, — Тантай уулзсанаас надад сайн юм алга! гэв. 

	Говен гайхан мөрөө хавчив. 

	— Би доктор Говеныг дуудаагүй, СС-ийн хошууч Адольф Говеныг дуудсан! Энэ ер хэдий болтол үргэлжлэхийг нь би мэдмээр байна? Та тэгэхээр хошуучийн мөрдөс зүүж явахаасаа уйдаад байна уу?

	Говены хацар нь цайж, мэл гайхлаа. Уг хэрэг буруугаараа эргэх тийшээ ханджээ. 

	Хурандаа юм дуугаралгүй, түлхүүрээ гаргаад ширээнийхээ шургуулгыг онгойлгов. Хошууч, комендантын хөдлөх бүрийг түгшин харж байтал Кох шургуулгаас бяцхан цэнхэр дугтуйтай юм гаргаж ирлээ. Түүн дээр нь төрийн сүлд «маш нууц» гэсэн тэмдэг, эзэн хаант улсын албаны тамга байхыг Говен ажиглав. Ийм дугтуйтай бичиг ирвэл сайны ёр байдаггүйг мэдэх тул докторын хоолой нь хатангадлаа. 

	Кох дундуураа нугалаастай цаас гаргаад Говен руу чулуудав. 

	Хошууч Говен цаасыг дэлгэж, бичгийг гүйлгэн хараад айн дагжив. Түүний духны нь хүйтэн хөлс чийхарчээ. 

	— Алив дуулдахаар уншаадах! гэж комендант тушаав. 

	Хошууч уншиж дуусахад цээжээр нь хатгуулж байх шиг байв. Өөрийг нь «жүүдийн цусаар хижиг эсэргүүцэх сийлдэс үйлдвэрлэхийг санаачлагч» хэмээн зэмлэсэн байжээ. Түүнийг юуны өмнө «дээд арьстны төлөөлөгч «цэвэр цусны арий нарт» буюу германы сая сая цэрэгт «бузар муухай еврейн» цусаар хийсэн сийлдэс хольж тариа хийсэн байна гэж айхтар буруушаажээ. 

	Берлиний дээд газар Бухенвальдын Ариун цэврийн институтийн ерөнхий эмчийг «улс төрийн талаар харалган байна» гэж донгодоод «еврей хүний цусаар хижиг эсэргүүцэх сийлдэс үйлдвэрлэхийг даруй зогсоо» гэж хатуу шаардсан байлаа. 

	 


ГУРАВДУГААР БҮЛЭГ

	 

	Галт тэрэг харжигнан хүрчигнэн дуугарсаар өрнө зүг явсаар л байв. Хуучин таваарын вагонуудыг битүү хадаад өргөст төмрөөр торлон ороожээ. Тэр торондоо цахилгаан гүйдэл гүйлгэж, эхний сүүлчийн хоёр вагон дээр прожектор, пулемёт зоосон байв. Түүний дэргэд тусгай хорооны герман цэрэг зогсжээ. Тэд аймшигт Дорнод фронтоос холдож Герман руугаа, гэр рүүгээ явж байгаадаа баярлаад цуваа хамгаалах ажилдаа их л зүтгэл гаргаж явав. 

	Тавдугаар вагонд бусад вагоны адил цохиулж нүдүүлж, өлсөж цангасан зуу орчим зөвлөлтийн хүн чихэлдэн явав. 

	Эд бол шархтсан цэрэг, усан цэрэг, олзлогдсон партизан, гестапынхны гарт орсон энгийн номхон хүмүүс юм. Өвчтэй шархтай нь ёолон дэмийрч, уух юм гуйна. Тэдний идээлсэн онгорхой шарх дээгүүр ялаа сууна. 

	Ийм аюултай нөхцөлд тэд дуулалдаж яваа нь гайхалтай байлаа. Тэд аяархан дуулж газар зүйн багш Одесса нутгийн өвгөн Соломон Исахович Пельцер ч бас дуулна. Тэр багшийн нүүр царай сүр сүлдгүй болж, сахал самбайндаа дарагдсан хацар нь шулхайжээ. Тэрээр эргэн тойрны хүмүүсийг хар нүдээрээ тойруулан харж хүүхэд шиг бишүүрхэн инээх мэт явна. 

	Гестапынхан түүнийг зах дээрээс барьж авчээ. Өвгөн багш өвчтэй авгайдаа хоол хийх санаатай тахианы дэгдээхийг хармааныхаа мөнгөн цагаар сольж авахаар тийшээ очсон байж. 

	Пельцерийг гестапод авчрахад дэгдээхийгээ барьсан хэвээрээ салгалан байжээ. Багшаас юу ч асуусангүй, зүгээр л еврей хүн байсны нь төлөө учир зүггүй зоджээ. Дараа нь хорих өрөөний цементэн шалан дээр хэвтэж байгаад ухаан орохдоо гэр ч үгүй, эхнэр хүүхэд ч үгүй, Рахиля ч үгүй болсон, амьдрал нь шар толгойт герман даргын булааж авсан туранхай дэгдээхэй шиг гол тасарч байхгүй болсныг мэдсэн юм. 

	Пельцер бөгтийн сөхөрч суугаад дууны ая тааруулан өрөөсөн гараа хөдөлгөж явахад өөр шиг нь сахал үсэндээ дарагдаж, турсан хүмүүс суугаа нь суугаагаараа, хэвтээ нь хэвтээгээрээ:

	 

	Хөөрхий муу эмгэн 

	Хүүгээ хүлээгээд яах билээ

	Энхрий хүү нь үрэгдсэнийг 

	Эмгэнд хэлбэл уйлах биз... 

	 

	гэж дуулна. 

	Хавчиг нүүртэй монхор хамартай цэрэг шалан дээрээс өндийж, 

	— Дуугаа татаач ээ, муу хөхөө нар минь! Тэртэй тэргүй дотор муухай байна! гэж хэллээ. 

	— Дүү минь, дуугүй бай, дуулж л байг! Дуу сэтгэл засах шиг болох юм гэж усан цэрэг үгийг нь тасаллаа. 

	— Дуулцгаа, дуулцгаа! гэж нэгэн шархтай хүн муухай даавуугаар боосон гараа нөгөө гараараа өргөн хэлээд, — Сонсоод байхлаар өвчин намдах шиг болох юм. Гар таталдахгүй байна, дуулаарай залуус аа! гэв. 

	Андрей Бурзенко давхар тагтан дээр хана руу хараад дуугүй хэвтэнэ. Түүний залуу чийрэг нүүрийн булчин нь гүрийлдэн, ялимгүй шантгар хамар, бахим эрүү нь хүдэр байдлыг илтгэнэ. Залуугийн зузаан уруул жимийгээстэй Андрей бул чулуу шиг том нударгаа хацар дороо дэрлээд өмнөө байгаа вагоны хананаас нүд салгахгүй явна. Ханын банз галт тэрэгний хөдөлгөөний дагуу нэг хэмээр хяхтнана. Ай ямар нэгэн төмөр, хадаас ч болов олддог болоосой! Тэгвэл оролдоод үзэх сэн. Эхлээд энэ нэг өмхөрсөн банзыг хадаасаар үрээд эвдвэл болно доо. Дараа нь дээд доод хоёр банзыг нь эвдэнэ. Гурван банз л эвдэхэд болно. Тийм нүхээр толгой элбэг багтах сан. Тэгээд толгойгоороо унавал дээр үү, хөлөөрөө унавал дээр үү? гэж бодно. 

	Андрей арай ядан тэр бодлоосоо салав. Түүний хажууд найз туркмен нь хэвтжээ. Тэр хүн дэмийрч, өргөн нүүр нь харлаад нүд нь хонхойжээ. Хатаж омголтсон уруул нь хар хүрээтээд

	— Ус-сув... ус... сув гэж орос туркменээр холин байж хэлнэ. 

	Өвдсөнөөс Бурзенкогийн зүрх шимширнэ. Бурзенко өндийж, нөхрийнхөө хөлс хирт муухай болсон цамцны энгэрийг ярлаа. Усман өдрөө хүлээж байгаа гэхэд итгэж болмооргүй санагдана. Усманы амнаас хоёр ч удаа цус гарчээ... Андрей. Усманы нойтон болсон духыг цамцныхаа ханцуйгаар арчив. Муу нохойнууд, энэ хүнийг яах нь энэ вэ?

	— Усман, Усман-сэргээч гэж Бурзенко бараг нөхрийнхөө чихэнд тулан хашхираад, — Би Андрей байна! Андрей... гэлээ. 

	Дүрлийтэл хараастай нүд нь маналзаад Усман хоёр дахь хоногтоо ухаан орсонгүй. 

	— Усман, Усман тэсээрэй!... Бид үзэлцэнэ ээ гайгүй, Дуулж байна уу? Бүгдийнхээ өшөөг авна! Чи минь л тэсээрэй! гэхэд туркмен залуу, 

	— Сув... сув... хэмээн туркменээрээ ус гуйсаар л байлаа. 

	Андрей уруулаа тас зууж, хүмүүс зөвхөн усны хойноос амь тавьж буйг санав. Ганц балга ч болов олдоосой. Хавчиг нүүртэй, монхор цэрэг дуу дууллаа гэж хашхирч байснаа хажуу дахь хүнийхээ нуруун дээр бөнжийсөн хөлсийг долоож байгаа нь харагдав. Тэр цэрэг ярвайсан боловч дусал чийг түүнийг соронзон адил өөртөө татжээ. 

	Усманы дэргэд сахалтай хижээл цэрэг хэвтэнэ. Тэр хүн тохойн дээрээ өндийгөөд Андрейн нүд рүү эгц ширтэж, 

	— Чи амьд хүрдэг юм бол биднийг Днепропетровскоос авч яваа гэдгийг сана. Замд гараад өнөөдөртэй арван хоёр хонож байна гэж хэллээ. 

	Андрей толгой дохив. 

	Хоёр хоногийн өмнө Усман, дэд хурандаа Смирнов хоёрын хамт түүнийг Дрезденд энэ вагон руу түлхэхэд саяын сахалт эр суудал тавьж өгсөн билээ. 

	— Хүү минь, наад хүнээ үүгээр хэвтүүл... гэж хэлсэн юм сан. 

	Тэгэхэд Андрей Усманыгаа балиар муухай тагтан дээр хэвтүүлэхэд ширүүн дүрт дэд хурандаа савхин цамцаа тайлж Усманд дэрлүүлсэн юм. Дараа нь хармаанаасаа цаасанд боосон жижигхэн шоколадны хэлтэрхий гаргажээ. 

	Олзлогдогсод Смирновын хөдлөх бүрийг ажиглаж байжээ. Смирнов чихрээ Андрей руу сарвайж

	— Наад өвчтэй нөхөртөө өг гэсэн юм. 

	Усман шоколадыг тургичхаад уух юм л гуйгаад байв. 

	— Уух юмтай хүн байна уу? гэж дэд хурандааг асуухад

	— Ус тасраад тав хонож байна гэж сахалт эр хариулжээ. 

	— Муу нохойнууд чинь биднийг алах нь ээ хэмээн хавчиг нүүрт монхор хараагаад, — Эхэндээ аяга ус өгдөг байсан. Найман хүний дунд нэг бөөрөнхий талх өгдөг байсан. Ингэж алах гэсэн юм биш биз дээ? гэв. 

	Вагоны хаалгыг түгжиж, цонхыг нь битүү хаджээ. Вагоны орой, хажуу хананаас долоодугаар сарын халуун нар галдах шахам төөнөнө. Агаар дутагдаад хүмүүс амь тэмцэж эхлэв. Хоёр зоригтон жижигхэн цонх байсныг онгойлгох гэж оролдоход автоматчид тэр дор нь нам буудлаа. Зургаан хүн өлбөрч үхээд долоо дахийг нь... Долоо дахь хүн бол Ростов нутгийн нарийн дархан байжээ. Чийрэг, дөч эргэм насны хар үсэндээ бага буурал сууж явсан хүн байв. Тэр хүн ухаан солиорч шуугиан дэгдээхэд харгалзагчид гүйлдэж ирсэн боловч дарга нь өвчтөнийг тусгаарлахаас аргацааж, 

	— Цөмөөрөө ч үхвэл үхэцгээ! гэж хэлжээ. 

	Солиотой хүнийг хүлэх олс уяа олдсонгүй. Тэр хүн хашхирч гууглан хавьтсан хүнээ цохиж хазаж гарав. Бүтэн хоног түүнийг ээлжлэн барьж яваад эцэст арга барагдлаа... Тэгээд тэр (хөөрхийгөө өөрснөө цааш нь харуулав. Харгалзагч нар хүүрээ хаяхыг зөвшөөрсөнгүй тиймээс урд талынхаа доод тагтны доогуур чихлээ. Удалгүй хүүр ч ялзарч бээжээ. 

	Вагоны хаалга жаахан завсартай хаагдсан байсан тул тэр нарийхан завсраар цэвэр агаар гаднаас орж ирж байжээ. Тус вагонд дэд хурандаа Смирновыг ирэхээс өмнө тэр завсраар орох агаарыг биеийн тамирын ажилтан байсан Сашка Песовский хуваарьгүй эзэмшиж иржээ. Тэр хүн цэрэгт татагдахаас зугтаж Дундад Ази ороод Ферганы хөндийн нэгэн бага хотод цэргийн дунд сургуульд орж, дайн дуустал байя гэж бодсон байж. Гэтэл тэр сургуулийг нь бүтнээр нь цэргийн анги болгоод фронт руу илгээсэн байна. Саша Песовский тулалдаанд ормогцоо л бууж өгчээ. Германчууд түүнийг Власовын армид явуулсан боловч уг этгээд ерөөс байлдахыг хүссэнгүй. Саша архи ууж аваад герман даргыгаа ихэд зоджээ. Цэргийн шүүх эхлээд буудан алах ял оноосноо дараа нь бүх насаар нь шоронд хорих ял оноожээ. 

	 Дэд хурандаа ирсэн цагаасаа эхлэн вагон Доторх аж байдалд оролцов. Тэрээр хаалганы завсарт наалдан цэвэр агаар шуналхийлэн сорж зогссон Песовский руу очлоо. Песовскийн байдлыг үзвэл, хэн ч болов байраа тавьж өгөхгүй гэсэн байдалтай байлаа. 

	Смирнов, Сашкагийн мөрөн дээр гараа тавьж, 

	— Алив, нутгийн хүн байна, наана чинь шархтай улсыг байрлуулахад туслаач. Эд нарт маань агаар гэдэг амь нас нь болоод байна гэж хэлжээ. 

	Песовский эгшин зуур эргэн харахад түүний муурынх шиг ногоон нүд уур хилэнгээр бадран байгаа нь харагдав. Тэрээр, 

	— Чи чинь хаанаас ирсэн хэн гээч байна даа? гэж асуулаа. 

	Бусад хүн тэр хоёрыг харж байлаа. Дэд хурандаа Песовскийг хөлөөс нь толгойг нь хүртэл ажиглаад, 

	— Эндээс зайл гэлээ

	Андрейн анхаарал бусад хоригдлын нэгэн адил Иван Иванович Смирнов дээр төвлөрлөө. Дрезден хотын галт тэрэгний буудал дээр үнэгэн харанхуйн үеэр армийн ахмад тэр хүнийг сайн харах боломж гараагүй билээ. Дэд хурандааг галт тэрэгний буудал дээр хүчтэй хамгаалалттай авчирсан юм. Хамгаалалтын улс цөм энгийн хувцастай байсан. Чухамхүү энд энэ вагонд орсон хойноо Андрей түүний ямаршуу хүн болохыг харж авав. Смирнов нэр усаа ч, цол тушаалаа ч нуусангүй. Чийрэг чилгэр түүнээс бяр зоригтойн шинж мэдэгдэнэ. Өрвийсөн урт өтгөн хөмсөгний нь доороос хар нүд ширүүн гялалзаж дуу нь тайван боловч тун жинтэй ажээ. 

	Тэрээр, 

	— Наанаасаа зайл гэж тушааж байна! гэхэд

	— Тушааж байна гэнээ? Нөхөр дарга таны тушаадаг цаг өнгөрсөн. Одоо герман тушаана гэж Сашка уурлан шарзайв. 

	Андрей тагтнаас дэвхрэн бууж, шалан дээр хэвтсэн хүмүүсийн завсраар маргалдагч хоёр руу зүтгэлээ. Сашкагийн нүд тогтохгүй болоод усан цэрэг Костяг эрж эхлэв. Сашка яагаад ч юм түүнээс тусламж авна гэж бодож байжээ. 

	Тэр хоёр гестапод нэг өрөөнд хоригдож байсан байв. Залуу далайчин Костя Сапрыкин хөндлөн хөх судалтай уранхай цамцныхаа, цаанаас зангирсан булчингаа харагдуулсаар тэдэн лүү хэдийнээ дөхөн ирж байлаа. 

	Вагон дотор, юу болохыг хүлээн чив чимээгүй болжээ. Сашка туслах хүн ирж явна гэж бодоод хараал тавьж. 

	— Миний хүүрэн дээгүүр яваад хүр гэлээ. 

	Гэтэл Сашка андуурсан байжээ. Костя түүнийг заамдаж аваад. 

	Дарга чамд хэлж байна. Одоо наад эргээсээ холд гэж далайчны хэлээр хашхирав. 

	Песовский хэзээнээс бяр гээч юу болохыг мэдэх тул айн бэмбэж, нүд цавчлан, 

	Би зүгээр ээ. Зүгээр зүгээр. Бололгүй яах вэ... гэжээ

	Өвчтөн, шархтнуудыг аль сайн газраа хэвтүүлэв. 

	Хуучин түрхэц нь ховхорсон хармааны цаг олж Иван Ивановичид өглөө. Иван Иванович тэр цагийг бариад хаалганы завсрын наана хүмүүсийг нарийн хуваарьтайгаар суулгалаа. Хүн тус бүр зургаан минутаас хэтэрч болохгүй байв. 

	... Андрей доошоо харахад хаалганы завсар ээлжтэй, өөрийнх нь очих ээлж болоогүй байв. Костя эв хавгүй хуруунуудаараа хаалганы банзнаас бариад, хаалганы завсарт хошуугаа наан зогсож харагдав. Энэ усан цэрэг Севастополиос ирсэн, сүүлчийн завины явахыг биеэрээ хамгаалсан тэдгээр баатарлаг хамгаалагчдын нэгэн нь гэдгийг Андрей нэгэнт мэдэж байлаа. Костя бол хорих лагериас оргож гараад партизан отрядад тулалдаж явсан хүн;

	Хоёр хоногийн өмнө хоригдлууд харгалзагч нараас «Бухенвальд» гэдэг аймшигт үг сонсоод биднийг тэрхүү үхлийн тамд аваачиж яваа юм байна гэдгийг ойлгосон билээ. Костя Сапрыкин газар зүйч өвгөн багш Пельцерээс, 

	— Тэр золигийн лагерь нь хаахна байдаг юм бэ? гэж асуусан юм. 

	— Бараг л Германы төв дунд. Веймар хотын дэргэд гэж багш хариулахад

	— Ай, би сургуульд байхдаа юутай тэнэг байв аа? гэж усан цэрэг сүүрс алдаад, — Герман хэл сурах минь яалаа. Одоо л хэрэг болох байж! гэлээ. 

	— Яах юм? гэж сэвхтэй цэрэг шархтай гараа даавууны тасархайгаар боосноо арайхийн өргөж хэлээд, — Тэргүйгээр ч үхэж болно шүү лээ гэв. 

	— Дүү минь, би үхье гэж бодохгүй байна, Би лагериас оргоод явж байхдаа баларч мэднэ шүү дээ. Яаж зам асуух юм бэ? Оросоор асуух хэрэг үү?

	Костягийн өөртөө итгэх итгэл ямар ч байсан фашистын савраас мултарч чадна гэсэн бодол олзны хүн болгоны дотор байж итгэлийн оч бадруулна. 

	Сапрыкин хаалганы дэргэдэх байраа тавьж өгөх цаг нь боллоо. Хэдхэн секунд үлдэхэд сахал нь өрвийсөн хацраа хаалганд нааж агаар шуналтай сорон яаран сандрав. 

	Агаар... агаар. 

	Андрей сэрүүхэн цэнгэг агаар хэрхэн нүүрийг нь үлээхийг мэдрэн суув. Тэр агаарыг амьсгалж, ууж, залгиж болох байлаа. Амьсгаагаа татах болгонд амьдрал авчирч зориг, хүч, цог золбоог нэмж байв. 

	Бурзенко чилсэн хөлөө жийн, вагоны халсан банзыг ар нуруугаараа налаад аль болох тухтай суухыг оролдов. Галт тэрэг дугуйгаараа зам төмөр нэгэн хэмээр балбан зогсолтгүй өрнө зүг явсаар байхад Андрейн сэтгэл гэдрэг дорно зүг хандаж, саяхан мэт боловч одоо нэгэнт өнийн юм болсон зүйлийг эргэн санаж явлаа... 

	Андрей рингийн буланд хатуу дэр налаад сууж байлаа. Ширүүн тулалдааны хоёр үе өнгөргөжээ. Дасгалжуулагч Сидней Львович цацагтай цагаан алчуураар Андрейг хүчтэй сэвж байв. Түүний сэвэх болгон нь боксчны амьсгаагаа авахтай яг тохирно. Андрейн халуун оргисон нүүрт аятайхан сэрүү татна. Нэг минут амардаг ёстой гэвч нэг минутад залуу чийрэг бие бүрэн хүчээ авдаг. Секунд тутамд зарцуулсан хүч сэргэж, хөл хөнгөрөөд, гар чийрэгжээд, бие уян налархай шалмаг болно. 

	Андрей өнгөрсөн үеэ ийн бодлоо. 

	Энэ бол түүний рингд тоглосон сүүлчийн тоглолт байжээ. Ташкент хотын цирк пиг дүүрэн хүнтэй, тэр ч байтугай рингийн хажуугаар шалан дээр суусан хүн ч олон харагдана. Амьтан хүн тасралтгүй шуугилдана. Сүүлчийн ганц минутын амралт байсан бөгөөд Андрей, Сидней Львовичийн хичээнгүйлэн хэлж байгааг сонсож суув. Сидней Львович:

	— Цээжийг нь цохь. Цээж рүү нь доороос цохь, ойлгож байна уу. Цаадах чинь толгойгоо сайн хамгаалаад цээжээ сул орхиж байна. Бүр онгорхой байна. Доороос нь цохь гэж зөвлөнө. 

	Бурзенко инээмсэглэнэ. Тэрээр дасгалжуулагчийнхаа үгийг ойлгож байлаа. Үнэхээр ч хоёрдугаар үеийн тоглолтод эсрэг хүнийхээ толгой руу цохих гэж хэчнээн дайраад амжилт олоогүй юм. Андрейн бээлий эсвэл нөгөө хүнийхээ бээлий, эсвэл зориуд тавьж өгсөн уян хатан мөр, эсвэл бүр хий агаар цохидог байлаа. Эсрэг хүн нь цохисон гарынх нь доогуур бултахад Андрей хүчиндээ дээгүүр нь хий цохидог байв. 

	Харанга цохимогц Андрей ухасхийн босов. Сидней Львович аманд нь шүд хамгаалдаг резин зөөлөвч хийж өгөөд чийгтэй нүүрийг нь нэгэнтээ арчиж хойноос нь. 

	— Цээж рүү нь цохиорой! Доороос нь! гэж хэллээ. 

	Андрей толгой дохиод цааш алхахад өөдөөс нь Федор Усенков гулсан алхсаар ойртож явав. Федор, Андрейгаас зургаа ах, биеэр том сайхан, наян удаа тоглосон хүн билээ. Бүгд найрамдах улсын нэг бус удаагийн аварга боксчин ялна гэдэгтээ бүрэн итгэж байлаа. Усенков эрүүгээ зүүн мөрнийхөө цаана нуугаад холын зайнаас хэд хэдэн удаа угсруулан айхтар хурдан цохив. Усенков Андрейд аль болохоор ойртохгүйг хичээн ринг дотуур хөнгөхөн хөдөлнө. Ойрын зайнд юм уу дундын зайнд залуу боксчны хүнд гартай дайралдвал сайнаа үзэхгүй гэдгийг тэр мэднэ. Ер нь ч юундаа улайрах билээ? Эхний хоёр үед Федор оноогоор давуу болж авчээ. Энэ давуугаа одоо зөвхөн бататгах л хэрэг байлаа. Учир иймд Усенков уран арга хэрэглэн холын зайнаас зөөлхөн боловч хурдан шулуун цохилт хийж олсон амжилтаа улам бататгаж байв. 

	Нягт чихэлдэн суусан олон дүнгэнэн шуугилдаж хэдэн зуун хос нүд дөв дөрвөлжин рингийн тал талаас нь тусжээ. Тэрхүү чилийтэл татсан цагаан татуурган дотор бүгд найрамдах улсын аварга шалгаруулах тэмцээний үзүүр түрүү булаалдах тоглолт буюу хагас хүнд жинд хэн нэгдүгээр байр эзлэхийг шийдэж байсан үе билээ. 

	Гуравдугаар үеийн сүүлчийн хэдэн секунд өнгөрч байлаа. Усенков урьдын адил ойртон очсон Андрейгаас төвөггүй зайлан яг загас гараас мултрахын адил байв. 

	Тэгэхлээр нь Бурзенко холын зайнаас довтлохоор шийдэв. Усенков илүү туршлагатай, хөдөлгөөн хурц зөрүүлж цохихдоо айхтар хүчтэй тул энэ нь мэдээжийн хэрэг аюултай юм. Гэвч өөр арга байсангүй. Андрей эсрэг хүнийхээ дайрах үеийг нь тааралдуулан үл мэдэг зайлсхийж хашир өрсөлдөгчөө хий цохиулав. Дараагийн эгшинд Бурзенко гараа урагш огцом хурдан сунгаж толгой руу нь хэд хэд угсруулан цохилоо. Усенков хоромхон зуурт сэхээрч тохойгоо дээш өргөн бээлийгээрээ толгойгоо хаав. Энэ үед Усенковын цээж онгойлоо. Андрей чухамхүү үүнийг хүлээсэн билээ. 

	Андрейн цохилт санамсаргүй бөгөөд цахилгаан мэт хурдан байсан тул Усенков гараа алдлаад алгуурхан брезент дэвсгэр дээр уналаа. 

	Рингийн шүүгч гараа өргөн савлаж, 

	— Нэг хоёр... гээд л тоолж гарав. 

	Андрей яаралгүйхэн рингийн алсын буланд очоод цаашаа харан зогсов. 

	... гурав... дөрөв... гэсээр... найм хүртэл тоолох нь тодхон сонсогдоно. 

	«Арав» гэдэг тоо дуулмагц нам гүм байсан танхимд алга ташилт нэгэн зэрэг нижигнэлээ. Усенков ухаан орж, албын хүчээр өрөөсөн өвдөг дээрээ өндийн суугаад Андрей өөд гараа сарвайж. 

	— Андрюша, баяр хүргэе... гэж билээ. 

	Дараахан нь Андрейг рингээс гараагүй байхад биеийн тамирын хорооны дарга талархлын хөгжмийн аялгуу доор шагнал гардуулсан нь болор цом, бүгд найрамдах улсын аваргын алтан үсэгтэй цэнхэр хавтаст диплом хоёр байлаа. Нөхөд нь гар барьж баяр хүргэн боксын хорхойтнууд цэцэг бэлэглэв. 

	Андрейд баяр хүргэсэн хүмүүс дотор нэгэн үл таних бүсгүй байжээ. Хэрэв тэр бүсгүй арай түрүүхэн ирсэн бол амжилтдаа сэтгэл нь хөөрсөн Андрей анхааралгүй өнгөрчхөж болох байсан биз. Гэтэл тэр бүсгүй сүүлд ирээд дундаа том цагаан замбагатай улаан сарнай цэцгийн баглаа бэлэглэсэн байна. 

	Андрей хоёр гартаа болор цом аваргын диплом барьсан тул яах билээ? гэсэн байртай инээмсэглээд цэцгийг даруй авч чадсангүй. 

	Бүсгүй ч зовчихлоо. 

	Тэр хоёр тийм байдлаар хэчнээн удаан зогссоноо Андрей одоо болтол мэдэхгүй яваа юм. Магадгүй нэг секунд ч болсон байж болно, эсвэл бүр хэдэн минут ч байсан байж болно. Андрей бүсгүйн том нүдийг ширтэн яахаа мэдэхгүй байжээ. 

	— За, энэ цэцэг ав л даа гэж бүсгүй бишүүрхэсхийн хэлэхэд Андрей сая сэхээ орох шиг болж, 

	— Намайг хүлээж байгаарай гэж хэллээ. 

	Ингэж хэлмэгц бүсгүйд диплом цом хоёроо цэцэгтэй нь хамт бариулчхаад, өөрөө рингийн татуурган дээгүүр төвөггүй харайн гарч хувцасны өрөө рүү алга болов. 

	Андрей тун их яарлаа. Тэрээр маш залуу, нэг ч бүсгүй ингэж хүлээж байсан нь үгүй байжээ. 

	— Та бэлэн болов уу гэж бүсгүй асуугаад хоёр хацар нь улайв. Андрейн хацар бас л улайсан бололтой эхлээд чих нь, дараа нь хамаг нүүр нь халуу оргиж байгааг мэджээ. 

	Андрей, тэд хэрхэн циркийн байшингаас гарснаа санав. Бүсгүй асар том эрээн мяраан зарлалын хажууд ирээд алхаагаа удаашруулж, 

	— Би баруун гар тийшээ явна. Баяртай гэж хэлжээ. 

	— Таныг зөвшөөрвөл би хүргэж өгье гэж Андрей аяархан ам нээв. 

	Бүсгүй доошоо хараад:

	— Миний нөхөд аль хэдийн явчихсан гэж хэлэв. 

	Тэр хоёр Дорнодын Үнэн гэдэг гудамжаар уруудаж Воскресенскийн зах зээлийн мухлагуудын хажуугаар өнгөрч урт үргэлжилсэн банзан хашаа даган явав. Хэн хэн нь юм ярьсангүй явсаар «Ташкент» рестораны дэргэдүүр гарах үес Андрейн баг нэгт нөхөд: чиний ялалтыг энд баярлалдан тэмдэглэнэ гэсний нь саналаа. 

	Свердловын нэрэмжит театрын дэргэд ирээд бүсгүй зогсов. Бүсгүй нэг гартаа цэцгээ болгоомжтойхон бариад бөхийж нөгөө гараараа өрөөсөн туфлиэ тайлаад сэгсэрч дахин өмсөв. 

	— Чулуу орчхож гэж бүсгүй хэлэв. 

	Андрей хоромхон зуурт түүнд туслах хэрэгтэй, сугадаж тулах хэрэгтэй юм байна гэж бодов. Гэтэл яаж зүрхэлж биед нь хүрэх вэ? Тэгтэл бүсгүй, 

	— Аварга гуай танд нэр бий юу? гэж асуудаг байна

	Андрей барьц алдан аль түрүүн нэр овгоо хэлж танилцах ёстой байж шүү дээ гэж бодоод нэрээ хэлсэн болов. 

	— Намайг Лейли гэдэг гээд бүсгүй Андрейн тохойнд хальт хүрч, — Трамвай хүлээх үү? гэв. 

	Бүсгүйн намуун дөлгөөн ааш, үл мэдэг инээмсэглэх байдлаас эргэн тойрны бүх юм энгийн бөгөөд тод болох шиг болно. Андрей болгоомжлон Лейлийн тохойнд хүрэхэд бүсгүй гараа зайлуулсангүй тул зориглон сугадлаа. Энэ үед газар дэнсэлж, тэнгэр ниргээгүй, ер юу ч болоогүй нь хамгийн гайхалтай байж л дээ. Андрей санаа амран амьсгаа аваад цааш явсаар Ассакинскийн гудамж хүрэв. 

	— Би энэ рүү орно гэж Лейли өөрийнхөө гудамжны мухар руу айх мэт ширтэн хэлэв. Цахилгаан чийдэн бараг үгүй, дааман хаалганы дээрх бяцхан чийдэн гудамж гэрэлтүүлж хүрэхгүй байжээ. Явган замын ойролцоо шуудууны ус дуулдах төдий сэрчигнэн урсана. 

	— Бид хүрэх дөхлөө. Манайх зугаалгын газрын хажууханд байдаг юм гэж Лейли уучлал гуйх байдлаар хэллээ. 

	Андрей ийм хүнээс хагацах болсондоо харамсан алхаагаа саав. Бүсгүй битүүдээ нэг юм бодсон бололтой, ийш тийшээ сэрэмжлэн хараад, 

	— Энд шөнө их аймшигтай шүү. Би ганцаараа ер явдаггүй гэж аяархан хэллээ. 

	Андрей бүсгүйн тохойг чанга атгав. Ширмэн муна шиг хүдэр чийрэг булчин нь торгон цамцныхаа цаана зангиран гөвийхөд Лейли ихэмсэг байдлаар биеэ цэхэлж ийм хар хүүтэй яваа цагт юунаас нь айх билээ! гэж боджээ. 

	Зугаалгын газрын нүсэр том хаалганы харалдаа ирээд Андрей зогсож

	— Лейли, та надад зугаалгын газраа үзүүлээч гэж хэлэв. 

	— Зугаалгын газар ий! гэж бүсгүй яарах зуур асуугаад, — Одоо юу? Манайхан намайг хүлээгээд байгаа шүү дээ гэж хариулав. 

	— Бид удахгүй, түргэхэн үзээдэхье гэж Андрей хэллээ. 

	Андрей ингэж хэлээд хариу хүлээн сэтгэл догдолж байв. Энэ бүсгүйг дэргэдээ аль болох удаан байлгаад баймаар байжээ. Бас л хэдэн минут өнгөрөв. 

	— Бид гол хүрчхээд л эргээд ирье гэж бүсгүй гэнэхэн маягаар зөвшөөрлөө. 

	Шөнийн цаг хуучин цэцэрлэг тун сонин харагдав. Өмнө талын арсгар сарзгар өдөрлөгүүд нарийн жим дээр урт богино сүүдэр тусгаад, хар ногоон өнгөний наана байгаа баримлууд цайран харагдах нь яг амьд юм шиг, тэдэн рүү гараа сарвайгаад байгаа юм шиг байлаа. 

	Лейли Андрей хоёр биеийн тамирын талбай, хүүхдийн хотхоныг өнгөрч өргөн чулуун шатаар гол руу уруудлаа. 

	... Боксчны харц дээшилж хир торондоо баригдаж, сахал самбай нь ургасан нүүрүүдийг хармагц вагоны заамал банзан дээр дахин тусав. Тиймээ, тэр нөхдөө харсангүй. Түүний нүдний өмнө голын мяралзах усан дээр туссан хавирган сар үзэгджээ... 

	Тэр хоёр голын эргийн ялимгүй чийглэг зөөлөн зүлгэн дээр суув. Лейли юм ярьсангүй. Харин голын ус шуугин шаагин урсаж, түүнд туссан хавирган сар арзгар барзгартай алтан тах шиг болон харагдана. Эртний тахир махир уд модод урт нарийн мөчрөө өндөр нам эрэг дээгүүр сунган зарим нэг газраар ус шүргүүлжээ. Голын тэртээ талд Ташкентын хөдөө аж ахуйн машин үйлдвэрлэдэг үйлдвэрийн төмөр сараалжин хашаа, тэр хавийн том моддын дүрс бараантан сүглийнэ. Өндөр яндангуудаас багшрах утаатай хамт гал улалзана. Амьсгаа авахын нэгэн адил нэгэн хэвийн жигд нүргээн дуулдах нь завод ажиллаж байгааг илтгэх бөгөөд ер нь эл завод амрахыг мэддэггүй билээ. 

	Лейли... энэ бол яруу сайхан, сэтгэл шингээстэй нэр. Энэ нь дорно зүгийн нэр боловч бүсгүйн ээж орос хүн ажээ. Андрей бараг мартах шахсан дүрийг дахин санахын тулд нүдээ анилаа. Лейли гялалзсан хар гэзэг, тунасан цэнхэр нүдтэй сэн. Ягаан туяа татсан хөөрхөн бор царайтай сан. Тэр хэдийгээр узбек хүүхэнтэй адилгүй боловч угаасаа узбек хүн л байсан сан. Үүнээс хойш Андрей ийм олон өнгийг сайхан хослуулсан хүн ер үзээгүй билээ. Чухамхүү энэ л Лейлийн царайг улам сайхан болгосон юм сан. 

	Дараа нь юу болов оо?

	Дараа нь тэд удтал зэрэгцэн суужээ. Энэ бол Андрейн амьдралд тохиолдсон ганц сайхан үдэш байв. Гэвч Андрей үүнийг зөндөө удсан хойно хожим ойлгож билээ. Тэр хоёр юу ярьсан бэ? гэвэл мэдээжийн хэрэг боксын тухай ярьжээ. 

	— Та өнөөдөр тун сандарсан биз? гэж. Лейли асуув. 

	Андрей инээмсэглээд:

	— Хаанаас даа! Бокс гэдэг маань нервийн системийг бөхжүүлж хатуужуулдаг юм чинь. Танд гайхалтай санагдаж байгаа биз! Тэгвэл чухам дээрээ ийм шүү. Ринг дотор байгаа боксчин хүн, олон цохиуллаа ч гэсэн санаа сэтгэлийн тайвнаа хэвээр байлгаж чаддаг юм. Боксчин хүн ялъя даа гэж бодвол өөртөө төмөр мэт хөдөлшгүй тайван байх тэсвэрийг бий болгож чадсан байх хэрэгтэй... Лейли та, бокс тоглож байхдаа тайван байж сурсан хүн хаана ч байсан тухайн үеийн байдлыг зөв дүгнэж ялалтад хүрэх баттай замыг олох чадвартай байдаг гэж мэдэх хэрэгтэй гэж ярилаа. 

	Андрей улам яриандаа халж, 

	— Боксчин хүн бол шатарчин хүнтэй адилхан юм. Бокст шатрын нэгэн адил цохилт бүхний эсрэг хийх хамгаалалт, уран арга бүхний өөдөөс хийх хариу арга байдаг. Харин шатарчин хүн ээлжит нүүдлээ хийх хэдэн минут, тэр ч байтугай хэдэн цагийн завтай байдаг. Тэгвэл ринг дотор байгаа боксчин хүнд ээлжит дайралтаа хийх хэдхэн секунд, түүгээр ч үл барам секундийг хэд хуваасны нэгтэй тэнцэх тийм хугацаа ноогддог юм. Шатарчин хүн нэг удаа буруу нүүвэл бод алдаж болно, тэгвэл боксчин хүн алдсан алдааныхаа хариуг бие дээрээ амсана. За тэгээд... Ер нь сайн боксчин гэдэг бол холын зайнд гүйдэг хурдан хүн шиг хатуужилтай, сагсан бөмбөгч шиг хурдан, акробатчин шиг уян налархай, гимнастикч шиг нарийн хуваарьтай, мэргэн буудагч шиг анхааралтай байх ёстой. Бокс бол биеийн тамирын бүх төрөлд байдаг хамаг сайн сайхны нь өөртөө шингээсэн спорт юм. Хэрэв гимнастикийг «спортын ээж» гэдэг бол бокс зүй ёсоороо «спортын аав» гэж нэрлэгдэх ёстой гэж ярив. 

	Андрейг амьсгаагаа дарах гэж үгээ таслахад Лейли намуухнаар, 

	— Андрей, би харимаар байна гэж хэлжээ. 

	Бурзенко урьдын юмаа санаад инээмсэглэв. Тэр орой дахин хэзээ ч давтагдахгүй бөгөөд тэр бүсгүйг үнсэх нь байтугай тэврээ ч үгүй сүүлд дайсанд олзлогдон олзлогдтолоо түүнээс захиа авсаар явсан билээ. 

	Тэр хоёр долоо хоноод уулзана гэж болзсон байсан ч Андрейг цэргийн хэлтэс дууджээ. Андрей ийнхүү хугацаат цэргийн албанд татагдсан юм. Энэ явдал хэдийд болов оо? гэвэл аль эрт, бараг гурван жилийн өмнө. 1940 оны наймдугаар сарын эцсээр болсон юм санжээ. 

	 


ДӨРӨВДҮГЭЭР БҮЛЭГ

	 

	— Эхлээд энэ муу бөөст чехийг! гэж офицерын таних тэмдэгтэй гестапоч гар сунган, туранхай хоригдол руу чиглэн заалаа. 

	Тэр чех хүн Александрын хажууд зогсож байв. Чех хүний гар нь чичирч, шүд нь тажигналаа. Александр хүнд мэдэгдэхгүйгээр нуруугаараа цементэн хана түшиж байжээ. Тэр хана хүйтэн нойтон бөгөөд ингэж зогсох нь биед арай гайгүй, хамгийн гол нь хоёр өвдөг мэдээ алдраад байгааг тэсэж өнгөрүүлэхэд хэрэгтэй байв. Гэвч өвдөг өөрийн эрхгүй тахисхийгээд чичирнэ. Үхсэн ч нэртэй төртэй үхэх хэрэгтэй. Чекист хүн яаж үхдэгийг гестапынхан хараг! Намайг хэн болохыг эд мэдсэн шиг байна гэж бодно. 

	Тэр чех хүн рүү хоёр фашист ухасхийн хүрлээ. Улаан хамарласан өндөр чийрэг тэр хоёр ханцуйгаа тохойгоо хүртэл шамлажээ. Тэд чех хүний хувцсыг сурмаг гэгч нь тайчаад хүн тамладаг ширээн дээр авчирлаа. Цоож дуугарч модон даруулга чех хүний туранхай хөлийг ягштал дарав. Чех хүн яая ч гэх вэ дээ гэсэн байдлаар вандан дээр хэвтэж гараа сунгав. Фашистуудад номхон хүлцэнгүй байгаа нь сайхан санагдсан тул инээмсэглэцгээв. Гэвч нэг нь тэссэнгүй нуруу руу нь ёвроод авлаа. Тэр хүн тогтсон ёсыг эвдэхийг хүссэнгүй бололтой. 

	Дараа нь шар суран даруулга уг хүнийг өчүүхэн ч хөдлөхгүй болтол татагдсан хойно офицерын таних тэмдэгтэй гестапоч Александр руу эргэж орос украйн аялгууг арай ядан эвлүүлж

	— Чи бол оросын швайне! Эхлээд нүдээ сайн хар! Гут, гут! гээд оочин соочин шүдээ ярзайлган, — Дараа нь чиний ээлж! Юу гэдэг билээ, нох айн мал... бас дахин нэг үзнэ ээ! гэж хэлэв. 

	Фашистууд резин хоолой барьцгаалаа. 

	Анхны цохилтоос хөхөлбөр улаан мөр үлдэв. Удалгүй хүрэнтэж хавдлаа. Алуурчид яг л тосгоны төмрийн дархан шиг нэгэн жигд буулгана. Нэг фашист нь нарийхан томмол резинээр ороолгоход нөгөөдөх нь бүдүүн хоолойгоор цохино. Нарийн резинтэй нь зам заах мэт эхлэн цохиж мөр гаргахад нөгөө нь яг тэр газар нь цохиж, хүнд бүдүүн резинээ яг л лантуу шиг буулгана. 

	Хэдхэн минутад нөгөө чех хүн цохиж байхыг нь нэгэнт мэдэхээ болив. Фашистууд түүн дээрээс хүйтэн ус асгаж, дөнгөж амь орох төдий болмогц нь дахин тамлаж байлаа. 

	Александр битүү хилэгнэн шүдээ зууж зогсохдоо ай энэ гав гинжийг нь тасалдаг ч болоосой! Орос хүний нударга ямар байдгийг энэ муу улаан хамартад үзүүлэх юм сан! гэж бодож зогсов. Гэвч гарын гав гинж бат бэх агаад таслах гэж оролдох тутамд арзайсан төмөр шүд нь царвуунд улам гүн шигдэнэ. 

	Офицерын таних тэмдэгтэй гестапоч нүд алгасалгүй харж заримдаа Александрын байдлыг ажиглан, ёжтой инээмсэглэх зуур тамхи сорж байжээ. Тэр:

	— Эхлээд нүдээ сайн хар! Гут, гут! гэж хэлж байлаа. 

	Александр нөхрөө хэрхэн зовж байхыг харж байлаа. Тэр түүнийг танихгүй, урьд ер уулзаагүй боловч гестапынхан ингэж тамлаж байхыг нь үзвэл лав манай талын хүн байх нь гэж бодно. 

	Өнөөдөр тэднийг гурав дахиа тамлаж байна. Гурвуулд нь энэ хоёрыг хамт тамлахдаа нэг л маягаар, эхлээд чихийг нь, дараа нь орос Александр Позывайг тамлана. Зай завсаргүй цохисоор байгаад хоёр хонолоо. 

	Тэднийг Магдебургийн шоронд хорих лагериас авчирсан цагаас эхлээд энэ муухай ажил эхэлжээ. Фашистууд үнэний минь мэдэж, намайг таньсан гэж үү дээ? гэж Александр хардан бодно. 

	Александр нүдний булангаар германы даргыг харвал тамхиныхаа утааг цагариглуулан үлээж инээвхийлэн зогсож байв. 

	«Тун сайн болж байна! Одоо л энэ оросын хулхи нь бууж байх шиг байна. Шинэ маягийн «сэтгэхүйн зүйн урьдчилсан ажиллагаа» хэчнээн зөв болох нь харагдлаа. Маргааш байцаалт эхэлж болох боллоо» гэж тэр фашист бодно. 

	Нөгөө чех хүний хувьд тэр фашист юу ч бодсонгүй. Тэр бол зүгээр л сонгож авсан тохиолдлын хүн байжээ. Чех хүн еврей үндэстэнтэй ялимгүй адил байсан нь түүний буруу болжээ. Ийнхүү орос хүнийг айлгахын тулд түүнийг үхтэл нь зодсон байна... 

	Александр ганц хүн хорьдог өрөөнд байж байгаагаа сая мэдэв. Түүнийг хэрхэн зэрлэгээр зодсон, хэрхэн зодох ширээнээс буулгасан, яаж ус асгасан, хэдийд энэ өрөөнд авчирсныг мэдсэнгүй. Тэрээр тоо томшгүй олон бясаанд хазуулахдаа ухаан оржээ. Тэр булай шавж цусны үнэр аваад хамаг биеийг нь хазаж байлаа. 

	Александр байдаг тэнхээгээ шавхан модон шал дээгүүр эргэж хөрвөн тэр бясаануудыг няц дарахыг оролдов. Шөнө дундын хирд хэдэн хүн ирлээ. Өнөөх офицерын тэмдэгтэй гестапоч хэлмэрчээр дамжуулан, түрүүчийн зоддог бол зөвхөн эхлэл байсан хэрэв аминдаа хайртай бол чин үнэнээ хэлэх хэрэгтэй гэж хэлүүлжээ. 

	Гестапочийн ийнхүү хэлсэн оршил үг санасны нь шал эсрэг үйлчилж, Александрыг айлгаагүйгээр үл барам өөртөө итгэх итгэлийг нь улам бататгажээ. Тэр фашист үнэнийг мэдээгүй байлаа! Тэрээр Виттенберг Шмитенбергийн шоронд байсны нь адил Позывайг лагерь дотор фашистын эсрэг суртал нэвтрүүлэг явуулсан үймээн үл бүтэх явдал гаргагч «найдваргүй этгээд» гэж үзсэн байна. 

	Александр битүүдээ инээд нь хүрч сэтгэл нь уужрав. Харин хэдэн цагийн өмнө «урьдчилсан ажил» явагдаж байх үед миний амь өнгөрчээ, фашистууд үнэний минь нэгэнт мэдэж дээ гэж бодож байсан билээ. 

	Тэгэхэд өөрөөс нь юу ч асуусангүй, ердөө ч байцаасангүй шууд л цохиод байсан юм чинь. Ер нь дотоод явдлын ардын комиссарын газар юм уу сэргийлэхийн албаны хүн, чекистүүдийг ийм маягаар үхтэл зоддог юм. Тийм хүмүүстэй гитлерчүүд үг ярилгүй, зүгээр л зовоож алдаг байв. Харин байцааж эхэлбэл тэр хүний тухай юу ч мэдээгүй байна гэсэн үг билээ. 

	Байцаалт хэдэн өдөр үргэлжиллээ. Александр, оргохыг зохион байгуулах, фашистын эсрэг суртал нэвтрүүлэх ажлын аль алинд оролцоогүй хэмээн туйлбартай зүтгэж байв. Тамлуулсны дараа хөл дээрээ тогтож чадахгүй шахам байхдаа барьсан шугамдаа хатуу бат зогсож чаддаг байлаа. 

	— Чи улааны офицер уу? гэхэд нь

	— Биш, би цэрэг хүн. Сайн дурын энгийн цэрэг гэдэг байв. 

	— Сайн дурын гэдэг чинь юу вэ? гэхээр нь Александр тайлбарлаж өгнө. Ингэж хэд дахин тайлбарлуулдаг байлаа. Бүр хоёр, гурав дахин тайлбарлуулж байхдаа үгээ олохгүй түгдрэхийг нь хүлээдэг байжээ. 

	— Чи коммунист уу? гэхэд нь

	— Би хамтралчин, жирийн хамтралчин гэдэг байв. 

	Александр тэр фашистын их зантай маанаг царайг харахдаа өөрийн гараар даанч цөөн гитлерчүүдийг устгаснаа санаж ихэд харамсдаг байв. Хэдхэн сар л байлдсан юм чинь дээ! Цэрэг дайчилгаанд татагдахгүй учиртай байсан нь түүний сэтгэлийг барьж чадахгүй байжээ. Позывай фронт руу тэмүүлж, түүхийн хувь заяа шийдэгдэж байгаа тэр газар руу яарч байлаа. Тэрээр жинхэнэ цэрэгт татагдъя хэмээн өчнөөн төчнөөн өргөдөл цувуулсан боловч зөвшөөрөхгүй байсаар байгаад 1941 оны наймдугаар сард фронт төрөлх Киевт нь дөтөлсөн үед сая зөвшөөрсөн байж. Александр Позывай ийнхүү винтов бариад төрөлх хотоо хамгаалахаар босжээ. Дараа нь ухарсаар Днеприйн зүүн эрэгт гараад Борисполийн дэргэд тулалдаж, бүслэгдсэн... Бүслэлтээс гарч амжсангүй... Ийн олзлогдоод өргөст торонд орсон байна. Александр Дарница, Киев, Житомир, Славута, Ровно хотуудын хорих лагерь дамжиж, хүмүүс хэрхэн өлсөж өлбөрч үхэхийг, хэрхэн ухаан солиу болохыг хэрхэн өвчнөөр үхэхийг цөмийг нүдээрээ үзжээ. Бас ямар ч буруугүй гар мухар хүмүүсийг фашистууд хэрхэн аймшигтайгаар тамлан зовоохыг өөрийн биеэр үзжээ. 

	Тэднийг Ровно хотоос өрнө зүг Герман руу зөөж эхэллээ. Хорих лагериас мод бэлтгэлд гаргаад, сүүлээр нь заводод авчирсан байна. Гэвч зөвлөлтийн хүнийг дайсны нь тусын тулд ажиллуулж хэрхэн чадах билээ дээ!

	Заводод байх үед цэргийн олзлогдогсдын дунд найдвартай хүмүүс олдож, зохион байгуулалттайгаар хорлон сүйтгэх, тоног төхөөрөмж эвдэх, оргон зугтах болов. Оргоё гэсэн хүнд жаахан ч гэсэн хүнс хоол авах хэрэгтэй нь мэдээж билээ. Тэгвэл түүнийг хаанаас олох вэ? гэдэг асуулт байв. Шөнө нууц хуйвалдагчид хүнсний агуулахыг дайрлаа. Харуул манааг нь нам болгоод цоожийг нь эвджээ. Гэтэл тэр агуулахад ердөө л ганц шуудай муудаж ялзарсан загас байлаа. Тэр загасыг аваад эхний хэсгийн хорин долоон зоригтон тэр шөнөдөө орголоо. 

	Өглөө болмогц ингэж зохион байгуулалттай оргосон нь бөөн үймээн дэгдээв. Фашистууд идэвхтнийг эрж эхлэв. Нэгжлэг болж, Позывайн дэргэдээс муудсан загасны сүүл олдсон тул түүнийг барьж авчээ. Тэр сүүл Позывайн гэм буруутайг илтгэсэн цорын ганц баримт болов. Гэвч загасны тасархайг өөр хоригдлуудаас ч олжээ. 

	Офицерын тэмдэгтэй гестапоч их л бухимдан хорсоно. Байцаалт санаснаар нь үр дүнтэй болсонгүй. «Сэтгэхүйн зүйн урьдчилсан ажил» хүссэнд нь хүргэсэнгүй. Позывайг тамлах өрөөнд орууллаа. 

	Гурван өдөр, гурван шөнө тэр аймшигт явдал үргэлжлэв. Гэвч чекистийн зориг түүнээс хүчтэй байсан тул тамлагааг тэвчээртэй давав. 

	Хэдий тийм боловч гестапоч түүнийг орголт зохион байгуулсан хүний нэг гэж итгэсэн хэвээрээ байлаа. Тийм учраас Позывайг хуучны шалгарсан сайн аргаар дахин нэг туршихаар шийдлээ. Энэ нь эрүүгийн хэрэгтэн байгаа өрөөнд оруулах явдал байв. «Хэрэв энэ хүн улс төрийн хэрэгтэн биш бол цаад луйварчид хүлээж авна, харин үнэхээр улс төрийн хэрэгтэн бол эдний хооронд мөргөлдөөн гарна» гэж тэр герман бодсон байж. 

	Александрыг дөнгөж ухаан ормогц гестапынхан хорих өрөөнд нь орж ирээд, 

	— Бос! гэлээ

	Александр шүд зуун аяархан босоход нүд нь маналзаад, үзсэн юм алаглан солонгорч өчүүхэн хөдөлсөн ч хамаг бие нь тэсэхүйеэ бэрх өвдөж байлаа. «Уначихгүй л юм сан» гэж тэр бодно. 

	Түүнийг нийтийн өрөөний хаалгаар дотогш түлхэв. Алуурчид өөр юу сэдсэн байх нь вэ? Позывай арай ядан хөл дээрээ тогтож байхад тал талаас нь хэдэн арван нүд зэрэг ширтэв. Тэр бяцхан өрөө пиг дүүрэн хүнтэй, хоригдлууд тагтан дээр ч, шалан дээр ч суух нь сууж, хэвтэх нь хэвтсэн харагдана. Үл бүтэх улсад байдаг гар хөлийн дохио зангаа, нүүр амны хөдөлгөөн илтэд үзэгдэхэд Позывай ярвайсхийн эрүүгийн хэрэгтнүүд болохыг танилаа. Гестапынхныг хуурч дөнгөсөн нь одоо тодорхой болжээ. 

	Тэгтэл дээд тагтан дээрээс нэгэн өндөр хоригдол дэвхрэн буугаад хааш яаш алхалсаар Позывайн өөдөөс ирлээ. Тэр хүний гадаад байдлыг харвал туйлын таних дүр шиг санагдав. Александр ой ухаанаа шавхан байж нягтлан бодох зуур нөгөө хүн нуруугаа үүрч алцайн зогсоод толгойгоо ялимгүй гилжийлгэн эгц өөдөөс нь ширтэв. Тэр этгээд:

	— За хө, уулзах шив дээ? гэлээ. 

	Александрын нуруу руу хүйт даагаад явчихлаа. Тэр хүнийг танилаа! Тэр хааш яаш алхаа, толгойгоо гилжийлгэх байдал, сөөнгөдүү дуу, зэвүү хүрэм инээмсэглэх тэргүүтэн ганцхан хүн, Киевийн их гарын луйварч Паровозд байхаас өөр хэнд ч байхгүй билээ. Паровоз олон удаа баригдсан, эхлээд гурван жилээр, дараа нь таван жилээр, сүүлд нь долоон жилээр таслагдаж байсан хүн... 

	— Таньж байна уу? гэж тэр асуулаа. 

	Танилгүй яах билээ дээ? Ийм учрал сайны ёр яавч биш байлаа. Одоо яах вэ? Одоо Александрын араас хаалганы нүхээр хөдлөх бүрий нь ажиглаж байгаа шүү дээ. Гэтэл өмнө нь... Зөвхөн энэ хоёрын алиных нь гарт үхэхээ сонгох л хэрэг үлдэж байна... 

	— За, чи яагаад дуугүй байна? Аль эсвэл хоёр жилийн дотор мартаж амжаа юу? гэж Паровоз асуулаа. 

	Тиймээ, тэр явдал хоёр жилийн өмнө наймдугаар сарын бүгчим халуун өдөр болж билээ. Женька Паровоз ээлжит ялаа эдлээд Киевт ирсэн үе байж, тэр хоёр Крещатикийн талбай дахь пивоны газар дайралдсан юм. Александр түүний хажууд суугаад пиво захиалж, 

	— Яасан айхтар бүгчим өдөр вэ, тийм үү? гэж асуусан юм. 

	Тэгэхэд Паровозын нүд онийж, биеэ хураагаад үсрэх гэж байгаа бар шиг болоод хэд дахин өндөлзсөн боловч сандал нь соронзонтой болсон юм шиг хөдөлгөсөнгүй. Эцэст Паровоз тэссэнгүй. 

	— Та надаар яах гээд байна? гэж билээ. 

	Паровоз одоо намайг дахин барих нь гэж бодсон байж. 

	— Женя, чиний амьдрал тун тусгүй байна. Яая гэх вэ дээ, мөн тоогүй байна! гэж Позывайн хэлсэн намуухан үг тэр сайн эрийг номхруулан гар мухарлажээ. Паровоз суудал дээрээ тогтож ядан, биеэ өмгөөлж нэг үзэж, ялаас суллагдаж ирээд ажилд орсон тэгээд цалингаа буухлаар энэ пивоны газар орлоо гэж худал хэлж нэг үзжээ. 

	— Та ёсыг бодож архи уух сан болов уу? Нөхөр төлөөлөгч өө! гэж түүнийг хэлэхэд

	— Архи гэдэг чинь зааныг унагаж чадна. Харин чи хуучнаа л орхимоор байна... Амьтан хүн ямар сайхан аж төрж байгааг хар л даа. Чи тэднээс юугаараа доор юм бэ? Бод. Сайн бод. Үнэндээ тун тусгүй байна шүү гэж Позывай ярьжээ. 

	Паровоз архиндаа гар хүрсэнгүй. Позывай ингэж эхлээд ноцтой ярианд оржээ. Сайн эр толгойгоо хэнэггүй ганхайлгаад хэлсэн болгоны нь дуулахгүй байгаа юм шиг байв. Гэвч Позывай бодсоноо цөмийг нь хэлж авчээ. Паровоз хэлсэн үгийг минь нэгд нэгэнгүй дуулж байна, хөдлөх бүрий минь ажиглаж байна гэдгийг Позывай бүрэн мэдэж байсан юм. 

	Ер нь Позывай хатуу, нухацтай хүн байв. Эрүүгийн хэрэгтнүүд түүнээс айдаг ч түүнд байцаалгахдаа цаанаа дуртай байдаг байсан юм. Тэд Позывайн үнэнч шударга, энгийн байдалтайг мэднэ. Олон хүн ингэж ярилцсаны дараа юм уу ялын хугацаа дуусгаад үнэнч амьдралын замд орсон билээ. Хэчнээн хулгайч, луйварч байсан хүнийг ажилд оруулж, зан байдлыг нь тодорхойлон дааж авдаг байв аа!

	Гэвч Женька Паровозтой яаж ч болсонгүй. Тэр хоёр хэд хэдэн удаа ярилцаж «Ажил хийх үү, тэгвэл би чамайг дуртай заводод чинь оруулна. Сургуульд орох бол ороход чинь тусална» гэж Александр хэлдэг байлаа. Гэтэл Паровоз засаршгүй байжээ. Тийнхүү тэр хоёр эцсийн удаа гэмт хэрэг үйлдсэн газар дайралдсан юм Ингэж улаан нүүрээрээ учрах үес луйварчны гарт хутга гялсхийжээ. Гэлээ ч гэсэн «самбо» барилдааны мэх зэвсгээс хүчтэй тул хутгаа булаалгаж, өвдсөндөө нүүрээ ярвайлгасан Паровоз нэг сайн амьсгаа аваад, 

	— За, за, намайг аваачигтун... гэсэн юм. 

	Гэтэл энэ хоёр дахин энд учирчээ. Одоо түрүүчийн үүрэг нь солигдсон мэт байв. Женька Паровоз эгдүүтэй инээмсэглэж, 

	— За байз, би чамайг одоо яая даа? гэлээ. 

	Позывай хариу хэлсэнгүй, дуугүй л байв. 

	Женька асуултаа давтаж, 

	— Чи яагаад дуугүй байна? гэв. 

	Тэгэхэд Александр зөвхөн ганц Паровозд дуулдахаар аяархан, 

	— Чи орос хүн л юм бол яахыгаа өөрөө мэднэ биз гэж хэлжээ. 

	Луйварчны царай хувьсхийлээ. Энэхүү энгийн хэдэн үг түүний ухамсарт хүрсэн бололтой. Паровоз хоёр хуруугаа амандаа хийгээд учиргүй чанга шүгэлдлээ. Хоёр залуу хэрэгтэн ухасхийн босоцгоож түүнд нялганах байдалтай хүрч ирэхэд, 

	— Алив энэ этгээдэд талх, бантан өг! Бушуул, муу нусгайнууд!» гэж зандрав. 

	Офицерын тэмдэгтэй гестапоч нүүрээ үрчийлгэлээ. Тэрээр хаалганы нүхээр хэрхэн Позывайд тагтан дээр суудал гаргаж, зүсэм талх бариулаад аяга бантан авчирч өгөхийг нь харсан байна. Уг нь энэ хүн гэмт хэрэгтний ертөнцийг нэртэй мэддэгт тооцогддог байв. Гестапоч хаалганаас холдоод нулимж, 

	— Шлиссенбургийн гестапод ёстой нэг усан тэнэгүүд байдаг юм байна даа! Эрүүгийн хэрэгтнийг улс төрийн хэрэгтнээс ялгаж чадахгүй байх гэж дээ гэж өөрийн туслагчид хэллээ. 

	Энэ үед хорих өрөөнд Паровоз, Александрыг өөрийнхөө хувь талхаар дайлах зуураа

	— Битгий ай, би чамайг барьж өгөхгүй! Хэлсэн л бол гүйцээ! Энэ бол шал өөр юм шүү дээ... Май гар барья! гэж шивгэнэжээ. 

	Александр үнэн сэтгэлээс баярлан түүний гарыг атгав. 

	Фашистууд эрүүгийнхнийг зорилгодоо ашиглаж, лагериуд руу харгалзагчаар явуулж бас тагнуулын сургуульд илгээдэг байсан юм. Үүрээр Женька Паровоз болон түүний нөхдийг аваад явлаа. Удалгүй Александрыг аваачихаар иржээ. Одоо л буудах нь дээ (Гэж Александр бодов. Түүний уншсан бүх романд заавал үүрээр цаазалсан байдаг байжээ. 

	Гэтэл Александр андуурчээ. Түүнийг галт тэрэгний буудал дээр авчраад пиг дүүрэн хүн чихээстэй вагон руу түлхчихлээ. 

	Александр эргэн тойрноо харвал хоёр давхар тагтны дээр нь ч, доор нь ч, шалан дээр газар сайгүй хүн суусан хэвтсэн байлаа. Цуваа хөдлөв. Ингээд бүх замын турш зогсож явах хэрэг гарах нь уу? гэж Александрыг бодон байтал, 

	— Хөөе, найзаа, наашаа алх гэж нэгэн хүн дуудав. 

	Хананы наана нэгэн өвгөн хэвтэж байснаа өндийн сууж, суудал гаргаж өгөв. 

	— Суу, найз аа гэхээр нь

	— Баярлалаа гэж Позывай хэлээд уухайн тас хажууд нь суулаа. Балбуулсан бие нь мэдээ алдран өвдөнө. 

	— Хаана ингүүлэв дээ, найз минь? гэж тэр өвгөнийг асуухад, 

	— Хадам ээжийнд гэж Александр санаа алдан хэлээд няцархай уруулаараа инээмсэглэхийг оролдов. 

	— Тэгвэл чи бид хоёр нэг айлын хүргэн байх нь ээ. Би бас тэднийд очсон. Арай голтой үлдсэндээ гэж нөгөө хүн хариулжээ. 

	Александр тэр хүний нүүрийг сайн харвал өвгөн хүн биш байлаа. Түүний зовлон бэрхийг үзсэн, битүү шар сахал үс болсон нүүрт нь галтай залуу тунгалаг цэнхэр нүд гялалзаж байв. 

	— Танилцъя. Намайг Леня, Леонид Орлов гэдэг гэж тэр хүнийг хэлэхэд

	— Александр хэмээн Позывай нэрээ хэлээд

	— Хааш нь аваачиж явааг чи мэдэв үү? гэж асуув. 

	— Мэднэ ээ. Удаан үхдэг газар, Бухенвальд руу аваачиж яваа юм гэж Орлов гунигтайхан мушилзаж хэллээ. 

	Аврагдах найдвар нь утаа шиг замхарсан тул Александр баргар царайлав. Үхлийн томоохон лагерийн нэг Бухенвальдын муу нэр фашистын нутгаас гадагш аль хэдийн түгэн дуулдсан билээ. 

	 


ТАВДУГААР БҮЛЭГ

	 

	Дөрвөн өдөр, дөрвөн шөнө зовохын ихээр зовон аялав. Өдөр нь бүгчим халуун, шөнө нь гэрэлтүүлэгч пуужингийн гэрэл чичивгэнээд, вагоны төмөр дээвэр дээгүүр тахтай гутлаа тас тас хийтэл алхах, автоматаар буудахаас өөр юм үл үзэгдэнэ. Буу дуугарах болгонд хүмүүс давхийн цочиж, юу болоо бол! хэмээн чих тавьцгаана. 

	Усман гэдэг туркмен хүн улам дордсоор явлаа. Андрей түүний төлөө чадах бүхнээ чадлынхаа хирээр хийж явав. 

	— Бурзенко, чиний ээлж боллоо, оч гэж Иван Иванович хэлэв. 

	Андрей гарынхаа араар хөлөрсөн духаа арчаад тагтнаас бууж нөхрийнхөө сул болсон биеийг хоёр гараараа эвтэйхэн өргөж шалан дээр хэвтсэн хүмүүс дээгүүр алхсаар хаалган дээр ирлээ. 

	Хавчиг нүүрт монхор цэрэг гайхан толгой сэгсэрч, 

	— Чи хө! Дахиад л өөрийнхөө ээлж өгөх нь үү? Ай-яа-яа... Биеэ бод, цаадах чинь тэртэй тэргүй... удахаа больсон... гэлээ. 

	Андрей түүнийг айхтар сүрхий ширвэн харсан тул тэр цэрэг дорхноо дуугаа татав. 

	Усманыг хаалганы дэргэд аятайхан хэвтүүлэхэд нь Иван Иванович Андрейд туслалцав. Туркмен хүн сууж чадахгүй тул хажуу тийшээ ганхан унана. Тэгэхэд Андрей баруун гараа суга доогуур нь оруулаад солгой гараараа Усманы толгойг хаалганы завсар тушаа ойртуулан барина. Цэнгэг агаар хацар нүүрийг цохиход Усман амаа ангайж цэвэр агаар том томоор шуналтайяа залгилна. Усман ингэсээр ухаан орж тамиргүй гараараа Андрейн хүзүүгээр тэврэв. Түүнд ингэж суух нь эвтэйхэн байжээ. 

	— Баярлалаа... сог бол... гэж тэрээр мөн л орос туркменээр хольж хэлнэ. 

	Галт тэрэг гэнэт тоормосолж эхлэв. Тэрэгний донслох болгонд Усманы толгой хаалга цохих тул Бурзенко нөхрийнхөө хацар, хаалганы халсан банз хоёрын завсар гараа оруулж цохилтыг зөөлрүүлнэ. Дахин хэд хэд донслоод цуваа зогслоо. Чив чимээгүй болмогц цуваа харгалзагчдын чанга чанга командлан захирах нь дуулдав. Тэгснээ дахиад чимээгүй боллоо. 

	Вагон дотор аймаар чимээгүй болоход цөм л түгшүүлэн чимээрхэцгээв. 

	Ингэсээр бүтэн хоёр цаг болов. 

	Пельцер тагтан дээр өндийж аяархан

	— Та минь дуу дуулах уу, аль яах вэ? гэв. 

	Хэн ч түүнд хариу хэлсэнгүй. 

	Галт тэрэгний толгой талаас тосон зам дээгүүр тахтай гутал тас тасхийн алхлан ирэх чимээ сонсогдож, германаар үг хэлэлцэх нь хагас хугас дуулдав. 

	— Ирлээ! гэж нэг нь хэлэхэд цөм Пельцер лүү эргэж

	— Алив орчуулаарай... гэлцэв. 

	Өвгөн хаалганы завсарт чихээ наагаад удтал чагнаж чагнаж, 

	— Биднийг буулгах нь байна гэлээ. 

	Мухрын буланд нэгэн хүн Дуу алдлаа. Усан цэрэг босож, 

	— Газардах шив дээ... гэж хэлэв. 

	Цаг сунжирсаар л байв. Нэг минут гэдэг нэг бүтэн үе шиг л байжээ. Тэгтэл дахиад л германаар захирах зандрах дуулдаад хаалга хяхтнан онгойж, лүг лүг хийтэл юм цохих, хүн хашхирах... сонсогдлоо. 

	— За нөхөд минь, гадаад газар гэдэгтэй танилцахад бэлтгэгтүн. Зөвлөлтийн хүн гэдгээ санах хэрэгтэй. Энэ нэрийг өндөрт өргөж явагтун! гэж Иван Иванович хэлэв. 

	Цоож дуугарч, тэдний байгаа вагоны хаалга дэлгэгдлээ. Нарны гэрэл гэнэт нүүрт тусаж, цэв цэлмэг тэнгэр харагдав. Цэнгэг агаараар гэнэт амьсгалахад хүмүүсийн толгой эргэнэ... 

	— Гар! гэж герман хашхирав. 

	Энэ тушаал даруй биелэгдэж, Андрей Усманыгаа сугадсаар болгоомжтойхон газарт буув. 

	Таваарын талбай дээр бусад вагоны хоригдлууд цөм гарсан харагдана. 

	Газар дээр гишгэхэд юутай сайхан байв аа? Хөлийнхөө уланд хатуу газар мэдэрч зогсох, алхах, гүйх, бас амьсгалах, ухаан мансуурам цэнгэг агаараар цээж дүүрэн амьсгалах хэчнээн аятайхан гэх вэ?

	Бурзенко наранд сарган байж ойр тойрныг, харав. Баруун гар талд төмөр замын буудлын саарал байшин үзэгдэж, ногоон цэцэрлэгийн дундаас улаан туйпуун оройтой шовх шовгор байшин харагдлаа. Зүүн гар талд том том чулуун агуулах байв. Хотын эргэн тойронд өндөр уулс сүндэрлээд хар ногоон харагдах тэр уулсын шилмүүст мод битүү ургасан оройнууд нь. олзлогдсон тэднийг муухай харж, үсээ арзайлгаад байгаа замба зараа шиг санагджээ. 

	«Бүх юм харийн, үл мэдэгдэх ажээ. Герман гэдэг энэ байх нь. Манай оронд гал үхэл аваачсан тэр хүмүүс энд төрж өссөн байх нь. Заналт дайсны эх орон, ичээ нь энэ байх нь» гэж Андрей бодож зогсов. 

	Хоригдлуудыг жагсааж тооллоо. 

	Сахал амаа цэмбийтэл хуссан ягаан царайтай, цэвэр саарал цамцтай герман дарга нэгэнтээ хараал тавиад вагон руу оров. Тэгснээ тэр даруйхан алчуураараа хамраа тагласаар гүйж гараад

	— Балиар хар оросууд! гэж зүхэн хүүрүүдийг гарга гэж тушаав. 

	Дөрвөлжин эрүүтэй шар ахлах цэрэг хоригдлууд руу ойртон ирж усан цэрэг, Сашка Песовский хоёрыг автоматаар ёврон. 

	— Бушуул! гэв. 

	Костя, Сашка хоёр хүүрийг эвтэйхэн гаргаж ирэхэд тэр дарга хүүрийг хөлөөр нь зогсоогоод барьж байцгаа гэж тушаалаа. Дараа нь дарга, хоригдлуудын тоог дахин авч цөм бүрэн байсанд нэлээн баярлав бололтой. 

	Энэ үед хоригдол зөөх гэж тусгайлан төхөөрөмжилсөн өндөр төмөр тэвштэй урд тал нь мухар машинууд ирэв. Энэ машинд суухдаа зөвхөн жолоочийн бүхээгээр дамжин орно. 

	Машинд оруулж эхэллээ. Фашистууд бууны бөгсөөр түлхлэн яаруулж, үхсэн юм уу биеэ аваад машинд орж чадахгүйг нь нэг ачааны машины төмөр тэвшинд чулуудахыг нөгөө дарга тушаажээ. 

	Бурзенко Усманыгаа гар дээрээ өргөж явсаар орох ээлж нь болов. Гэтэл нөхрөө оруулах боломж түүнд олгосонгүй. Дарга ойртон ирэхэд, 

	— Энэ миний дүү, өвчтэй байгаа юм. Авч явахыг... гэж Андрей учирлаж эхэлтэл үгийг нь гүйцэд анхаарсангүй. 

	Герман дарга сурмаг маягаар лакадмал түрийнээсээ суран ташуур гаргаж ирээд ганцхан далайж ороолгоход боксчны нүүрэн дээгүүр улаан хүрэн мөр үлдэв. Яг энэхэн үед хоёр цэрэг Андрей руу гүйн хүрч ирсэн нь тэднээс архи ханхалж байлаа. Цэргүүд түүнээс Усманыг зэрлэгээр угзран авч, инээлдэн, үхэж буй туркмений хөл гараас нь тэлээд, савлаж хөнгөхөн биеийг нь машины тэвш давуулан шидэж орхилоо. 

	«Муу араатнууд!» гэж хашхирмаар Андрейд санагджээ. 

	Дахиад командлах захирах дуулдаж, машин хойно хойноосоо цуван хөдөллөө. 

	Төмөр тэвшинд зай муутай, хоригдлууд бие биедээ шахаж явган суужээ. Хааш нь аваачиж байгааг хэн ч мэдсэнгүй. Өндөр тэвш ийш тийшээ харах аргагүй болгосон тул зөвхөн дээр үүлгүй цэлмэг тэнгэр нүд гялбуулна. Андрей юу ч сонссонгүй, битүү ууртаа баригдан уруулаа зууж: «Муу нохойнууд! Амьд хүнийг... Ай, Усман минь!» гэж хэлж явав. 

	Машин нуман дээрээ намалзсаар уул өөд өгсөв бололтой. Замын тохой юм уу, уруудах үед нов ногоон шилмүүст мод битүү бүрхсэн уулын орой, зурвасхан тариалан байхыг хоригдлууд хальт хульт харна. 

	Барагцаалбал хагас цаг яваад машин зогслоо. 

	— Газардлаа гэж Костя усан цэргийн үгээр хэлэхэд

	— Муугүй л хэрэг. Өнөөдөр идэх юм өгөх ч юм билүү гэж Сашка Песовский хэлэв. 

	— Гар! Бушуул! гэж хашхирах сонсогдлоо. 

	Машинаас буумагц хоригдлуудын харсан зүйл бол өндөр гэгчийн хөшөө байв. Цементэн суурин дээр уулын чулууг тийм гэх хэлбэр дүрсгүй овоолон сүндэрлүүлжээ. Тэр чулуун дээр сийлсэн бичгийг хараад

	— «1934 онд босголоо. Хайль Гитлер!» гэж Пельцер чангаар уншив. 

	Хоригдлуудыг хөшөөний дэргэд цуваа болголоо. Хүүрийг нэг газар тусгай овоолоход Андрей амьтай байгаа Усманыг авах гэтэл германчууд нүүр нүдгүй балбаж, 

	— Гэдрэг ээ! гэв. 

	Хөшөөний дэргэдээс зам уул өөд өгсжээ. Замын хоёр талаар ногоон цэцэрлэгийн дундаас өндөр нарийхан цонх, шовгор дээвэртэй байшингууд бараантан харагдана. Өмнө нь яг уулын оройд гэмээр газар хуаран байшингууд том авдар шиг навтайн үзэгдэж, ойролцоо нь гарааш, СС-ийнхний хоолны газар байв. Хоолны газрыг үнэрээр нь мэдсэн бөгөөд Сашка унхиадаж, 

	— Халуун хоол байна. Гахайн махтай шүү. Мөрийцсөн ч болох байна! гэж хэлэв. 

	Гэвч мөрий тавих хүн гарсангүй. 

	Нэгэн салаа цэрэг тахтай гутлаараа тав тэв хийлгэн нэгэн жигд алхалсаар хүрч ирэв. Тэд цөм тарган цатгалан, малигар царайтай ажээ. Костя Андрейг тохойгоор нударч, болгоомжтой бай, СС ийнхэн ирлээ! гэж сануулав. СС ийнхнээс олон хүн бор саарал нохдыг урт сураар хөтөлсөн нь ноход туйлдсан хүмүүс рүү зүтгэн, аймшигтайгаар архиран явлаа. «Ийм юмтай амархан учраа олохгүй нь аргагүй юм байна» гэж Андрей бодно. 

	СС ийнхэн хоригдлуудыг бөөн бөөн жагсааж хэсэг бүлэг болгов. Олон хоригдол юу гэж байгааг нь ойлгохгүй байсан тул бороохойгоор тун сүрхий жанчуулав. 

	Дэд хурандаа Иван Иванович Андрейтай нэг бүлэгт хуваагдсангүй. 

	Хоригдлуудыг тав таваар нь эгнээ болгоод хоёр талаар нь мод тарьж цагаан чулуугаар зассан өргөн замаар лагерь руу явуулав. Тэдний өмнө ямархан нэгэн бөөн овоо үзэгдэнэ. Ойртон очсон хойно үзвэл Андрейн нуруу руу хүйт оргилоо. Тэр нь гурван давхар байшингийн дайтай өндөр овоолсон муусайн модон улавч, шаахай, эмэгтэй хүний туфли байв. Хоригдлууд чимээгүй болов. Энэ гутлууд цөм одоо нэгэнт байхгүй болсон хүмүүсийнх гэдгийг дор бүрийдээ ойлгож байлаа... 

	Зам явсаар хар ягаан хоёр өнгийн гантигаар өнгөлсөн том гулдан хаалганд тулав. Хаалган дээр Бухенвальдын сүлд тэмдэг чулуугаар хийсэн шар шувуу байхыг Андрей харлаа. Түүнээс арай доохно нэгэн бичиг байсан тул Андрей Одесса нутгийн хүнийг сэмхэн нударч, 

	— Орчуулаарай гэв. 

	Пельцер дээшээ харж аяархан, 

	— «Чиний үйл ажил буруу ч байсан зөв ч байсан манай төрд ч падгүй. Гиммлер» гэж уншив. 

	Хоригдлууд бие биеэ харав. 

	— Эдний «шинэ дэглэм» гэдэг нь энэ байх нь гэж Андрейг дуу алдахад, 

	— Чимээгээ, битгий адарла, тэргүй бол чамайг дэгээнд өлгөнө шүү гэж Костя боксчны ханцуйнаас дугтарч хэлэв. 

	Гулдан хаалганаас хоёр тийшээ вааран дээвэртэй намхан бахим туйпуун байшин нэвсийж, зүүн гар талд байгаагийн жижигхэн цонх төмөр сараалжтайг үзвэл хатуу шорон гэдэг нь хүн бүхэнд ойлгомжтой байв. Харин баруун гар талынх нь өндөр цонхтойг үзвэл албан газар бололтой. Гулдан хаалган дээгүүр хоёр талын байшинг холбосон хоёр давхар дөрвөлжин цамхаг байна. 

	Түүний доод давхрын цонхноос пулемёт, хурдан их бууны амнууд мухайлдан цухуйж, хоёрдугаар давхарт нь том гэгчийн цаг байлаа. Тэр цамхаг гурвалжин шовх оройтой, орой дээрх шовгорт нь хас тэмдэгтэй фашистын туг салбаганаж харагдана. Андрей өөр юу харав? гэвэл өөр хорих лагерьд байдаг л юмнууд байв. Энэ нь төмөр бетоноор хийсэн шургааг ярайгаад, дунд нь өргөст төмөр утас зай завсаргүй шахам хэрсэн, бас өндөр өндөр манааны шовгор шар элс асгасан хянах зурвас, өргөст төмөр тор юм. 

	Малгайгаа авах команд сонсогдож. 

	— Мютцен ап! гэх нь дуулдлаа. 

	Энэхэн эгшинд СС-ийн дарга хамгийн нүүрт зогссон хоригдлын малгайг ховх ташуурдав. Андрей, бас бусад хоригдол малгайгаа бушуухан шүүрч авлаа. Герман дарга арзгар шар шүдээ ярзайлган ташуураа зангаж:

	— Энэ бол миний хэлмэрч! гэж хэлэв. 

	Өлсөж ядарсан хүмүүс номхон зогсож эгнээндээ зэрэгцлээ. 

	Пельцер эгшин зуур алхаагаа удаашруулж төмөр сараалжин дээрх бичгийг хараад, 

	— «Эдэм дас зайне» -«Өөрөө өөртөө эзэн» гэж орчуулан уншлаа. 

	Бурзенко хэдийгээр арьсны үзлийн номлолыг мэдэхгүй ч гэсэн үүгээрээ фашистууд юу гэж хэлэх гэсний нь зөв ойлгожээ. Гитлерчүүд «дээд арьстан» дэлхийг захирах ёстой, бусад бүх хүн «доод арьстан» учир үүрд боолчлогдож бүх насаараа шорон гянданд байгаад эцэст өргөст торон дотор үхэх ёстой гэж үздэг байжээ... 

	Лагерийн захиргааны бага шиг довжоон дээр цаанаас гурван хүн гарч ирсэн нь лагерфюрер Макс Шуберт цувааны дарга Фишер, Кушнир-Кушнарев гурав байлаа. Хоригдлууд чимээгүй болов. 

	Лагерфюрер Макс Шуберт инээвхийлэн өндөр ёлтгор оройтой саравчтай малгайгаа авч цагаан алчуураар халзан толгойныхоо хөлсийг арчив. Түүний гялаан халзан нь наранд гялалзахыг Андрей үзээд СС-ийн ахмадын халзан толгой ферган нутгийн намар эрт боловсордог бяцхан шар шийгуаг санажээ. Нөгөө нэг зэрлэг араатан санагдуулам дарга нь гар урт, дух доортой агаад үс нь өтгөн хөмсөгнөөс эхлэн битүү ургасан юм шиг харагдана. Ийм хүний гарт орвол амьд гарна гэж саналтгүй юм хэмээн Андрей бодлоо. Ялтны судалт хувцастай гурав дахь хүнийг анхааран ширтвэл ямархан нэгэн орос хүний танил царай харагдах шиг болов. Кушнир-Кушнарев том шүд гарган инээвхийлсээр хоригдлууд руу хүрч ирэв. Түүний ойртон ирэхэд хянуур хүйтэн харцтай жижигхэн нүд нь нүдэнд хүйтэн харагдахыг Андрей сайтар ажиглаад мэдлээ. Кушнир-Кушнаревын тийм нүд заапайсан аманд нь үргэлжид тодрон байх инээмсэглэлтэй ер тохирохгүй байлаа. Өвгөн гараар тэмтэрсэн юм шиг тэр нүдээрээ хоригдол болгоныг алгасалгүй цоо ширтэн, хүний сэтгэлийн хамаг нандин бодлыг таахыг оролдох мэт байснаа

	— Нутгийнхан минь, эх орон нэгтэн минь! гэж үгээ намуухан гэтэх мэт эхлээд 

	— Хувь заяаныхаа төлөө бурханд залбирагтун, та нар тун азтай байна? Өвгөн надад итгэх хэрэгтэй. Бурхны өмнө ялангуяа түүнд бараалхах гэж байх үедээ худал хэлбэл нүгэл болно. Би энэ Бухенвальдад ирээд удаж байна, намайг эрхэм ахмад, хааяа хэлмэрчээ болгодог юм. Та нар энэ лагерьд таарсан чинь их азтай хэрэг. Бухенвальд бол улс төрийн лагерь, ийм учраас бусад тийм лагерийн адил боловсон харьцаа, ахуй сайнтайгаараа онцлог байдаг. Энэ лагерь олон улсын улаан загалмайн шууд хяналтад байгаа юм. Энд та нарын ирээдүйн нөхөд дотор Европын олон нэртэй хүн бий. Чехийн сайд, францын парламентын депутат, бельгийн генерал, голландын худалдаачин бий. Тун аятайхан улс цугларсан шүү! гэж ярилаа. 

	Хоригдлууд баргар царайлан чагнана. 

	— Та нар сүүлд гэмшихгүйн тулд би та нарт урьдаас сануулах юм байна та минь гэж өвгөн өнөөх л намуухан дуугаараа гэтэх байдалтай хэлээд, — Энэ лагерь та бүхний урьд өмнө үзсэн лагериудтай адилгүй шүү гэдгийг хэлэх гэсэн юм. Энд ойр хавь фронт байхгүй хатуу чанд дэглэм байхгүй. Та нар нэгэнт бурхны авралаар амьд үлдсэнээс хойш одоо та бүхний сайн сайхан байх өөрсдөөс чинь шалтгаална. Бухенвальдад хатуу журамтай бүх хүн өөр өөрийнхөө зиндаагаар сууна. Ахлах дарга нар, сайд нарт тусгай байр, зохицсон үйлчилгээтэй. Жирийн дарга нар буюу бага дунд дарга нар тэр ч байтугай комиссар хүнд дарга нарын тусгай байшин, тусгай гал зуух ажилладаг юм. Эх орон нэгтэн минь, өрнөд гэдэг бол нийгмийн байдлыг хүндэтгэж ариунаар сахидаг газар! Өрнөдөд та нарын нэрлэдэг тэгшитгэл гээч юм байдаггүй. Тийм, эндээс өө битгий эрээрэй! Сохрын газар сохор, доголонгийн газар доголон гэдэг биз дээ, байгаа газрынхаа л ёсонд захирагдах хэрэгтэй. Тийм учир дарга нар улс төрийн ажилтан. ер бусад удирдах тушаалын хүмүүс нэрэлхэж зоволгүй үнэнээ хэлээд зүүн тийшээ гарч зогсох хэрэгтэй гэж хэлэх байна. Харин эхлээд юухан хээхнээс айгаад нэр цол, албан тушаалаа хэлэлгүй өнгөрчхөөд сүүлд ганц хоёр долоо хоносон хойно учир ойлгож, би тийм тийм учиртай хүн, би дарга нартай хамт байх ёстой байтал намайг энэ борчуултай хамт хийж орхиж гээд л комендантаас уучлал гуйж өргөдөл түүх болдог шүү, ийм явдал хэчнээн ч гарав даа! Бас тэгээд зөвхөн оросын цэргийн олзлогдогсод ингэдэг гэдгийг мэдээрэй. Үнэндээ муухай юм! Энэ тухай миний эх орон нэгтэн сайн бодоорой. Дарга, комиссарууд зүүн тийшээ гар гэж дахин зарлая. Яг энд гэж хэлээд өвгөн өөрийнхөө дэргэд зааж. Тэднийг тусгайд нь бүртгэнэ гэж нэмлээ. 

	Тэгтэл арын эгнээнээс нэгэн намхан цэрэг хүмүүсийн дундуур чихэн явуут дундаа аяны хүүдийгээ зассаар урагш гараад

	— Ааваа, ахлагч нар мөн өөрцгүй зүүн тийшээ гарах уу? гэж Кушнир-Кушнареваас асуув. 

	Өвгөн. Шуберт рүү эргэж германаар хэдэн үг солиод тэр цэрэгт хандаж, 

	— Ахлагч бол ахлах дарга биш гэж эрхэм лагерфюрер хэлж байна, гэхдээ энэ цолтойгоо удирдах үүрэгтэй байсан юм уу коммунист бол гарч болно гэж байна гэлээ. 

	Цэрэг малгайгаараа духаа арчаад цагаан цайлган инээмсэглэж. 

	— Баярлалаа ааваа. Би яг тийм хүн гэж хэлэв. 

	Тэгээд эвгүйрхэх мэт байрандаа хэсэг зогссоноо

	хүүдийтэй юмаа мөрнөөсөө шийдмэг буулгаж нөхөд рүүгээ сарвайн

	— Алив, үүнийг аваарай, юухан хээхэн бий юм сан. Аятайхан хуваагаарай. Намайг урвалаа гэж битгий бодоорой гээд дахин духныхаа хөлсийг арчиж 

	— Би дарга нарын дунд ятгалга хийж байгаад та нарт идэх юм, хувцас хунар залгуулах ажил зохионо шүү гэж хэллээ. 

	Андрей өмднийхөө хармаанд гараа хийгээд Кушнир- Кушнарев болон СС ийнхнийг нүд салгахгүй ажиглаж байснаа нэгэнтээ нулимаад

	— Молиго үмхүүлж байгаа нь энэ дээ гэв. 

	Сашка гайхан нүдээ дүрлийлгэхэд Андрей

	— Үнэмшихгүй байна, үгүй дээ үгүй. Фашист гэдэг чинь хэдийд ч хэвээрээ байдаг хогууд юм шүү. Хөлөөс нь шүүрч аваад хана савах юм сан гэж Костяд үгийнхээ завсар хараал оруулан, нэгд нэгэнгүй шивгэнэлээ. 

	Андрейн байсан тэр олон бөөн хүнээс хэдхэн хүн урагшаа гарав. Нөгөө нарийхан духтай хоёр дахь герман ярвалзаад гараар дохихыг нь Бурзенко харлаа. Тэдгээр дарга нарыг цэргүүд даруй хүрээлэн авч Бухенвальдын том хаалганы дэргэдүүр туугаад явлаа. Тэд сүүлчийн замдаа явааг тэр үед хэн ч сэжиглэж мэдсэнгүй. 

	Андрей Костягийн хажуугаас нударч, хараарай, тэр фашист үг хэлэх гэж байна гэлээ. Костя толгойгоо өргөв. Лагерфюрер урагш алхаж дөхөхөд далайч, Пельцерийн ханцуйнаас дугтарч

	— Сайн сонсоорой гэв. 

	Пельцер толгой дохилоо

	Гэтэл лагерфюрер Макс Шуберт хазгай муруй орос хэлээр, 

	— Оорос цээрик! Гросдойчланд соёлтой орон дэг журам, саахилга баат дуртай. Энэ мэднээ кэрэктэй. Бухенвальдад сайн саанаатай байх кэрэктэй. Оргох болохгүй. Би яах ч үгүй. танай ээж уйлнаа гэснээ хуруугаараа гар бууны дүрс хийгээд, — Пуф-поф! Улс төөрин лагерь Бухенвальдаас хээн ч оргох чаадахгүй. Манай лозун бол аажил, аажил унд саахилга баат юм. Форштейн! гэлээ. 

	Шубертын энэ үг дээр Кушнир-Кушнарев бас үг нэмж, 

	— Эх орон нэгтэн минь, сайн бодогтун. Эрхэм лагерфюрер та нарт сайхан зөвлөгөө өглөө шүү дээ гэв. 

	СС-ийн дарга нар цааш одоход өвгөн ч хойноос нь майжганан яарлаа. 

	— Урвагч гэж Андрей хэлээд эгдүүцэн нулимахад Костя хальт дуулдахаар

	— Бид ч нямбадаа орж дээ гэж дүнгэнэв. Тэгснээ жаахан байзнаад

	— Та минь, тэснэ шүү! гэж дахин хэллээ. 

	Өлсөж ядрах нь улам ихсэв. Хоригдлууд сэтгэл түгшин ийш тийш харна. Биднийг мартчихлаа гэж үү дээ? хэмээн бодно. Тэд лагерийн захиргааны өмнө зогссоноос хойш хоёр цаг гаруй боллоо. Наран хайр гамгүй шарах тул хүмүүс яахаа алдаад туйлдаа хүрлээ. 

	Андрей хөлийнхөө туялзан чичирч эхлэхийг мэдлээ. Толгой нь эргээд бөөлжис хутгах тул шүд зуун тэсээд л байв. Энэ тамлалт хэзээ ч дуусахгүй нь гэмээр байжээ... 

	Хөдөлгөөнгүй зогссон хоригдлын цувааны энд ч тэнд ч арга тасран дуу алдах, унаж байгаа хүний пидхийх нь дуулдах болов. Нэг л унасан бол цэргүүд битгий бос гээд босгосонгүй. Газар унасан хөөрхий тэд халуун шатсан чулуун талбай дээр хувь заяагаа яаж шийдэхийг хүлээн хэвтэнэ. Гэвч тэдний хувь заяа нэгэнт шийдээстэй, тэднийг хүүр шатаах газар хүлээн байжээ. 

	Шинэ ирсэн хүмүүс учраас «байгалийн шалгарал» явуулж байна гэж огтхон ч тааж мэдсэнгүй. Гитлерчүүд энэ аймшигт туршлагыг юман чинээ санахгүй хийдэг байжээ. Бие суларсан, өөдгүй хүн байвал, байлгаад ямар ч ашиггүй гэж үзэн шууд үхлийн замд нь оруулж тамир тэнхээтэй чийрэг хэсгийг нь фюрерийн тусын тулд ажиллах ёстой, эцсийн хүч, эрүүл мэндээ зориулах ёстой гэж үздэг байж. 

	Герман дарга сая нэг юм ирж, бугуйнхаа цаг хараад

	— Гүйгээд! гэж командлав. 

	Хоригдлууд зогссон газраасаа ухасхийн хөдөлцгөөв. 

	— Хурдан! Хурдан! гэж герман дарга шавдана. 

	Хахаж цацан амьсгаадсан хүмүүс их талбай хүртэл гүйж, тэнд шинэ тушаалаар дугуйлан гүйлдлээ. 

	Гүйхэд алхам тутамд бэрх болов. Олон хүн энэ бэрхийг даасангүй ойчлоо... 

	Дөрөв алхаад л амьсгаа авч дахин дөрөв алхаад амьсгаа гадагш гаргаж нарийн хуваарилж сурсан Андрейд ч атугай гүйх хэцүү байлаа. Зүрх цээжнээс булт үсрээд гарах нь уу даа гэмээр шахам дэлсэнэ. 

	Түүний дэргэд Пельцер гүйх бөгөөд өвгөн явдал дундаа үүнээс өмнө ер салаагүй явсан нэвсгэр хөвөнтэй цамц малгай хоёроо тайлж хаяжээ. Юмаа хамгаалах биш амиа аргацаах нь дээр гэдгийг Пельцер ойлгосон байна. Өвгөний нүүр хүрлийгээд хөлс нь том томоор гоожиж муухай зам татуулан дусална. Газар зүйн өвгөн багш нэгэнтээ гараа эвгүй савлаад хөл нь томолдоод гэдрэг унахаар завдав. Гэвч түүнийг унахаас амжиж Андрейн чийрэг гар татаж авлаа. 

	Андрей:

	— Гүнзгий амьсгалаарай, гүнзгий! Улам гүнзгий! гэв. 

	Гурав тойрсон хойно СС ийн хүн гараа өргөж;

	— Зогс! гэв. 

	Хоригдлууд согтуу юм шиг найгалзан зогслоо. Тэр цуваа илтэд цөөрчээ. Талбай дээр тамираа барсан хүмүүс хэвтэж харагдана. 

	Андрей, Пельцерийг сугадсан хэвээрээ ийш тийш ажиглахад бүх лагерь эндээс сайн харагдаж байжээ. Лагерь уулын чулуурхаг хэвгийд байрласан агаад тус талбайгаас дорогш таван зэрэгцээ гудамж уруудаж зам дагуу мод чулуугаар барьсан байшин цуварчээ. Баруун гар талд гол хаалганаас зуугаад метр газар, өндөр модон хашаа дотор хурц шовх оройтой намхан чулуун байшин байлаа. Тэр байшингаас дээш дөрвөлжин яндан гарсан бөгөөд түүнээс хар утаа багширч харагдав. 

	Дахиад л «Гүйгээд!» гэдэг команд сонсогдов. Энэ удаа халуун усны газар руу гүйлгэжээ. Халуун ус гэдэг нь намхан, харанхуй шахам байр байв. Түүний хана туурга, шал, тааз цөм цементээр хийснийг Андрей үзээд «чулуун уут» юм байна даа гэж бодов. 

	— Хувцсаа тайл! гэдэг команд хадав. 

	Дараа нь үсчинд орууллаа. Тэнд нэгэн маягийн хар хөх хувцастай хоригдлууд цахилгаан машинаар үсийг маш түргэн хяргаж байв, Тэдний цээжинд ногоон юм уу улаан гурвалжин даавуу хадаастай. дөрвөлжин цагаан дээр дөрвөн оронтой тоо байгааг Андрей ажиглав. Үсчин, шинэ ирэгсдийн үсийг маш түргэн хяргаж духнаас нь ар шил хүртэлх газрын үсийг авалгүй зурвас үлдээлээ. Настайвтар халзарч яваа хүнийхийг голоор нь машиндаад хоёр хажуугийн нь үсийг үлдээнэ. Ийм маягаар үс засуулсан нь харахад нүдэнд хүйтэн муухай харагдуулна. 

	Дараагийн өрөөнд хоригдлуудыг усан санд оруулж ариутгах уусмал нэртэй заваарсан хүрэн хар усанд толгойгоор нь шумбуулав. 

	Андрей түр зуур эргэлзэн зогстол резин хоолой хүзүүгээр нь тас ороолгон буулаа. 

	— Шнель! Гүйгээд! гэх сонсогдоно. 

	Андрей усан дотор хахаж цацан тэр муухай усыг тургилан нөгөө зах руу нь яарав. Нүдээр ус дүүрээд суга цавь хорсож бие загатнан халуун шатна. 

	Гэвч зогсоосонгүй, дахиад л шавдаж;

	— Бушуул! Шнель! Шнель! гэсээр байв. 

	Усанд оруулсныхаа дараа урт гудмаар цувруулан зогсоож шүршүүрт оруулах юм болов. Шүршүүр доор бөөгнөрөн зогстол ус ирсэнгүй. Зөндөө удлаа. Өнөөх уусмал арьсыг нь хорсгон идэж байгаа бололтой хамаг бие аймшигтайгаар загатнана. 

	Эцэст ус ирлээ. Гэтэл хоригдлууд дуу тавин хажуу хана руугаа ухасхийлдэв. Учир нь буцлам халуун ус уур манан татуулсаар шаагин орж иржээ. Нэлээд олон хүний арьс түлэгдэж зулмаллаа. 

	Буцлам ус гэнэт мөс шиг хүйтэн усаар солигдов. Дараа нь дахиад өнөөх халуун усаа тавив. Ямар нэг хүн «наадаж» байсан байжээ. 

	Андрей усан цэрэг Костя хоёр зэрэгцэн зогссон бөгөөд хоёулаа мөс шиг хүйтнээс айлгүй усан доор зогсож биеэсээ тэр ариутгах уусмалыг нь арилгахыг бодов. Костягийн цээжинд зүү шивж зурсан зураг зураастай байлаа. Тэнгисийн хүрхрэх давлагаан дээр гурван дарвуулт хөлөг хурдлан яваа ажээ. Салхи дарвуулыг нь үлээгээд хөлөг шөмбөгөр хурц хошуугаараа ирэх долгионыг хага ярж яваагаар зуржээ. 

	— Энэ бол дурсгал болгосон зүйл. Надад нэг найз байсан, Севастопольд алуулсан... гэж усан цэрэг тайлбарлав. 

	Угаах өрөөнөөс хоригдлуудыг урт гудмаар хөөлөө. Зүүн гар талын хананд хэдэн жижиг нүх байх бөгөөд түүгээр судалтай өмд, цамц, малгай модон ултай шаахай чулуудаж өглөө. Хоригдлууд явуут дундаа хувцсыг шүүрэн авч түргэн хувцаслав. 

	Хоригдлуудыг хашаа дотор дахин жагсаав. Нэг дарга ирэхэд ахлах цэрэг очиж рапорт өгөв. Тэр дарга жагсаалын дагууд яаралгүйхэн нааш цааш явах зуураа тушаал өгчээ. 

	Тэднийг бас л цөөн цөөнөөр нь бүлэг болгон хуваахад Андрейн орсон бүлэгт вагоныхноос нь нэг ч хүн таарсангүй. Еврей нарыг тусгайд нь жагсаалаа. Пельцер хүнд юм мөрөндөө үүрсэн юм шиг бөгтийгөөд аяархан тийшээ очив. 

	Костя салах үес Андрейг дуудаж гар даллан. 

	— Андрюха минь тэснэ шүү! гэж хашхирав. 

	Дараа нь арбайтстатистик гэж орос германаар хазгай нэрлэсэн конторт авчрав. Хаанаас ирсэн, ямар ямар шорон дамжсан гэх мэт хэдхэн юм байцаагаад хүн бүхэнд дугаар тавиастай цагаан даавууны өөдөс улаан гурвалжин өглөө. Андрей оногдсон дугаараа үзвэл 40922 гэсэн тоо байв. Андрейг гурав дахь удаагаа нэр овгоо март гэж албадаж байгаа нь энэ байв. Ийм дугаартай энд уддаг болов уу? Эндээс оргож гарах тавилан байдаг болов уу? гэх мэтийг бодно. Андрей хөмсгөө сөхөж энд ямар ч байсан. амьд байсан цагтаа тэмцэнэ. Бид чинь орос хүмүүс шүү дээ! гэж өөрийгөө зоригжуулна. 

	Улаан царайт ахлах даргын хэлэх үг Андрейн чихэнд тасалдан дуулдав. 

	— Энэ бол танай пайспорт. Дугаар цамц унд өмдөнд оёноо. Хэн дугаар баахгүй, тэр «люфт» явнаа гэв. 

	Фашист тэр үгийг хэлээд дөрвөлжин яндан өөд заажээ. Энэхэн эгшинд яндангаас дөл улс гээд бөөн хар утаа багширлаа, Шатсан мах, түлэгдсэн үсний үнэр, хярвас хэншүү лагериар нэг тархсан нь урьд урьдынхаас их байв. Ахлах цэргийн зааж хэлсэн «люфт» буюу агаар гэсэн үг нь ягштал оносон айхтар муухай утгатай байжээ. 


ЗУРГААДУГААР БҮЛЭГ

	 

	Арван хоёрдугаар байр буюу Бухенвальдынхны нэрлэдгээр блок их ашигтай газар байрласан байв. Тэр байр гутлын засвар, шинэ барьсан дархны газар хоёрын дунд байжээ. Түүнээс цааш залгаад угаавар, агуулах хадгалах газар хамгийн гол зүйл болох гал тогооны газар байрласан ажээ. 

	Арван хоёрдугаар байранд засвар орсон тул нэг ч хүн үгүй байлаа. Тийнхүү асар том модон барилга хов хоосон байсан тул үүнийг ногоон тэмдэгтэн өөрийнхөө зорилгод бушуухан ашигласан байна. Ногоон тэмдэгтэн гэдэг нь германы эрүүгийн хэрэгтэн, алуурч, хулгайч луйварчид юм. Тэднийг хорих лагерьд ингэж нэрлэдгийн учир гэвэл ногоон өнгийн гурвалжин тэмдэгтэй байсан хэрэг. Ногоон тэмдэгтэн арван хоёрдугаар байрыг «эзлэн авч» өөрийнхөө нэг ёсны орд харш болгожээ. 

	Хорих лагерийн комендант саяхан хулгайч дээрэмчин байсан хүмүүст бусад хоригдлыг бодвол энэрэнгүй ханддаг байв. Комендант тэднийг илтэд өөгшүүлж байсан нь үнэхээр сайн сайхан санагдсанд нь биш билээ. Тиймээ, энэ явдлын шалтгаан тун гүнзгий утгатай байлаа. Улс төрийн хоригдлууд Карл Кохыг бүр засгийн эрхэнд Гитлерийг орохоос өмнө хүмүүсийг бие махбод, сэтгэл санаагаар үхүүлдэг асар том хорих лагерь барих юм сан гэдэг санал тавьж байсныг нь мэдэх билээ. Түүний тэр системийн үндэс нь «балар цагийн жам» буюу хоригдлууд бие биеэ устгах арга байлаа. Кох хоригдлуудыг хэд хэдэн хэсэгт хуваагаад заримд нь ахуй нөхцөлийн боломж олгож, тэдний гарт лагерийн дотор явуулах зарим эрхийг олгох хэрэгтэй гэдэг байв. Ийм эрх тэгш бус байдал хоригдлуудыг бүлэг бүлгээр хооронд нь муудалцуулж дайсагнуулна хэмээн Карл Кох боддог байж. Тэгээд л лагерь дотор зөрчил гарч ирнэ. Түүнийг зохиомлоор дэмжиж, улам хөгжөөж, өөгшүүлэх болно, Өлсөж үхэхдээ тулсан хоригдлууд үмх талхнаас болоод бие биеэ хайр найргүй хядна. Ийнхүү олон хүн алсны хариуцлагыг хоригдлуудад өөрсдөд нь тохно гэж боддог байлаа. 

	Кох хүнийг үзэн ядах үзлээ 1929 онд хэвлэгдсэн «Бокегеймерийн баримтууд» гэдэг сэжигтэй товхимолдоо тодорхой гаргасан юм. Тэр товхимолд ирээдүйн Бухенвальдын комендант энэ хүн нацизмын бүх эсрэг үзэлтнийг хүйс тэмтрэх хөтөлбөрөө илэн далангүй бичсэн билээ. 

	Гитлерийг засгийн эрхэнд ороход Кохын тэр галзуу төлөвлөгөө бодит хэрэг болжээ. Түүнд хэд хэдэн хорих лагерь түүний дотор голландын хилийн дэргэдэх Эстергвений хорих лагерь байгуулах үүрэг өгсөн байна. Мянга мянган хүн өргөст торон дотор үхэх болж Кохын системийг фашистууд өргөн хэрэглэх болов. Үүнийг зохиосон хүн албан тушаал ахиж 1937 онд СС-ийн хурандаа Карл Коход Европ дахинд хамгийн том Бухенвальдын улс төрийн хорих лагерь байгуулахыг засгийн газар даалгажээ. 

	Кох, Бухенвальдад улаан шаргал үстэй залуу эхнэрээ дагуулан ирсэн бөгөөд удалгүй комендантын суух гоё байшин, уужим морин тойруулга, жүчээг маш яаралтай бариулсан байна. Ийнхүү Кохын гэр бүлийн хуваарьгүй ноёрхлын үе эхэлсэн юм. 

	Кох шинэ хорих лагерь байгуулсан анхныхаа өдрөөс эхлэн өөрийнхөө системд үнэнч байж, германы эрүүгийн хэрэгтэн нарт ахуй амьдралын зарим хөнгөлөлт үзүүлээд лагерийн дотоод эрхийг тэдний гарт өгсөн байна. Саяхан хулгайч луйварч явсан хүмүүс тийнхүү СС ийнхний шадар туслагч болцгоолоо. Тэднийг «форарбайтер» буюу бригадын дарга болгож, лагерийн цагдаагийн албан хаалгаж бас байрын ахлагчаар томилдог байв. Тийм хүмүүс нэмэгдэл хоолтойгоос гадна Улаан загалмай нийгэмлэгээс ирсэн зүйлийг комендантын зөвшөөрснөөр эрүүгийн хэрэгтэн байсан хүн түгээдэг болсон тул бараг бүгдийг нь авдаг болжээ. Мөн түүнчлэн германы гэмт хэрэгтэн нар онцгой хөнгөлөлт эдэлдэг байсан нь энгийн хувцас өмсөхийг зөвшөөрдөг явдал байв. Энгийн хувцсыг Бухенвальдад борчуулын хувцас гэж нэрлэдэг байжээ. Гэлээ ч гэсэн тэдний пиджакийн гадна дөрвөлжин нүх гаргаад ногоон даавууны өөдөс хадахыг шаарддаг байв. 

	Ногоон тэмдэгтэн өөрсдийнхөө хөнгөлөлттэй байдлыг алдахгүйн тулд СС-ийнхний зааврыг шуурхайлан биелүүлдэг байлаа. Тэд хоригдол хүн өчүүхэн хазгай гишгэвэл хайр найргүй зодож, хоногт арван хоёроос арван дөрвөн цаг ажиллуулан, улс төрийн хоригдлуудыг яргалж еврей нарыг мөрдөн хөөдөг байлаа. Их лагериас нэг еврей хүн илрүүлэн олбол комендантын захирамжаар илрүүлсэн хүнд дөрвөн ширхэг бөөрөнхий талхны шагнал олгодог байв. Дөрвөн талх гэдэг бол зүйрлэшгүй том зүйлд тооцогдоно. Аажмаар өлсөж үхэх үйлтэй болсон хоригдлууд хоногт дөнгөж 300 грамм талх, нэг сав ногоотой бантан идэх тул тийм талхаар ямар ч наймаа хийж болно. Хоригдол хүний тийм хоол барагцаалбал 350-380 калори байхад хийдэг ажил нь 3500-4000 калори зарцуулдаг байлаа. Нэг үгээр хэлбэл хүмүүс яг араг яс болжээ. 

	Ногоон тэмдэгтүүд бүх лагерийг удтал эрхэндээ атгаж айн дагжуулж байсан бол 1941 оны намраас эхлэн Бухенвальдад зөвлөлтийн цэргийн олзлогдогсодтой цуваа ирэх болсноос хойш байдал эрс хувирчээ. 

	Улс төрийн хэрэгтэн буюу улаан тэмдэгтэн ногоон тэмдэгтийн эсрэг идэвхтэй тэмцэж эхэлсэн байна. Улс төрийн хэрэгтэн гэгдэгсэд цээжиндээ улаан даавуун гурвалжин хаддагаараа ногоон тэмдэгтээс ялгагддаг байжээ. 

	Улаан тэмдэгтэд төрийн зүтгэлтэн, фашистуудаас хэлмэрч юм уу лагерийн захиргааны янз бүрийн салбарт ажил хийлгэдэг чехословакийн засгийн газрын гишүүн байсан хүмүүс тусаллаа. Гэвч гэмт хэрэгтнүүдтэй шийдвэртэй ил тэмцлийг зөвхөн оросууд хийж байжээ. 1942 оны өвөл зөвлөлтийн цэргийн олзлогдогсод үхлийн лагерийн түүхэнд анх удаа ногоон тэмдэгтэд цохилт өгсөн юм. 

	Энэ хэргийг авч үзье. Чулуу нураах хэсэгт хэдэн түмэн хоригдол ажиллаж байв. Нэгдүгээр сарын арван таван градусын хүйтэн, энэ нутгийн янгинам жавар өлсөж өлбөрөн өвс ногоо шиг болсон хүмүүсийн ясанд тултал жиндэнэ. Ялангуяа эрүүгийн хэрэгтэн Штерк даргатай хэсэг оросын ажиллаж байсан газар нэн хүнд байв. Энэ луйварчин хоригдлуудад ганц минутын амралт ч өгдөггүй байжээ. Түүний барьсан урт мод цаг үргэлж хоригдлуудын ууц нуруун дээгүүр бууж, дөнгөж нуруу тэнийлгэх гэвэл тас няс буулгаж, эсвэл зохих чармайлт гаргахгүй байна гэх юм уу өөр рүүгээ харлаа гэж хатуулан зоддог байжээ. 

	— Миний мод халуун жин юм шүү. Энэ та нарын цусыг сайн ажиллуулнаа хэрэгтэй гэж Штерк тавлан онгирдог байлаа. 

	Дөрвөн орос нэг гүрж Каргизе түүнд зодуулаад босож чадахаа байлаа. Тэгэхэд Штерк тэр хэдэн хөөрхсийг овоолоотой чулуун дээр аваачиж тавь гэж тушаасан байна. 

	— Салхи жаахан жаахан таалаг! гэж Штерк хэлсэн юм. 

	Гэвч Василий Азаров тэргүүтэй олзлогдогсод энэ тушаалыг нь биелүүлсэнгүй. Тэд голтой байгаа нөхдөө эвтэйхэн өргөж нөмөр газар аваачаад, хуурай навч жаахан цуглуулж дэвсээд хэвтүүлсэн юм. Энэ үес обершарфюрер Бельвидийн авгай гүйж иржээ. Тэдний зуслан чулуу нурааж буй газраас зуугаад метрт байв. Герман авгай гар буу гарган сарваганаж галзуу мэтээр:

	— Тэр муу гахай хаа байна? Юугаа хардаг золиг вэ? Миний хүүхэд большевикийн тахал харж байхыг би зөвшөөрөхгүй! Энэ новшнуудаа одоо зайлуул, тэгэхгүй бол би буудна! гэж хашхирчээ. 

	Хашхирах дуунаар, СС-ийнхэн рүү дулаацах гэж очсон бригадын дарга Штерк гүйж ирлээ. Штерк юмны учир гаргалгүй шууд нүдэнд өртсөн хүн рүүгээ дайрав. Тэр хүн нь бүгдийн дуртай Малкин гэдэг бүрэг томоотой залуу байв. Малкин сайхан хоолойтой учир нөхдийнхөө хүсэлтээр орос дуу дуулж өгдөг байсан юм. 

	Ногоон тэмдэгт ямар ч буруугүй залууг дайрч, цаадах нь гайхсандаа том цэнхэр нүдээ бүлтийлгэн харах зуур толгой руу нь дэлсжээ. 

	Залуу хүү ч ойчоод өгчээ. Гэвч алуурчны сэтгэл үүгээр ханасангүй. том гэгчийн чулуу аваад, газраас өндийж ядаж байсан Малкиныг цохилоо. 

	Энэ аймшигт хүн амины хэрэг бүгдийг донсолгож, хоригдлууд ажлаа хаяад бригадын даргыг илтэд үзэн ядах харцаар харан зогсов. Энэ үед тэр алуурч хоромхон зуур үсчихээр завдсанаа биеэ барьж, хүндээр амьсгалан модоо далайж;

	— Аажил! Аажил хий! гэж хашхирлаа. 

	Гэтэл хоригдлууд байраасаа өчүүхэн ч хөдөлсөнгүй. Тэд хүрз зээтүүгээ чанга атгаад ногоон тэмдэгт рүү алгуурхан ойртлоо. Амьд хүмүүсийн хүрээ хүзүүнд углагдсан гогцоо, шиг багассаар л байв. Штерк айхдаа модоо алдаж:

	— Амь авраарай! хэмээн муухай хашхирчээ. 

	Хүрз зээтүү агаарт гялсхийлээ. Ингээд хэдэн минутын дараа оросууд юу ч болоогүй юм шиг ажлаа үргэлжлүүлж байлаа. Харин Малкины хүүрийн хажууд бригадын дарга Штеркийн сэг болсон бие хэвтэнэ. 

	Штеркийн орилохыг гадна хамгаалалтын СС-ийнхэн дуулаад энэ газар гүйлдэн ирж оросуудыг жагсаан толгойлогчоо гаргаж өг гэж шаарджээ. 

	Амьтан бүхний дургүй Штеркийн алагдсан мэдээ бүх чулуу нураах газраар хоромхон зуур тархав. Мянга мянган хоригдол оросуудтай санаа нэгтэй байгаагаа илэрхийлэн ажлаа зогсоов. Тэд цөм цээрлүүлэлт хүлээн сэтгэл түгшин байжээ. Бригадын даргыг алсан явдалд хоригдлууд хатуу цээрлүүлэлт амсах нь мэдээж. Хэсэг орос хүрз зээтүүгээ тавилгүй амь насаа үнэтэйгээр солихоор шийдлээ. Энэ хэцүү түгшүүртэй үед харгалзагч нарын улаан нүүрт эсэргүүцэл илэрхийлэх зоригтон гараад иржээ. Энэ бол Василий Азаров байв. Азаров жагсаалаас гаралгүй цэргийн олзлогдогсдын өмнөөс жижүүрийн даргад хандаж, 

	— Орос цэрэг дарга нар бид харгалзагч, бригадын дарга хийж байгаа эрүүгийн гэмт хэрэгтэн та нараас хүний ёсоор харьцаж байхыг шаардаж байна. Бид ингэж эсэргүүцэл илэрхийлэхээр үл барам муу хулгайч та нарын хэн нэг чинь ганц орост боловч халдвал даруй хүрз зээтүүгээр алуулна гэдгийг бүх эрүүгийн хэрэгтэн та бүхэнд сануулъя! гэж хэлжээ. 

	Хамтдаа хөдөлсөн нь зохих үр дүнгээ өгч жижүүрийн дарга, хоригдлуудын шийдвэр төгс царайг үзээд олноор нь цээрлүүлж хараахан зүрхэлсэнгүй. 

	Энэ бол ногоон тэмдэгтийг ялсан анхны ноцтой ялалт байв. Бухенвальдын комендант хорих лагерьд үймээн гарахаас сэргэмжлэн хэд хэдэн гэмт хэрэгтнийг бригадын даргаас зайлуулж, үлэмж харгис нэг хэсгийг нь зарим захирах үүргээс халжээ. 

	Эрүүгийн хэрэгтнүүд өшөөгөө авах тохиромжтой цагийг хүлээн байсан бөгөөд тэр цаг нь ч иржээ. 

	Энэ үеэр Бухенвальдад зөвлөлтийн цэргийн олзлогдогсдын шинэ цуваа хоёр мянга гаруй хүн хөөгдөн ирэв. Тэднийг бараг л бүх Германаар хөндлөн гулд явган туужээ. Өлсөж туйлдсан хөөрхий тэд хөл дээрээ тогтохтой үгүйтэй байлаа. Тэднийг тусгай байранд хөөж хашаад өргөст төмөр утсаар хэрэв. Ийнхүү лагерийн доторх лагерь буюу хожим Бага тусгаарлах лагерь гэж нэрлэх болсон хэсэг бий болсон юм. Олзлогдогсод хоёр давхар тусгаарлалтад орсон бөгөөд анхны өдрөөс эхлэн герман, чех, франц хүмүүс амь наснаасаа айлгүй орос нөхөдтэй холбоо барьж эхэлжээ. Тэд лагерь даяар идэх юм цуглуулж, улс төрийн хоригдол бүхэн өөрийнхөө хувиас орос ах дүү нартаа гэж зүсэм талх өгөв. Энэ идэх юмыг урьд ирсэн зөвлөлтийн цэргийн олзлогдогсдыг дамжуулан зүдэрсэн нөхдөдөө өгч чаджээ. 

	Эл бүх ажлыг маш нууц явуулсан боловч хорих лагерийн ахлагч эрүүгийн хэрэгтэн Иосиф Олесс дор нь нь дээд газар алтан хошуу өргөсөн байна. 

	Хоригдлууд санаа нэгдмэл байгааг үзээд Бухенвальдын комендант учиргүй их уурлаж бүх лагерийг гурав хоногоор шийтгэх тушаал өгөв. Хэдэн түмэн хоригдол гурав хоног идэх юмгүй байв. Гэвч ямар ч арга хэмжээ фашистын эсрэг үзэлтэй янз бүрийн үндэстэн ястны хүмүүсийн ойртон нөхөрлөхийг зогсоож үл чадав. 

	Олесс үүгээр сэтгэл ханасангүй ажээ. Түүний дахин ховлосноор, өөрт нь таалагддаггүй жаран хоёр улс төрийн хоригдлыг торгуулийн хэсэг рүү илгээлээ. Тэднээс нэгэн нь ч эргэж ирсэнгүй. 

	Ногоон тэмдэгтэн дахин толгой өндийлгөв. Муу дээрэмч нар улс тэрийн хоригдлуудаас өшөөгөө авах замд орлоо. Лагерь доторх тэмцэл ил хэлбэртэй болов. Гэвч ногоон тэмдэгтэн оролдоод оролдоод хуучин алдсан байр сууриа эгүүлэн авч чадсангүй. Энэ удаа улс төрийнхөн тэдэнд эрс эсэргүүцэл үзүүлжээ. Эмнэлгийн газар ногоон тэмдэгтийн хамгийн их айдаг газар болж хувирав. Эмнэлэгт дуудагдсан дээрэмчид эргэж гардаггүй болжээ. Тэд «гэнэт» нас бардаг болсон гэнэ. Ийм нөхцөл байдал ногоон тэмдэгтийн дотор ноцтой түгшүүр төрүүлэв. Тэд ямар учиртайг гадарлах боловч эмнэлгийн шинжлэх ухааныг яах ч аргагүйджээ. Эмч нарыг илрүүлэх гэхлээр анхан шатны мэдлэг дутдаг байв. Шинжлэх ухаан гэдэг бол санаснаар болдог зүйл биш байжээ. 

	Ахлагчийн өрөөнд мэс заслын тасгийн дарга улс төрийн хоригдол Гельмут Тиман орж очиход Олесс тун ч атлаа. Олессийн цайвар хөмсөг нь нийлэх шахаад улс төрийн хоригдлууд зүгээр нэг ирдэггүйг санажээ. 

	Эр хүний намбатай өндөр чилгэр герман Гельмут Тиман өрөөн дотуур нь нааш цааш явж өөр хүн байхгүйг нягтлаад Олессийн өөдөөс харж зогсов. Гельмут ахлагчийг муухай харан намуухан, гайхалтай тайвнаар яриагаа эхлэхэд үг болгон нь, ахлагчийн ой ухаанд бууж, нуруугаар нь аягүй хүйт оргиулж байв. 

	— Эрхэм лагерийн ахлагч танд сануулах гэж ирлээ Та болон таны хамсаатан муухай бузар ажлаа зогсоох хэрэгтэй. Нэг улс төрийн хэрэгтний төлөө хоёр ногоон тэмдэгтийг хүүр шатаах газар явуулах болно гэдгийг санаж аваарай! гэж Тиман хэлэв. 

	Олесс ширээнийхээ араас бослоо. Түүний үнэгнийх шиг царайнд инээвхийлэх байдал тодорч. 

	— Бид тохирч болохгүй гэж үү дээ? Бид хоёр бол герман хүмүүс, агуу их үндэсний хүмүүс, эв найрамдалтай байх ёстой биз дээ гэж хэллээ. 

	— Бид хоёр, хоёр өөр герман гэж Гельмут ширүүн хариу өгөв. 

	Лагерийн ахлагч бүтэн шөнөжин унтсангүй, сүрлэн дэвсгэр дээрээ эргэж хөрвөн бодож хонолоо. Олессийн хэлдгээр бол ногоон тэмдэгтийн байдал эрээнтэй бараантай болжээ. 

	Шийдвэр аяндаа гарав. Өглөө болмогц Олесс өөрийн үнэнч туслах бие хамгаалагч Трумпф, Гроельц нарыг дуудуулав. 

	— Бидний ажил үйл буруугаараа эргэж байна. Улс төрийнхөн занаж. бидний алсан нэг хүний төлөө хүүр шатаах газар хоёрыг маань хийнэ гэж байна. Тэдний мэдэлд эмнэлэг байна шүү дээ, хар золиг гэж! Гэтэл манай залуус дотор улс төрийн хоригдол эмчийг солих ганц ч хүн алга байна. Өнөө орой толгойлогч нарыг цуглуулах хэрэгтэй. Хувиа харж, довоо шарлуулдаг цаг өнгөрсөн! Одоогоос эхлэн хамтаараа хөдөлье. Улс төрийнхнийг нуга дарах цаг боллоо! гэж ярив. 

	Оройн тооллогын дараа тогтоосон цагт арван хоёрдугаар байранд хулгайч луйварчид цугларч эхлэв. Ногоон тэмдэгтийн удирдагч нар ганц нэгээрээ, хэсэг бүлгээрээ ирэв. Хүн бүхэн хоёр гурван зантгар залуусаар бие хамгаалуулан ирнэ. Бүгдийн нүүрт нялуун инээмсэглэл байх боловч хармаандаа цөм хутгатай аж. Тэд хоорондоо дайсагналцаж, цөм хувийн өс хонзонтой, дор бүрээ тооцоотой ажээ. Ногоон тэмдэгтэн дотор янз бүрийн үндэсний эрүүгийн хэрэгтэн байлаа. 

	Луйварчин Юшт босго алхан орж ирээд зогсож, хармаанаас нүдний шил гаргаж нугасны хошуу шиг хамар дээрээ зүүв. 

	— Жони профессорт мэнд хүргэе! гэж Олесс хэлээд түүний өөдөөс инээмсэглэн угтаж босов. 

	Юшт «Жони профессор» гэдэг нэрийг, хүнийг цохиж үйлийг нь үзсээр байгаад ухаан солиотой болгодог учраас авсан юм байжээ. Түүнээс ногоон тэмдэгтэн хүртэл айна. Тэр ч байтугай СС-ийнхэн ирж түүнээс туршлага» авдаг байлаа. Жони профессорыг гурвын зэрэг зантгар булиа залуу дагалдан иржээ. Жони профессор цонхны дэргэд очиж ёрдгор өвдгөө алцайлган суугаад цугларагсдыг илтэд дээрэнгүй ширтэв. 

	Нарийн дархан Ганс ганцаар ирлээ. Энэхүү үнэт зүйл хулгайлахдаа төгс мэргэжсэн хүнийг «гадна байдлаараа онц мэдэгдэх юмгүй хүн» гэж Европын том том хотын цагдаагийн газрынхан бичдэг байсан юм. «Нарийн дархан» баргар царайлан буланд суугаад лагерийн ахлагчийг муухай харав. Энэ үес Олесс «нарийн дархны» өмнө буруу хараад ууцаа маажин байж Трумпфтэй юм ярьж байлаа. Ганс Олесст яснаасаа дургүй. Олессийн энэ арзгар савар энгэрийнх нь хармаанаас хар өнгийн доржпалам шигтгээтэй бөгжийг нь авсныг санаж байв. 

	Одоо тэр бөгж лагерфюрер Густын хуруунд байгаа. Олесс Густэд хов хүргэхдээ бэлэг барилцаж, лагерийн ахлагчийн ашигтай тушаалд дэвшсэн юм. 

	Муйхар шар гэдэг хочтой Август Скауц нүд гялалзуулан, арчиж зүлгэсэн шаахайгаа гялав цалав хийлгэсээр ирэв. Тэрээр байрын босго алхангуут зогсож, 

	— Мөөн, дандаа манайхан цуглаа юу? Хармаагаа харж байлгүй горьгүй нь ээ гэж хэлснээ Пауль Фридманыг харж, түүн рүү алхан, — Нутгийн ханагаруудтай учрах сайхан байна. Алив хөө. Гайхал хар, хайрцаг янжуур хаяадах гэв. 

	Тэднийг доор нь хүрээлэн авлаа. 

	— Та минь ээ, бидний хэлсэн үг бол хууль. Хэлсэн бол гүйцээ, хожигдсон бол өгөөд дуусаа. Хөзөрт алдсан мөрийгөө өгнө гэдэг нэр төрийн хэрэг гэхэд

	— Би хөзөрт алдаагүй биз дээ. Цаадхынхаа үхэхийг чи хараа биз дээ гэж Фридман татгалзав. 

	Гайхал Хар бүгдийг шүүгч болохыг уриалж

	— Үгүй. үгүй, сүүлд нь үхсэн. За илэн далангүй ярилцъя. Чи бид хоёр мөрий тавиа биз дээ. Тийм үү? Хайрцаг янжуураар. Чулуу нураах газарт. Бид дээр зогсож байсан. Чи тэгэхэд юу гэлээ дээ? гэв. 

	— Ганцхан чулуу буулгаад тэр улс төрийн хоригдлыг зүйл дуусгана гэсэн. Зүйл дууссаныг чи өөрөө үзсэн шүү дээ. 

	— Тийм л дээ. тэгэхдээ тэр дороо үхээгүй. Чи сүүлд нь гүйцээж алсан. Тэгэхлээр чи мөрий алдсан болж байна. Алив, хайрцаг янжуур өгөөдөх, 

	— Чамаас мултрах аргагүй цус юм аа даа гээд Гайхал Хар хармаагаа уудалж янжуур гаргаад, — Май. авч үз! гэлээ. 

	Скауц хайрцгийг задалж, 

	— Татаарай, та минь! гэв. 

	Боксчин хүний мурий хамар, дарвагар эрүүтэй польш эр Була боксчин Жоржийг хуучин найзын ёсоор угтан мэндлэв. Тэр хоёр бие биеэ эртнээс мэдэх бөгөөд мэргэжлийн боксчдын рингд учирч явсан байжээ. 

	— Чи дасгал хийж байгаа юмаа даа? гэж Була, Жоржийн бугалгын булчинг базлан хэлэв. 

	Жорж инээж Булын мөрөн дээр алгадаадахлаа. 

	— Би чамайг бие халааж байхыг чинь харсан. 

	— Элэнцгийн чинь бие халаах. Энэ муу бөөсөндөө баригдсан улс төрийн хоригдлууд чинь хоосон шуудайнаас ч доор, цохиж амжаагүй байхад унаж байх юм байна шүү дээ. 

	Одесса хотын хулгайч Соколов Булын хажууд хоёр хөл дээрээ ээлжлэн зогсож тэдний яриаг ойлгоогүй боловч дэмий л толгой дохиж инээвхийлэн байна. Түүний жирвийсэн сахал нь улам нарийсаад чонон нүд нь улам ч онийжээ. Булын түнш Поспешиш тэнд байгсдыг маанайн ширтэж дуугүй байв. Тэрээр хүнтэй үгээр ярихаар гараар дохиж ярихдаа илүү дассан хүн билээ. 

	Зэрэгцээ өрөөнд эцсийн бэлтгэл ажил хийгдэж байв. Майга Пауль, Жижиг Шульц хоёр, Нурмандаас Энок ламтанд явуулсан гэрийн хиамыг том томоор зүснэ. Трумпф шөл хийдэг хөнгөн цагаан саванд эмнэлгийн спирт найруулна. Тэрээр спиртийн бөглөөг авмагц нүд нь жавхаатай болоод

	— Цоргиж байх шив! Коньяк... Тархинд гарч байна шүү. За хөө, одоо боллоо! гэв. 

	Майга Пауль тэссэнгүй, 

	— Алив, нэг халбагыг өгөөч гэлээ. 

	Гэвч эмнэлгийн спирт амсаж амжаагүй байтал нь хаалга нээгдэж, нэгэн хүн

	— Густ ирж явна! хэмээн хоолой чичрүүлэн хашхирав. 

	Лагерфюрертэй уулзана гэдэг сайны ёр биш байлаа. Трумпф цагаан саваа бариад тасалгаа дотуур ийшээ тийшээ гүйхэд Олесс түүнийг жорлон руу түлхэж

	— Таг бол гэлээ. 

	Олесс, лагерфюрерийг угтахаар яарав. 

	Хулгайч луйварчид хэнэггүй байгаа дүр үзүүлнэ. 

	Лагерфюрер Густ бага дарга Фриц Рэйг дагуулан иржээ. Прусс нутгийн нударган баяны хүү Фриц Рэй саяхан Мюнхений их сургууль төгссөн хүн. Тэрээр гитлеризмийн үед хүмүүжсэн шинэ үеийн германы жинхэнэ төлөөлөгч байв. Рэй СС-ийнхний дунд «спортфюрер» гэж алдаршсан бөгөөд шинэ янзын тамлах арга зохиох талаар бусдыгаа хол давдаг хүн байлаа. Тийнхүү бүлтийсэн маанаг бор нүд, бухан хүзүүтэй энэ бага дарга Бага лагерийн аянга байжээ. 

	Густ уян хатан шавхуураар лакадмал гутлынхаа түрийг шавхдан зогсож, номхон зогссон ногоон тэмдэгтийг цоо ширтэн тойруулж хараад тэдний дунд польш Була, орос Соколов хоёр байхыг үзмэгц дуугүйхэн тэдэн өөд очиж, ташуураа далайв. Густын чигчий хурууны бөгжний доржпалам шигтгээ гялсхийв. Була, Соколов хоёр ч биеэ хураан айв. 

	— Тонил! гэж Густыг хашхирахад тэр хоёр хаалганы зүг ум хумгүй ухасхийв... 

	— Лагерфюрер зөвхөн герман хүнтэй ярина гэж Давирхай хочит Фриц Рэй тайлбарлав. 

	Хэдэн минут болоход арван хоёрдугаар байранд дан германы эрүүгийн хэрэгтэн үлдсэн байв. 

	— Лагерфюрерт сандал өгөөч! гэж Олесс хашхирлаа. Густ өргөн гэгчийн мухар сандалд суугаад, 

	— Рейхсдойче —агуу их германы хүмүүс минь! Та бүхэн их нүгэл хийсэн тул одоо ял эдэлж байна. Гэхдээ манай командлал та бүхний гунигт байдлыг ойлгож байна. Тийм ч учраас та нарын зовлонг нимгэлэхийн төлөө бид зогсоно. Бухенвальдын комендант штандартенфюрер Карл Кох та бүхэнд герман ёсоор өрөвдөж байгаагаа илэрхийлээд та нарын хэн боловч мөнгө олох боломжтой байна гэдгийг хэлээрэй гэсэн юм. Та нар идэвхтэй улс төрийн хоригдлыг илрүүлж устгах хэрэгтэй байна гэж ярив. 

	Бухенвальдын комендант штандартенфюрер Карл Кох нэг ширхэг идэвхтнийг албал хорин марк өгнө гэж байгаа ажээ. 

	— Юухан байх вэ. Мөнгөө л бэлтгэ! гэж Муйхар шар баярлан хэлэхэд. 

	— Харин та нар мөнгөө жижиглэж өгөх үү аль арав арваар нь өгөх үү? гэж Жони профессор ирээдүйнхээ олзыг бодон асуув. 

	Олесс дуугүй шилээ маажна. Тэрээр «нэг улс төрийн хэрэгтний төлөө хоёр ногоон тэмдэгтийг хүүр шатаах газар явуулах болно гэдгийг тогтоож аваарай» гэж Гельмут Тиманы хэлснийг санаж байсан тул өөрийнхөө л толгойг алдах хэрэг гарах байхаа даа хэмээн боджээ. 

	— Намдаарай. Лагерфюрер ярьж дуусаагүй байна шүү гэж Давирхай гараа өргөн хэлэв. 

	Густ цааш үргэлжлүүлэн, 

	— Та нарт боксын бээлий авчирч өгнө, уг ажлыг олон таван үггүй цэвэрхэн хийх хэрэгтэй, наад зах нь биеийн тамирын тэмцээн зохиохгүй юу даа. Дээд арий үндэстний хүч чадал, оюун ухааны давуутайг батлах хэрэгтэй байна гэлээ. 

	«Энэ чинь ёстой лут ухаан байна! Үүнээс хэрэг мандахгүй нь лав. Гайгүй ээ, улс төрийнхөн тэсэхийг харъя!» гэж лагерфюрерын санааг Олесс машид сайшаан авлаа. 


ДОЛООДУГААР БҮЛЭГ

	 

	Бухенвальдын Их лагерийг там гэдэг бол хойд хэсэгт байдаг Бага лагерийг адаг там гэж хэлж бүрэн болох ажээ. Энэ лагерийг тусгаарлах лагерь гэдэг байв. Энд Европын орон бүхний хүн байсан юм. Эндээс заримыг өөр лагерь руу явуулж, бас нэг хэсгийг ажил хийлгэхээр үлдээж, гурав дахь заримыг шууд үгүй хийдэг байжээ. 

	Андрей Бага лагерийн жаран хоёрдугаар байранд хуваагдав. Бурзенко хэдийгээр гурвын зэрэг хорих лагерьд байж үзсэн хир нь энэ байрын байдлыг хараад өөрийн эрхгүй дагжин чичирчээ. 

	Дөрвөн давхар тагтыг доош нь өндөр өргөнөөрөө нэг метрээс ялимгүй зайтайгаар хуваагаад тийм дөрвөлжин хайрцаг шиг юмандаа тав зургаан хүн чихдэг байжээ. Хүн бие биедээ шахаж хэвтэхээс өөр аргагүй. Халуундаа дэмийрсэн хүмүүс чанга чанга ярьж, ухаан солио бологсод учир зүггүй хашхична. Өрөөн дотор хөлс хир, яр шархны идээ бээрийн үнэр ханхалж, амь боох шахна. 

	Шинэ ирэгсэд байрын гол дунд зогсоод ийш тийш харж гайхан бөөгнөрөв. 

	Андрейн араас нэгэн хүн

	— Нөгөө хэд чинь энэ байна гэх дуулдав. 

	Андрейн эргэн харвал хаалган дээр судалтай хувцастай гурван хоригдол зогсож байв. Тэдний цамц нь ногоон тэмдэгтэй агаад энэ байрын бусад хүн шиг тэгтлээ их турж эцээгүй улс болохыг Андрей шууд ажив. Бас монхор хамартай нэг нь нарийхан жирвэгэр хар сахал тавьсныг үзэж бүр ч гайхав. Тэр золиг биеэ арчилж байх бололцоо завтай хүн бололтой. Түүний хажуугийн цайвар үст горзгор эр Андрейг заан байж хоёр нөхөртөө ямархан нэг юм аяархан хэлснээ дуугаа чангаруулж;

	— Эй чи муу шаахай, хүрээд ир! гэв. 

	Андрей хөдөлсөнгүй. Нөгөө гурав ч түүн рүү ирлээ. Цагаан цайвар үст нь Бурзенкогийн цамцыг эрээ цээргүй барилан үзээд хэлээрээ шогшров. Сахал тавьсан этгээд бол Одессын хулгайч Соколов байсан бөгөөд тэрээр өмднийхөө хармаанд гараа хийж зогсоод цайвар үстэдээ хааш хэрэг толгой дохиж, 

	— Киля, энэ цамцыг тайл гэлээ. 

	Цагаан үст Андрейг сайтар харж харж ёжтой енгүүтэй байдлаар

	— Тайлагдахгүй л юм байна шүү дээ гэж хэлэв. Соколов залхуурсан байдалтай хөдөлж, хажуу хармаанаасаа нусны алчуур бололтой муухай даавуу гаргаж, мөн л яая даа гэсэн байдлаар хамартаа хүргэхэд нь тэр даавуун дотор хутга гялсхийхийг Андрей харлаа. Соколов Андрейг нэгэнтээ уртааш нь ажиглаад, 

	— Энэ цамц яагаад тайлагдахгүй байна? гэж асуув.. Тэгэхэд нөгөө хүн нь

	— Дотор нь хүн байгаа юм уу даа гэж хариулав. 

	— Киля, чи тэр хүний нь сэгсрээд унагачхаач гэж Соколов дахин хэлэв. 

	Ийм ярианы эцэст юм эв зүйгээрээ болохгүй, энэ муусайнууд салахгүй нь гэж Андрей ойлгомогц Соколовын өөдөөс шууд очив. 

	Даанч түргэн цохисон учир нэг ч хүн харж амжсангүй. Тэр луйварчин гараа хачин эвгүй алдлаад шалан дээр тэрий буужээ. Хутга нь ч хол хаягдав. Соколовын хамсаатан хоёр ум хумгүй хаалга руу зугтав. 

	Тагтныхаа нүхэнд байсан хоригдлууд

	— Ганц боллоо доо! гэж баярлан хашхиралдав. Соколов нүүрээ ярвайлгаад хаалга руу мөлхөхөд тал бүрээс нь модон шаахай бууж, бас нэг цагаан сав ч бууж харагдав. Хоригдлууд;

	— Муу нохой, үүнийг ав! гэж хашхиралджээ. 

	Тэнд байгсад шинэ ирсэн хүмүүсийг талархан харна. Тэгтэл, 

	— Хөөе, найз, наашаа ир гэж Андрейг дөрвөлжин нүхнээсээ нэг хүн дуудав. 

	Бурзенко тэр хүн өөд дөхөн очвол

	— Найзаа, энд зай байна наашаа гар! гэж тэр хүн хэллээ. 

	Тэнд Дөрвөн хүн байсан бөгөөд шахаж Андрейд зай гаргав. 

	Андрей хатуу дэвсгэр дээр сунан хэвтэж энэ өдөр ямар их ядарснаа сая мэдлээ!

	Хаанаас гаралтай, яагаад Бухенвальдад ирэх болсон, хаана байлдсан зэргийг нэгд нэггүй асууж гарав. Андрейн хажууд хэвтэж байсан хар нүдтэй шанаархаг залуу эелдэг инээмсэглэж, 

	— Руссиш гэж асуув. 

	Андрей толгой дохиход тэр залуу түүний гарыг атгаад цээжээ тоншиж. 

	— Славко. Партизан. Югослав гэж хэллээ

	Тэнд байсан нөгөө нэг хүн нь Иозеф гэдэг чех хүн байлаа. Түүнээс цааш Беник гэдэг польш, Андрейг найзаа гэж дуудсан Пархоменко хэмээх украйн хүн бие биедээ шахан хэвтэцгээжээ. 

	— Чи хэнийг дэлссэнээ мэдэж байна уу? гэж Пархоменко асуугаад, — Цаадах чинь Одессын хулгайч Соколов гэгч. Хулгайч луйварчин цуглуулаад энд эзэрхийлдэг юм. Хүний мууг үзэж, идэх талх, өмссөн хувцсыг нь булаадаг юм гэж ярив. 

	Пархоменко украйн аялгуутай ярина. Энэ завсар түүний зүүн чихний хагас нь тайраастайг Андрей ажиглан харав. 

	Пархоменко үүний нь мэдчихээд

	— Энэ гестапын ул мөр... германчуудын төлөө ажил хийхгүй гэлээ гэж... гэв

	Днепропетровскийн слесарь Иван Пархоменко германчуудын сэргээсэн заводод хорлон сүйтгэх, үймээн гаргах ажил зохион байгуулсныхаа улмаас Бухенвальдад тушаалгасан хүн байв. 

	Славка, Пархоменко хоёр энэ байранд ороод удсан тул лагерийн дотоод журмын талаар дуртай ярьж өгөв Нэг цаг болоход Бухенвальдын бүх хоригдол гурвалжин таних тэмдэгтэй гэдгийг Андрей мэддэг болсон байлаа. Тэр тэмдгийг цамцны зүүн энгэр, өмд дээр хадна. Тэгээд тэмдгийнхээ дээхэн дугаартай цагаан даавуу бас хадна. Гурвалжин тэмдгийн өнгөөр гэмт хэргийн ялгаа харагдана. Ногоон бол эрүүгийн хэрэгтэн, улаан бол улс төрийн хэрэгтэн, хар бол үймээн гаргагч, ягаан цэнхэр нь шашин ном таараагүй хэрэгтэн гэх мэтээр ялгагдана. Бас гурвалжин дээр байгаа үсэг, яс үндсийг тодруулна. Үүнд р үсэг орос, ф үсэг франц, п үсэг польш гэх мэт ажээ. Үг үсэггүй дан гурвалжныг зөвхөн германчууд зүүнэ. Харин еврей хүнд зургаан хошуу үүсгэсэн хоёр гурвалжин хадаж өгнө. 

	— Найз минь, хамгийн аймшигтай юм бол «флюгпункт» байх явдал. Цээж, ар нуруу хоёрт чинь дундаа улаан дугуйтай цагаан даавуу хадаж өгнө. Эндхийнхэн «сарнай цэцэгхэн» гэж нэрлэдэг энэ тэмдгийг еврей нараас доор үзсэн хүнд зүүж өгдөг юм. Ийм тэмдэгтэй хүн амьд бай гэсэн үг. Ямар ч шалтгаангүйгээр цохиж болно, зугаагаа гаргахын тулд буудаж болно гэж Пархоменко ярив. 

	— Тэгээд ямар хүнд зүүж өгдөг юм бэ? гэж асуувал

	— Хорих лагериас оргоод баригдсан торгуулийнханд гэж хариулав. 

	Андрейн дотор жаахан уужрав. Учир юун гэвэл тэрээр хоёр дахин оргосон байсан бөгөөд түүний нь эндхийн захиргаа мэдээгүй бололтой. 

	Байрын ахлагч Отто Гросс бол улс төрийн хоригдол, германы коммунист гэдгийг Бурзенко мэдэв. Харин Пархоменко блокфюрер фельдфебль Крегерийг ёстой нэг босоо ороолон доо гэж ярив. 

	— Гэвч Давирхай гэдэг унтершарфюрер түүнээс ч аймшигтай. Давирхай Дорнод фронтод байсан, Смоленскийн дэргэд манайханд сайн авхуулсан хүн. Үхтэл цохиогүй нь харамсалтай. Ёстой нэг араатан даа. Мэдэлтэй байгаарай, найзаа, шинэ ирсэн хүнийг байцаах дуртай шүү. Хэрэв «Смоленск» гэдэг үг дуулбал үхтэл зодно. Энэ золиг олон хүнийг нөгөө ертөнцөд илгээсэн дээ гэв. 

	Оройхон байрын бүдэг цахилгаан чийдэн асахад нэгэн үл таних хүн тагт өөд ирэв. Тэр хүн өндөр духтай, ширүүн харцтай агаад судалтай цамцанд нь улаан гурвалжин байв. Тэрээр жаран хоёрдугаар байраас өөр байрны хүн байжээ. 

	Пархоменко түүнийг хармагц эгшин зуур босов. Тэр украйн, ирсэн хүнтэй нөхөрсөг боловч дарга хүнтэй ярьж байгаа юм шиг нэг л биш журамтай байхыг Андрей ажиглаж мэдлээ. Тэр хоёр, хүнээс зайдуухан болоод ярилцахад Бурзенко тэдний яриаг арай ядан чагналаа. 

	— Иван аа. профессор яаж байна?

	— Завгүй л хүн шиг байна. Сергей Дмитриевич та хар л даа, энд бараг л их сургууль байгуулчихсан байна гээд Пархоменко нэгэн ширээ тойрон бөөгнөрсөн хэсэг хүмүүс рүү заав. 

	Андрейг сайн харвал байрын мухарт хэсэг хүн нэгэн туранхай буурал хүнийг тойрон өлсөж ядарсан ч том нүдний шилтэй тэр өвгөний яриаг чагнаж буй нь илт ажээ. 

	— Иван минь, энэ чинь мундаг хүн! Дэлхийд нэртэй эрдэмтэн! Германчууд эдлэн хөрөнгө өгөөд бүхэл бүтэн институт даргалуулна гэж худалдаж авах гэсэн! Тэр нь бүтсэнгүй. Ийм л хүн дээ! Чи тэгэхэд завгүй л хүн шиг байна гэнээ. 

	Тэр профессор руу явлаа. 

	Андрей бас үгэнд дурлаж тагтан дээрээс буугаад тэднийг дагав. 

	Хоригдлууд профессорын яриаг туйлын анхааралтай сонсоно. Тэр өвгөн өлсөж туйлдсан улсыг юугаараа татав аа? Бурзенко ширээнд дөхөж, хүмүүсийн толгой дээгүүр харвал профессор хөнгөн цагаан халбагаар нэгэн юм зурсан нь Каспийн тэнгис байв. 

	— Нөхөд минь. Каспийн тэнгис бол манай гаригийн хамгийн эртний усан сангийн нэг гэдгийг та нар лавтай мэднэ. Тийм шүү. Энэ тэнгисийн эргээр хүн үргэлж нутаглаж байсан. Өөр яах вэ дээ. Тэнгис амьдралд юу хэрэгтэй байна, тэр бүхнийг өгдөг байсан юм чинь. Хүмүүс Каспийд хайртай, үндэстэн бүхэн түүнд өөр өөрийнхөө нэр өгчээ. Ингэж Каспийн тэнгис тоо томшгүй олон нэртэй байж үзсэн юм. Энэ олон зуун жилийн турш тэнгисийн нэр тавь гаруй удаа солигдсон байна! Би энэ тухай та нарт ярьсан. Сүүлчийнхээ нэрийг эрэг орчим нутаглаж байсан нэгэн омгийн нэрээр нэрлэжээ. Энэ омгийнхон өөрсдийгөө каспийчууд гэдэг байсан гэж өвгөнийг ярихад 

	— Эрхэм профессор оо, таны яриаг таслах нь байна, болох болов уу? гэж нөгөө Пархоменкотой хамт ирсэн хоригдол хэлэв. 

	Эрдэмтэн нүднийхээ шилийг засаж, тэр үг хэлсэн хүнийг сайтар хараад гэнэт таньж царай нь гэрэлтэн, 

	— Өө нөхөр Котов байх шив! Сайн байна, их сайн байна! гэв. 

	Тэгээд профессор босож Котовтой гар барив. 

	— Залуугийн ажил ямар байна? Сонин юутай вэ дээ? гэж өвгөн асуухад

	— Петр Евграфович гуай, юун ажил байх билээ? Зүгээр л таныг эргэж ирлээ гэж Котов хариуллаа. 

	Тэгснээ Котов, яриа үргэлжлэхийг хүлээн байсан хоригдлуудад хандаж, 

	— Та минь ээ. Петр Евграфовичийг амраах хэрэгтэй. Та нар юунд энэ хүнийг ингэж зовоож байдаг юм бэ? гэлээ. 

	Хоригдлууд нээрээ ч тийм дээ гэсэн байртай тарцгаахад профессор учиргүй эсэргүүцэж, 

	— Уучлаарай нөхөр Котов, намайг зовоосон хүн алга! Алга, алга! Харин ч би эднийг зовоож байгаа юм Тийм шүү! гэв. 

	— Эрхэм Петр Евграфович та хэт ядарч болохгүй. 

	— Эрхэм минь, би бие муу гээгүй байна. Хүнтэй адил л байна. Тийм шүү!

	Котов профессорын гараас хөтөлж жаахан холдсон хойноо:

	— Танд мэнд хүргэсэн гэж хэлэв. 

	— Хэн тэр вэ? гэхэд нь

	— Францчууд. Профессор Мазо Лезон, анагаах ухааны доктор Леон-Киндберг Мишель нар танд хүндэтгэл дамжуулж байна лээ, бас саяхан шинэ хоригдол шашны ухааны доктор Антверпений их сургуулийн профессор Лелуар ирсэн. Тэр хүн таныг мэддэг, таны бүтээлийг франц хэлээр уншсан гэж байна. Лелуар тантай танилцах тун дуртай байна гэж ярилаа. 

	Котов дотор хармаанаасаа цаасан ууттай юм гаргаад профессорын судалтай цамцны хармаанд хийчхэв. 

	— Залуу минь, би гомдож байна. Би барьц авах дургүй. Тийм шүү. Би хүнтэй л адилхан байна! гэж эрдэмтнийг хэлэхэд Котов түүний гарыг чанга атгаад;

	— Петр Евграфович та сонин хүн юмаа. Францчууд танд өгөөрэй гэж гуйсан юм. Тэд танд их дуртай шүү. Тэгэх тусмаа сайн нөхөд юмаа хуваалцахад муу нь юу байх вэ? Тэдний гэрээс ирсэн юм чинь гэж энхрий боловч захирангуй хэлжээ. 

	Андрей, Пархоменкогийн дэргэд очоод Котовын зүг толгойгоороо зааж;

	— Энэ юун хүн бэ? гэж асуулаа. 

	Пархоменко хэсэг зуур Андрейг турших мэт харснаа цагаан цайлган инээмсэглэж

	— Юм бүхэнд цаг гэж бий. Найз минь, их юм мэдвэл амархан хөгширнө шүү. Алив явж унтсан маань дээр гэж хариулжээ. 

	 


НАЙМДУГААР БҮЛЭГ

	 

	Алексей Лысенко тагт руу мухар сандал аваачиж дээр нь гараад өөрийнхөө хэвтдэг газар орох гэж оролдов. Гэтэл хөлөө дөнгөж өргөмөгц л ар нуруу нь таталдаж хөдөлгөсөнгүй. Түүний шарх бүрэн эдгэрээгүй байгаа золиг байна. 

	Алексей арай хийж тагтандаа ороод түрүүлгээ харан хэвтлээ. Тэрээр аяархан хараалын үг хэлнэ. Ингэж хэвтдэг болсоор хоёр долоо хонох нь байна. Хажуугаараа ч, ар нуруугаараа ч хэвтэж үл болно... 

	Алексей «ямаа» зайдалсан юм байжээ. Хоригдогсод хүн зодохдоо хэвтүүлдэг ширээг нь тэгж нэрлэдэг байв. Алексей андуурагдаж санамсаргүй тохиолдлоор тэгж зодуулах болсон юм. 

	Энэ явдал оройн тооллогын дараа болжээ. Шийтгэгдэх хоригдлуудын дугаарыг жижүүрийн дарга цаас харж уншиж гарав. Тэгтэл гэнэт Алексей өөрийнхөө дугаар гарахыг сонсоод санаандгүй байсандаа ихэд сандрав. Би мөн гэж үү дээ? гэж эргэлзлээ. Дэргэд нь зогсож байсан Драпкин мөрөн дээр нь гараа тавьж;

	— Леша минь, тэсээрэй гэж хэллээ. 

	Алексей хүзүүгээ ганхайлгаж, яалаа гэж ингэв ээ? Би өчигдөр ч, өнөөдөр ч ер нь сүүлийн хэд хоногт фашистын анхааралд ер ороогүй билээ. Бусдын адил л ажиллаж байсан сан. Харгалзагч над руу огт хашхирч аашлаагүй сэн. Тэгтэл яагаад зодох болов оо?.. Намайг хүн барьж өглөө гэж үү дээ? гэж гайхахын ихээр гайхжээ. 

	Тэгээд урагш алхаж, нөхдийнхөө өрөвдөн хайрлах харцаар үдүүлэн талбайн төв рүү алхлаа. Бусад шийтгэл хүлээх улс ч тэнд цугларч байв. Тэднийг харахад тун өрөвдмөөр, яг цаазлуулахаар явж байгаа юм шиг ажээ. 

	— Бушуул! Гахайнууд! гэж лагерфюрер Густ хашхична. 

	Хоригдлууд модон улавчаа тав тэвхийлгэн бушуухан жагсав. 

	Жижүүрийн дарга хоригдлуудын дугаарыг дуудаж, нэгэн жигд дуугаар шийтгүүлэх болсон шалтгааныг нь хэлж эхлэв. Алексей учир сонсоод бараг л тайвшран санаа алдах дөхөв. Аргагүй андуурчээ! Түүнийг галт шилний үйлдвэрийн нэг суурь машин дээр ажиллаж байхдаа өрөм хугалсан гэж хорин тав цохихоор шийтгэв. Нэгэнт тийм хэрэг хийгээгүйгээс хойш өршөөгдөнө гэж бүрэн бодлоо! Зөвхөн тайван учирлаж хэлэх хэрэгтэй байв. Алексей уурын зуухны командофюрерийг нүдээрээ эрэв. Тэр хүн нь ч СС-ийнхэн дотор зогсож харагдлаа. Алексей түүнийг гэрчилж өгнө гэж боджээ. 

	Лысенко гараа өргөж

	— Эрхэм комендант үг хэлж болох уу? гэхэд

	— Юу гээв, хог минь гэж лагерфюрер түүн рүү эргэлээ. 

	— Эрхэм комендант, жаахан андуурал болсон шиг байна... Би уурын зууханд ажил... Уурын зуухны командофюрер үүнийг батална гэж хэлтэл жижүүрийн дарга, 

	— Дуугүй бай! гэж хашхирлаа. 

	— Андуурсан шиг байна! Би өрөм хугалаагүй... гэж дахин хэлэх зуур жижүүрийн дарга ганцхан харайгаад дэргэд нь хүрээд ирчихсэн байлаа. 

	— Чи муу гахай, арий хүнийг зэмлэх нь үү! Чи муу хамуутай нохой, намайг худал хэлэв гээ юу? гэж хашхичлаа. 

	Үнэнээ хэлээд ашиггүй юм байна гэдгийг Алексей ойлгов. Энэ СС-ийнхэн. «дээд төрөлтөн» андуурдаггүй юм гэнэ. 

	Лагерфюрер Густ лакадмал түрийтэй гутлаа гялалзуулан жагсаалын өмнүүр нааш цааш алхахад хоригдлууд амьсгаа даран харж байв. Эхний хүн хамгийн их жанчуулна гэдгийг цөм мэднэ. Сүүлчийн хүмүүс дээр тэд эцчихсэн ирэх тул уур омог багатай жанчдаг байж. Тийм ч учраас сүүлийн хэдэн хүн арай гайгүй салдаг билээ. 

	Лагерфюрер, Алексейн өмнө зогсоод:

	— Чи муу хог, чамаас эхэлнэ дээ. Оросын гахайд олдохгүй хувь заяа шүү! Бушуул, ширээ авчир! гэлээ. 

	Олны өмнө жанчдаг байжээ. Жанчуулах болсон хоригдол бас оюун санааны доромжлол амсдаг нь тэр хүн өөрөө цохиулах ширээгээ зомгол дээр зоогоод, яаж тамлуулж байгаагаа хүн бүхэнд харагдуулахаар тавьдаг явдал байв. 

	Алексей шүд зуун «ямааны» хүйтэн нуруун дээр түрүүлгээ харан хэвтэв. Цоож хар яр хийж шагайгаар нь гавлахыг мэдэв. Дараа нь хоёр гарыг нь хүллээ. Хөдөлгөхгүй байлгах гэж ингэдэг байжээ. Яг энэхэн эгшинд бүр дайн эхлэхээс өмнө нэгэн номд баригдсан улаан цэргийг цагаан гвардийнхан хэрхэн бууны сүмбээр цохисон тухай уншсанаа санав. Тэгэхэд нэг баатар зодуулахдаа биеэ чангалсны хэрэггүй, аль болох булчин шөрмөсөө сул байлгах хэрэгтэй гэж зөвлөж байсан тухай уншсанаа хагас хугас санажээ. Тэгж байвал арай гайгүй ялангуяа дахин дахин цохиход хэрэгтэй мэт бичсэн байж билээ. 

	Алексей биеэ суллах гээд оролдов. Гэтэл энэ нь тийм хялбар хэрэг биш байв. Нуруу халуун шатаад ирэхлээр биеэ агдайлгаж, хураан атирч, аль болох бага шиг газар цохиулахын тулд улам жижигхэн болмоор байжээ. Алексей орилохгүйг ганцхан эрмэлзэл болгож уруулаа тас зуугаад байв... Тэгтэл герман, 

	— Тоолооч, муу хог! Яагаад тоолохгүй байна? гэж хашхирлаа шүү. 

	Алексей ухаан балартах шахав. Яахлаараа тоолохоо мартчихав аа? Жанчуулж байгаа хүн бүгд өөрөө тоолох ёстой билээ! Одоо дахин шинээр эхэллээ. Алексей дотроо фашистуудыг хараан зүхээд

	— Айн!... Цвай! Драй! гээд л чанга тоолж гарлаа

	Алексейг цэл залуухан блокфюрер зодож байв. Энэ хүн саяхан «Хохимой толгой» дивизийн Тюрингийн хороонд ирсэндээ өгүүлшгүй их баяртай байжээ. Аймшигт Дорнод фронтод очихын оронд ийм газар алба хаана гэдэг том хувь заяа байжээ! Тийм ч учраас аль болохоор мэрийж, хашир догь СС-ийнхний байдалтай болохыг хичээж байлаа. 

	Хорин хоёр дахь цохилт дээр Алексей түгдэрлээ. Тэрээр германаар «хорин хоёр» гэхдээ юу гэдгийг нь мартчихаад яадгаа барахаараа оросоор:

	— Хорин хоёр! гээд хашхирчихжээ. 

	Блокфюрер инээд алдав. Энэ герман орос хэл бага

	зэрэг мэдэх боловч тоолсонд тооцсонгүй. Бас л шинээр эхлэн цохих маш сайхан шалтаг олджээ. Энэ муу хамуутай оросыг дөнгөж хорин тав цохих юм чинь! гэж бодоод Алексейг нэг сайн өшиглөж. 

	— Заваан гахай тоолж сураагүй юу? Эхнээс нь тоол! гэлээ. 

	Алексей дахиж түгдэрсэнгүй. Хэд дахин тоолохдоо түгдэрсэн хүн үхтлээ жанчуулсныг мэдэх билээ. Тэгсэн хоригдлыг хүүр шатаах газраас ясчин ирээд ширээнээс авч явахыг Алексей нэг бус удаа харсан юм. Алексей хүүр шатаах газар очих хүсэлгүй, амьдрах, юутай ч гэсэн амьдрах, дараа нь энэ муу сайн алуурчидтай тооцоо бодохын тулд амьдрах хүслэнтэй байжээ. Тэгэхдээ бүх юм, өөрийнхөө ч, үхэж үрэгдсэн нөхдийнхөө ч доромжлуулсан төрөлх нутгийнхаа ч төлөө тооцоо бодно гэж санадаг байжээ. 

	Блокфюрерийн арван тав цохисны дараа хатуу шоронгийн дарга Мартин Зоммер халааг нь авчээ. 

	— Оросуудыг ингэж зодоод хэрэггүй! гэж хэлээд Зоммер ташуураа далайлаа. Түүний ташуур хэд хэдэн нарийхан төмөр утсыг бүрж, эрэг хэлхсэн ажээ. Гестапынхан ширээг тойрон зогсож Зоммерийн зодохоос жишээ авах гэв. Хоригдлууд ч байр байрандаа гөлрөн, энэ залуу өнгөрлөө.. гэж бодоцгоожээ. 

	Алексейн нүдэнд юм үзэгдэхтэй үгүйтэй болов. Нүүрээр нь хүйтэн хөлс чийхраад ганцхан боддог юм нь ухаан алдахгүй л юм шүү гэж бодож байв. Хэдий тийм ч шүд зуун тоолсоор л, цохиход нь бие нь тасархай юм шиг санагдсаар байжээ. Гэвч тэсжээ. Дуустал тоолжээ. 

	Зоммер хараал тавиад цааш одов. 

	Цоож онгойлгож, гав дөнгийг суллан гарын нь хүлгийг тайлав. Алексейд хүн туслахгүй бол босож чадахгүй байжээ. Түүнийг хажуу тийш нь болгоод ус асгаж сэргээв. 

	Андрейг нөхөд нь байранд хүргэж өгчээ. Бухенвальдын ёсонд шийтгүүлж зодуулсан хоригдол ажлаас чөлөөлөгддөггүй байв. Тэд маргааш нь ажиллах улстайгаа бэлээхэн жагссан байх ёстой. Гэвч Алексей ажил хийх тухай ярихын аргагүй байсан тул оройн тооллогын дараа Драпкин, Михаил Левшенковтой уулзаж тэр шөнөдөө Алексейг Бухенвальдын хоригдлын эмнэлэгт хэвтүүлэх ажлыг зохион байгуулсан байна. 

	Алексей арваад хоног эмнэлгийн орон дээр босохгүй хэвтэж нөхөд нь нөхрийнхөө түргэн эдгэрэхийн төлөө бололцоотой бүхнийг хийжээ. Левшенков хэдэн удаа эргэж ирэв. Алексей, Левшенковыг нууц байгууллагын удирдагчийн нь хувьд мэддэг бөгөөд чухамхүү энэ Михаил радио хүлээн авагч эвлүүлэх тухайн даалгавар өгч байсан билээ. 

	Левшенков ирэх болгондоо хувь талхаа авчирч, 

	— Найз минь, тэнхэрч үз гэдэг байв. 

	Алексей жаахан тэнхрээд байранд нь шилжүүлэхэд, нөхөд нь «шонунг» олж иржээ. Энэ «шонунг» гэдэг бол ажлаас түр чөлөөлөх эмчийн бичиг юм. Ийм бичгийг амбулаторид ажилладаг герман нөхдөөс олддог байжээ. 

	 Алексей олон цагаар тагтан дээр хэвтэж байхдаа их л бодлогоширно. Тэгэхдээ хувь заяаныхаа ингэж буруугаар эргэсэн тухай бус, орноос нь «ямаа» зайдлах болсон тэр хоригдлын тухай бус өөр юм бодно. Тэрхүү үл мэдэгдэх лагерийн найздаа уурлаж хорссон ч үгүй, үзэн ядсан ч үгүй. 

	— Манай нөхөр Жюльений өмнөөс та шийтгэл хүлээлээ гэж чамаас франц нөхөд уучлал гуйж байна гэж Железнякийг хэлэхэд Алексей гар зангаж, 

	— За яадаг юм... Ийм юм алийг тэр гэх вэ.. гэжээ. 

	— Цаадуул чинь уучлал гуйгаад байна шүү дээ гэвэл

	— Хэрэггүй. Энэ үхлийн муухай лагерьд ямар ч юм юу ч гээч болж мэднэ гэж хариулав. 

	— Тэгвэл тэдэнд юу гэж хэлэх вэ? гэж Железняк бас л асуув. 

	Алексей «Чи яах гэж надтай зууралдаад байна аа?» гэж хэлэхээр завдтал Железнякийн төв царайг хараад биеэ барьж, 

	— Баярлалаа гэж байна гээрэй гэв. 

	— Баярлалаа гэж үү? гэвэл. 

	— Тийм ээ, баярлалаа. Зөвхөн зодуулаад салсан минь л яамай гэлээ. 

	— За яах вэ, би хэлье гэж Железняк хэлснээ, ойртон сууж

	— Аа бас, тэр Жюльен чамтай уулзъя гэж байна, чиний гар барья гэж байна билээ гэв. 

	— Хэрэггүй ээ, амьтны анхаарал татаад яах юм бэ? Тэгсэнд орвол чи тэр Жюльендээ болгоомжтой хөдөл гэж хэлсэн нь дээр байх. Суурь машин эвдвэл учиртай эвдэх хэрэгтэй. Тэргүй бол би оронд нь хүүр шатаах газар руу явах болж байна. Ингэх хүсэл надад алга гэж Алексей хариулав. 

	 Байранд өдрийн цагаар чимээгүй, эл хуль бөгөөд Алексей тагтан дээр хэвтээд цонхоор чулуучин хоригдлууд замын чулууг ховхчихыг харж өдөр өнгөрөөнө. Энэ бүлэгт голдуу ногоон тэмдэгтэн байв. Тэдний ажил чулуу нураадгийн дэргэд ердөө л диваажин гэсэн үг. Ногоон тэмдэгтийн нэг нь «харуулд» зогсож хаалганаас гадагш дотогш хянаж, бусад нь өөлж байлаа. «Өөлнө» гэдэг бол амрах, наранд шарж зүүрмэглэхийг хэлдэг байв. 

	 Алексей ногоон тэмдэгтийг харан хэвтэхдээ эсэн бусыг бодно. Бухенвальдад олон янзын амьтан байгаа ажээ. Энд бараг гучаад улсаас хүн байгаа гэж ярилцдаг. Улс төрийн хоригдол, фашистын эсрэг тэмцэгч, коммунистаас гадна өргөст торон дотор луйварчин, хулгайч оргодол босуул, Власовын армийн цэрэгтэй дайралдаж болно. Алексей саявтар Италийн лам судалтай хувцасныхаа гадуур жанч нөмөрч цээжиндээ хэрээс зүүсэн явахыг харсан. Тэр лам инээд хүрмээр агаад явдал дундаа маань уншиж явжээ. Энэ тамаас гарахад нь бурхан тэнгэр тусална гэж үнэхээр итгэж явсан юм байх даа?

	 Хүн өргөст торон дотор ормогцоо шал өөр болдог байлаа. Тэдний ирээдүйдээ итгэх итгэл тархи мэдрэл зориг золбоо, булчин махбод нь хамгийн харгис хатуу, хэдэн жил үргэлжилсэн шалгалтад ордог байсан юм. 

	Үхлийн хар нүх өмнөхөн нь ирсэн үед тайван явах аргагүй байдаг ажээ. Амь гэдэг тийм амархан салчих эд биш билээ. Ийм учраас хүн хүн янз янзаар амьд явахыг хүснэ. Нэг зарим нь хуга нуга буугаад өөрсдийнхөө алуурчдад зулгуйдан зусардаж, хэдий үед боловч нөхрөө барьж өгөх юм уу худалдахад бэлхэн болно. Нөгөө нэг хэсэг нь радиогийн мастер Лохмани шиг амаа хамхиад «надаас л холуур» байцгаа гэж гуйна. Гуравдагч зарим нь тэмцэнэ. 

	 Алексей энэ олон хэлний хэдэн мянган хоригдол дотор над шиг бодолтой хүн байгаа, тэд лав тэмцэж, нууцаар тэрсэлж байгаа даа хэмээн мэдэж байв. Тийм улсын дунд радиочин бий нь эргэлзээгүй. Гэтэл тэднийг яаж олох вэ? гэдэг л байв. 

	 

	 


 ЕСДҮГЭЭР БҮЛЭГ

	 

	Өглөөгүүр хоригдлууд аяга эргац кофегоо модны үртсээр хийсэн зүсэм хар талхтайгаа ховдоглон ууж ширээн дээрх үйрмэгийг нь цуглуулан идэж байтал унтершарфюрер Фриц Рэй гэнэт орж ирээд, 

	— Гарч жагс! гэж хашхирлаа. 

	Толийтол индүүдсэн цэвэр хувцас, гялалзсан савхин гуталтай, цэмбийтэл сахлаа хуссан Давирхай жагсаалын өмнүүр яаралгүйхэн явав. Тэр баруун гартаа шар үхрийн шандсаар хийсэн бүдүүн суран ташуур барьсан агаад гар бууных нь онгорхой гэрээс жижиг бууны бариул харлан харагдах нь айдас хүрмээр байв. Давирхай ийнхүү явахдаа:

	 

	Ертөнц даяараа эвдрэн нурсан ч

	Ерөөсөө бидэнд падгүй... 

	 

	гэж фашистуудын марш дууг дуулна. 

	Тэгснээ зогсож, тусгайлан жагсаасан шинэ ирэгсдэд хандаж хазгай мурий орос хэлээр, 

	— Та нар германы олзлогдсон большевик байна. Большевик бол тахал. Тахал устгах хэрэгтэй. Гэвч манай герман, энэрэнгүй үндэстэн. Би та нарыг алахгүй. Та нар ажил хийнээ хэрэгтэй. Бид ажил хийсэн хүнд мөнгө сайн өгнөө. Та нар ажил хийх ёстой.. гэж хэллээ. 

	 Гэтэл зүүн жигүүрт зогсож байсан нэг хүн, 

	— Гоонжийн жоо! гээд тавьчихжээ. 

	Давирхайн царайнд тодхон байсан ихэмсэг сүр хоромхноо алга болж, ухасхийн эргээд зүүн жигүүрт харайж хүрэв. 

	 — «Гоонжийн жоо» гэж юу байнаа? Хэн орчуулнаа! гэв. 

	Жагссан улс чимээгүй л байв. Фриц Рэй хоригдлуудын цонхигор царайг хорсолт нүдээр дагуулан хараад, 

	— «Гоонжийн жоо» юу байнаа? гэж дахин зандчив. 

	Тэр герман энэ үг оросоор юу гэсэн утгатайг мэдэхгүй боловч өнгөөр нь муу үг гэж ойлгожээ. 

	 Нэг ч хүн хариу хэлсэнгүйд сурмаг гэгч гар далайж хүнд ташуураараа хоригдлуудыг нүүр нүдгүй буулгаж гарлаа. Тэгэх зуураа, 

	— «Гоонжийн жоо» чинь энэ байна! гэж эгдүүцэн хашхична. 

	 Тэр дарга хэдэн арван гар мухар хүнийг зодож, эвтэйхэн дөнгөсөндөө сэтгэл хангалуун болжээ. Улаан нүүрт нь инээмсэглэх байдал ч тодров. 

	 Герман дарга харуулын хүнд нэг юм хэлэхэд цаадах нь ёслоод захиргааны байшин руу гүйж очоод удсангүй эргэж ирэхдээ унадаг дугуй хөтөлж ирэв. 

	— За найз минь, тэсээрэй. Давирхай бидэнтэй явах нь байна.. гэж Пархоменко Андрейд шивгэнэв. 

	 Тэднийг чулуу нураах хэсэгт хөөж авчирчээ. Тэнд СС-ийнхний хуаран барих чулуу нурааж байв. СС-ийнхнээр хүрээлүүлсэн хоригдлын цувааг хорих лагерийн хүрээнээс гарахад нар хэдийнээ дээр мандсан байлаа. Давирхай тэдний хажууд дугуй унаж явах бөгөөд чулуугаар зассан зам уулын хэвгийг даган өчнөөн төчнөөн тахирлажээ. 

	 Пархоменкотой нэгэн эгнээнд явсан Андрей орчин тойрныг сайтар харж, булан тохой, дов толгод бүхнийг тогтоохыг оролдоно. «Шөнө төөрөхгүйн тул» гэж дотроо бодно. Ийнхүү оргох хүслэн Андрейгаас ганц минут ч салсангүй. 

	 Тэдний өмнө хачин юм харагдав. Хориодын зэрэг тарваган хүн цагаан чулуу ачсан асар том даачаа тэргийг чирчээ. Тэргэн дээр нэгэн СС-ийн хүн сууж урт шавхуураар байн байн ороолгож харагдав. 

	 «Репиний барлагууд шиг юм. Түүнээс ч доор байна. Хөөрхий тарваган хүмүүс... Яалаа гэж эднийг тамлаж байгаа юм бол доо!» гэж Андрей агуу их зураачийн алдарт зургийг санав. 

	 Даачаа тэрэг ойр ирэхэд Андрей хоолойгоо татан гайхав. Даачаанд тарваган хүн бус хүүхэд хөллөжээ! Цөмөөрөө л арав, арван хоёроос хэтрээгүй насны агаад зэгс шиг нарийхан биетэй, толгой нь данхайлдаад хүчилсэндээ нүдээ бүлтийтэл зүтгэж тэмтчин тэр асар том тэргийг уул өөд чирч явлаа. Төмөр товруутай хүнд дугуй чулуун зам дээгүүр түржигнэн өнхөрнө. 

	 Бурзенкогийн зүрх шимширлээ. Хүүхэд том хүн шиг ялтан хүний судалт хувцас өмсөж, цамцныхаа уртадсан ханцуйг эргүүлээд, өмдөө сугандаа тултал татсан байв. Тэдэнд нийтийн агуулахаас хувцас өгсөн бололтой. Мөн л том хүнийх шиг цамцных нь зүүн энгэрт дугаартай дөрвөлжин цагаан юм хаджээ. Бас тэдний тэмдэг гэмт хэргийн зэргийг илтгэсэн гурвалжин улаан даавуу байлаа. Фашистууд айвал зохих улс төрийн хэрэгтэнд орос хүүхдийг тооцдог байв. 

	 Эцэг нар нь Дорнод фронт партизан-отрядад тулалдаж байгаа байхдаа гэж өмнөө явсан хүүхдүүдийг хараад Андрей бодлоо. Бодвол улаан цэрэг, дарга, намын ажилтны хүүхэд биз. Фашистуудад аль хэдийн үгүй хийлгэсэн хүмүүсийн хүүхэд байх. Гэвч Андрей эднийг ямар зорилгоор энэ өргөст торон дотор хаясны гол учрыг ухаж мэдсэнгүй. Гитлерчүүд ялна хэмээн итгэж эртнээс боол бэлтгэж байжээ. Эдгээр орос хүүхэд төрөх хэл, нэр овгоо мартах ёстой байв. Тэднээс зөвхөн ноёд дээдсийн командлах, тушаахад үг дуугүй ягштал биелүүлэхийг шаарддаг байжээ. 

	 Түрүүчийн тэрэгний хойноос бас нэг том тэрэг цухуйлаа. Тэргэнд ачаатай цагаан чулуун дээр СС-ийн хүн цамцныхаа энгэрийг яраад үүргэлэн яваа харагдав. Чирсэн хүүхдийн хамгийн түрүүнд шар үстэй жаал хүү явна. Тэр хүүхэд нарийхан гараа унжуулаад хавтгай сурыг цээжиндээ эгэлдрэглэжээ. Түүний хажууд гурав дөрвөн насны хүүхэд гараас нь бариад жижигхэн хөлөө түргэн түргэн паацгануулж, хоцрохгүйг хичээн явав. Энэ хүүхэд бас л судалтай цамцтай агаад тэр нь урт даашинз шиг газар шүүрнэ. Бяцхан хүүхдийн өрвийсөн хар үс, турьгүй нүүр, товч шиг хар хүрэн нүдэнд нь юутай их гуниг шингээ вэ?

	Шар үст хүүхэд түрүүлэн бусдыгаа удирдан хөтөлж яваа бололтой, бусад хориод туранхай цонхигор хүүхэд нь түүнтэй зэрэгцэн том тэргийг чирч үйлээ үзэж явна. Тэгтэл тэр хүүхдийн арын эгнээнээс нэг нь 

	— Хөөе, Васыком! Энэ ах нар орос шиг юмаа, тийм үү? гэж хашхирах нь дуулдав. 

	Шар үст толгойгоо өргөхөд Андрей харвал ялимгүй шантгардуу хамар, цоохор сэвхтэй жирийн орос царай байлаа. Ганцхан, цэнхэр мөс шиг айхтар нүдэнд нь хүүхдэд баймгүй төв ноцтой харц харагдлаа. Васыком томчуулын цувааг нэгэнтээ дагуулан хараад ёжтойхон уруулаа мушийлгаж, 

	— Петух чи андуурчээ. Оросууд ийм биш ээ... Тэд бууж өгч олзлогддоггүй юм! гэж хариулав. 

	 Олзлогдогсод дуугүй явав. Нэгэн хүн шүдээ түчигнэтэл хавирч, бас нэгэн хүн хүндээр санаа алдав. Пархоменко хараагаа доошлуулж шаахайгаа харлаа. Андрей хөмхийгөө зууж, ямар муухай юм бэ? гэж бодов. Би ширүүн тэмцлийн нэгэн хэсэгт барьц алдсан, хүчиндээ итгэхээ болиод дайсанд зай тавьж дараа нь ухарсан. Тэгээд дайсныг дээрээ гаргаж өөрийн гэр, төрсөн нутагтаа оруулж, эмэгтэйчүүд хүүхдээ... эдний гарт өгсөн байна хэмээн өөрийгөө машид зэмлэн буруутгаж явлаа. 

	 Нар төөнөөд айхтар халуун зуны өдөр болов. Гэвч Андрей халууцсангүй, сэтгэлд нь хүйтэн оргиод, тун ч гомдолтой байжээ. Өөртөө ч, нөхдөдөө ч гомдмоор байв. Өөрийнхөө өнгөрсөн зам, шившигт агшныг бодоход ичмээр байсан тул, хүүхэд минь та нарын зөв, бид өөрсдийгөө зүхэж байна гэж битүүдээ хэллээ. 

	 Андрей бага насаа санав. Зүсэн бүрийн дайсныг ялаад, дэлхийн зургааны нэг дээр ардын засгаа тогтоосон иргэний дайны баатруудыг юутай бахархан хардаг байлаа даа? Яг л ийм хүүхдүүдтэй цуг тоост гудамжаар улаан цэргийн цувааны араас дуурайн алхаж явахад ямар сайхан байдаг сан билээ!

	 Одоо өөрөө цэрэг болсон байна, гэхдээ олзны цэрэг.. Ай, хүч тэнцүүгүй ширүүн тулалдааны өдрүүдэд би болоод миний суман, хороо армийн нөхөд олзонд орсон хүнийг ямаршуу цуст тамлагаа, ямаршуу доромжлол басамжлал угтаж байдгийг мэдсэн ч болоосой доо, тэгвэл фронтын бүх хүмүүн бусын бэрхшээл, аюул, алдагдал энх жаргалын зүйл шиг бодогдох сон!.. гэж санана. 

	 Гэнэт хүн чарлах дуулдав. Андрей сэргэмжлэн харвал замын дагуу албаны нохдын байр байжээ. Энд мянга шахам нохой бий бөгөөд цөм сургуультай, биеэр том, зуудаг ноход юм. Чухам тэнд, өргөт торон хашаатай талбай руу СС-ийнхэн арваад хоригдлыг түлхэн оруулж байлаа. Нэгэн шаргал үстэй залуухан эр тийш орж өгсөнгүйд түүн рүү өндөр герман хүн хүрч очоод гар бууны бариулаар толгой руу нь дэлслээ. Нөгөө залуу ч ойчоод өгөв. Германчууд түүний хөл гараас нь тэлээд талбай дээр чулуудлаа. Тэрхэн эгшинд өндөр биет нохойчин хэдэн нохойгоо тавьсан нь хар эрчээрээ хөөрхий хэдийг дайран оров. 

	 Хоригдлууд хашхирч чарлан торон хашаа дотуур зугтлаа. Гэвч тэд аврагдсангүй. Улангассан ноход хэдхэн үсрээд шүүрэн унагаж хурц шүдээ шигтгэнэ. Зүрхэнд тулсан аймаар муухай орилоон, нохдын уурлан архирах, амь тавьж буй хүмүүсийн хоолой хэржигнэх дуун цөм нийлээд аймшигт бархираан болж нэгэн хэсэгтээ үргэлжлэв. 

	 Хоригдлын цуваа айн балмагдаж, тэднээс олоохон хүн аюулт тамлагааг урьд үзсэн боловч үүн шиг муухай юмыг ер үзээгүй явжээ. 

	 Андрей уур хорсолд автагдаад нударга зангидан явахад зүрх хилэнгээр булгилан байв. 

	Андрейтай зэрэгцээ тагтанд байдаг польш хүн Беник тэссэнгүй, дуун алдаад өрөөсөн гараараа зүрхэн тушаагаа базлаа. Түүний дотор эвгүй болжээ. Үүний нь Давирхай мэдчихээд

	— Жагсаалаас гар! гэж польш хүнд тушаав. 

	Беник модон улавчаа чирсээр замын хажууд гарвал

	— Нохойн байр руу алхаад марш! гэж командлав. 

	Польш хүн айн дагжиж, 

	— Эрхэм дарга, гэвэл нөгөө фашист гар буугаа өргөж, 

	— Гүйгээд гэлээ. 

	Польш хүн бүдчин тэмтчин өргөст торон хашаа руу гүйхчээ болов. 

	— Гараа шургуул! гэж алуурч хашхирав. 

	Хоригдол польшийн хацрыг даган том том дусал нулимс бөнжийгөөд, цусгүй цайсан уруулаараа «Гэгээн Мария» гэж залбиран, солгой гараа алгуурхан өргөст торон завсраар шургуулав. Эгшин зуурт хоёр том нохой гарт нь зүүгдэж, хүмүүн бусын орилоон часхийлээ. 

	— Одоо зүрхээ базахаа болино доо гэж Давирхай хочит енгүүтэй хэлээд тас тас хөхөрлөө. 

	 Тэрхүү яс үс сэржигнэм инээдээс Андрейн нуруу руу хүйт даажээ. Тэрээр Гитлерийн армийн цэрэг хувцастай алуурчин, гестапын хүрэн улаан цамцтай зандалчин, СС-ийн зэрлэгүүдийг үзсэн юм. Эд бүгдээрээ өөрийнхөө бузар хэргийг үйлдэхдээ оньс хөдөлгүүртэй автоматажсан машин шиг, улангассан, хүний үнэргүй байдаг байжээ. Гэвч хүн зовж тарчлахад хэн нэгэн хүнийг баярлуулж бах тавыг нь хангах юм гэж ер санаагүй явжээ. Саяын германы инээдэд нэг л хүмүүн бусын байж болшгүй, ой гутам муухай жигшүүр байлаа. 

	 Беник хашааны дэргэд зогссоор байв. Польш хүний айж өвдсөндөө гөлийсөн нүд нь аажимдаа ухаант хүний нүд биш болсоор Лодзь хотын тэнгэр шиг сайхан цэнхэр нүд нь гал цоггүй болоод ухаан солиотой хүний нүд болон хувирав. Хоёр талд нь үлдээсэн хар үс нь бүхний харсаар байтал намрын хяруунд дарагдах адил аажмаар цайран бууралтав. Гэтэл Давирхай хочит инээсэн хэвээрээ дугуйгаа унаж яаралгүйхэн явахдаа зүүн гараараа жолоогоо барьж, баруунаараа гар буугаа хуйлж байв. 

	— Манай германчууд энэрэнгүй үндэстэн шүү. Чи яваад бай! гэж фашист хэлэв. 

	 Беникт яаралтай тусламж хэрэгтэй байсан тул Славко цамцныхаа ханцуйгаас таслаад Бурзенкотой хамжиж цус садарсан шархыг нь боож бөглөв. 

	Цуваа цааш хөдөлж, Давирхай өнөөх л, 

	 

	Ертөнц даяараа эвдрэн нурсан ч

	Ерөөсөө бидэнд падгүй... 

	 

	гэдэг дуугаа аядан хажуугаар нь явав. 

	 Хоригдлууд чулуу нураах газар руу явжээ. Нарны туяа өглөөний мананг нэвтлэн замаас баруун гар тийш үргэлжлэн алсад харагдах ногоон ой хөвч хүрсэн овьёосны тариалан, СС-ийнхний хавчиг шовгор оройт байрын улаан вааран дээвэр, цэргийн хуарангийн цонхыг гэрэлтүүлэн гялбуулна. Манан алгуурхан дорогшилж, уулын завсар хөндийд буугаад шилмүүст модон ширэнгэн дээр нягтран тогтох мэт болов. 

	 Алсад морьтой хүний бараа харагдлаа. Сайн үүлдрийн бор морь гоолиг нарийхан хөлөө ээлжлэн цавчлуулсаар эгшнээ ойртон ирэв. Андрей сайн харвал унасан эзэн нь эмэгтэй хүн агаад хар бараан өмд, лакадмал савхин гутал, салхинд намирсан шар үстэй ажээ. Хоромхон зуурт тэр хүүхэн цуваатай зэрэгцэн ирсэн нь үхлийн лагерийн эзэгтэй Кох хатагтай байлаа. 

	 Хоригдлууд команд дуулсан юм шиг доошоо харав. Пархоменко Андрейн хажуугаас угзарч, 

	— Битгий хар. Харуулын хүн мэдчихвэл хорин таван удаа халуун юм амсуулна шүү гэв. 

	 Андрей бүтэн өдөржин хөдөлж, хөдөлмөрлөж, хүүрнэж ярьсан хир нь амь тавьж байгаа хүмүүсийн орилоон, нохойн архираан, СС-ийн хүний хүд хүд инээх чимээ үргэлж дуулдаад байх шиг байжээ. Андрей гөлийчихсөн юм шиг, хатуу чулуу зээтүүдэн «нэг л арга бодох хэрэгтэй.. нэг л арга бодох хэрэгтэй.. » гэдэг бодолтой байлаа. 

	 Үдэш болж, шингэх нарны улбар туяа орог саарал хадыг алтан өнгөтэй болгож, хоригдлуудын цонхигор царайг ягааруулан тусаж, хийх юмгүйдээ залхууран ядарсан харуулын хүмүүс хөлийнхөө чилээ гаргаж байсан үеэр чулуу нураах газар гэнэт Давирхай бий боллоо. Түүний нүд хорсол төгс гялалзаад царай хачин муухай болж, үс нь өрвийж, цамцны нь энгэр яраастай харагдав. Унтершарфюрер ийм догшин ууртай байхыг энд ирээд удсан хүмүүс ч үзээгүй билээ. 

	 Ахлах харгалзагч цагтаа босож рапорт өгч амжаагүйнхээ төлөө нэг сайн алган боов хүртэв. 

	 Фриц Рэй жаран хоёрдугаар байрынхныг ажлаа зогсоож жагсахыг тушаав. 

	— Найз нараа, хүрзээ битгий орхиорой гэж Пархоменко хэллээ. 

	 Андрей хүрзээ чанга атгасан хэвээрээ нуруу тэнийлгэн харвал бүх хоригдол цөм тэр үгийг дагасан байв. Тэд хүрз зээтүүгээ гараас салгалгүй баргар царайлцгаан эгнээ болов. 

	 Фриц Рэй гар буу далайн сарвалзаж зүүн жигүүр рүү очоод хараал зүхэл урсгаж, 

	— «Гоонжийн жоо» юу хэлсэн. Манай мэднээ! гэж хэд дахин хашхирав. 

	Зүүн жигүүрийн хүмүүс чив чимээгүй байлаа. 

	— «Гоонжийн жоо» хэн хэлсэн! Шнель! Гар! гэж фашист дахин хашхирав. 

	 Хүмүүс баргар царайлан чимээгүй л байв. Давирхай гар буу далайн, 

	— Айн, цвай, драй... гээд тоолж эхэллээ. 

	 Арав дахь хүн дээр гохоо дарна гэдгийг нь хууччуул мэдэх бөгөөд тэд цөм л цусгүй царайлаад номхон зогссоор л.. 

	 Тэгтэл гэнэт нэгэн хүн:

	— Боль, муу золиг! гэж чанга эрэлхгээр хэлэх нь дуулдав. 

	 Фриц Рэй ярзайн зогсов. 

	Зүүн жигүүрээс пагдгар чийрэг орос урагш гарлаа. Андрей түүний царайг харсангүй, зөвхөн араас нь бүдүүн хүзүү, тэвхийсэн ханхар цээжийг нь харан байв. 

	«Гоонжийн жоо!» гэж тэр хүн юу гэсэн утгатай болохыг гар хуруугаараа ойлгуулав. 

	Фриц Рэй ийм зоригтой хүн гарч ирнэ гэж огт бодоогүй тул гайхан хөмсөг сөхөж, нүд нь улаанаараа эргэлдлээ. 

	— М-м-мөөн! гэж унтершарфюрер муухай дуугараад тэр зоригтон өөд алхав. 

	Тэрхэн үес пагдгар орос хүрзээ урагш сунган барьж хамгаалалтад оров. Хүрзний хурц ир жад мэт гялсхийв. 

	 Фриц Рэй гэнэт зогслоо. Тэрээр зуу шахуу хүрз зээтүү дээш өргөгдсөнийг үзсэн бөгөөд хоригдлуудын харц түүн дээр туссан нь хүрз зээтүүнээс ч сүртэй, хутга шиг хурц үзэн ядах сэтгэлээр төгс байжээ. 

	 Унтершарфюрерийн толгойд Штеркийн үхэл, хүрз зээтүүнд сийчүүлсэн бие нь харван орж ирсэн тул учиргүй айж алгуурхан гэдрэгээ алхам алхмаар ухарчээ. 

	 Давирхайд туслахаар хоёр харуулын хүн гүйлдэж ирэв. Энэ завсар Фриц Рэй польш хүн Беникийг харчхав. Тэр нь эрүүл гараараа цус нэвчсэн мухар гараа бариад галзуу хүний гэнэхэн инээмсэглэлээр инээмсэглэн сүүдэрт сууж байжээ. 

	— Үүнийг ав! гэж Фриц Рэй харуулынханд тушаал өгөв. 

	Фриц Рэй явахдаа пагдгар эр рүү харж

	— Чи азтай монди байна даа! гэж үг хаяв. 

	 

	Оройн шалгалтын сүүлчээр ядарч туйлдсан хоригдлууд шар манжинтай хоосон шөлөө яаран сорж байх үед Железняк Лысенкоос, 

	— Чи маргааш ажилд гарах уу? гэж асуув. 

	— Гарна гэж Алексейг хариулахад

	— Яг таарна, Жюльен тэнд байна гэсэн гэв. 

	Алексей огцом эргэж, 

	— Чи тэр Жюльентэйгээ надаас холдоод өгөөч! Тэр нэрийг чинь дуулж бүр ханаад байна! Бүр үүгээр тулаад байна! гээд хоолойгоо халбагаараа заав. 

	— Чи юу гэж сурталдаад байгаа юм бэ? гэхэд нь

	— Тэнэг толгой минь гээд Вячеслав тонгойн, — Чи тэгээд өөрөө хүлээн авагч угсарч чадах юм уу? гэж чихэнд нь шивгэнэв. 

	— Энд хүлээн авагч ямар хамаа байна? гэж Алексей мөн л шивгэнэж асуухад

	— Хамаа байна, тэр Жюльен чинь радиочин хүн гэж хариулав. 

	Алексей санаанд ороогүй юмаа дуулсандаа арай л үсрэн боссонгүй. Талх хоолойд нь тээглэж юу гэнээ, орноос нь зодуулсан тэр франц хүн радиочин гэнэ үү, хонгорууд минь, та нар өмнө нь хэлэхээ яав аа? гэмээр байв. 

	 Гэвч нөхөд нь өөрснөө ч мэдэхгүй явсан байжээ. Дөнгөж өчигдөр Драпкин тэр франц хүний намтрын чухал хэсгийг олж мэджээ. 

	 Маргааш өглөө нь Драпкин уурын зуухны өрөөнд байхдаа Алексейг дуудав. Драпкинд өөрийн нь ажиллах байр бий ажээ. Тэрээр хуучин брезентийн тасархайгаар нэг буланд хаалт хийгээд дархныхаа ширээг засжээ. Ер Драпкин бол цахилгаан хөдөлгүүр засахдаа сайн мэргэжсэн хүн билээ. 

	 Ширээний дэргэд үл таних хоригдол сууж байв. Тахигар туранхай, өлссөндөө нүүр нь хөөсөн тэр хүн шалмаг гэгч үсрэн босож чөргөр гараа сарвайж, 

	— Жюльен гэв. 

	Алексей түүний гарыг аятайхан барив. 

	Жюльен үнэн сэтгэлээс мишээсэн боловч нүүрэн дээр нь инээмсэглэл тодорч өгсөнгүй. Түүний оронд нүүр нь өрөвдмөөр үрчийжээ. Алексейн элэг эмтрэв. Энэ хүнийг фашистууд ямар муухай болгоо вэ. Лысенко Жюльенийг харж, харгалзагч энэ хүнийг зодсон бол шууд нөгөө ертөнцөд явуулах байж дээ. Ийм хүн арав ташуурдахыг ч даахгүй нь лав гэж бодлоо.. 

	 Жюльен Алексейг амийг минь аварсан хүн гэж халуун дотно баяр хүргээд тэр хоёр гар хуруу, нүүр амаараа дохиж зангалцан, франц, орос, герман үг хольж байж ярилцаж гарав. Удалгүй, Жюльен бол Парис хотын хүн, тэнд эхнэр хүүхэд нь хоцорсон, гитлерчүүд орохоос өмнө радио хүлээн авагч хийдэг францын нэгэн фирмд ерөнхий инженер байсан гэдгийг нь Алексей мэдэв. 

	 Драпкин нуусан газраасаа цуглуулсан аппаратаа гаргаж ирэхэд Жюльений нүд гялалзан сэргэлээ. Тэрээр хүлээн авагчийг даруй авч шуналтайгаар үзэж эхлэв. Тэгснээ, Алексейг харж, хуруугаараа чичлээд, 

	— Майстер! гэж асуув. 

	 Лысенко ичингүйрэн, олон шөнө нойргүй хонож бүтээсэн бүтээл нь өөр хүний гарт байхыг нь харахад бүдүүлэг, хийц ур муутай санагдлаа. 

	 Гэвч Жюльен түүний ичингүйрлийг ажигласангүй эрхий хуруугаа гозойлгож, 

	— Карош... Карош! (Сайн... Сайн!) гэлээ. 

	Жюльен мэддэг хүний шинжтэйгээр аппаратыг хуруугаар чичин, буруу болсон газруудыг нь заав. Санасныг бодвол тун цөөхөн юманд буруу болсныг үзээд Алексей гайхжээ. Хоёр газар конденсатор буруу тавьсан учраас дэс дараалал алдагдсан байжээ. Үүнээс гадна бас нэг зүйл дутсан нь эсэргүүцлийн хэсэг байв. 

	 Жюльен радио хүлээн авагч эвлүүлэхэд тусална гээд хөзрийн цаасан дээр юу юу хэрэгтэйг бичиж өгөв. 

	 Нэг хоёр хоноход холбогдох бүх материал бэлэн болсон байв. Эдгээрийг Железняк, Драпкин нар амь хайргүй худал үнэн хэлж байж олжээ. Түүнчлэн Леонидын саналаар Жюльений ажиллахад зориулан нууц байр засав. Уурын зуухны байшингийн өрөөсөн буланд их нүүрс овоолоостой байсныг түнхэж нүх гаргаад дээрээс нь банз тавьж, түүнээ муу сайн даавуугаар бүтээж нүүрсээр булжээ. Ингээд зөвхөн орох жижиг нүх үлдээв. Алексей, Драпкин хоёр түүгээр утас оруулж, чийдэн өлгөлөө. 

	 Алексей франц инженерээс ер холдсонгүй ажилд нь туслалцахыг хичээн, хамгийн гол нь түүнээс сурч байлаа. Нуун хүлээн авагч нэг бус, нэг хэсэг удаа эвлүүлэх хэрэг гарахыг хэн байг гэх вэ. 

	 Жюльенийг элдэв юм эвлүүлж, гагнаж, эрэгдэж, шурагдаж байх зуур Вячеслав Железняк радио хүлээн авагчаа хаана хадгалж байх вэ? гэдэг асуултад хариу өгч ядан толгойгоо гашилгаж байв. Хүлээн авагч байнга ойрхон, тэгэхдээ хэнд ч сэжиглэгдэхээргүй газар нуугаастай байх хэрэгтэй байлаа. 

	Вячеслав удтал бодсоны эцэст уул хүлээн авагч ямар нэгэн гэр ахуйн зүйл дотор байвал дээр, тийм ч учраас үргэлж хүний нүдэнд ил байж, огт сэжиг төрүүлэхгүй гэж шийджээ. 

	 Тэгээд эрж гарсан боловч бүх байрыг нэгжээд таарчих зүйл олсонгүй. Гэнэт түүний харц гутлын тос хийдэг хонхорхой хувин дээр тусав. Ийм хувин байр бүхэнд бий. Хаалганы дэргэд байх бөгөөд хоригдлууд өдөр болгон гутлаа тосолж байх үүрэгтэй юм. 

	Вячеслав хоосон хувин олж, тогооных шиг таглаа дархлав. Таглаа нь хувиндаа зайгүй яг таарч байхаар болсноос гадна тусгай түлхүүрээс өөр юмаар нээгдэхгүй болгов. Хувин дотроо гүн шигддэг таглаан дээрээ гутлын тос асгаж дүүргээд бусад хувингаас ялгарахгүйн тулд хорчийлгож балиартуулжээ. 

	 Нуух газар бэлэн боллоо. Хувингийн таглаан доор том бус хүлээн авагч, антен, залгуурын утас хамтдаа элбэг багтах болжээ. 

	 Эцэст Жюльен сүүлчийн нэг юмыг гагнаад ороомог суулгаж залгахад бэлэн болгов. 

	Тэр дор нь л шалгаж үзлээ. Чийдэнгийн амь утас улайгаад хүлээн авагчид байдаг чимээ дуулдав. Леонид сэтгэл хөдлөн чихэвчээ хийгээд долгион баригчийг эргүүлж эхлэв. Түүний нүд дүгрэглэн шар хөмсөг нь сөхөгдөж, малийтал инээмсэглэв. 

	 Алексейн зүрх дэлсэж, ажиллаж байгааг нь мэдмэгц, алив нааш нь өгөөч, би сонсъё гэлээ. Гэвч Леонид түүнд зөвхөн өрөөсөн чихэвчээ өгч:

	— Бушуу... гэв. 

	 Лысенко чихэвчийг болгоомжлон чихэндээ наавал, амьсгаа нь давхцаад, бүх юм бүдгэрэх шиг болж нөгөө нүүрс доорх нүх, дээр нь байгаа муухай банз цөм мартагджээ. Нэг хүний тод хүчтэй итгэл төгс дуу дуулдав. Энэ бол Москвагийн дуу хоолой байлаа! Алексей чихэвчээ улам нааж чагнахад «... Манай цэрэг довтолгоонд орлоо.. Хэдэн арван хот суурин чөлөөллөө» гэж хэлж байх нь сонсогдов. 

	 Алексейн нүдээр нулимс бүрхээд ирлээ. Олзлогдсоноос хойш анх удаа тэр шүү. Хэчнээн зовлон зүдүүр, доромжлол, зодох жанчих, тамлах бүтэлгүй оргоод баригдаж гестапынханд цус нөжөө урсгуулахыг үзсэн ч түүний нүдэнд дусал нулимс байхыг дайсан үзээгүй билээ. Гэтэл сая тэссэнгүй. Энэ бол баярын нулимс байжээ. 

	 Бэрхшээлийн өмнө сөгдөөгүй цэрэг эрийн бахархал, өөрөө өөртөө бахархах бахдал төрж түмэн зовлонг туулахдаа цэргийн тангарагтаа үнэнч байснаа санав. Эх орныхоо дуу, төрөлх хэл, аялгуу сайхан хүчирхэг хэл, хэзээ боловч хэний ч өмнө өвдөг сөхөрч үзээгүй ард түмнийхээ хэлийг сонссон тэрээр өгүүлшгүй их баярлажээ. Бас удтал хүлээсэн «манай цэрэг довтолгоонд орлоо» гэсэн үг сая нэг дуулдах нь юутай сайхан бэ?

	 Харин нэвтрүүлэгчийн хамгийн сүүлд хэлсэн «Германы булаан эзлэгчдэд үхэл» гэдэг үгийг Алексей дайчин уриа, өөрт нь болон нөхдөд хандсан эх орны тушаал гэж шууд үзлээ. 

	 

	 


АРАВДУГААР БҮЛЭГ

	 

	Дэд хурандаа Смирновыг СС-ийн хоёр хүн ирээд аваад явахлаар нь гучдугаар байрын хоригдлууд өрөвдөж байгаагаа нуулгүй байрныхаа үүдэнд бөөгнөрөн тэдний хойноос удтал ширтжээ. 

	— Иван Ивановичийг зардалд гаргалаа гэж үү дээ? хэмээн энэ хэдэн өдрийн дотор тэрхүү шулуун шударга, шийдэмгий даргатай дотно танилдаж амжсан Валентин Логунов бодсоноо чанга хэлчхэв. 

	— Өөр яах билээ дээ! «Зальт байшинд» аваачиж байгаа нь илт байна гэж Ижил нутгийн өргөн мөртэй янхир хүн хэлээд гүнээр санаа алдлаа. 

	 Иван Иванович дээгүүр хараад хэнэггүй цэх алхана. 

	— Дэд хурандаа шиг ийм хүмүүс ердөө л ган болд гэсэн үг. Эд хэзээ ч нугарахгүй. Ёстой оросын шинж дээ!

	 Хоригдлууд холдон одох улсыг харсаар л байв. Тэд явсаар уул өгсөөд өргөн талбай өнгөрч цэргийн мухлаг дэлгүүрийн хажуугаар гарч лагерийн гол хаалга чиглэснээ зогсов. 

	«Хэрэв баруун гар тийшээ хаалга өөд эргэвэл гестапод аваачиж тамлана, лагериас гарч өргөст торны дагуу явбал «зальт байшинд» аваачиж буудна... » хэмээн Логунов бодно. 

	 Иван Ивановичийг хаалга руу аваад явлаа. Логуновын зүрх шимшрэв. Хаалганы тэнд бас нэг хүн тэдэн дээр нэмэгдэхийг харвал нарны гэрэлд даргын таних тэмдэгтэй СС-ийн хүн болохыг Валентин танив. Тэд Смирновыг том хаалгаар гаргаад зүүн гар тийшээ эргэлээ. 

	 Хоригдлууд гайхан бие биеэ харцгааж, хааш нь аваачдаг билээ гэлцэв. 

	— Захиргаа руу юм болов уу? гэж Ижил нутгийн хүн хэлэхэд

	— Тэр талд захиргаа байхгүй. Дарга нарын хотхон л бий гэж Логунов хариулав. 

	Иван Ивановичийг үнэхээр дарга нарын хотхон руу аваачлаа. Тэд Эттерсбергийн оройд хагас дугуй хэлбэрээр байрлуулсан хоёр давхар цэргийн хуарангуудыг өнгөрөөд өргөн замаар уруудлаа. Эндэх налуу хойд талын налуугаасаа эрс ялгаатай, илүү дулаан, нартай, зүлэг ногоотой ажээ. Дэд хурандаагийн соргог хараа хуарангийн байрлал, гудамжны зохион байгуулалт, гарааш агуулах, гуанз, дарга нарын сууц зэрэг чухал цэгүүдийг нүдэлж авав. 

	Дэд хурандаа Смирновыг лагерийн комендантын штабт авчирчээ. Штандартенфюрер Карл Кох буудан алахаас өмнө энэхүү цол тушаалаа ч, үзэл санаагаа ч огт нуугаагүй, бас үхэхийнхээ өмнө бардам ихэрхэг байгаа оросын ахлах даргатай ярилцъя гэж бодсон байжээ. Иван Ивановичийг тасалгаанд оруулахад Карл Кох босож ирээд, 

	— Дэд хурандаа Смирнов гэж та юу? хэмээн комендантын асуусныг өндөр биетэй бага дарга орос хэлээр маш цэвэрхэн орчуулав. 

	 Кох, Иван Ивановичийг нүд салгахгүй ширтэнэ. 

	Тэр хоёр өөд өөдөөсөө харан зогслоо. Үе насаар ч цэргийн цол тушаалаар ч бараг адил энэ хоёрын нэг нь Костромскийн тариачны хүү, нөгөө нь Дармштадтын гаралтай Кох овогтны махны мухлагийн худалдаачны угсаа залгамжлагч юм. Энэ хоёрын аль алин нь өөр өөр боловч амьдралын хэцүү бэрхийг туулжээ. Иван Иванович Смирнов жагсаалын цэргээс дивизийн их бууны дарга хүртэлх замыг хөдөлмөрчин ард түмний эрх чөлөөний төлөө байлдан туулсан юм. Карл Кох хөдөлмөрчин ард түмний эсрэг, тэдний эрх чөлөөний эсрэг байлдаж байж «Хохимой толгой» гэдэг СС-ийн дивизийн хурандаа, штандартенфюрер цолыг олж авсан байв. 

	 Иргэний дайны жилүүдэд Дагуур, Эрхүү, Читийн хүн ард колчакийнхнаас Улаан Армийн ачаар чөлөөлөгдсөндөө баярлан улаан цэргийн залуу дарга Смирновыг цэцэг барин угтаж байх үес идэр залуу Кох албан тушаал ахихын шуналд автагдан тарчилж, үндэсний үзэлтний нууц бүлгэм байгуулж байжээ. Энэ бүлгэмээс хүрэн улаан цамцатны хөдөлгөөн үүссэн юм. 

	 Гучаад оны эхээр хуягт галт тэрэгний хэсгийн дарга Иван Смирнов Зөвлөлт бүгд найрамдах улсынхаа тусгаар тогтнолын төлөө японы самуурай нартай байлдаж, Дорнод хятадын төмөр зам дээр болсон мөргөлдөөний үед цагаантан хятадын генерал Ляны цэргийг бут ниргэж байсан бол эдгээр жилд СС-ийн залуу дарга Карл Кох өөрийн орны иргэдийн эсрэг байлдаж, жагсаал тарааж, ажил хаялт бослого дарж, еврей нарыг хүйс тэмтэрч асар том хорих лагерь байгуулъя хэмээн илт уриалж явжээ. 

	Яг дайн эхлэхийн өмнөхөн их бууны дарга нарын дээд сургуулийн багш Иван Иванович Смирнов өөрийн мэдлэг туршлагаа ирээдүйн дарга нар ирээдүйн Москвагийн хамгаалалтын баатрууд Ленинград, Сталинград, Севастополийн баатруудад хэлж өгч байсан бол штандартенфюрер Карл Кох энэ үеэс Европ дахь хамгийн том Бухенвальдын улс төрийн хорих лагерийн дарга болчхоод доорх хүмүүстээ хэрхэн хүнийг тамлах, алах, үй олноор нь устгах арга зааж хүүр шатаах газрын хүчин чадлыг шалгаж «Европыг эзгүйрүүлнэ» гэсэн Гитлерийн төлөвлөгөөг амьдралд хэрэгжүүлэхэд бэлтгэж байжээ. 

	— Та большевик уу? гэж Кох асуулаа. 

	Иван Иванович тийм гэв. 

	Кох мушилзан инээж. 

	— Дэд хурандаа хүнийг ийм хөөрхийлөлтэй байхыг харахад гайхмаар байна. Оросын генерал Власовын командалж байгаа «Оросын чөлөөлөх армид» орохыг танд сануулсан байж таарна биз! Та тэр армид дээгүүр албанд байж болох л байж дээ гэв. 

	— Цэргийн олзлогдогч байна гэдэг бол урвагч байна гэсэн үг биш шүү дээ гэж Смирновыг хэлэхэд

	— Та цэргийн олзлогдогчийн байдалд байхдаа өөрийнхөө хийсэн ажилд дүн шинжилгээ хийж байна уу? гэж Кох асуув. 

	— Та чухам юу асууж байна? гэвэл

	— Та германы командлалын төлөвлөгөө таслах зорилгоор большевик суртал явуулж байна уу гэсэн үг гэв. 

	— Би цуглаан хурал хийлгээгүй. Гэвч би эрх чөлөөгөө хасуулсан ч бодох сэтгэх, үг хэлэхээ хасагдаагүй байна. Тийм учраас ойр тойрныхоо хүнтэй саналаа солилцох эрхтэй байгаа юм гэж Смирнов хэлэв. 

	 Орчуулагч, Иван Ивановичийн тайван царайг харан хариу хэлсний нь хэлмэрчилж өглөө. Тэгэхэд Карл Кох, 

	— Таны ятгалга танай эх оронд хортой шүү. Бид цэргийн олзлогдогсдыг танай оронд журам дэглэм тог тооход ашиглах санаатай байна. Зөвлөлтийн дарга нар германы армид орж ирж байна. Зөвлөлтийн инженер, мэргэжилтэй ажилчид манай заводод ирж байна. Танай орон бүхэлдээ түүний дотор армид нь ч гэсэн бүрэн хагарал, эмх замбараагүй юм болж байна. Бид Оросыг хамтын хүчээр аврах ёстой гэж ярихад

	— Зөвлөлт Холбоот Улсад арми байтугай улс орны хэмжээгээр хагарал гаргахгүй байх тийм зохион байгуулах хүчин зүйл байдаг юм. Манай ард түмэн ялна гэдэгт би нэгэнт гүнзгий итгэсэн хүн гэж Смирнов хариу хэлэв. 

	Кох инээд алдаад, 

	— Та их гэнэн хүн юмаа! гэв. 

	 Комендант бичгийнхээ ширээний шургуулгыг онгойлгоод жижиг үсгээр бичсэн хуудас цаас гаргаж, 

	— Улаан армийн дотор хагарал гарсан нь маш их алдаа дутагдалтай хүмүүжүүлсний үр уршиг гэдгийг бас дахин харуулсан баримтыг танд үзүүлье. Герман дарга, тэгэх тусмаа доод тушаалын дарга хүн дээд тушаалын хүнээ хэзээ ч ховлохгүй. Май уншаадах гээд цаасыг дэд хурандаа руу сарвайв. 

	Энэ бол хов байлаа. 

	Иван Иванович бичгийг үзвэл бичсэн хүн нь айсандаа гар нь чичирсэн бололтой арсгар сарсгараар муухай таталган бичсэн байх бөгөөд «Цэргийн олзлогдогч Смирнов байрандаа большевик суртал нэвтрүүлэг явуулж байна... », «Комиссар Смирнов Улаан армийн ямар нэгэн шинэ ялалтын тухай ярьдаг», «Бүтэн хоногт түүний яриаг сонсохоор арав, хорин хүн цуглардаг.. », «Коммунист дэд хурандаа бол лагерь доторх хамгийн аюултай хүн мөн... » Дэслэгч Песовский гэж гарынхаа үсэг зурсны нь уншив. 

	 Кох оросын Дэд хурандаа яах бол хэмээн хүлээн байжээ. 

	Дэд хурандаа цаасыг дөрөв нугалаад ширээн дээр тавьж, 

	— Аавын хүүхэд сайн муутай байдаг биз дээ гэж хэлэв. 

	Тэр хоёрын харц мөргөлдөв. Иван Иванович комендантын цагаан тугалга шиг цэнхэр нүдийг эгцлэн харж, 

	— Манай цэргийн хүмүүжилд гарсан алдааны талаар гэвэл фронтод болж байгаа байдлаас үзэхэд Улаан арми тэр алдаагаа амжилттай засаж байгаа нь харагдаж байна гэж хэлэв. 

	Кох огло үсрэн босож, 

	— Фронтын байдлыг та хаанаас дуулав?! хэмээн хашхирлаа. 

	Дэд хурандаа, хорих лагерьд надаас хавьгүй сүүлд баригдсан хүмүүс ирж байна, тэдний ярьсныг би үнэн гэж бодож байна гэж хариулав. 

	— Та төөрөлдөж байна. Фронтын шугам тэнцүүлэх гэж ялимгүй газраар зай тавьж өгсөн болохоос биш ухраагүй! гэж Кох хэлэв. 

	Бага дарга арай чарай орчуулж амжив. Тэрээр комендантын араншныг сайн мэдэх байжээ. Комендант ингэж уурлавал сайн юм болохгүй нь мэдээж, 

	— Герман цэрэг танай оросын төв дунд байж байхад та элэнцгийнхээ амжилт ярина вэ? Санаачилга манай гарт байна. Бид дайныг удирдан хөтөлж байна. Үүнийг маань бүх дэлхий харж байна! Тэр ч байтугай, хэд хоногоос асар том шинэ довтолгоо эхлэх гэж байна, фюрерийн эрэлхэг дайчид удахгүй Урал хүрнэ! гэдгийг хэлье. Оросууд та нар үүнийг харна аа гайгүй гэж Кох хэлэхэд. 

	— Эрхэм хурандаа, ийм юм болохыг харна гэдэгтээ би эргэлзэж байна гэж Смирнов хариулав. 

	Штандартенфюрер сууж, 

	— Таны хэлдэг зөв. Дэд хурандаа Смирнов та түүнийг харахгүй. Арван таван минутын дараа таныг буудна гэхэд нь Иван Иванович дажгүй инээмсэглэж, 

	— За чухам үүнд чинь би эргэлзэхгүй байна гэж хэллээ. 

	Кохын нүд гялсхийж, 

	— Бос!!! гэж хашхирав. 

	Смирнов яаралгүйхэн босов. 

	— Оросын муу гахай, чи үхэхгүй! Чи амьд байна. Агуу их Герман улс дайснаа шийтгэж чаддаг юм. Чи энэ тамд тарчилж, ялзарч, нүглээ гэмшихийн тулд амьд байх болно. Чи мөлхөж байгаад Германы их баярыг үзэх болно! гэж Кох хэллээ. 

	Дэд хурандаа Смирновыг өрөөнөөс гаргав. Гудамд хойноос нь хэлмэрч гүйцэж ирээд

	— Эрхэм дэд хурандаа, би таны мэдүүлгийг нэлээн зөөлрүүлж хэлсэн. Таныг буудахгүй. Та хожим намайг мартахгүй байх гэж найдна хэмээн Иван Ивановичийн царайг царайчлан харж хэлжээ. 


АРВАН НЭГДҮГЭЭР БҮЛЭГ

	 

	Шинэ ирсэн улсыг эхний долоо хоногт лагерийн журамд сургадаг байв. Өдөр бүхэн байрны дэргэд гурван цаг хичээллэнэ. Ажилчны хэсгийн дарга эрүүгийн хэрэгтэн Август Скауц шинэ ирсэн хүн, хууччуулын нэг адил тушаалыг нэгэн зэрэг ягштал биелүүлэхийг шаардана. Тэгэхдээ зөвхөн гүйх хэрэгтэй гэнэ. Нэг л хүн алгуурлавал бүгдийг эхнээс нь эхэлнэ. Ялангуяа малгай авах аргыг «маш их боловсрууллаа» Андрей, Бухенвальдад ирэхээс өмнө малгай авах тийм жирийн юм, анхаарал шалмаг хөдөлгөөн шаардсан ийм айхтар «ажил» болох юм гэж санаа оноондоо ч оруулаагүй явжээ. 

	Хоригдлуудын өгсөн Муйхар гэдэг хочтой Август Скауц, хоригдол хүн СС-ийн хүнтэй дайралдмагц эгшин зуурт малгайгаа авах хэрэгтэй гэдэг байв. «Мютценап ап» гэдэг командын дагуу малгайгаа авна. Эхний үгийг хэлэхэд хоригдол хүн баруун гараараа малгайгаа шүүрч дараагийн «ап» гэдэг үгийг сонсмогц малгайгаа ховх татаад гараа буулгасан байх ёстой гэнэ. Энэ тэнэг дасгалыг хэдэн зуу дахин дахин хийлгэнэ. Хэрэв Муйхрын нүдэнд алдаж байгаа хүн харагдах л юм бол нэг сайн ташуурдуулна. 

	Оройн шалгалт, тооллогын дараа чөлөөтэй цаг гарна. Харгалзагч, СС-ийнхэн лагериас явж, ажилчны хэсгийн дарга нар байр байрандаа юм уу ээлжит кино үзэхээр клуб руу явцгаана. Зөвхөн хүчин нэмэгдүүлсэн нохойтой харуулынхан үлдэж лагерийг эргэж тойрох бөгөөд пулемётын өндөрлөгөөс доош байрын дөрвөлжилсөн газрыг автоматчид соргог хянана. Ажлын дараа лагерь дотуур явахыг шууд хориглоно. 

	Гэвч ийм оройн цагаар хоригдлууд амь насандаа аюултайгаар байр дамжин ойр дотно, нутаг усныхаа хүмүүсийг эрдэг байлаа. Ногоон тэмдэгтэн арилжаа наймаа хийнэ. 

	Байрын тагт даган нэгэн буурал чех хүн явна. Тэр хүн хувин барьжээ. Нүх болгоноос хоригдлууд өнгийж хараад хувинд талхны булан, хэлтэрхий хийж өгнө. 

	— Хэнд өгөх гэж байгаа юм бэ? гэж Андрей Пархоменкоос асуухад 

	— Наймдугаар байрынханд гэж Днепропетровск нутгийн хүн хэлээд өөрийн хувь талхнаасаа нэгэн хэсгийг хэмхлэн авав. 

	— Тэднийг яасан хэрэг вэ, торгосон уу? Тэгээд талхгүйдээ юу? гэж боксчин дахин асуувал. 

	— Үгүй ээ... хүүхдүүд байгаа юм гэв. 

	Андрейн нүдэнд өнөө том тэрэг чирсэн сульдаж цонхийсон хүүхдүүд үзэгдэж нөгөө шар толгойт сэвхтэй хүүхдийг санав. Энэ чех юутай сайн хүн бэ? Бурзенко хувь талхаа гаргаж үзвэл зүсэм талх түүний том алган дээр тун өчүүхэн харагдав. Боксчин талхныхаа элбэг гуравны нэгийг хэмхлээд чех хүн рүү сарвайв. 

	— Баярлалаа, найзаа баярлалаа гэж чех хүн хэлээд хоёр гараараа хувингаа нандигнан барьж дахин баяр хүргээд цааш явав. 

	Иван Пархоменко хана руу эргэж Днепропетровскт үлдсэн эхнэр, гурван хүүхдээ санав. Тэд минь яасан бол? Амьд болов уу? гэж бодно. 

	Цахилгаан чийдэн бүдэг гэрэлтэн зарим хоригдол дааж давшгүй ажлын бэрхэд ядраад босго алхмагцаа л тагтан дээрээ сунан хэвтэж унтана. Бас нэг зарим нь өөр юм хийж судалтай цамцаа нөхөх, гутлаа хадах оёх, мод юм уу ясаар хачин сонин соруул, тамхины хайрцаг урлан цаг нөхцөөнө. 

	Энэ өдөр хулганынх шиг онигор нүдтэй үл танигдах хоригдол тэдний байранд иржээ. 

	— Та нарын хэн чинь орос вэ? гэж тэр хүн их л нууцлах байдлаар хэлэв. 

	Даруй зөвлөлтийн цэргийн олзлогдогсод түүнийг хүрээлэн авахад Пархоменко Андрейг нударч, 

	— Очиж сонсъё гэлээ. 

	Тэр хүн сандалд сууж, залирхаг нүдээр бүгдийг тойруулан харснаа, 

	— За, хүүхдүүд минь, залхаж гүйцэж байна уу? гэж асуулаа. 

	— Яриа юу байх вэ гэж тойрон байгсад шуугилдан. нэгэн хүн

	— Ай халаг, гэртээ ч харьдаг болоосой! гэж санаа алдан хэлэх сонсогдов. 

	— Гэртээ ий? Ай найз минь, гэр орноо мартах хэрэгтэй гэж үл таних хүн сөргөж хэллээ. 

	— Яагаад тэр билээ? гэвэл

	— Чамд гэр орон байхгүй болсон, чи төрөл садантайгаа энэ насандаа уулзах чинь өнгөрсөн, ийм учраас л тэр дээ гэж тэр хүн ярив. 

	— Чи биднийг битгий молигод. Хэрэгтэй юм л ярь гэж хоригдлууд шуугилдвал

	— Би молигодох гээгүй байна. Хэрэгтэй юм гэдэг чинь хамгаас хэцүү болоод байна гэж нөгөө хүн хэлснээ Андрейг эгцлэн ширтэж

	— За чи, ер нь хэн юм бэ? гэж шууд асуув. 

	Андрей санаанд ороогүй байтал ингэж тулгагдсандаа жаахан барьц алдав. Байрын нөхөд тал талаас нь хараад, ер юу гэхээ мэдэхгүй боллоо. Би хэн билээ? Энэ тухай ердөө ч бодоогүй явжээ. Хоёр жилийн өмнө хэн байсан, тэр хэвээрээ яваа, зөвлөлтийн л хүн гэж бодож явжээ. 

	Тэр хүн Андрейн ийн алмайрсныг ашиглан нүд рүү нь эгц хараад, 

	— Чи бол эх орноосоо урвагч! гэж хэллээ шүү. 

	— Юу-уу гэж Андрей шанааныхаа судсыг гүрдийтэл шүдээ зуув. 

	— Чи битгий омогд хэмээн үл таних хүн хэлж сандалтайгаа цуг гэдрэг ухраад— Би чамайг урвагч гэж үзээгүй... үгүй шүү! гэв. 

	— Тэгвэл хэн үзэж байна вэ? гэвэл

	— Тэнд, гэрт чинь. Эх оронд чинь. Эх оронд чинь чамайг урвасанд тооцож байна! Чамайг, намайг бид бүхнийг урвасанд тооцож байна! Эх орноосоо тэрслэгчдэд тооцож байна! Бид Дүрмээ зөрчиж цэргийн тангаргаа няцсан байна. Тэнд, бидний нутагт ял шийтгэл эрүүгийн хуулийн зүйл анги хүлээж байна. Энэ бол үнэн! Биднийг энд зовж байхад манай эх оронд Сибирьд байрыг маань бэлтгэчихсэн байж байна гэлээ. 

	— За ийм л байна, нутгийн ханагарууд минь. Тэгэхлээр бид цөм эх оронгүй улс болжээ. Энд ч ялгаагүй тэнд ч ялгаа алга, биднийг талх давс барьж угтах хүн алга гэж тэр хүн жаахан азнаад дахиж хэлэв. 

	— Тийм бий... гэж нэг хоригдол учир үл мэдэгдэх байдлаар уртаар амьсгаа татан хэллээ. 

	Тэр хүн:

	— Харин биднийг бодож, бидэнд санаа зовж байгаа хүн бий юм шүү. Оросын эх орончид байна! Тэд арми цуглуулж байна. «Оросыг чөлөөлөх арми» гэдэг нэртэй! Түүнд оръё гэсэн хүнийг шууд лагериас чөлөөлж, шинэ ноосон хувцас болон бас бус зүйлийг хөнгөлөлттэй олгоно. Энийг унш л даа, та минь! гэж ямархан нэгэн нууц юм задлах байдлаар хэлээд хармаанаасаа бөөн цаас гаргаж ирэв. 

	— Байзнаарай, байзнаарай хэмээн Пархоменко урагш өнгийж

	— Яагаад тэр армийг чинь чөлөөлөх гэж байгаа юм бэ? Эх орноо германчуудаас чөлөөлөх хэрэг үү? гэж асуув. 

	— Тэнэг минь! Яалаа гэж герман нөхдөөсөө чөлөөлөх юм бэ, оросын дайсан большевикуудаас чөлөөлөхгүй юу даа гэж тэр хүн инээн хэллээ. 

	Хүмүүс чимээгүй болов. Хамгийн түрүүнд Андрей тэсвэр алдаж, дуугүй хэвээрээ хүнд модон улавчаа тайлаад тэр хүний хамарт тулгах шахан барьж, 

	— Чи үүнийг мэдэх үү? гэв. 

	— Тэгээд юу гэж? гэвэл нь

	— Чи муу урвагч дахиад ам нээвэл үү, үүгээр нармайн дээгүүр чинь авна шүү. Мэдэв үү? гэлээ. 

	Хуудуу элсүүлэгч ч айн биеэ хураав. 

	— Арил эндээс, муу нохой... 

	Нөгөө хүн хүнд зодуулж хаширсан бололтой бушуухан хаалга өөд ухасхийжээ. 

	Пархоменко цаасыг нь бөөгнүүлж базаад хармаандаа хийж

	— Манай жорлонд цаасгүй болсон юм сан гэж хэлэв. 

	Элсүүлэх санаатай ирсэн тэр этгээд хараалган хөөгдөж гарлаа. 

	Өглөөний тооллогын дараа Андрейг лагерьд үлдээв. Түүнийг гестапын захиргаанд дуудсан байжээ. 

	Нарийхан хавчиг цонхтой, намхан чулуун байшинд дөхөж очтол хаалган дээр эрүүгийн хэрэгтнүүдээс томилсон цагдаа байж байв. Тэр цагдаа хаалгаа түшээд янжуур алгуурхан сорно. Нарны туяа түүний цав цагаан хөмсөг, сормуус, гөлчийтөл хуссан эрүүн дээр нь тусна «Манай нутгийнх шиг яг л хөдөөгийн залуу юм даа. Ганцхан энэ хувцсыг нь тайлаадахвал.. » гэж бодсоор Андрей хаалганд тулав. 

	Гэтэл Андрейг хаалганд хүрэхийн алдад тэр цагдаа гэнэт зангаа хувилж, 

	— Шнель! гэж хашхирлаа. 

	Андрейн айдас хүрээд зүрх нь түгшив. 

	Цагдаа амнаасаа янжуураа түргэн авч Андрейн нүүрт, шууд чиглүүлэн, үнсний саванд хатгахын адил чичлэхээр завдав. Бурзенко хоромхон зуурт бокс тоглож байх үедээ нэг бус хэрэглэдгээрээ гэдрэг бултаж цагдаагийн гар доогуур өнгөрлөө. Андрей энэхүү хамгаалах аргыг хурдан бөгөөд бодох санах юмгүйгээр шууд хийжээ. 

	— Шнель! гэж тэр цагдаа архираад Андрейн нуруу руу модоор цохив. 

	Бүдэг гэрэлтэй гудамд гурван хаалга байлаа. Алинд нь орохыгоо мэдэхгүй тул цагдаа модны хүчээр хамгийн баруун гар талын хаалганд заан оруулав. 

	Тасалгааны тааз намхан боловч уужим, цонхон дээр цэцэг тариастай байлаа. Баруун гар талын цонхны дэргэд бичгийн ширээ байна. Түүний дэргэд тумбочк дээр радио хүлээн авагч байна. 

	Бага даргын хувцастай цулцайсан бүлцгэр герман Андрейг хүйтнээр ширэв татаад тасалгааны дунд руу зааж

	— Битте! гэлээ

	Дараа нь гар сунган булцгар хуруугаараа хүлээн авагчаа асаав. Танго бүжгийн сайхан аялгуу сонсогдлоо. Андрей фашистын маршаас өөр хөгжим сонсоогүй хэчнээн ч удав даа!

	Гэтэл танго бүжгийн аялгуу тусгай дохио байжээ. Бороохой барьсан өндөр чийрэг СС-ийн хоёр хүн хажуугийн хаалгаар дэгдэн гарч ирэв. Андрейн толгой, мөр ар нуруу руу нь зэрэг зэрэг буулгалаа. Бурзенко гараараа толгойгоо барин «Унахгүй л байвал сайн сан» гэж бодов. 

	Дарга бугуйн цагаа харж байгаад гурван минутын дараа хөгжмөө унтраав. Амьсгаадсан СС-ийнхэн цохихоо болив. 

	Андрейн толгой дүнсийж, чихээр нь шуугиад хамаг бие нь халуун оргиж, нүүрнээс нь цус гоожиж байлаа. 

	Энэ үес элгийн хувцастай туранхайвтар герман хүн хол хол алхалсаар орж ирэв. Түүний хамар дээрээ тог тоосон шил нь гялалзана. Дарга толгой дохимогц байцаалт эхэлж цагдаа хэлмэрчилж гарлаа. 

	— Дэслэгч үү? гэхэд нь

	— Жагсаалын цэрэг гэж Андрей нуруугаа цэхлэн хэлэв. 

	— Худал хэлж байна уу?

	— Багаасаа худал ярьж сураагүй

	— Шүхэрчдийн ямар цэрэгт байсан бэ?

	— Би жагсаалын явган цэрэг

	— Дуугүй! Удаан бодолгүй түргэн хариул! Яагаад манай цэргийн ард гарсан бэ?

	— Манай суман бүслэгдсэн юм

	— Чи коммунист уу?

	— Биш

	— Ямар ажилтай байсан бэ?

	— Би тамирчин байсан

	— Ямар?

	— Боксчин байсан

	Асуултыг дээр дээрээс нь асууж, хаана сурч байсан ямар ангид алба хаасан, үйлдвэрчний татвар авдаг байсан эсэх, батлан хамгаалах ямар тэмдэгтэй байсан гэх мэтийн түм буман юм асуужээ. Энэ олон асуултын завсар, хэзээ хаана онгоцоор хаяулсан, ямар даалгавартай байсан бэ? гэдэг асуулт шувт давтагдаж байлаа. Андрей үүнийг үзээд Дрездений гестапын шоронгоос хувийн хэрэг минь ирж дээ гэж шууд таалаа. 

	Тэнд байхад нь Андрейг мөн л ийм бүдүүн цулцгар, гестапын хувцастай герман, бас л ийм асуулт зай завсаргүй тавьж байсан билээ. Яг л ингэж бороохойдсон байж Ганцхан өөр нь гэвэл тэр Дрезденд Бурзенкотой хамт туркмен Усман, Москвагийн Ефим Семенович хоёрыг байцаасан юм. Тэр гурав Гановерийн цэргийн олзлогдогсдыг хорих лагериас оргоод сар болсны дараа гестапынхны гарт орсон юм байжээ. 

	 


АРВАН ХОЁРДУГААР БҮЛЭГ

	 

	Тэр бол зориг заасан орголт байжээ. Зөвлөлтийн гурван цэрэг герман хэл, нутаг ус мэдэхгүй, луужин хоол хүнс үгүй байж бүх фашист Герман болон Польшийг явган туулна гэсэн хэрэг шүү дээ. Тэд амжилт олно гэдэгтээ тун бага итгэж байсан ч фашистын олзонд байснаас хүч тэнцүүгүй тулалдаанд үхсэн нь дээр гэж бодож явжээ. 

	Шөнийн цагаар гуу жалга, ой хөвч тариалангийн газрыг даган, хүн амьтантай газар дайралдвал холуур тойрон өнгөрнө. Ямар ч байшин, ойн цагдаагийн ганц муу байшин, төмөр замын сумчны бяцхан шовгороос ч болов айн тойрно. 

	Тэнгэрийн од мичдээр баримжаалан зүүн өмнө зүгийг барин явлаа. 

	— Энэ муухай Германы нутгаас л гарах хэрэг байна. Тэгвэл арай дээр болох сон. Польш хүрвэл ч бараг гэртээ орсон гэсэн үг шүү дээ! гэж Ефим Семенович хэлнэ. 

	Оргоод хэд хоносны дараа анхан үеийн түгшүүр нь жаал намдаж эхлэхэд гэдэс өлсөх нь улам ихэсжээ Жаахан хатсан талх, давс бүр лагерьд байхаасаа хойш тавьж нөөцөлсөн нь бүтэн долоо хоног даахгүй боллоо. Гэтэл хавар цагийн толгой мансуурам сайхан агаар, явган явж ядрах хоёроос өлсөх нь жигтэйхэн их болжээ. Тэд шинэхэн цухуйсан ногоо, улаан буудай, эрдэнэ шишийн ногооноороо байх үр идэх гэж оролдоод ядав. 

	Арав дахь хоногтоо Ефим Семенович ямар ч байсан идэх юм олохоор шийджээ. 

	Шөнө дөлийн хирд тэд бяцхан тосгоны хамгийн захын байшин руу мяраав. Бурзенко саравч руу нь очиж даруй жижиг хаалгыг нь олоод төмөр түгжээг нь онгойлгов. 

	Саравчинд тас харанхуй, даршилсан байцаа, хатаасан махны үнэр хамар цоргиод удтал бодох зав ч байсангүй. Андрей цамцныхаа хормойгоор халхлаад гэрэл гаргаж үзвэл байцаа, улаан лооль, өргөст хэмх дүүрэн дарсан полдгор торх харагдаж, одоохондоо утаагүй хатаах гэж хоёр хөл мах төмөр дэгээнд өлгөсөн байж байв. 

	Андрей юу юугүй тэр маханд шүд шигтгэн ормоор байсан боловч биеэ барихын ихээр барьж, хоёулыг нь аваад торхтойгоос жаал өргөст хэмх хармаандаа чихэж авлаа. Өөр юу авах вэ? гэж бодоод тойруулан харвал тавиур дээр жижигхэн цаасан хайрцагтай бяслаг байв. Тэрийг ч авлаа. 

	Андрей чимээ гаргахаас айн болгоомжилж саравчнаас гараад хана даган мяраасаар байшингийн булан хүрэв. Тэнд Усман, Ефим Семенович хоёр нь хүлээж байжээ. 

	— Нэг л сайхан юм үнэртээд байна даа гэж Усман хамраараа үнэртэн хэлэв. 

	Тэр гурав хагас цаг түргэн алхсаар ойн гүнд оров. Тийм юм үүрээд алхаж явахад ямар аятайхан байсан гэж санана! Тэгээд Ефим Семенович амаръя гэмэгц Усман Андрейг тохойгоороо нударч, 

	— Одоо ч манай баяр ирээ биз дээ гэв. 

	Гэтэл хошууч

	— Ямар ч баяр болохгүй. Явуут дундаа жаахан юм иднэ. Аль болох түргэн холдох хэрэгтэй гэж хатуу үг хэлжээ. 

	Тэрээр ингэж хэлээд өөрийнхөө хийсэн хутгаар хүн бүрд жижиг бөөрөнхий мах зүсэж нэг ширхэг давсалсан өргөст хэмх, зүсэм бяслагтай өгчээ. 

	— Зогсоогоороо идэх хэрэгтэй. Тэгэхгүй бол мөр үлдэнэ шүү гэж хэлжээ. 

	Хоромхон зуурт нөгөө юмаа идчихээд цааш хөдлөв. Хэдэн километр явж, яг үүр цайхын өмнөхөн балар ой доторх нэгэн байшингийн ойр ирж алхаа татлаа. Хаалган тушаа ноднингийн хагд өвс сахлаг хэвээр байгааг үзвэл энд хүн суухгүй болсоор удсан нь илт байв. Тэд шат дамжин дээвэр доогуур нь ороод шатаа дээш нь татаж авав. 

	Олон сар цадаж үзээгүй явснаа сая нэг цадлаа. Андрей хэсэг өвс доороо дэвсээд хэвтмэгцээ хамаг бие хачин аятайхан сулрахыг мэдэв. Өөрийн эрхгүй нүд анилдаад өдөн зөөлөн алчуур нөмөрсөн юм шиг болон нойртоо дийлдэцгээв... 

	... Өдөр өнгөрөх тутам тэр гурав зүүн өмнө зүг холдон холдсоор л байв. Хувь заяа тэдэнд нааштай байгаа юм шиг л байжээ. Тэд нэг бус удаа мөрдлөгөөс мултарч, орос оргодол барьдаг цагдаа нарын сургуультай нохдоос олонтоо амь гарчээ. Бас тэднийг шөнийн цагаар хэчнээн их эрсэн гэх вэ?

	Гэвч туулж өнгөрсөн километр газар бүхэн нь баригдах аюулаас мултрах биш харин улам ойртуулж байх шиг байсан юм. Ийнхүү амьдрал нэгэн янзын үхлийн тоглоом болон хувирчээ. Өчнөөн бэрх зовлон дааж өнгөрүүлсэн ч нэгэн нь ч эцлээ цуцлаа гэсэнгүй. Тэднийг эх орноо гэсэн их хайр хөтөлж явжээ. Үүнээс хүчтэй өөр юу байх юм бэ? Хүчгүйг хүчтэй болгож, аймхайг зоригтой болгодог тэрхүү үзэн ядах үзэл үхэх сэхэхээ үзэх тэмцэлд зоригжуулан жигүүр ургуулдаг тэр үзэн ядах үзлээс өөр юу тэгэх юм бэ? Чухам ийм гал халуун үзэн ядах үзэл энэ гурвын цээжинд байжээ. 

	Нэгэн удаа үүр тэмдгэрэхийн өмнөхөн тэд төмөр замд тулжээ. Юун зам, хаашаа, явсан зам болохыг хэн ч эс мэдэв. Юутай ч гэсэн зүүн тийшээ явсан зам тул фронтын тэрэг тээш зөөдөг нь лавтай гэж бодоцгоожээ. 

	Зүүн гар талд хагас өртөөний гэрэл харагдаж цэргийн цуваа байгаа нь танигдав. Бух тэрэгний яндангаар цагаан утаа олгойдож харагдана. 

	 

	
— Зүүнээс ирэх галт тэргийг хүлээж байна гэж Усман хэлээд, — Энэ сумыг нь өөрчилчихвөл яасан юм бэ? гэж хэллээ... 

	— Зөв байна гэж хошууч дэмжив. 

	Гэвч сумыг өөрчилж чадсангүй. Андрей Усман хоёр түүнд мөлхөж хүрээд автомат ажиллагаатайг нь мэджээ. 

	— За буцъя даа Андрейг хэлэхэд

	— Байзнаарай гэж Усман шивнээд хармаанаасаа замын хэвгийгээс олсон төмрөө гаргаж, — Үүнийг аль нэгтээ нь хийж орхиё. Тэгэх үү? гэв. 

	Андрей тэр төмөр, төмөр замын салаа хоёрыг хараад зам төмрийн завсраар чихвэл яах бол? гэдэг санаа санав. 

	Тэр хоёр хэвтээгээрээ төмрийг сумны завсраар хавчуулж, чулуугаар чигжээд, завсар зайнд нь элс бөөн бөөнөөр чихээд орхилоо. 

	Эргэн эргэн харсаар буцаад мөлхөж явахдаа, юу ч хийж чадаагүйгээ санахаас харамсаж, мина байсан ч болоосой! гэж бодож явжээ. 

	Тэр төмөр галт тэрэгний явахад ноцтой саад болно гэж хэн нь ч итгэсэнгүй. Тэр ч ёсоор болов. Удалгүй зүүнээс гарч ирсэн вагон өчүүхэн ч зогссонгүй дажгүй өнгөрөөд явчихлаа. Машинч нь хурдаа ч хассангүй. Андрей Усман хоёр галт тэрэгний дугуй түг түг хийхийг амьсгаа даран чагнаж нэмэргүй болохоор нь тун ч урам хугарав. Хэрэг бүтсэнгүйд Ефим Семенович тэднийг шал дэмий юм хийлээ гэж зэмлэлээ. 

	— Юм хийвэл хийхийн дүрстэй хийхгүй, өөрсдийгөө баллах юм хийлээ. Муу жаалууд! гэж Ефим Семенович үглэсэн байна. 

	Гэтэл автомат ажиллагаатай суманд хавчуулсан төмөр «ажиллажээ» Замын салаан дээр байсан галт тэрэг пас пис дуугарсаар хөдлөөд хурдаа авч амжаагүй байтлаа хар яр хийн төмөр харжигнаж... бөөн юм боллоо. 

	Тэр гурав чимээ чагнав. 

	Бух тэрэгний урд дугуй зам төмрөөсөө гараад дэр мод нь түүний хүндэд бяцарч газарт гүн суулаа. 

	— Бүр хажуу тийшээ хазайсан байна шүү. Тэмээ хэвтэхдээ яадаг билээ, яг тийм.. Андрей минь, овоо доо! гэж тагнаад ирсэн Усман баяртай мэдээлэв. 

	 

	
Гурвуулаа учиргүй яаран холдохыг бодов. 

	Долоо хоногийг хэдхэн өдөрт багтаан явсаар фашистын Германы хэдэн зуун километр нутгийг шөнийн харанхуйгаар өлсөж цанган туулжээ. Нэгэнтээ үүрээр мөнгөн тууз мэт цагариглан урсах өргөн мөрөнд тулж гурван найз ихэд баярлан голын усыг удтал инээмсэглэн ширтэж, 

	— Хүрлээ дээ... гэж бодсоноо хэлцгээжээ

	Голын хөндий даган сэрүү татаад загас жараахай лаг шаврын үнэр үнэртэнэ. 

	Ефим Семенович нэгэн агуулахаас олсон эсгий малгайгаа авч удтал урагш гөлрөөд

	— Одер... гэж хэлэв?

	— Одер... хэмээн Усман давтав. Тэрээр алс холын Туркмендээ байхдаа говь нутгийн гоо үзэсгэлэн Аму-Дарья мөрнийхөө өвөрмөц сайхныг бахданхан цэлгэр эргийг нь харж зогсох дуртай байсан ажээ. Харь газрын энэ гол төрөлх голтой нь ямар нэгэн талаараа адил юм шиг санагдсан байна. Чухам юугаараа адил болохыг нь хэлж чадахгүй ч адил гэдэгт эргэлзсэнгүй. 

	Андрей хөлөө холгосныг мэдсэн боловч нэг ч юм хэлэлгүй урагшаа яваад л байж Голын зүүн эрэгт Польшийн ой хөвч байх ёстой, тэр л бидний найдвартай хамгаалалт болно доо гэж тэд бодож явжээ. 

	Гурвуул машид болгоомжлон голд тулж ирлээ. Тэнд үлэмж хүйтэн тул аль дайралдсан байшин сав саравчнаас авсан ноорхой цоорхой хувцсыг нь салхи нэвт үлээнэ. Гэвч санаа сэтгэлд дулаан сайхан байлаа. Ингэж санасандаа хүрдэг байж гэж бодоцгооно!

	Үнэгэн харанхуйгаар Ефим Семенович туршиж үзэхээр явж, эрэг хавийн зурвас газрыг удтал хэрэн хэсэж гол гатлах гарам хайжээ. 

	Гэрээр бараг өглөө болж байхад ирэв. Андрей Усман хоёр түүний царайгаар хэрэг буруудсаныг хэлүүлэлтгүй мэдэв. Ефим Семенович сууж, яая гэх вэ дээ гэсэн байдлаар инээвхийлээд. 

	— Бид андуурчээ... Энэ маань Одер мөрөн биш байна... гэв. Усман Андрей хоёр бүр ухасхийлдэн цочиж

	— Тэгээд өөр юу байдаг билээ? гэвэл

	— Эльба байна... гэж хариулав

	Тэр өдрөө Андрей нөхдийнхөө хамт баривчилгааны идэш болжээ. Энэ үес энгийн германчууд буюу тэдэн дотроос гойд шалгарсан үндэсний социалист намын гишүүд, «Гитлерюгенд» гэдэг залуучуудын фашист байгууллагын идэвхтэн нар цагдаа нартай хамсран ой самнаж байжээ. Оргосон олзны хүн барьж өгвөл их шан өгдөг байсан юм. Нэг орос хүнийг баривал германы комендантын газар гучин марк өгдөг байж. Энэ бол асар их мөнгө билээ. 

	Тэд гурван цаг гаруй хугацаанд улангассан мөрдөн хөөгчдөөс зайлсхийж амжив. Тэд олонтоо хажуухандаа ирсэн цагдаагийн дууг сонсож, олонтоо холоос барааг нь харжээ. Хэрэв германчуудад нохой байгаагүй сэн бол өнгөрчхөж ч болох байсан байж магадгүй юм. Гэтэл нэг нохой, хорж хэвтсэн тэдэнтэй дайралдчихжээ. Андрейг босож амжаагүй байхад нохой түүн рүү харайн буув... 

	Эсэргүүцээд нэмэргүй байлаа. Ефим Семенович хутгаа чулуудаж золтой л амжсан байна. 

	Тэднийг цохиж нүдээд, гарт нь гав хийж Дрезден хотын гестапын шоронд авчирчээ. 

	Ийнхүү дахиад л олзлогдож, бүх юм дахиад л шинээр эхэлсэн байна. Харин энэ удаад Андрей гестапын ээлжлэн тамлах тусгай тасалгаатай танилцсан юм. 

	Байшингийн доод хонгил уужим бөгөөд бүдэг гэрэлтэй, сэрүүн оргисон байлаа. Андрей босго алхмагц хоёр хүчтэй прожектор эгц өөдөөс нь тусаж, нүдний нь хараа алдуулав. 

	— За, эрхэм орос ноёнтон, одоо бодож гүйцэв үү? хэмээн асуув. 

	Андрейн өмнө зантгар бүдүүн герман зогсоно. Тэрээр шулхайж унжсан том гэдсээ гялгар шар суран бүсээр татуургаджээ. 

	— Танд бодох зөв байсан. Хүн ганц удаа амьд явдаг. Тийм ээ, ганцхан удаа, тэгэхэд та бол залуу хүн! Би таныг өрөвдөж байна. Хэдийд таныг буулгасан бэ? Ямар газар хаясан бэ? Энд та бид хоёроос өөр хүнгүй байна, таны хэлснийг хэн ч дуулахгүй. Танд тангараглая. Танд ямар даалгавар өгсөн, тэд юу гэсэн нэртэй явсан, энд танд хэн тусалдаг зэргийг хэл! Хэдхэн үг хэлбэл таны амь аврагдлаа гэж тэр гестапын хүн ямар ч өөгүй орос хэлээр хэлэв. 

	 

	
Андрей дуугарсангүй. «Энэ муусайнууд намайг хорих лагериас оргоогүй, тагнуулд тавигдсан хүн гэж бодвол бодог. Аль алийг нь алдгаас хойш ямар хамаа байх билээ... » гэж бодно

	— За яах вэ сайнаар болохгүй бол муугаар болохоос доо гэж тэр герман хэлээд толгой дохив. Тэгээд л эхлэх нь тэр. Хоёр өндөр цэрэг Андрейг нүүр нүдгүй бороохойдож, ухаан алдахаар нь хувингаар ус асгаж сэргээгээд, дөнгөж өндийхтэй нь зэрэг дахин занчлаа. 

	Дараа нь гарыг нь мушгиж, үсийг нь үгтээж, улайсгасан төмөр саваагаар хайрав. 

	— Чи хэдэх үү, үгүй юу? гэхэд нь Андрей дуугүй л байв. 

	Гестапоч тамхины хайрцаг онгойлгож тамхи гаргаад татав. Гэрээр цэнхэр утаа цагариглуулан хүлээж байх зуураа яаралгүйхэн;

	— Танд амь хамаагүй бололтой юм. За яая гэх вэ. Бид таныг буудъя даа гэжээ. 

	Тэгж хэлээд германаар ямархан нэгэн дохио өгөв. 

	Хоёр алуурч Бурзенкогийн нүүрийг хана руу харуулан зогсоов. Андрейн өмнө зай завсаргүй сумны нүх болсон зузаан модон туурга байв. Цементэн шалан дээр хүний цус улааран харагдана... Андрей, шилэн хүзүүндээ гар бууны хүйтэн ам тулгахыг мэдлээ. Харин тэр алуурч нэг гартаа өөр нэг буу бариад дээш нь өргөж буудсаныг мэдэх аргагүй байжээ. Яг буу дуугарахын чацуу нэг алуурчин нь Андрейн толгой руу бороохойгоор дэлсжээ. 

	Андрей мэдээ орж нүдээ нээгээд хаана байгаагаа эхлээд мэдсэнгүй. Мөрдөн байцаагчийн маанагар царай л тоо томшгүй гялтганах гал дотор байх шиг байв. Гестапоч нэг юм хэлэх бололтой уруул нь инээвхийлнэ. Андрей учир ойлгох гэж ядав. Түүний хоёр чих шуугиад, тэр шуугиан дундуур алсаас бололтой

	— Чи одоо нөгөө ертөнцөд байна... Тиймээ, тэнд ч гэсэн германчууд л байна... Чи тэндээс бултах газаргүй ажээ гэж хэлэхийг дуулав. 

	Дараа нь яасныг Андрей эс мэднэ. 

	Нэг хүн аймаар муухай хашхирахад ухаан оржээ. Юун хүн бэ? Яасан хүн бэ? гэж бодлоо. Гэтэл өмнө нь хоёр фашист толгойгоо уруу нь, хөлөө өөд нь харуулаад нэг хүн зодож байв. Яагаад эдний хөл нь өөдөө байдаг билээ? Гэтэл тэднийх биш, Андрейн өөрийн нь хөл өөдөө байжээ. Түүнийг тайзнаас хөлөөр нь дүүжлээд хоёр гарыг нь ард нь холбож арван зургаан килограммын хоёр туухай чагталсан байжээ. 

	Энэ хэн хашхирна вэ? Нэг л таньдаг дуу шиг байна. Энэ чинь... Энэ чинь... Усман байна шүү дээ! Тиймээ Усман, Усман минь тэсээрэй! Шүд зуугаад дуугүй байх юм шүү. Усман аа!.. гэж бодлоо. 

	Усманыг бас л Андрей шиг хөлөөр нь дүүжлээд хавирга руу нь цохиж байжээ. 

	Энэхүү аймшигт явдал, аймаар муухай зүүд арван өдөр, арван шөнө үргэлжлэв. Энэ бол үхэх амьдрахын зааг байсан хэрэг. Тэднийг зодож нүдэж, хурц гэрлээр сох гялбуулж, хоолоор хорхойг нь хүргэн өдөж, цахилгаан гүйдлээр цохиулан, аргадаж ятгаж, янз бүрээр заналхийлжээ. Бас нэг нэгээр нь гурвуулыг хамт, нэгнийх нь нүдэн дээр нөгөө хоёрыг нь ээлжлэн оруулж, эсвэл нэгэн зэрэг тамлажээ. Гэвч яаж ч тамлаад тэднээс үнэн үг гаргуулж чадсангүй. 

	Ялангуяа Ефим Семеновичийг маш хатуу байцаав. Фашистууд хөл гарыг нь хугачсан тул хошууч хөдөлж чадахаа больсон байна. Түүний тэнхээ барагдаад хар нүд нь галгүй болж хонхойжээ. Цус нөж, хөх няц болсон нүүр нь битүү хар сахалдаа баригдаж бамбайж хавдсан уруул нь энд тэндгүй няцарчээ. Гэвч тэр няцархай уруулаа хөдөлгөн;

	— Усман чи юунд уйлна вэ? Шүд зуугаад дуугүй байх хэрэгтэй. Дуугүй байхдаа энэ бүхнийг тогтоож ав. Бүгдийг нь санаж ав. Эднийг баллах цаг ирнэ! Удахгүй ирнэ! гэж хэлэв. 

	Үүр цайж өгөхгүй тун удлаа. Сараалжин цонхны гадна өглөө болж байгаа нь мэдэгдэв. Усман нүднийхээ нулимсыг нударгаараа арчаад;

	— Би одоо дуугарахгүй. Чулуу шиг л дүлий дүмбэ байя гэв. 

	— Тэгэх л хэрэгтэй гэж хошууч дэмжлээ. 

	Хорих өрөөнд нам гүм, Андрей үүрэглэх гэсэн боловч удалгүй Ефим Семенович ер бус сөөнгө хоолойн дуунаар сэрэв. 

	— Даалгавар биелүүлсэн... гэж армийн штабт хэлээрэй гэж тэр хэлээд тохойлдон өндийж нүдээ гялалзуулан, — Баяртай... гэж хэллээ... 

	Андрей, Усман хоёр нөхөр рүүгээ гүйн хүрч Усман нь хошуучийн өвчтэй гарыг бариад хацраа наав. 

	— Ефим Семенович... Удахгүй нар мандана. Бид түүнийг үзнэ... гэлээ. 

	Сараалжин цонхны дөрвөлжин нүхээр харагдах тэнгэр саруул байснаа аажмаар ягаарч дараа нь улаарав. Нэг үгээр хэлбэл Ефим Семеновичийн амнаас гарч байгаа цус шиг улаан, түүний манлайдаа өргөн амьдарч, тулалдаж яваад үхсэн туг шиг гал улаан өнгөтэй байсан юм. 

	Хошуучийн хүүрийг хоёр хоног өрөөнд нь байлгав. Гурав дахь хоногийн үүрээр хэдэн цэрэг ирээд Андрей Усман хоёрыг аваад явав. Тэр хоёр тэврэлдэж үнсэлцэн салах ёс хийжээ. 

	Гэтэл тэднийг буудсангүй, өртөөн дээр авчирсан байна. Тэгээд пиг дүүрэн хоригдолтой таваарын вагонд чихэн оруулав. Оройхон хирд Усман нь ухаан балартжээ. 

	 


АРВАН ГУРАВДУГААР БҮЛЭГ

	 

	Тийм шүү. Каспийн тэнгисийн баялаг шавхагдашгүй их юм. Манай гаригийн аль чиг усанд тийм олон, тийм олон янзын хилэм загас байхгүй. Каспийн тэнгис загас агнуур, ялангуяа олдохуйяа бэрх үүлдрийн хилэм загасаараа дэлхийд нэгдүгээр сууринд орно... гэж өвгөн эрдэмтэн ярихад нэгэн хүн:

	— Уучлаарай. Петр Евграфович, юм асууж болох уу? гэв. 

	— Тэг тэг гэж эрдэмтэн хэлбэл

	— Та одоо Каспийн тэнгис загас агнуураар дэлхийн хамгийн том нь гэж байна гээд тэр хоригдол сургуулийн хүүхэд шиг босож, үгээ эвлүүлж ядан—Тэгвэл хойшдоо яах вэ? Ийм маягаар бариад байвал удахгүй ганц ч том загас үгүй, өнөө сайхан хилэм ч үгүй, ер юу ч үгүй болох юм биш үү? гэж асуув. 

	Петр Евграфович түүний үгийг анхааран сонсож, нүднийхээ шилийг аваад судалтай цамцныхаа хормойгоор арчиж дахиад зүүв. Профессорын хүнхэр нүдэнд цайлган сэтгэл, уйтгар гуниг хоёр тодорно. 

	— Их сайхан асуулт байна. Залуу нөхөд минь, энэ бол сайн эзний асуудаг үг байна. Тийм шүү! Ирээдүй та нарын мэдэлд. Шинэ амьдрал та нарын гараар бүтнэ. Та нарын шүү. Үүнийг мартаж болохгүй. Алив ирээдүйгээ харцгаая. Манай механикжсан үеийн шинэ техникээр барьж байгаа загас бол дөнгөж данган арван хувь нь юм. Тийм шүү, залуу минь, арван хувь нь... Энэ бол зуун хилмээс ердөө л арвыг нь барьж байна гэсэн үг тэгвэл бусад нь ардын аж ахуйг өсгөж үржүүлж байгаа юм. Каспий бол манай яндашгүй баян сан, цаглашгүй их эрдэнэ байна. Гэтэл энэ их эрдэнэ маань өөрөө аюулд ороод байна шүү дээ гэж эрдэмтэн хэлэв. 

	Петр Евграфович үгээ түр зогсож, хуруугаа ёрдойлгон хүний анхаарлыг татаад, 

	— Каспийн тэнгис ширгэж байна! Аймшигтай түргэн ширтэж байна. Би та нарт хэдэн тоо баримт хэлье. Та нар бод. 1925 онд Каспийн тэнгисийн усны түвшин нийт гадаад далайн түвшнээс хорин таван метр доор байсан. Энэ юу гэсэн үг вэ? Алив учрыг нь олъё. Тэр ширгэсэн хорин таван метр усыг аваад тэнгисийнхээ мянган насанд хуваая. Тэгвэл бид юуг гаргах вэ? Хэдэн миллиметр л гарна. Тиймээ, нөхөд минь хоёр хагас миллиметр ширгэсэн байна. Жил тутам Каспийн ус ийм өчүүхнээр дорогшилж байж шүү дээ. Хэрэв энэ маягаар хэвээрээ байсан бол та бидэнд гутрах юм алга байсан. Гэтэл манай үед ширгэх нь эрс ихэсжээ. 1925 онд тэнгисийн усны түвшин гадаад их далайн түвшнээс хорин таван метр доор байсан бол одоо бүр 26, 3 метр болсон байна. Ердөө л арван наймхан жилийн дотор усны түвшин бараг метр хагасаар дорогшилсон байна. Энэ чинь аюул, сүйрэл гэсэн үг! Урьдынх шиг жил тутам хэдэн миллиметр бус, бараг арван сантиметрээр дорогшилжээ! Энэ бол тийм гэхийн аргагүй их байна. Тийм шүү. Энэ бол гай, бөөн гарз юм. Тэнгисийн эрэг өөр болж байна. Саяхан Комсомолец гэдэг нэртэй байсан булан одоо ёроол нь гараад маргааш гэхэд элсэн толгод үлдэх гэж байна. Челекен арал байснаа хойг болж байна. Гурьев тэнгисийн боомт хот байснаа тэнгисээс холдоод хуурай замын хот болж байна!.. Цаашилбал Ижил мөрний доод салаа хатаж ширгэж байна. Гэтэл яг тэндхийн олон салаанд өнөөх үнэт үүлдрийн загас түрсээ шахаж, тэнд өсөж үржээд ирээдүйн хилэм, хоров бий болдог юм. Каспийн энэ сүйрэл манай ардын аж ахуйд хэчнээн аюул учруулах гэж байгааг харав уу, нөхөд минь гэлээ. 

	Профессорын хэлсэн энэ үг, сонссон хүмүүсийн гайхаш төрүүллээ. Тэдний олонх нь Каспийн тэнгисийг газрын зургаар мэддэг, түүний өнгөрсөн, ирээдүйг бараг сонирхдоггүй байжээ. Одоо Каспийн тэнгисийн асуудал хоригдлуудыг хамрав. Тэд эрдэмтний үгийг сонсож байхдаа өөрсдийнхөө байдал, пулемёттой өндөрлөг, харуул манаа, байнгын өлсгөлөнгөө ч умартжээ. 

	— Петр Евграфович гуай, яахлаараа тэр тэнгисийн ус ёроолд нь усан шахуурга тавьсан юм шиг гэнэт ингэтлээ багасах болов оо, та нэг учрыг нь хэлж өгөөч гэж Пархоменко асуув. 

	Профессор, Иван Пархоменкогийн тавьсан асуулт хүн бүхний сэтгэл догдлуулж байгаа гэдгийг мэдэж байсан ба олон жил амь насаа зориулсан Каспийн асуудал минь энэ залуу хоригдлууд дотроос шинжлэн судлагчаа оллоо гэж бодоод баярлаж:

	— Маш зөв асуулт байна. Энэ асуултын талаар олон эрдэмтэн бодож үзсэн. Түмэн янзын эрдэм шинжилгээ хийж, уурших явц, цутгаж байгаа усны нь хэмжээг судалсан юм. Тэгээд зохих хариуг нь олжээ. Манай Ижил, Урад, Эмба, бас Кура, Терике голууд, газар доорх бүх булаг, бороо хур олон жилийн өмнө Каспийд дөрвөн зуун арван тэрбум шоо метр усыг нэг жилд өгч байсан бол одоо эрс багассан байна. Одоо үед Каспийн тэнгист нэг жилд дөнгөж дөрвөн зуун тэрбум шоо метр ус цутган орж байна. Тэгэхэд ганц жилийн дотор Каспийн усны гадаргуугаас дөрвөн зуун арван дөрвөн тэр бум шоо метр ус уур болж байдаг. Ирж байгаа уснаас гарч байгаа ус нь хамаагүй их байгааг харж байгаа биз, нөхөд минь. Сүйрлийн гол шалтгаан нь үүнд байна. Каспийн тэнгист ус дутагдаж байна! Цангаж үхэх гэж байна! Хэдэн мянган жил бүхэл бүтэн ард түмнийг ундаалж хооллож, өмсгөж зүүлгэж ирсэн тэнгис өнөөдөр хүнээс тусламж горилж байна. Ирж байгаа сүйрэл тэнгисийг мөхүүлэхэд хүргэж болно. Асар том тэнгис маань давс хужиртай тойром болж болно. Тийм жишээ бий шүү. Африк тивд байгаа Чад гэдэг давст нуур бол тэртээ нэгэн цагт манай Каспий шиг агуу сүртэй тэнгис байсан юм. Тийм шүү. Залуу нөхөд минь Каспий тусламж эрж байна, бид түүнд туслах ёстой гэж ярив. 

	Пархоменко бослоо. Тэрээр цааш нь сонсъё гэж хэчнээн хүсэвч явалгүй болохгүй байлаа. Өнөөдөр Михаил Левшенковтай дахин уулзах ёстой. Тэд ням гаригт уулздаг байжээ. Левшенков Дорнод фронтын сүүлийн мэдээг дамжуулна. Өнөө орой, олон цагийн шалгалтын дараа хоригдлууд ор орон дээрээ очсон хойно Иван шинэ дуулсан юмаа хамгийн итгэлтэй нөхдөдөө хэлэх болно. Тэдгээр нөхөд нь маргааш чулуу нураах газар очоод мөнхүү найдвартай нөхдөдөө Дорнод фронтын сониныг дуулгана, цаадуул нь бас цааш дам дамаа хэлнэ. Ийнхүү фашистуудын мянга мянган хоригдлоос үхтлээ нууж байгаа юм нь бүгдэд тодорхой болно. Шинэ сонин мэдээ амнаас ам дамжин бүх байраар тараад дуулсан болгоны сэтгэлийг дулаацуулна «Уян хатан хамгаалалт» «фронтын шугамыг зориуд тэгшитгэх» тухай гитлерийн суртал нэвтрүүлгийн албан мэдэгдэл, манай цэрэг довтолж байна! Гэсэн нууц мэдээг бут цохих нь байтугай улам үнэнтэй болгон баталж байжээ. 

	Иван, Левшенковтой байнга уулздаг угааврын газар руугаа явав. Тэрээр арван хоёрдугаар байрын хажуугаар гарахдаа ногоон тэмдэгтэн бөөгнөрөн байхыг харжээ. Лагерийн ахлагч байсан луйварч Олесс хүн болгонд үүрэг өгөөд нэжгээд боксын бээлий гардуулж харагдана «Хоолондоо цадаад галзуурах гэж байна аа даа, муу хогууд. Бас бокс тоглож байдаг байна шүү» гэж Иван бодов. 

	Ногоон тэмдэгтэн ч бас Иваныг анхаарсангүй. 

	— Чиний найз нар ямар улс вэ? гэж Олесс Трумпфээс асуухад

	— Байвал зохих л улс даа. Ёстой бухууд гэсэн үг. 
Духан дээрээ ганц буулгуулахад л авсаа захиалсан дээр гэж мэдэх хэрэгтэй! гэв. 

	— Тэгтлээ яарч болохгүй шүү! Нэлээн хэд тоглосны дараа хүүр шатаах газар очихоор зохион байгуулах хэрэгтэй. Густ зөвхөн цэвэр ялбал шан өгнө гэсэн шүү дээ. Мэдэв үү? гэж Олесс нэмж хэлэв. 

	Муу хулгайч нар улс төрийн хоригдол байдаг байр руу бөөнөөрөө очлоо. Трумпф хэдэн «бухаа» дагуулаад Бага лагерь руу яарав. 

	Трумпф жаран хоёрдугаар тусгаар байрын босго алхмагц ярзайн эгдүүцэж, сайхан цагийг нь оллоо доо! гэж бодов. Байрын үүдний хэсэг буюу хоолны газар улс төрийн хоригдлууд том ширээ тойрон зогссон харагджээ. Тэд ямархан нэгэн хэрзгэр туранхай эвэр хүрээтэй шил зүүсэн хоригдлын яриаг сонсож байв. 

	Трумпф хоромхон зуур алхаа татмагц «бухууд» түүнийгээ тойроод авлаа. Гэтэл улс төрийн хоригдлууд нөгөө хүний үг бүрийг шунамгайлан сонсож, орж ирсэн улсыг ч анзаарсангүй. 

	«Энэ муу шилэн нүдэт ухуулга хийж байдаг байна шүү. Үүнээс эхэлье» гэж Трумпф боджээ. 

	Луйварч урагш давшин, хүмүүсийг хоёр тийш яран зам гаргаж ширээ рүү дөхөхөд «бухууд» нь ч дагалдав. 

	Петр Евграфович орж ирсэн улс руу эргэж Трумпфээс, 

	— Залуу минь, юу гээв? гэж ширүүхэн асуучихлаа. 

	Трумпф, профессорыг нүд үзүүрлэн сайтар хараад, ийм амьтныг няслахад л хорин марк хармаанд орж ирнэ! гэж бодлоо. Тэгснээ Олессийн захисныг санаад хараал тавьж «нэлээн тоглосны дараа» гэл үү дээ. Ийм юмыг ялаа шиг шууд үхүүлэхгүйгээр өөрөө цохиж үзээсэй нь билээ гэж эгдүүцэв. 

	Ногоон тэмдэгт профессорт боксын хос бээлий хаяж өгөв. Профессор бээлийг гайхан харж, энэ нь юу юм бол, бэлэг юм уу гэж бодоод баярлалаа, надад бэлэг хэрэггүй гэж хэлэхээр завдтал луйварч

	— Наад савартаа өмс гэж бүдүүлэг авирлав. 

	Петр Евграфович бээлийг эвтэйхэн түлхэж

	— Танд баярлалаа. Миний гар даараагүй байна. Би бүгдийн адил бээлийгүй байж чадна... Тийм шүү гэхэд

	— Өмс гэж чамд хэлж байна! хэмээн Трумпф дуугаа өндөрсгөв. 

	— Залуу минь, би таны үгийг ойлгохгүй байна. Юунд тэр вэ? гэвэл

	— Одоохон мэдэх болно гэж Трумпф муухай хашхираад шаргал халиун парвигар үстэй гартаа бамбагар бээлийг хийж, — Чиний тэр большевик сүнс зодолдоход чинь чамд хир их тус болдгийг бид харъя гэж хэлэв. 

	— Зодолдох ий? гээд профессор учиргүй гайхаж, нүдээ цавчлан, — Зодолдох гэнэ үү?! гэв. 

	— Тийм ээ!.. 

	— Профессорт битгий гар хүр! хэмээн хоёр хоригдол Трумпфийн өмнүүр хөндөлсөв. 

	Луйварч гар далайн тэр хоёрын өндрийг нь дэлсэв. 

	Байранд бөөн зодоон эхэлсэн боловч удаан үргэлжилсэнгүй. Дасгал сургууль хийсэн «бухуудын» давуутай нь илт байв. Тэд хэдхэн минутад профессорыг өмгөөлөн боссон хоригдлуудыг тал тал тийш нь авч хаяв. 

	Трумпф профессорыг гурав дахин босгож, гурвуулд нь духан дээр нь дэлслээ. Духны яс зузаан учраас нэг цохиход арай үхчихгүй байх гэж тэр боджээ. 

	— Нэгдүгээр завсарлага! гэж Трумпф «бухуудаа» зогсоогоод, — Нэгдүгээр үед цэвэр ялалт хийлээ! Алив цаашаа явъя гэжээ. 

	Анхны ажилтандаа хөөрсөн «бухууд» лагерийн нөгөө өнцөгт байсан францчууд руу очив. Тэд тэнд бас л амархан ялна гэж бодсон юм. Түүнээс гадна Трумпф франц идэвхтэн нарыг цөм нүүр таних учраас одоохон Трумпфийн нударгатай танилцана даа! гэж бодож явав

	Гэвч хоёрдугаар үеийн тоглолт болсонгүй. 

	Францчуудын дунд СС-ийнхэн орчихсон баллаж байжээ. Малчин хэмээх хочтой блокфюрер Отто, түүний найз СС-ийн Корнштадт нар хоёр ламын үйлийг нь үзэж байлаа. Корнштадт шашны ухааны доктор Лелуарын жанчийг урж тастан тайлж, зангиа сахиусыг нь аваад хөлөн дороо дэвсэлж, 

	— Муу гахай! Май үүнийг хар! гэж инээд алдана. 

	Лелуар өрөөсөн нүдэн доороо том гэгчийн хөх толботой болсон агаад яая гэх вэ дээ гэсэн байдлаар, 

	— Бурхан цөмийг нь харж байгаа шүү! Бурхан үүнийг уучлахгүй дээ гэж давтан хэлнэ. 

	СС-ийн хүн гэгээн ламтан өөд ухасхийн хүрч энгэртээ зүүсэн хэрээсийг нь тас татан авч газар хаяад, 

	— Хөгшин хулхи! Чамайг хананд тулгаж буудвал таарна! Чи муу нохой партизанд үйлчилж, тэдний төлөө залбирч байсан! Чиний хэрээс чинь энэ дээ! Чиний сахиус чинь энэ дээ! гэв. 

	Фашистууд Антверпены их сургуулийн шашны түүхийн профессор Лелуарыг аймшигт улс төрийн хэрэгтэнд тооцдог байжээ. Тэр хүн францын эсэргүүцлийн хөдөлгөөний партизан отрядын лам нь байсан юм. Лелуарт цаазаар авах ял оноосон боловч дараа нь Бухенвальдад бүх насаар нь хорих ялаар сольсон байж. 

	Малчин хочит, Энок ламыг бороохойгоор «хүмүүжүүлж» байв. Тэр фашист, ламыг хоёр гартаа нэг нэг туйпуу бариад өвдөг сөхрөн суухыг тушааж, 

	— За одоо, хамуутай нохой чи «Христос бурхан байхгүй!» гэж хашхир гээд модоо далайж «Христос бурхан гэж байхгүй! Ганцхан бурхан байгаа нь Гитлер мөн!» гэж хэл гэнэ. 

	Энок лам нүдээ хагас аниад, тэнгэр бурхандаа залбирч байгаа бололтой байв. 

	Ламын нүүрээр цус нулимс урсана. Гэтэл Малчин модоо далайж цохисоор байлаа. 

	Трумпф хэдэн «бухынхаа» хамт энэхүү СС-ийнхний хийж буй ажлыг сонирхон харж байв. 

	— Эрхэм блокфюрер, та наадахынхаа хавирга руу нь дэлсээч! Тэгвэл шууд л дуулаад эхэлнэ! гэж Трумпф зөвлөв. 

	Гэвч Малчин түүний зөвлөгөөг анхаарсангүй тул Трумпф хаалга өөд эргэж, 

	— Хорин тав руу явъя. Тэнд оросын улс төрийнхөн бий гэж хэлэв. 

	«Бухууд» нь ч түүнээ дагалаа

	Кохын санаа амьдралд хэрэгжиж байгаа нь энэ билээ. Луйварчид мөнгөнд шунаг тул байдгаараа мэрийнэ. Хүнээ алдсан хогийнхон, мэргэжлийн боксчин байгсад цөм улс төрийн идэвхтэн нарыг «боловсон» аргаар зодож эхэлжээ. 

	Олессийн санаагаар бол өлсөж ядраад, хөл дээрээ дөнгөн данган байгаа хоригдлуудыг үй олноор нь доромжилсон ээлжит ажил амжилттай явагджээ. Ёс юм шиг оройн цагаар, шалгалт тооллогын дараа буюу ням гаригт ингэж зоддог байв. Хоёр гурван тарган цатгалан залуус лагерийн цагдаа нар, хэдэн найзаа дагуулан байранд орж ирээд идэвхтэн гэснээ дуудан босгоно. Нуугдаад ч нэмэр алга. Тэднийг өмгөөлөөд ч бас нэмэргүй. Бүх юмыг тоглож байгаа маягаар хийнэ. Ногоон тэмдэгтэн цохъё гэсэн хүндээ боксын бээлий өмс гэнэ. 

	— Алив хөө, чи наадахаа өмсөөдөх. Чиний коммунист сүнс чинь наад хэлхээ ясанд чинь хир их тус болдгийг үзье гэж хэлнэ. 

	Тэр хүн бээлий өмсөнө үү, үгүй юу ногоон тэмдэгтэд адилхан байлаа. Тэд тэртээ тэргүй зодно. Ялангуяа Олессийн зэрлэгүүд зөвлөлтийн цэргийн олзлогдогсдыг ид хав болгон зодно. Эрүүгийнхэнд ч их шан өгдөг байж. 

	— Бид арий хүмүүс, оросыг дандаа зоддог байсан хойшид ч зодох болно гэж тэд сайрхана. Бас:

	— Зөвлөлтийн гахайнууд зөвхөн сүргээрээ зодолдохыг мэднэ. Жинхэнэ эр хүн та нарт байхгүй! гэж доромжлон басна. 


АРВАН ДӨРӨВДҮГЭЭР БҮЛЭГ

	 

	Андрейг зодож нүдэж байцааж дуусаад конторт дуудаж өмд цамц дээр нь дундаа улаантай дугуй цагаан давуу хадаж өгчээ. Ийм тэмдгийг олзноос оргоод баригдсан хоригдол юм уу үлэмж аюултай гэж үзэгдсэн оросын улс төрийн хоригдолд хадаж бай болгодог байсан юм. Ийнхүү Андрей Бурзенко амьд бай болжээ. Тийм тэмдэг харгалзагч манаач нарт дуртай цагтаа алдахгүй буудаж байх боломж олгосон хэрэг байв. 

	Бурзенког торгуулийнхны байранд шилжүүлэв. Тэнд суугчдын дотор олон хүн өнөө аюулт тэмдгийг зүүсэн харагдана. Тийм хоригдол ердөө л ажил хийж байгаа газраасаа өчүүхэн холдох юм уу тушаал биелүүлэхдээ түр саатвал урьдчилан сануулахгүйгээр шууд буудна. 

	Аймшигт өдрүүд эхэлжээ. Өглөөний дөрвөн цагт харанга цохимогц СС-ийнхэн мод шийдэм бариад

	— Хераус! Босоцгоо! гэж хашхиралдсаар орж ирнэ. 

	Үхсэн хүн байвал хөлөөс нь чирч, амьдыг нь шийдэмдэж босгоно. «Аппель» хэмээх өглөөний шалгалт удтал үргэлжилнэ. Хоригдлууд малгайгүй «номхон» командаар зогсох ба блокфюрер хоригдлын дугаарыг нэгэн хэмийн аялгуугаар дуудна. Энэ үед СС-ийнхэн хариуцсан торгуулийн байрыг соргог харж, хоригдлуудыг алдалгүй ажиглан байна. Хоригдлууд «байна» гэдгээ ээлж дараалан хэлж байтал гэнэт нэг хүн хариу хэлсэнгүй. Блокфюрер, ахлагч хоёр учрыг магадлав. Хоригдлууд цөмөөрөө л хөдлөхгүй зогссон хэвээр байна. Хэдэн минутын дараа тэр дугаарын хүн шөнө үхсэн нь тодорхой болов. Хүүр нь зүүн жигүүрт хэвтэж байна гэлцжээ. 

	Гэтэл тэр ёсоор хүүр шалгатал нөгөө дугаартай хүн байсангүй. СС-ийнхэн түгшүүр зарлав. Ингээд эрэл хайгуул хэдэн цаг үргэлжлэв. Энэ хооронд торгуулийнхан комендантын шийд хүлээн зогссон хэвээрээ л байлаа. 

	Эцсийн эцэст тэр хоригдол амиа хорлосон нь мэдэгджээ. Тэр хүн өндөр хүчдэлийн гүйдэл гүйлгэсэн өргөст торонд наалдан үхсэн байжээ. 

	Шалгалт цааш үргэлжилнэ. 

	Үүний дараа өглөөний унд өгнө. Хоригдлууд юм балгаж амжаагүй шахуу байтал хашхиран босгож жагсаагаад ажил руу нь хөөнө. Тэдний заримыг жорлон, заримыг муу усны хоолой бас нэг хэсгийг СС-ийнхний ногооны хашаанд хөрс бордох баас зөөх цэвэрлэх ажилд гаргана. 

	Андрейн ирсэн торгуулийн баг «Шинэ шаахайтан» гэдэг нэртэй байв. Хажуудаа яваа шинэ нөхдөө харан явахдаа Андрей «хачин нэр юм даа» гэж бодож явав. Гэтэл түүний баруун гарт яваа хүний хөл тавхайгаараа боолттойг харлаа. Зүүн гартаа яваа хүний хөлийг харвал бас л боолттой байв. Өмнө нь яваа хүнийх мөн өөрцгүй байлаа. Энэ юу гэсэн үг вэ? Шинэ маягийн тамлалт байгаа юм болов уу? гэж бодно. 

	Үүнийг тааж цөхөх хэрэггүй байжээ. Торгуулийн багийг модон хашаа доторх талбай дээр хөөж авчрав. Хашаа дотор байгаа намхавтар байшингийн дэргэд олон авдартай юм байлаа. Багийн ахлагч гуйвгар өндөр Пауль Фридман гэдэг герман хүн, гурван туслахтайгаа цуг тэр авдруудыг түргэн онгойлгож байв. Паулийг хоригдлууд «Гайхал хар» гэж нэрлэдгийг хожим Андрей мэдэж билээ. Пауль болон туслах нарын цамцанд ногоон гурвалжин хадаастайг Андрей харав. «Эрүүгийн хэрэгтэн байна» гэж Бурзенко, Иван Пархоменкогийн хэлснийг санаж бас «тэднийг сайн юм үзүүлэхгүй шүү» гэж хэлснийг нь бодлоо. 

	СС-ийнхэн янжуур баагиулан сорж ногоон тэмдэгтийн ажиллахыг харж зогсоно. Ногоон тэмдэгтэн авдраас шив шинэхэн шар шаахайнуудыг гаргаж харагдана. Шаахайны зузаан шир наранд гялалзан, улных нь зэс товруу хадаас улалзана. Андрей фронтод байхдаа герман цэрэг ийм гуталтай байхыг нь харсан билээ. Гэтэл тэр гутлыг хоригдлуудад өгнө гэж үү дээ?

	Пауль хоригдолд цөмд нь шаахай өглөө. Бас хос оймс өгөв. Андрей цардмал талбай дээр суугаад өөрийнхөө модон улавчийг тайлж хаялаа. Цэвэр оймсыг баяртай нь аргагүй өмсөөд шинэ гутал өмсөж үзвэл хөлд нь яг таарч байв. Багийн ахлагч нэг ч хүнд уужим гутал өмсүүлэхгүйн тулд айхтар сайн хянаж байсан юм. 

	«Ийм гуталтай бол Герман байтугай бүх Европыг хөндлөн гулд алхаж болно» гэж Андрей сарын өмнө хэдэн зуун километр хөл нүцгэн явснаа санан бодов. Эхлээд шаахай хөлд нь яг таарч буйг үзээд баяртай байв. Шаахайн хэлбэр муухай, дэндүү муухай байсан нь үнэн. Андрей хэд алхаж үзэхэд ул нь нугарахгүй, зузаан хамар нь хөл дээрээс дараад яг хуруунаас хойхнуур айхтар өвтгөж байв. Зөөлөн брезент хамартай модон улавч өмссөнөөс энэ шаахай өмссөн нь хавьгүй хэцүү болох нь тодорхой болов. «За яах вэ, эхлээд шинэдээ ингэж байгаа биз, хуучраад ирсэн цагт үүнтэй явахаас өөр жаргал үгүй болно биз!» гэж Андрей боджээ. 

	Хоригдлуудыг гутлаа өмсмөгц алхуулж эхлэв. Эхлээд жагсааж тэв тэвхийлгэн алхуулснаа дараа нь дугуйруулан явуулав. Тэгснээ;

	— Гүйгээд! гэдэг команд өглөө. 

	Гүйхэд туйлын бэрх байв. Гэтэл гуйвгар ахлагч бухын шөрмөсөөр хийсэн урт шавхуураараа хоригдлуудыг хүзүү толгойгүй ороолгож, 

	— Шнель- Шнель! Бушуул! гэж бадчина. 

	Андрей гүйж явахдаа, СС-ийнхэн юун тэнэг юм бодож олов оо? Шинэ шаахай өмсүүлээд утга учиргүй гүйлгээд ямар ашиг байгаа юм бол? Ямар ч ашиггүй шүү дээ. Харин чиг цэрэг шинэ шаахай элэгдэж гарзтай байна. За яах вэ, германчууд өөрснөө хүсээд байгаа бол шинэ гутлыг нь сайн элээгээд өгье. Чулуу нураах газар түрдэг тэргээр чулуу зөөж байснаас юутай ч гэсэн дээр юм гэж боджээ. 

	Үдийн алдад олон хүн тамирдаж, хөлөө зөөхтэй үгүйтэй болов. Тэднийг шавхуурдана гэдэг ч жигтэйхэн. Андрей ч өөрөө эцлээ. Тэгэхдээ бие махбод нь ядарсангүй. Тэмцээнд бэлтгэх үед үүнээс ч их гүйдэг байсан юм. Ганцхан шаахайнаас л болж эцжээ. Ширээр хийсэн шаахай хар тугалгаар хийсэн шиг хүнд болоод хөл халуун оргиж, гишгэх болгонд өвтгөх боллоо. 

	— Шнель! Шнель! гэж өнөөх герман хашхирсаар л явна. 

	Ахлагч, хүнд шавхуураа далалзуулан духныхаа хөлсийг арчин арчин, цохих зодох нь улам ихэснэ. Тэр золиг юу гэж бодсон юм бол? СС-ийнхнээс айсан, хар амиа бодож зусардахыг хүссэн, гар мухар хүмүүсийг дээрэнхийлэхийгээ сайхан байна гэж зүгээр л бодсон зэргийн чухам алинд нь хөтлөгдсөн юм бол?

	— Шнель! Шнель! гэж шаардсаар л явна. 

	Гайхал хар биеийн тамир, боксчдын дасгал мэддэг байсан нь эргэлзээгүй. Ялгаа нь гэвэл тамирчин хүн хөнгөн зөөлхөн шаахайтайгаар булчингийн дасгал хийдэг бол хоригдлууд цэрэг хүний элэгдээгүй зузаан хүнд шаахайтай байлаа. Ялангуяа явдал дундаа хийдэг үсрэх, хагас суух, өлмийгөөрөө явах буюу «галуун явдал»-ыг удаан хугацаанд хийлгэнэ. Энэ дасгал хоригдлуудын эцсийн тамир тэнхээг шавхжээ. 

	Оройхон хэрд, шингэх нарны туяа нүд гялбуулж байх үеэр Андрей бүдчиж, тэмтчин зайгаа барьж чадахаа болиод урдаа яваа хүний өсгий дээр гишгэх болов. Хүрч яддаггүй Гайхал хар түүнийг хэд дахин ташуурдав. 

	Наран нүд гялбуулаад байхаар нь Андрей наранд хүртэл уур нь хүрч, харь газрын нар нь гитлерчүүдэд бас үйлчилж байгаа мэт санагджээ. 

	Арай хийж нэг зогсох команд өгөхөд хоригдлууд дороо сууж, өнөө золигийн гутлыг яаран тайлцгаав. Андрей бас л шаахайныхаа үдээсийг түргэн тайлж салгавал хөл дээр нь халуун шатаад ялимгүй хүрэхэд л айхтар өвчтэй болсон байлаа. 

	— За ингээд, бас нэг батальон нохдыг гуталтай болголоо гэж Андрейн баруун гар талд суугаад хөлийнхөө холгож урагдсаныг боож байгаа хоригдол дурамжхан хэлэв. 

	Андрей өлийж:

	— Яагаад тэр билээ? гэж асуухад

	— Яах юу байх вэ, ингээд л. Бид шинэ гутлыг нь хэлбэж өглөө, муу ноход үүнийг өмсөөд манай газар шороон дээгүүр дэвсэлж явна шүү дээ... гэж тэр хүн хараал тавин хэлэв. 

	Мөн дөө, тийм учиртай байх нь! Би яагаад өмнө нь тааж бодсонгүй вэ? СС-ийнхэн гэдэг тийм ч тэнэг улс биш ажээ. Бүх юмыг учиртай, тооцоотой хийдэг байна шүү. Тэгэхэд би сүрхий хүн болж, шинэ шаахайтай нь дэвхэрч цовхорч, «элээж» явсан байх нь! Ер нь ганц өдөр элээж барах уу даа! Үгүй шүү дээ. Бүтэн жил чирсэн ч элэгдэхгүй шүү дээ... гэж Андрей харуусав. 

	Гайхал хар туслах нартайгаа шаахайны тоосыг арчаад авдарт нь нямбайлан хурааж харагдав. Андрейн дотор аягүй болов. Ямар нэгэн Фриц ч юм уу, Ганс ч юм уу энэ шаахайг нь өмсөөд автомат эгэлдрэглэж оросын газар дээгүүр гишгэлэн, хүн амьтны нь алж тална даа гэж бодохоос би цэрэг хүн, комсомолын гишүүн хүн, боксчин хүн хэр нь дайсандаа тус хүргэсэн байна... гэж бодлоо. 

	Андрей нуруугаараа хашаа түшээд, энэ байдлаас гарах арга байхгүй гэж үү дээ? Ингээд л фашистад туслаад байх хэрэг үү? Муухай юм бэ? гэж бодлогошров. Андрей торгуулийн багийн нөхдөө харвал тэд нь бас л тиймэрхүү юм бодсон байдалтай сууцгаана. 

	— Ах аа. Ах аа гэх хүүхдийн танил дуу ард нь дуулдав. 

	Андрей эргэж харвал шар толгойтой эрэгтэй хүүхэд өчүүхэн завсраар шагайж байв. Андрей түүнийг таньж инээмсэглэв. 

	— Танд хэцүү байна уу? гэж Васыком асуухад Андрей толгой дохив. 

	— Маш хэцүү, гэж Андрейг хэлбэл

	— Уухайс даа! гэж Васыком болгоомжлон хашаанаас холдсон хойноо, — Хохь чинь тэр дээ! Ийм том байж олзлогдсон байх юм даа! гээд хэлчихжээ. 

	Андрей юм хэлж чадсангүй нүд буруулав. Ер нь юу гэж хэлэх вэ дээ?

	Оройн тооллогын цаг дөхөж байхад торгуулийн багийг лагерьд нь буцаав. Тэд амьд нь үхсэнийгээ аваад тоо толгой цөм бүрэн явна. Зүгээр үхсэн, харуулын цэрэгт алуулсан, «золгүй явдлаар» амь алдсан алин боловч ядарч сульдсан нөхөд нь гар дээрээ авч ирээд лагерийн гол хаалгаар орж ирнэ. Тэнд лагерийн комендант, орлогч нартайгаа оройн жагсаал хүлээн авахад найрал хөгжимд фашист марш эгшиглэнэ. 

	Торгуулийн баг ар араасаа цувран модон улавчаараа тэв тэвхийлгэн өнгөрөхдөө хүн бүхэн инээмсэглэх байдалтай явна. Ядарсан зүдэрсний өчүүхэн ч шинж үзүүлж болохгүй гэдэг байв. Сул биетэнд байх газар үгүй, талх үгүй зөвхөн хүүр шатаах газар л угтан байна. Үхтэл ядарсан улсад тэгж инээмсэглэсэн дүр үзүүлж явах нь ямар хэцүү болохыг Андрей мэдлээ. Андрей бусдын адил сэргэлэн цовоо явахыг хичээвч хамаг бие нь тугалга шиг хүндрээд, толгой эргэж бөөлжис хутгана. Бие өвдсөнөөс зүрх нь шимширнэ. Ингээд л эсэргүүцсэн ч үгүй, тэмцэх нь байтугай өчүүхэн үг сөргөсөн ч үгүй үхэх хэрэг үү? гэж бодно. 

	Торгуулийн багууд явсаар л байна. 

	Жижүүрийн дарга, хэдэн хүн торгуулийн ажилд гарсан хэд нь алуулсан тухай рапорт хүлээн авахдаа байн байн багийн ахлагчийн үгийг тасалж:

	— Яагаад ийм цөөхөн болов оо? гэж асууна. 

	Энэ бол алуулсан хүнийг хэлж байгаа юм. 

	— Эрхэм ахмад аа, маргааш үүнээс хувь илүү олон болгоно. Би хичээнэ! гэж багийн ахлагч хөл хавсран номхон зогсож хариулна. 

	Үүнийг дуулмагц хоригдлуудын нуруу руу хүйт даана. 

	Ийнхүү дахиад л үхлийн заналхийлэл тэднийг сүүдэр шиг дагах нь тэр. Тэр заналхийлэл өдөр тутам, цаг тутам, минут тутам тэднээс ер салахгүй ажээ. 

	Зовлонт хар өдрүүд эхэллээ. Андрей бусдын хамт өглөөний дөрвөн цагт автомат оньс шиг л үсрэн босож гар нүүрийн угаалга руу гүйж, дараа нь явуут дундаа хувцаслаад өглөөний тооллогод яарна. Тэрээр хөлөө чанга тэв тэвхийлгэж алхах, СС-ийнхэнтэй уулзахдаа эгшин зуурт малгайгаа авч номхон зогсохыг сайн сурчээ. Энэхүү муухай нэг хэвийн амьдралд хүний гэсэн бүх юм бүдгэрч, аажимдаа оньс хөдөлгүүр шиг болж байгаагаа Андрей мэдэж байлаа. Босох, нүүр гар угаах, нэг аяга дуураймал кофе уух, 1939 он гэсэн тамгатай гурван зуун грамм ширүүн хар талх идэх ажээ. Энэ талх бүтэн өдрийн хувь. Нэгмөсөн цөмийг нь идсэн ч дур, хагасыг нь идсэн ч дур. Торгуулийнханд өдөр хоол үл өгнө. Зөвхөн нэг цаг амраана. Гэвч эцсэн бие махбод халуун оргиод, хоосон ходоод нь зүгээр байлгахгүй байгаа үед тэд яаж амрах билээ дээ? Дараа нь дахиад орой болтол гүйлгэнэ. Тэгэхдээ өнөөх цэрэг шаахайтай гүйлгэнэ. Оройн есөн цагт шар манжин хольсон юм уу, идрээний хоосон шөлийг ургамлын тостой хольсон болоод өгнө. Түүнийг идэж амжаагүй байтал оройн тооллогод гар гэж хашхирна. Талбай дээр хоёр гурван цаг зогсоод байрандаа орж хоёрдугаар тагтны давхрын нүх рүү орж унтсан болно. Таван цагийн дараа дахиад л бүх юм эхэлнэ. 

	Аймшигтай юм хүн бүхний нүдэнд өдөр болгон үзэгдэж байх тул тэдний амьдралд орж ямархан нэгэн жирийн байвал зохих зүйл шиг болжээ. Бурзенко ч аажмаар түүнд даслаа. Өглөө болгон үхсэн хүнийг явцуу тагтнаас хөлөөс нь чирч гулдран гаргах юм уу харгалзагч, СС-ийнхэн гар мухар хоригдлуудыг шалтаг олоод буудах, эсвэл уйдахдаа зүгээр л буудах, ер нь өдөр тутам хүн өлбөрч өвдөж үхэхэд нэгэнт нүд дасжээ. Үхлээс айхаа болив. Үхэл цаг үргэлж, хажууханд яваад байх тул Андрей бүр түүнийг бодохдоо инээмсэглэдэг болов. Үхэл ирвэл ингэж зовж тарчилж байгааг нь дуусгана шүү дээ. 

	Андрейд хамгийн хэцүү юм өлсгөлөн байв. Эрүүл чийрэг бие цаг үргэлж ганцхан хоол... шаардан шавдана. Гэтэл хоол байсангүй. Илүү нэг халбага ч атугай шар манжингийн шөл, бантан, түүний хүслийн дээд болов. Андрей хэрхэн аажмаар хүч тамир, уян хөдөлгөөн, эрүүл энх нь алга болж байгааг мэдэрч байлаа. Одоо шинэ шаахай өмсөөд гүйхдээ түрүү түрүүчийнх шигээ биш болоод хоол идэх үед тэнхээ алдран толгой эргэж, бөөлжиж огимоор байдаг болов. Өдөр хоног өнгөрөх тутам энэ айхтар сулралыг тогтооход хэцүү болж Андрейн хувьд өлсгөлөн хамгийн муухай дайсан нь боллоо. Энэ өлсгөлөн хамаг цусыг нь сороод биеийн хэлбэр галбирыг нь алдагдуулж байх шиг санагдана. 

	Ер нь ямар зовлонг зовоодог хугацаа, илрэх илрэлээр нь өлсгөлөнтэй зүйрлэж болох бол! Өлсгөлөн шиг зовлон үгүй ажээ. Ухаан бодол аяндаа муудаад, зориг золбоо аажимдаа суларна. Болж буй бүх юманд яасан ч яах вэ гэсэн байдалтай болж ирнэ. Андрей гүйж ядраад цардмал талбай дээр унаж хэвтээд босохын үес биеэ албадахын ихээр албадна. Наранд халсан цардмал талбай дээр бүх биеэ халуун чулуунд жигнэн хэвтэх нь хэчнээн сайхан байсан гэх вэ. Гэвч энэ сайхнаас салж чадаагүй хоригдол дахиад босдоггүй байв. Учир нь Гайхал хар түүнийг доор нь буудах юм уу цохиж нэрмэдэг байлаа. Хүүрийг түрдэг тэргэнд ачаад хүүр шатаах газар руу оруулна. Тэр байшингийн яндангаар өдөржин шөнөжин хар утаа багширна... 

	 


АРВАН ТАВДУГААР БҮЛЭГ

	 

	Иван Пархоменко ширээний дэргэд өвгөн профессорын ярихыг сонсож баргар царайлан сууна. Түүний нүүр хөх няц болоод зүүн нүд нь хавдаж бэлцийжээ. Бүтэн баруун нүд нь цагариглан үүдний дөрвөлжин харанхуй өөд алдахгүй ширтэнэ. Өнөөдөр ногоон тэмдэгтэн ирэхгүй амарч байгаа юм бол уу, хар золигууд гэж бодно. Тэд өдөр болгон ирж нэг юмаа давтсаар байсан билээ. 

	Пархоменко хараагаа профессор дээр шилжүүллээ. Профессорын горзгор туранхай нуруу жигтэйхэн бөгтийгөөд урт хуруугаараа шохой барьж, овон товонтой модон ширээн дээр юм зурна. Тэрээр солгой гартаа цус болсон нойтон алчуур барьжээ. Ханиах болгондоо алчуураа амандаа аваачна. Байн байн ханиана. Тэгж их битүү огиулж хөхүүлэн ханиахад нь Пархоменкогийн өр өвдөнө. 

	Профессорыг тойрсон хоригдлууд суух нь сууж, зогсох нь зогсжээ. Тэднүүсийн нүүр бас л Пархоменкогийнх шиг шалбархай, цус нөж болжээ. Профессорын ёрдгор мөрөнд өөр хүний пиджак нөмрүүлээстэй, хөлийг нь хэн нэгний орны бүтээлгээр ороосон байна. Хүзүүнд гар нүүрийн алчуур ороогоостой байсан боловч эрдэмтэн даарсаар байх бөгөөд арай ядан үгээ тасалдуулан байж юм ярина. 

	— Азовын тэнгисээс суваг татах санал гарсан. Нөхөд минь энэ бас санадаг санаа шүү. Тийм шүү Каспийн тэнгисийг Азовын тэнгисийн усаар ундална гэсэн үг! Гэвч задлан шинжилгээ хийж үзээд энэ төслийг орхихоос өөр аргагүй болсон байна. Азовын тэнгис маань Хар тэнгистэй нийлдэг учраас түүний доод давхаргад хорин таван хувийн давс байгаа юм. Хайрт нөхөд минь, энэ чинь загасыг баллана гэсэн үг! Мөн өөр саналууд ч гарсан. Гэвч цөм л тохирсонгүй. Тэрийг яриад яах вэ? Тэр олон саналын алин нь ч Каспийг ундаалж, сүйрлээс аврах гол асуудлыг нэгмөсөн шийдэж чадсангүй гэдгийг л хэлье. Гэтэл үүнийг хийж болох юм байна гэж ярилаа. 

	Тэгснээ Петр Евграфович сонсож буй улсыг улайсан нүдээрээ нэгэнтээ тойруулан хараад:

	— Каспийг ундалж болно! Цэвэр сайхан усаар шүү. Би насан турш энэ асуудлыг хөөцөлдсөн юм, гэтэл чухамхүү энд ирсэн хойно тийм санаа толгойд орж ирлээ. Яахаараа... Яахаараа би урьд бодож олсонгүй вэ? Та хар л даа, ямар амархан гэж санана гээд шохойгоороо ширээн дээр зурж «Умардын голууд Печора, Вычегда, Умарт Двина, энэ байтугай жижигхэн Мезень хүртэл мөсөн далайд хэдэн сая шоо метр ус юүлж байна. Хэрэв энэ усыг Каспий руу эргүүлбэл үү? Энэ үнэхээр хэцүү ажил, гэхдээ гарцаагүй хэрэгтэй юм. Далан босгож суваг татаад Вычегдаг дайруулан умардын голын усыг Кама Ижил хоёрт оруулах хэрэгтэй. Ингээд Ижил мөрөн тэр усыг Каспийд авчирч өгнө гэж хэлэв. 

	Петр Евграфович хэсэг дуугүй болсноо арай ядсан аяархан дуугаар:

	— Үүнийг заавал хийж таарна. Ийм төлөвлөгөөг нэг л хүн гаргана даа. Санаа зовох хэрэггүй, Каспийн тэнгис ширгэхгүй! гэв. 

	Профессор гэнэт сандлынхаа арыг налан хөх няц, цус нөж болсон нүүр нь хачин эвгүй муруйн таталдав. Ширгэх шахсан нүдний нь харцанд цаазаар авхуулахаар явж байгаа хүнийх шиг яах ч учраа олохоо байсан байдал илэрснийг Пархоменко ажиглаж байв. 

	Хоригдлууд чив чимээгүй сууж, хэн нь ч болов профессорын төлөө биеэ золиослоход бэлхэн байлаа. Сергей яагаад ирэхгүй байна! гэдэг бодол Пархоменкогийн сэтгэлийг түгшээнэ. Тэр, профессорт тусална гэсэн юм. Тэгсэн хэр нь яагаад ирэхгүй байна гэж бодно. 

	 

	Сергей Котов чухам энэ үеэр зөвлөлтийн цэргийн олзлогдогсод бяцхан эмнэлэг хоёрыг оруулсан долоодугаар байранд байж байжээ. Энэ байрны нэг өрөөнд өнөөдөр оросын цэрэг улс төрийн нууц байгууллагын хурал болох ёстой байв. 

	Байрны өмнөх талбай дээр герман цагдаа ийш тийш алхлан хоригдлуудыг хашхирч зандарч байв. Котов хүдэр булиа Альберт мөн болохыг шууд танив. Тэрээр Сергей рүү толгой дохиж мэндэлмэгц, 

	— Ор, ор энд зогсох хэрэггүй! гэж муухай хашхирав. 

	Энэ бол нууц дохио байжээ. Бүх юм зүгээр байх нь, орж болно гэж бодлоо. Хэрэв аюултай байсан бол Альберт шийдэм далайж «Оросын гахай, эндээс марш!» гэж хашхирах байсан билээ. 

	Хоёр хаалгатай амбулаторийн жижигхэн өрөөнд нууц төвийн гишүүд нэгэнт цугларсан байв. Цэрэг улс төрийн байгууллагын төвийн удирдагч Николай Симаков Котовыг хаалган дээр угтан авч гар барилцаад

	— Сергей, ор ор! гэв. 

	Котов сүр нь бууж шулхайсан Симаковын нүүрийг харж, хацар нь эвгүй ягаарсныг үзээд, өнөө золигийн сүрьеэ нь илэрч байна даа... гэж бодов. Николай Семеновичийн эрүүл мэндийг нөхөдтэйгөө ярьж байж, намын хяналтад авах нь зөв юм байна гэж бодлоо. 

	Котов амбулаторийн босго алхмагц л өөдөөс нь суртал ухуулгын хэлтэс толгойлсон Михаил Левшенков угтан ирж тэврэн авав. 

	— Ор ор, чамайг аль хэдийнээс хүлээж байна гэв. 

	Тэгж хэлээд намхавтар чийрэг, цулцгар хацартай үл таних герман хүн рүү аваачлаа. Тэр хүн улс төрийнхний нэгэн адил судалтай цамцтай ажээ. 

	— За манай онолч Котов гэдэг энэ дээ гэж тэр хүнд танилцууллаа. 

	Герман хүн жигд шүд гарган малийтал инээмсэглэж, хянуур гярхай нүд нь эелдэг байдлаар гэрэлтэв. Тэрээр бяцхан гараа Котовт өгч

	— Вальтер... Вальтер Бартель гэж нэр овгоо хэлэв. 

	Бухенвальд дахь фашистын эсрэг германы нууц байгууллагын удирдагч Вальтер Бартелийн нэрийг Котов нэг бус удаа оросын төвийн хурал дээр ч Михаил Левшенковын ярианаас ч сонсож билээ. Гэвч германы коммунисттай биеэрээ уулзсан нь энэ байв. Котов нэр овгоо хэлж, Бартелийн гарыг чанга атгалаа. 

	— Степан, Степан аа, нааш ир, алив, туслаарай хө гэж Михаил Левшенков, Баклановыг дуудав. 

	Хорин гурван настай, яг орос царайтай, ижил нутгийн тэнгэр шиг цэнхэр нүдтэй, өндөр Степан Бакланов дургүйцсэн байдалтай бувтнаж, 

	— Сургуульд байхдаа хийсэн нүгэл чинь энэ дээ. Сергей Дмитриевич минь тэр гадаад хэлийг нь сурах хэрэгтэй байж шүү, хулгайгаар юм харж байж шалгуулах биш... гэж хэллээ. 

	Гэвч Котовын ард явсан Вальтер Бартелийг хараагүй байснаа гэнэт хараад царайгаа төв болгож эг магхийн:

	— Орчуулагч хүн гэдэг бол дипломат гэсэн үг, заавал өөрийнхөө тал руу гуйвуулна шүү дээ гэв. 

	Вальтер Бартель дууны өнгөөр утгыг нь ойлгосон бололтой оросоор

	— Манай жаахан жаахан ойлгоно оо гэв. 

	Тэд инээлдлээ. 

	— Дараа нь Вальтер Бартель германаараа үг хэлэв. Бакланов толгойгоо ялимгүй Бартель руу гилжийлгээд хэлсэн үг бүрий нь шингээн авч дор бүр нь орчуулж гарлаа. 

	— Нөхөр Котов танд интернационалын төв бичсэн өгүүллийн чинь төлөө хамгийн дотнын баяр хүргэж байна. Одоо тэр өгүүллийг чинь герман, франц хэлэнд орчуулж байна. Та ялангуяа олон улсын ревизионизмын тухай Лениний олон олон үг иш татаж бичсэн чинь маш сайн болжээ. Та ямар айхтар ойтой хүн бэ? гэж хэлснийг орчуулав. 

	Котовын чих доороосоо улайв. Тэрээр магтуулж сураагүй байжээ. Гучин хоёр насыг насалсан энэ амьдралдаа бусдыг магтсан нь дийлэнх болохоос бус өөртөө хатуу чанд хандаж сурсан байжээ. Усан буудлын ажилчин, большевик, ленинч хүний хүү Котов бүх ухамсарт амьдралаа хөдөлмөрлөх сурахад зориулжээ. Өөрийн бага нас, эх эцгийнхээ талаар юу мэддэгийг нь бодоод үзье. Эцэг Дмитрий Котов хаант засгийн харгис цагдаа нараас зугтан өнөр гэр бүлийн хамт Ижевскээс Астраханьд нүүн иржээ. 1905 оны хувьсгалын тулалдаанд идэвхтэй оролцсон тэр хүн энэхүү усан буудлын том хотод ирээд нууц ажлаа үргэлжлүүлсэн байна. Зөвхөн загаснаас өөр идэх юмгүй, мөчиг тачиг хоолтой, талхгүй байх нь жирийн үзэгдэл байсан ч тэднийхээс зочид салдаггүй байжээ. Тэд бол загасчин, ачаа ачигч, буудлын ажилчид байлаа. Нар салхинд борлосон, чийрэг зузаан биетэй агаад хувцаснаас нь тэнгис, давс, аргамжаа тосолдог тосны үнэр ханхална. Тэр сахалтай ах нар өглөө тахиа дуугартал тэднийд сууж тосон дэнгийн гэрэлд ямархан нэгэн бичиг уншиж өнгөрөөдөг байсны нь Сергей мартдаггүй юм. 

	Котовынх хуучин хөлөг онгоцны урд хошуунд байдаг өрөө шүү юманд суух тул буудлын худалдаачны хүүхэд «Гэргүй Сережа» гэж Сергейг шоолдог байжээ. Сергей хариулах үгээ олохгүй байсан юм. Харин одоо буудлын ачигч нар эвэртэй боловч дулаахан гараараа эв хавгүйгээр нулимсыг нь арчиж, толгойг нь илээд, 

	— Серега чи чинь яачихсан амьтан бэ? Хуучин ч гэсэн энэ чинь хөлөг онгоц шүү дээ. Ёстой тэнгисийн хөлөг байхгүй юу. Хүн бүхэнд гэр бий, тэгвэл хүн бүхэн галт онгоц үгүй шүү дээ. Чи үүгээрээ бахархах ёстой! Гэрийн хувьд зовох юмгүй. Чамайг том болоход танайх гэртэй болсон байна. Бүр ордонтой болсон байна! гэдэг байсныг санадаг юм. Тиймээс Сергей өөрийгөө:

	— Би хөлөг онгоцны Сергей Котов байна! гэж бахархан хэлж явдаг болж билээ. 

	Дэлхийн нэгдүгээр империалист дайны гал газар дэлхийг бүрхсэн үед аав нь нас барсан юм. Хуучин зүтгэлтэн Дмитрий Петрович Котов Октябрын хувьсгалын гэгээн өдрүүд эхлэхээс гуравхан жилийн өмнө өөд болж «Аврорын» буу нижигнэхийг сонсож, бүх амь насаа зориулсан хэргийнхээ бүтэхийг үзсэнгүй билээ. Харгис цагдаагийн салбар, цөллөгт олонтоо орж байсан нь эрүүл мэндийг нь муудуулсан байлаа. Ах Андрей, Иван болон эгч Лидия нь Астраханьдаа үлдэж хоёр ах нь торхны үйлдвэрт, эгч нь оёдлын газар ажилд оржээ. Ээж нь Сергейг хоёр дүү Мария, Анна хоёртой нь аваад Рязанийн губернд байх төрхөм эцэгтээ иржээ. 

	Хоёрдугаар сарын хувьсгал Сергейн сэтгэлд хөгжилтэй баяр мэт үлджээ. Тариачид морины сүүлд хааны зураг уяад давхихад жаалууд хойноос нь хөөн шороотой цасаар эзэн хааны зургийг чулуудаж байсан юм сан. Сергей бас Аравдугаар сард болсон хоёр дахь бужигнааныг санана. Тэгэхэд ээж нь хананд байгаа аавынх нь зургийн доор том улаан даавуу хадаж, тосгоны захад тариачин харчуул нударганы газрыг хуваан авч байж билээ. Дараа нь хорин онд тэднийд уй гашуу болжээ. 

	Иван, Андрей, сувилагч болсон Лидия гурав нь Перекопын дэргэд болсон тулалдаанд үхсэн гэсэн захиа ирсэн юм... 

	Сергей сургуульд хожуу, том болсон хойноо орсон бөгөөд хичээл номдоо ч тун махарч эхэлжээ. Зөвлөлт засаг буудлын ажилчны хүүд мэдлэг эзэмших бүх бололцоо олгосон тул түүний өмнө ах нарын нь амиа өгсөн, аавын нь амьдралаа өгсөн тэр зам дурайн нээгдсэн байна. 

	Сергей тун шамдан сурч бага сургууль, жилийн сурганы курс, рабфакт гэрээр суралцаж, 1935 онд Москвагийн дээд сургуулийн түүх, гүн ухаан, утга зохиолын салбарыг эчнээгээр төгсгөжээ. Энэ завсар Сергей ажлаа тасалсангүй. 

	1939 онд түүнийг цэрэгт татсан боловч үргэлжлэн суралцсаар байв. Тэрээр марксист гүн ухаан, диалектик материализмыг сонирхож. Маркс, Энгельс, Лениний олон зохиолыг бараг цээжээр мэддэг болсон байна. Котовыг дивизийн намын сургуульд багш болгоход командын бүрэлдэхүүнд коммунист нам, шинэ түүх, диалектик материализмын хичээлээр лекц уншдаг байлаа. 

	1941 оны тавдугаар сар Котовын санаанд амьдралын нь хамгийн жаргалтай үе болон үлдсэн юм. Комсомолын гишүүн бөгөөд улс төрийн удирдагч түүнийг Лениний намын эгнээнд элсүүлэн авсан билээ! Хэд хоноод байхад хороон дарга чөлөөний хуудсанд гарын үсэг зурж. 

	— Сергей Дмитриевич ээ. Москва руу яв даа, улсын шалгалтаа өгөгтүн гэсэн юм. 

	Дараа салах ёс гүйцэтгэх үес, 

	— Серега минь, армиас гарахыг яарсны хэрэггүй шүү. Чам шиг хүн бидэнд хэрэгтэй гэж нэмж хэлсэн байжээ. 

	Тав, зургаадугаар сарууд нисэх мэт түргэн өнгөрөв. Зургаадугаар сарын 21-ний бямба гаригт сүүлчийн шалгалтаа өглөө. Тэр амаргүй өдрийн сүүлээр толгойгоо амраахын тулд ганцаараа байхыг хүсжээ. Тэгээд нийслэл хот, Москва голын эрэг, Улаан талбай, Кремлийг эргэн тойрон сэлгүүцэн явав. Буудлын ажилчны хүү би дээд сургууль, нийслэлийн гүн ухааны институт төгсгөлөө гэж бодохоос зүүд нойр, зүгээр нэг сайхан үлгэр биш байгаа гэж бодогдож байсан юм! Тэр юуг мөрөөдөж байв аа? Хамгийн сайн сайхан, сонин мөрөөдөлтэй байжээ. Гэтэл маргааш өглөө нь радио нэвтрүүлэгчийн түгшүүрт дуу сонсогдож:

	— Фашистын Герман... итгэлийг эвдэн... зарлалгүйгээр дайн эхэллээ... гэжээ. 

	Нийслэл хотын нүүр царай эгшнээ солигдов. Хүн амьтны царай бодлогоширсон баргар үзэгдэж, Котовын явсан газар болгонд хүмүүс эелдгээр зам тавьж өгнө. Котов сэрүүн унд худалддаг мухлагт очиж ээлж хүлээн зогсвол хүмүүс түүнийг лангуу руу дөхүүлэн зай тавьж;

	— Цэргийн улс дугааргүй оролгүй яах вэ. Нөхөр дэслэгчээ аваарай! гэлцжээ. 

	Нэг цагийн дараа гэхэд институтийн захирлын гэрт нь очиж, өвгөн эрдэмтнээс төгсөлтийн үдэшлэг хүлээлгүй дипломыг минь урьдаар өгөөч гэж гуйсан байна. 

	Гэвч буурал профессор аятайхан үг хэлж:

	— Залуу минь дайн гэдэг дайнаараа, ёс ёсоороо байна. Бас миний мэдэж байгаагаар бол таны чөлөөний хуудас өөрт чинь байгаа биз дээ гэжээ. 

	Котов төгсөлтийн үдэшлэг хүлээхээ болихоор шийдэж, тэр өдөртөө галт тэргэнд суугаад фронтын шугам руу явжээ. Тэгээд хоёр хоноод байхад алагдсан улс төрийн удирдагчаа орлоод пулемётын сумантайгаа гитлерчүүдийн дайралтыг няцааж байсан юм. Днестр, Дубоссарын район, Колосовка өртөө, Николаев, Херсоны шадар болсон ширүүн ширүүн тулалдаанд оролцлоо. Энэ үед дайсан Донбасс руу улайран дайрч, улс орны төмөрлөгийн район, «бүх холбоотын гал зуух» руу тэмүүлж байв. Улс төрийн ахлах удирдагч Сергей Котов одоо хорооны комиссар болчихсон цэргүүдийг сөрөх дайралтад уриалан босгож, гранатаар танк зогсоон, эцсийн сумаа үлдтэл хамгаалан тулалдсаар өглөө нь шинэ хамгаалалт эзэлж, уулгалсан дайсныг улаан галаар угтахын тулд шөнө нь тулалдаанаа хийсээр дөчин километр ухардаг байлаа. 

	1932 оны долоодугаар сарын эхээр Миллерово өртөөний хавьд гойд ширүүн тулалдаан боллоо. Гитлерчүүд удаа дараалан дайрчээ. Тэр шөнө түгшүүрт мэдээ ирсэн нь фашистын танкнууд Өмнөд фронтыг нэвт цохиод баруун гарын жигүүрээр Воронежийг чиглэж, зүүн гарын жигүүрээр Котовын байсан ангиудыг хэдэн хэсэг таслаад Ростовыг чиглэсэн гэсэн мэдээ байлаа. Тэр шөнө улс төрийн ахлах удирдагч коммунистуудыг цуглуулав. Энэ бол түүний эрх чөлөөтэй байхдаа хийсэн эцсийн намын хурал байжээ. 

	Өглөөгүүр комиссар Котов туйлдтал ядарсан цэргүүдээ өөрийн биеэр үлгэр жишээ үзүүлж дагуулан дайралтад орсон юм. 

	Гэвч дайсны шугамыг нэвтэлж эс чадаад хажууханд нь сум дэлбэрч, зүүн хажууг нь халуун юмаар хайрах шиг болжээ. Котов унаж, ухаан алдсан байна... 

	Комиссар ухаан орвол учиргүй даарч байжээ. Нүдээ нээж, аажмаар юу болсныг эргэцүүлэн бодов. Сүүлийн хэд хоногт тохиолдсон явдал, дайралт, дэлбэрэлт болсон нь дэс дараагаараа санаанд урган орж ирэв... Ингээд олзлогдсон хэрэг үү?.. гэж бодлоо. 

	Гар нь өөрийн эрхгүй энгэрийн хармаандаа очив... Хармаан нь хоосон байлаа. Цамцаа дахин нэг тэмтрэн үзвэл өөрийнх нь биш байжээ... Цэргүүд яасан хэрэг вэ? Хэн олзолсон юм бол? Намын батлах хаана байна?! гэх мэтийн юм санаанд орно. 

	Котов энэхэн үед амьдралдаа тохиолдсон хамгийн аймшигтай минутыг өнгөрөөв. Бүр өчнөөн удсан хойно германы хорих лагерьд байхад нь танкчин Иван Габеев би таныг нөхдийн хамт аваад тулалдааны талбараас зугтсан юм, тэгээд таныг жалганд нууж, намын батлахыг чинь шатаагаад цэрэг хувцас өмсгөсөн билээ гэж ярихад сая учир ойлгосон юм. Тэд шархтай комиссараа аваад бүслэлтээс гарахыг оролдсон боловч фашистуудад баригдчихсан юм байжээ. 

	Ийнхүү дарлал доромжлолын барагдашгүй урт зам эхэлсэн байна. Миллеровын жалга, Дарница, Владимир-Волынский, Фельдносталь гэх мэтийн хорих лагерь дамжив. Германд дээд боловсролтой Сергейг боол болгож чихрийн заводод ажиллуулахаар хөөжээ. Гэвч зөвлөлтийн хүнээр боол хийж болох уу даа! Сергей нэг хайрцаг чүдэнз олоод түүндээ хөвөнгөөр аргамж томж үзүүрээс нь гал асаасан юм. Энэ бол түүний анхны хорлох ажиллагаа байв. Тэгэхдээ үдийн завсарлагын өмнөхөн тэр «минаа» агуулахын хажуу дахь цехэд хаяад орхижээ. 

	Гал гарч гурван өдөр үргэлжлэхэд тэр цех, агуулах хоёр тэр аяараа шатжээ. 

	Олзныхныг жагсааж, үйлдвэрийн эзэн буудна, гестапод тушаана гэж байж сүрдүүлэхэд Сергей: хэрэв өөр хүнийг аюулд учруулах юм бол шууд биеэ илчилье гэж бодож зогссон байна. Ганцаараа үхсэн нь дээр... гэж боджээ. 

	Олзны франц химийн инженерийг дуудаж ирүүлбэл тэр хүн үлдэгдлийг судлаад дотроосоо өөрөө гал гарсан байна гэж дүгнэлт хийв. 

	Анхны хорлох ажиллагаа Котовыг зоригжуулж аяндаа бүх фабрикийг шатаая гэж бодож байтал нь түүнийг бусад оросын хамт Брауншвейгийн ойролцоох уурхайн ажил руу хөөжээ. 

	Нацистын төлөө хүдэр гаргахыг оросуудын хэн нь ч дурласангүй. Котов хүмүүсийг бүлэг болгож нууц байгууллага байгуулав. Хорлох ажиллагаа удаа дараалан гарах болов. Нунтаглах машин гэнэт жагсаалаас гарах, нарийн төмөр замын замаар төмөр шаагаад орхичихсон байснаас хүдэр ачсан вагон замын хажуу руу онхолдох, бүр уурхайн нүх нурах, дэлбэрэх болжээ. Нацистууд галзуурах шахавч буруутай этгээдийг олж чадсангүй. Гэвч сүүлдээ ажилчид дунд урван тэрслэгчийг тавьж нууц байгууллагыг илрүүлсэн байна. 

	Котовыг гестапод шилжүүлж, улмаар Кассель, Ганноверийн шорон, Ильминаугийн залхаан цээрлүүлэх лагерьд өгөв. 1943 оны эхээр үхлийн лагерь Бухенвальдад авчирч хаяжээ. 

	Гэтэл одоо оросын нууц цэрэг улс төрийн байгууллагын хурлын өмнөхөн фашистын эсрэг тэмцэгч нэрд гарсан хүн, Бухенвальдын германы нууц байгууллагынхны удирдагч Вальтер Бартельд магтуулсандаа Сергей Котов жаахан зовж байжээ. 

	— Тийм тийм, ялангуяа ленинчүүдээс ревизионистуудтай хийсэн тэмцлийн тухай бүлэг маш сайн болсон, бас Лениний хэлсэн үгнээс иш татсан явдал тун амжилттай болсон байна билээ. Лениний Германд болон Швейцарт байсан тухай маш сайн бичсэн байсан гэв. Энэхэн хоромд орчуулагч Бакланов зогсож Бартелинг гайхан харснаа, — Бас чиний бичсэнийг шалгаж үзсэн гэж байна шүү гэж хэлэв. 

	Котов хөмсөг сөхөн, 

	— Шалгасан ий? гэв. 

	Котовыг ажиглаж байсан Бартель инээмсэглээд нөхөрсгөөр мөрий нь алгадаж, 

	— Найз минь, найз минь! Цаг үргэлж яг таг байх хэрэгтэй гэж хэлснээ дараа нь германаараа, — Би ойлгосон гомдох хэрэггүй. Таны өгүүллийг Роберт Зиберт уншсан! Оо» Ёстой коммунист хүн шүү! Роберт Зиберт бол манай намын ахмад зүтгэлтэн. Ленинтэй уулзсан хүн! Таны тэр сайн бичсэн үйл явдалд биеэрээ оролцсон хүн шүү гэж хэлэв. 

	— Юу гэнэ ээ! Манай Ленинтэй уулзсан гэнэ үү? Тэр хүнтэй танилцах юм сан гэж Котов ялимгүй урагш өнгийн хэлэхэд

	— Роберт Зиберт таны бичсэн зүйлийг өндөр үнэлсэн. Тэр: «Энэ өгүүллийг бичсэн хүн лав тэр бүх үйл явдлыг нүдээрээ үзсэн хүн байхаа» гэж хэлсэн. Би ч гэсэн хижээл насны коммунисттай уулзана гэж санасан. Гэтэл та бүр залуухан хүн байна шүү дээ... Танд сайхан ирээдүй байна... гэж Бартель найрсаг сайхнаар харан ярив. 

	— «Люфт» болчихгүй л бол болно гэж Котов эв хавгүйхэн цонх руу дохиж хэлбэл тэр цонхоор хүүр шатаах газрын яндангаар гарч буй муухай хар утаа харагдаж байв. 

	Удалгүй нууц байгууллагын аюулаас хамгаалах хэлтсийн дарга Николай Кюнг, нууц төвийн гишүүн Василий Азаров, Александр Павлов, Кальгин нар өрөөнд орж ирэв. 

	— Бүгдээрээ цугларах шив дээ хэмээн Симаков ирсэн улсыг ядарсан харцаар нэгэнтээ тойруулан хараад — За эхэлье дээ, нөхөд минь. Өнөөдрийн хэлэлцэх зүйл гурван асуудал байгаа. Үүнд интернационалын төвийн удирдагчийн мэдэгдэл, шинэ хүчний тухай Кюнгийн илтгэл, лагерийн дотоод байдлын талаар Левшенковын илтгэл, Дорнод фронтын байдлын тухай эдгээр болно оо гэв. 

	Хэлэлцэх зүйлээ баталж, Симаков, Бартельд үг хэлэх зөвшөөрөл олгов. 

	Вальтер Бартель босож, ширээг бяцхан гараараа тулан, хааяа хааяа орос үг оруулан байж германаар ярив. Бакланов түүний нь орчуулж байв. 

	— Герман нөхөд оросуудын зориг баатарлаг явдлыг өндөр үнэлж байна. Бид Дорнод фронтод танайхан амжилт олж байгааг шагшин магтаж байна. Тэмцэл нэгтэй ах дүү та нарт герман коммунистууд бэлэг өгөх даалгаврыг надад өгсөн юм. Герман коммунистууд интернационалч эв нэгдлийн бэлэг тэмдэг болгож оросын коммунистуудад шалгарсан сайн тавин зургаан байлдааны винтов, таван зуун арван сумны хамт өгүүлж байна. Манай зэвсэг найдвартай гарт орно гэдэгт бид итгэж байна гэлээ. 

	— Хүүе ээ! Тавин зургаан винтов! Ёстой мундаг бэлэг байна даа! гэж Азаровын нүд гялалзан баясав. 

	Симаков, Бартельд элэгсэг халуун баяр хүргэж гарыг нь чанга атгав. 

	Тэр даруй хэзээ хэрхэн герман нөхөд зэвсэг өгөх талаар болзоо тохиров. 

	— Та нар тэр зэвсгээ хаана хадгалах юм бэ? гэж Бартель сонирхлоо. 

	Симаков залирхаг инээмсэглэж. 

	— Үүнийг би өөрөө ч мэдэхгүй байна. Манай Бакланов зэвсэг эрхэлдэг юм. Ер нь юм нууж чаддаг хүн шүү гэж хэлэв. 

	— Мөөн! Манай найз Степан! Маш сайн! Степан бол манай гол хүн! гэж Бартель хэлэв. 

	Симаков Бартельд ойртож:

	— Та нараас гуйх юм байна. Манай ардын үгэнд ганц дусал бороонд нэмэргүй гэж үг байдаг. Зуугийн талд хүрэхтэй үгүйтэй винтов хэдэн мянган хүнийг зэвсэглэх аргагүй шүү дээ. Тийм учраас манай коммунистуудыг цэргийн заводын угсрах цехэд ороход нь герман нөхөд туслаач гэх байна. Тэгэхдээ бид гар бууны юм уу сумны цехийг голлож байна гэв. 

	Бартело жаахан бодсоноо болно хэмээн толгой дохив. 

	— Одоо хоёр дахь асуудал гэвэл гээд Симаковын царай ширүүн болж, — Германы төв оросын урвагч, тэрслэгч Кушнир-Кушнаревыг үгүй хийнэ гэж амласан билээ. Гэтэл одоо тэр золиг явсаар, муухай хэргээ хийсээр байна. Сүүлийн ирсэн цуваанаас зөвлөлтийн хорин найман комиссар дарга нарыг «зальт байшинд» явуулаад байна гэв. 

	— Хайрт нөхөд минь. Кушнир-Кушнаревын асуудал бол маш төвөгтэй юм. Урван тэрслэгчийн жирийн аргаар үгүй хийж болохгүй байна, тэгвэл үй олноор харгислах явдал эхэлнэ гэж Вальтер Бартель хэлээд бас тэр муу нохой гестапынхны онцгой анхаарал өмгөөлөлд байгаа хүн шүү дээ гэж нэмэв. 

	— Гэхдээ бид зохих зам хайж байна, заавал түүнийг үгүй хийнэ гэжээ. 

	Дараа нь Николай Кюнг үг хэлэв. Тэрээр дунд зэрэг нуруутай, цэмцгэр нямбай, даргын буурьтай ажээ. Кюнг шинэ хүчний талаар илтгэхдээ, бүх талын нарийн шалгалтыг давж, аюултай даалгаврыг чадмаг биелүүлж байгаа оросын эх орончдыг нэр заан дурдав. Түүний санаагаар бол тэдэнд хамгийн ноцтой даалгаврыг ч өгөхөд болох ажээ. Нэр заасан улс дотроосоо Иван Иванович Смирновыг Кюнг онцлон ярив. 

	— Жинхэнэ дарга, иргэний дайнаас эхлэн армид байгаа, цэргийн тусгай дээд боловсролтой, дэд хурандаа хүн. Фронтод их бууны дивиз командалж байсан. Бухенвальдад ирсэн өдрөөсөө эхлэн олзлогдогсдын дунд нэр хүндтэй болсон. Өнгөрсөн хурал дээр, коменданттай нэг хүн зоригтой маргасан гэсэн шүү дээ, тэр хүн чинь гэж ярихад

	— Бидэнд хэрэгтэй хүн мөн л байна даа хэмээн нууц тэмцэл зохион байгуулагчийн нэг Василий Азаров Симаков тийш эргэж, — Семеныч гуай, та юу гэж бодож байна? гэв. 

	Нууц тэмцэгч Смирновыг цэрэг улс төрийн нууц байгууллагын удирдах бүлэгт оруулахаар төв санал нэгтэй тогтоов. 

	Кюнгийн дараа Левшенков үг хэлэв. Левшенков Бухенвальдын байдлыг ул суурьтай яриад зөвлөлтийн эх орончид бусад орны фашистын эсрэг тэмцэгчидтэй ойртож нөхөрлөх талаар хийсэн ажлын тухай мэдэгдэж идэвхтэн нараас зохион явуулсан уулзалт, яриа зэргийг тоочив. Бас «бокс» гэдэг нэрээр үй олноор зодох болсон ногоон тэмдэгтний идэвхэжсэн тухай яриад нууц байгууллагынхан анхааралдаа авна уу гэв. 

	— Тэд идэвхтнүүдийг толгой дараалан харгисалж байна. СС-ийнхэн тэднийг өөгшүүлж байна гэхэд

	— Кох өөрийнхөө муухай онолд үнэнч байж нэг хоригдлыг нөгөө хоригдолтой нь муудалцуулах ажлаа хийж байгаа нь энэ. Ийм үед өөрсдийнхөө хүчээр л тэмцэх хэрэгтэй дээ гэж Котов хэлэв. 

	Котовын сануулсан сануулаагүй ч байдал ноцтой болсныг цөм ойлгож байв. Тэгээд юу хийж болох билээ? Олон нийтийг хамарсан зодоон хийх үү? Тийм зодоон сайн үр дүнд хүргэж үл чадна. Зөвхөн СС-ийнхэнд л сайн юм болж, олон нийтийг хавчин хяхах болно. Хамгийн гол нь тийм зодоон фашистын эсрэг тэмцэгчдийн интернационалч хүчийг нэгтгэн нягтруулах бус үндэсний хоорондын өшөө хонзон бий болгоно. Үгүй ээ, энэ бол байдлаас гарах зам биш. Ямар нэгэн өөр тэмцэх арга хэлбэр олох хэрэгтэй. 

	— Би энэ асуудлаар хэд хэдэн хүнтэй ярьсан, тэгээд нэг ийм дүгнэлтэд хүрсэн гээд Симаков босож үг бүрээ тодосгон байж, — Бид энэ ээлжит доромжлолыг фашизмын эсрэг улс төрийн тэмцлийн зэвсэг болгох хэрэгтэй. Зөвлөлтийн хүн өлсгөлөн үхлүүт байлаа ч гэсэн эх орныхоо нэр төрийг хамгаалж чаддаг юм шүү гэдгийг бусад бүх үндэсний хоригдолд харуулах хэрэгтэй. Нөхөд минь, бид өөрсдийнхөө улс дотроос муу луйварчдад нударгаараа цохилт өгөх тийм хүнийг олох нь зайлшгүй чухал байна. Тамирчин байсан юм уу боксчин байсан хүнийг эрэх хэрэгтэй. Бид зөвлөлтийн хүний санаа сэтгэлийг хугалж болохгүй гэдгийг лагерь даяар харуулах хэрэгтэй гэв. 

	Нууц байгууллагынхан бодолд орлоо. Симаковын санал цагаа олсон зөв санал боловч хэдэн түмэн хоригдол өлбөрч үхдэгийн даваан дээр байгаа Бухенвальдын нөхцөлд бараг л биелж үл болох зүйл шиг байжээ. Төвийн гишүүн бүхэн үүнийг мэдэж байв. Тарган цатгалан, дасгал сургуультай луйварчидтай зодолдож чадах хүнийг хаанаас олох вэ? Ийм богино хугацаанд чийрэгжиж амжихааргүй болтлоо турж эцсэн хүмүүс байгаа шүү дээ. 

	— Михаил та энэ ажилд ор. Та олон танилтай суртал нэвтрүүлэгч нартаа даалгавар өг гэж Симаков, нууц төвийн суртал ухуулгын хэлтэс эрхэлсэн Левшенковт хэлэхэд

	— Гүйцэтгэе гэлээ. 

	Хаалга тогших дуулдав. Бүгд болгоомжлон хар авч Николай Кюнг гадагш гараад хэдхэн секундийн дараа эргэж ирэхдээ

	— Талбай дээгүүр наашаа лагерфюрер Шуберт, СС-ийнхэнтэй ирж яваа гэж харуулынхан дохиолж байна гэв. 

	Вальтер Бартель түрүүлэн босож

	— За одоо тарцгаая, нөхөд өө гэв. 

	Бартель явдаг дээрээ Кюнгд өвчтөнд өгдөг чөлөөлөх хуудас хорийг өгч

	— Гельмут Тиман өгүүлсэн юм. Бямба гарагт өгч чадсангүйдээ уучлал гуйж байна билээ гэв. 

	— Баярлалаа. Жигтэйхэн их хэрэг болоод байсан юм гэхэд

	— Амжилт хүсье гээд Бартель явав. 

	Нууц байгууллагынхан тарав. 

	Котов, Кюнгийг хүлээж байснаа

	— Николай, чи чөлөөлөх хуудас бямба гаригт өгнө гэсэн. Отоо түүнээс хойш тав хонолоо. Ингэж удаж болохгүй шүү. Профессор их муу байгаа гэхэд

	— Найз минь, мэдэж байна, харин түүнийг чинь дөнгөж сая л өглөө шүү дээ гэв. 

	Тэр хэдэн ягаан цаасыг Котов бушуухан энгэрийнхээ хармаанд хийлээ. Тэрээр нөхдөдөө баярласнаа хэлээд түргэн түргэн алхалсаар жаран хоёрдугаар байр руу чиглэв. Котов маш яаран, маргааш профессор ажлаас чөлөөлөгдөнө, эмнэлэгт хэвтээд амарч, арай олигтой хоол иднэ гэж бодохоос улам ч алхаагаа түргэсгэнэ. 

	Долоодугаар байраас гарсан зам уруутгуул тул Котовын түргэн явахад туслах мэт байлаа. Оросын цэргийн олзлогдогсдын модон байшин өнгөрч явахад баруун гар талд герман хоригдлын байр нэгэн маягийн хоёр давхар орог саарал туйпуун байшингууд үзэгдэж, зүүн гар талд бүдүүн гэгчийн өргөст торон хашаа сарайн харагдаад түүний дагуу хоорондоо зуугаад метр зайтай манааны өндөрлөгүүд шовойлдон байх нь айдас хүрмээр ажээ. 

	Котов яаран явсаар, бас хэдэн байр алгасаад лагерь доторх бяцхан хашааг өнгөрөөд орхивол Бага лагерьд орно доо гэж бодож явав. Тэнд хүрвэл хэдхэн алхаад л жаран хоёрдугаар байранд орно. 

	Котов торон хашаа даган явахдаа аль болохоор түүнийг харахгүйг хичээнэ. Бүрхэг муухай тэнгэр тушаа наана байгаа өргөст тор, тахир муруй хөлөөрөө бие биеэ хэрэн тогтсон үй түмэн аймшигт аалз шиг ажээ. Тэрхүү төмөр аалзны хөл, биеийг дамжин өндөр хүчдэлийн гүйдэл гүйж байгаа. Бас шонгуудын хооронд татсан утас дамжин нэгэн хэмийн муухай жингэнэх чимээ дуулдана. 

	Котов бараг л гүйх шахан явсаар хамгийн захын байранд ойртлоо. Тэгтлээ гэнэт зог тусав. Энэ юу вэ? Зүүн гар талд, ороож хэрсэн өргөст торонд нэгэн нүдний шил өрөөсөн гуягаар тээглээд санжганаж байв. 

	Торонд тээглэсэн нүдний шил... Энэ шил яагаад энд ирдэг билээ?.. Шилний өрөөсөн нь алга бөгөөд байгаа ганц дээр нь нарны туяа тусан гялтганаж буйг үзээд Котовын дотор нэг л биш болов. 

	Котов болгоомжлохоо ч мартчихаад жаран хоёрдугаар байр руу гүйхээрээ хүрч орлоо. Бүдэг харанхуйн дунд юм үзэгдэхгүй шахам боловч Котов профессорын ор байдаг алсын булан руу яарав. Тэгтэл гэнэт Парчоменко урдуур нь хөндөлцөж ирэхэд Котов украйн хүний нүүрийг харж таниад

	Профессор хаана байна? гэж хоолойгоо шахан асуув. 

	— Нөхөр Котов нэгэнт оройтжээ. Профессор байхгүй болсон, өргөст торонд очсон гэж хэлээд цонхоор торон хашааны зүг дуугүйхэн заалаа. 

	— Шөнө очсон байна лээ. Харж тандаагүй миний буруу... гэж Пархоменко хэлэв. 


АРВАН ЗУРГААДУГААР БҮЛЭГ

	 

	Үүр гэгээрэхийн өмнө Андрей Бурзенко ялимгүй чимээнээс сэрлээ. Унтаж байгаа байран дотуур хүн явж, юм ярилцаж байх шиг байв. Нэг нь таньдаг дуу шиг байхлаар нь сайтар чагнавал торгуулийнхны байрын ахлагчийн туслах Разивилл гэдэг урван тэрслэгч үндэсний үзэлт польшийн ноён байсан хүний бүдүүлэг хэнэггүй дуу ёсоороо байжээ. 

	— Ямар дугаар билээ? гэж Разивилл асуувал

	— Дөчин мянга есөн зуун хорин хоёр гэж нөгөө хүн нь хэлэх дуулдав. 

	Андрей давхийн цочлоо. Үл таних дуу түүний дугаарыг хэлжээ! Тиймээ! Тэр буруу дуулсангүй. Андрей хорих лагерьд байх үедээ энэ тоонд дасаж, энэ тоо нэр овгийг нь төлөөлж, нэгэн ёсны паспорт нь болсон байжээ. 

	Нойр нэгмөсөн хулжиж, чих тавин чагнавал

	— Дөчин мянга есөн зуун хорин хоёр энд байна гэж байрын даргын туслах шууд хэлэв. 

	Бурзенко тэдний хөлийн чимээг сонсоод ширэн гутлын дуу байхаар нь хоригдол биш гэдгийг мэдэж дотор нь палхийв. Тэгээд санаа бодол нь хачин түргэн эргэлдэж, сүүлийн хэд хоногт юу юу болсныг дараалан санахад бусад бүх торгуулийнхан шиг л цэрэг шаахай «элээснээс» өөр юм хийгээгүй байлаа... 

	Нэгэн хүний хүнд нүсэр гар мөрөнд нь хүрч

	— Бос гэх дуун сонсогдлоо. 

	Андрей унтаж байгаа дүр үзүүлэн яаралгүй нүдээ харвал цагдаа хүн зогсож байв. Тэр цагдаа:

	— Шнель! Бушуул! гэж хашхирав. 

	Цагдаагийн ард хөх халаадтай хоёр асрагч байгаа нь харагдана. 

	— Түргэл! Эмнэлэгт очих хэрэгтэй болоод байна! гэж байрын даргын туслах захирав. 

	Тэр эмнэлгийн талаар олон аймшигтай юм яригддаг байв. Тэнд харгис фашист, Эйзель эмч баллаж байдаг гэдэг бөгөөд тэр гурван туслагчтайгаа хамт хоригдол хүнээр анагаах ухааны төрөл бүрийн туршлага хийж, огоот гэмгүй олон мянган хүнийг нөгөө ертөнцөд илгээдэг гэлцдэг байлаа. Түүнчлэн тэд коммунист, нийгмийн зүтгэлтэн, еврей, бас бус найдваргүй гэж үзсэн хүндээ үхлийн тариа хийдэг гэлцдэг байв. 

	Андрейн хамаг бие хүйт даав. Тэрээр, үхлийнхээ өөдөөс сохор мухар, хүлцэнгүй очиж байх молтогчин туулай юм уу усан гахай биш дээ гэж бодохоос тэр цагдаа, асрагч, байрын дарга руу үсрэн хүрч урж тастан, хазмаар санагдав! Хэрэв үхэх цаг ирсэн бол орос хүний ёсоор «дуутай шуутай» үхнэ дээ... Тэмцэж байж, ядаж ганцыг боловч алж байж үхнэ дээ гэж бодов. 

	Ганцыг ч болов ална гэж бодохдоо Андрейн санаа амрах шиг боллоо. 

	Энэ бодол нойрмог дундаа юу ч ойлгохгүй байгаа дүр үзүүлж байх тэр эгшинд түүний толгойд харван орж ирсэн байна. Ер нь боксчин хүн хоромхон зуурт бодож шийддэг нь ёс билээ. Андрей нойрмоглон нүдээ нухалж:

	— Аан? Юу гэнээ? Хаашаа? гэж асуувал

	— Эмнэлэгт. Өөрөө явах уу, аль эсвэл асрагч нар авч явах уу? гэж цагдаа асуув. 

	— За яах вэ, өргөөд яваг! гэж Андрей хэлжээ. 

	Андрей зоргог даавуун дамнуурга дээр намалзан явахдаа од мичид түгсэн саруул тэнгэрийг харж явав. Үүрийн өмнөх сэрүүн бүх биеийг жиндээж цэнгэг агаар амьсгалахад толгой мансуурам сайхан байлаа. Андрей од мичдийг харан явахдаа цаг буюу цаг хагасын дараа нар мандана, тэгэхэд би байхгүй ч болсон байж магад гэж бодов. Тэгээд миний үхсэн тухай хэн ч эс мэдэж, гэрт минь хэн ч үл дуулгана. Аягүйдвэл манайхан намайг аль хэдийн үхсэн гэж тооцож байж болох юм. Бүр 1941 оны намар шөнийн цаг шархтаад хөсөр унаж өөрийнхөндөө хүртэл зуугаадхан метр газар гүйж чадахаа больсон тэр үеэс эхлэн үхсэн гэж тооцож байж болно гэж бодлоо. 

	Асрагч нар ч юм дуугарахгүй, цагдаа ч юм хэлэхгүй, цөм л чив чимээгүй явахаар нь «Тоглоом эхэлсэн шиг байна. Хүч тэнхээгүй арчаагүй юм шиг байх юм хуна. Тэгээд л хүлээе. Фашистын эмч үзэхэд нь ганцхан үсрээд төвөнхий нь бяц багалзуурдах юм хуна» гэж Андрей бодно. Тэр ч байтугай хорсолт дайсны бузар багалзуурт хуруу хумсаа шигтгэж байгаагаар бодогдож, гайгүй дээ. Муу цусын нүд нь мэлхийнийх шиг болоод ам нь татваганан ангайгаад ирэх бий гэж бодож явсан билээ. 

	Эмнэлэгт оруулаад цагдаа карт дээр тэмдэглээд яваад өглөө. Асрагч нар ч гэсэн дамнуургаа ширээн дээр тавиад явцгаав. Хүлээн авахын өрөөнд эмнэлгийн газрын онцгой үнэр ханхална. 

	Ширээний баруун гар талын нээлттэй хаалгаар давхар тагт байх бөгөөд түүн дээр өвчтөн унтаж буйг Андрей харлаа. Нэгэн хүн бөглүү гиншиж ёолно. 

	Тэгтэл нэгэн эмч цагаан халаадаа товчилсоор орж ирсэн нь янхирдуу буурал герман хүн байв. Андрейн зүрх учир зүггүй дэлсэж, биеэ хураагаад үсрэхэд бэлтгэв. Одоохон, ойртоод ирэг, тэгэхэд нь л ганцхан үсрээд бууя гэж боджээ... 

	Гэтэл эмчийн ард асрагч явааг хартал Андрейн дотор хачин оргиж, түүнийг мэл гайхан ширтлээ. Андрейтэй хамт явж, дуу аятайхан дуулж байсан нөгөө Пельцер нь асрагчийн хөх халаадтай байж байлаа! Харах байдалд зөвлөлтийн үнэнч хүн шиг байсан энэ хүн хар амиа бодож, гитлерчүүдийн гар хөл боллоо гэж үү дээ? гэж бодохоос өөр аргагүй боллоо. 

	Андрей, Пельцерийг хачин сүртэй муухай харсан тул Пельцер бараг л хуурай өвсөнд чүдэнз зурж хаяхын адил зурсхийн улаймаар болжээ. Гэвч Пельцер өчүүхэн ч тэвдсэнгүй тайван хэвээр байв. 

	Тэр ч байтугай вагон дотор явсан шигээ эрс шийдмэг нүдээрээ инээсэн байдалтайгаа байв. Ганцхан нүүр нь жаахан шулхайжээ. Пельцер ойртон ирээд

	— Зүүн хөлийг чинь шохойдохоос өөр арга алга, тэргүй бол бүх биедээ халдах нь байна гэж хэллээ. 

	— Арил, муу нохой гэж Андрей шазруун хэлэхэд Пельцер өнөө л янзаараа:

	— Хэрэлдэхээ сүүлд болъё. Одоо цаг үнэтэй байна. Шаахайгаа тайл гэж хэлдэг байна. 

	Андрей хөдлөхгүй алгуурлахад Пельцер боксчинд туслах санаатай тонгойвол, мань хүн ганцхан ухасхийгээд түүний цээжинд асаж:

	— Муу нохой! Биеэ худалдав уу? Үхэхээсээ өмнө чамайг наад муутай чинь багалзуурдаж ална даа... гэв. 

	Пельцер мэгдэн сандарч, боксчны гараас мултрахыг оролдон:

	— Та нарыг аварсны шанг ингэж хариулдаг юм шив дээ. Чамайг аврахад хамаагүй юм уу, чи тэгтлээ тэнэг болсон хүн үү? гэж шивгэнэв. 

	Одоо болтол дуугүй байсан герман эмч:

	— Шнель, геноссе, шнель гэв. 

	«Геноссе буюу нөхөр гэсэн үг ямар шуу элэгсэг дотно хэлэгдсэн хийгээд Пельцерийн хичээнгүйлэн шивгэнэсэнд гайхсан Андрей намайг хэн ч алах гээгүй юм байна гэдгийг ойлгов. Тэрээр эмчийг анхааралтай ширтэж, түүний энгэр заам нь задгай халаадны цаана улс гөрийн хоригдлын судалтай цамц байхыг сая л харлаа. Тэгээд Андрей шаахайгаа тайлж эхэлжээ. 

	Андрейн хөлийг ч шохойдов. 

	Пельцер явахдаа Андрейд зүсэм талх өгч:

	— Өвчтөн минь, биеэ бод. Өөр юу ч битгий асуу гэж хэлжээ. 

	Бурзенког мэс заслын өрөөнөөс гаргаж лагерийн эмнэлгийн мэс заслын тасгийн хүнд өвчтөний байранд аваачиж, дээд тагтанд хэвтүүлэв. 

	Дамнуургачид гарсан хойно тасгийн асрагч боксчин дээр ирж:

	— Танилцъя. Миний нэр Николай. Николай Тычков гэв. 

	Бурзенко толгой дохиход тэр хүн тагтан дээр гарч хажууд нь суулаа. Андрей түүний царайг сайтар ажиглавал шийдмэг маягаар жимбийлгэсэн уруултай, бодлогоширсон харцтай жирийн орос хүний царай байжээ. Энэ хэн юм бол? Манай талын хүн үү, эсвэл урвагч уу? Үүний ааш араншныг яаж ойлгоё доо? гэж бодов. 

	— Иван Иванович мэнд хүргэж байна гэж тэр асрагч аяархан хэллээ. 

	— Би тийм хүн танихгүй гэж Андрей мөрөө хавчин хэлбэл

	— Пельцер тэд нар чамайг таньж байгаа шүү дээ гэв. 

	— Баярлалаа гэж Бурзенко хэлээд энэ хүн манай талын хүн байх нь гэж бодлоо. 

	— Ярих юм байна. Толгой тархи чинь зүгээр биз дээ? гэж тэр хүн асуухад

	— Зүгээр гэж Бурзенко хариулснаа, — Тэснэ ээ, гэж нэмж хэлэв. 

	— Бид итгэж байна. Чи анхааралтай сонс. Чи цөмийг мэдэж байх учиртай гэж Николай боксчны нударгыг алгаараа эвтэйхэн дарж хэллээ. 

	Николай ийш тийш сэргэмжлэн хараад Андрейн нүүрт нүүрээ ойртуулан:

	— Захиргаанд тушаал өгсөн байна. «Шинэ шаахай» гэдэг торгуулийн багийг зардалд гаргана гэнэ гэв. 

	Түүний шивгэнэхийг дуулмагц Андрейн нуруу руу хүйт даав. Андрей зөвхөн уруул хөдөлгөж:

	— Хэзээ? гэхэд

	— Маргааш. Харин чи хоцорч болох байна. Бид чамайг аль эрт чагталчихсан гэв. 

	Андрей гайхан хөмсөг сөхөж, энэ юу гэсэн үг вэ? гэж бодлоо. Тэгээд

	— Юун чагт? гэж асуув. 

	— Юусах юу байх вэ, карт дээр байдаг жирийн л чагт тэмдэг байгаа биз. Чамайг өнөөдөр өнгөрчихлөө гэж бид захиргаанд мэдэгдсэн. Ойлгов уу? Өглөөгүүр чиний хүүрийг хүүр шатаахад аваачна. Бид түүнийг элбэг амжуулна. Бүх юм маргааш шийднэ. Хэрэв жижүүр хийж буй СС-ийн хүн чиний үхсэн тухай акт хүлээгээд авбал чи аврагдлаа гэсэн үг гэж ярив. 

	Андрей асрагчийг баярласан царайгаар ширтэн «Баярлалаа, нөхөд минь» гэж өөрөө өөртөө хэлэв. 

	Николай Тычков хэсэг дуугүй байснаа

	— Харин хүлээж авахгүй бол бид бүгдээрээ зүйл дуусна. Биднийг дүүжилнэ. Залуу минь сандарч цөхрөх хэрэггүй! Чи тэгэхэд мундаг улстай хамт дүүжлүүлээд санжганан байх болно. Надаас гадна, манай эмч, рейхстагийн депутат хүн цуг байлцана шүү гэж хэлжээ. 

	Андрей эмнэлэгт хэвтсэн анхныхаа өдрөөс эхлэн нөхөд дундаа орсноо ойлгов. 

	Гэвч эд нар юун улс вэ? Мянган хоригдол дундаас намайг яах гэж онцлов оо? Би ямар гавьяатай билээ? гэдэг асуултуудын алинд нь ч хариу өгч чадахгүй байв. 

	Хүмүүс Андрейг үргэлж халамжилж, заримдаа нэг илүү хувь талх өгөх юм уу шар манжингийн шөл нэг аяга нэмж өгөх, гэнэт «боолтод» оруулж, тэнд байсан үг дуу цөөнтэй ширүүн герман эмч ширхэг мармелад гарт нь атгуулдаг байв. Андрей юунаас ч буцсангүй ховдоглон залгиад, фашист эмч Эйзелийг өдөр тутам үзлэг хийх үес гиншин ёолж хэвтдэг болов. 

	Пельцер байнга Андрейг эргэж эмнэлэгт юу юу болж байгааг ярьж өгнө. Одоо Андрей эндхийн ерөнхий эмч нь Говен гэдэг араатан байгаа юм байна, түүнээс болгоомжлох хэрэгтэй гэдгийг мэддэг болов. Тэр фашист өдрийн ихэнхийг хатуу харуул манаатай байдаг өөр нэг тасагт өнгөрүүлнэ. Тэнд юу хийдгийг нь хэн ч үл мэднэ. Пельцерийн ганц мэдсэн нь: тэр тасагт бараг эрүүл чийрэг хоригдлуудыг аваачдаг, тэд тэндээс буцаж гардаггүй гэдгийг мэдэж байв. Заримдаа Говен хаалттай тасагтаа зориулан хоригдлыг өөрийн биеэр шилэн авдаг байлаа. Ингэж шилэгдсэн хүмүүс ч эргэж ирдэггүй байжээ. 

	Бусад тасгаар Говен хоногт нэг удаа ирэх юм уу өөрийн туслах эмч фашист Эйзель, эмчилгээний эмч Крамер, Соколовский нарт даалгаад огт ирэхгүй ч байдаг байв. 

	Крамер гэдэг нь өвгөн герман эмч. Түүний хатангир бие, буурал толгой, хатуу ширүүн үг үзэж дуулсан хүн хүндэтгэмээр. Энэ хүн яагаад хорих лагерьд байх болсныг Пельцер мэдсэнгүй. Ямар ч болов Крамерын энгэрт улаан гурвалжин тэмдэг байлаа. Германчууд түүнийг улс төрийн хэрэгтэн гэж үзсэн хэрэг. Нөгөө эмч Соколовскийн талаар Пельцер хэлэхдээ «Манай Одессын хүн» гэсэн юм. Соколовский нь яриатай инээдтэй, өвчтөнд элдэв шог юм ярьж, тун энгийн байдлаар биеэ авч явна. 

	Фашистын танкны ангиуд ухрах зам хаасан үед Киевийн дэргэд Соколовский олзлогдсон юм байж. Гитлерчүүд цэргийн эмнэлгийг бүсэлж, шархтнуудыг нь буудаад, эмнэлгийн албаны улсыг нь хорих лагерьд өгчээ. Тэнд Соколовскийг нэгэн том толгой фашист байцаасан байна. Тэр фашист байцаахдаа энгийн хувцастай байж, хоригдол хүнтэй энгийн хүүрнэдэг байсан гэнэ. Гэтэл энэ завсар Соколовскийгоос бусад хүнийг зэрлэгээр тамлаж байжээ. 

	Тэр фашист, Соколовский бол комиссар биш, олон боть ном зохиосон нэрт мэс засалч гэдгийг мэдэж авчээ. Дараагийн байцаалт дээр германы эмнэлгийн албаны төлөөлөгч ирж ярилцаад мөрдөн байцаагчийн таамаглал зөв болохыг баталсан байна. Соколовскийг бусад хоригдлоос тусгаарлаж, хөнгөвчлөлтэй нөхцөлд байлгах болсон бөгөөд ганц хоёр долоо хоногийн дараа мөрдөн байцаагч ямар нэгэн эрдэм шинжилгээний институтэд Соколовскийг худалдахаар завдав. Тэр этгээд Соколовскийг худалдсанаараа их юм авна гэж баярлан бодсоор тус институтийн төлөөлөгчидтэй уулзсан боловч цаадах нь арий нарын шинжлэх ухаан еврей хүнээс тусламж авахдаа хүрээгүй гэж хариулаад хоосон буцаасан байна. Мөрдөн байцаагч «муу золигийн еврейг» дүүжилнэ гэж занав. 

	Гэвч тэгж занаснаа биелүүлсэнгүй. Учир нь өөрөө тэнэг байдалд орж, эвгүйдсэнээ олон түмэнд харагдуулах нь тун тусгүйгээс гадна еврей хүн нуун дарагдуулж байсан хэмээн хариуцлагад татагдаж болзошгүй болжээ. Тэгээд өөрийгөө цагаатгахын тулд хэсэг герман эмч цуглуулаад Соколовскийн дух, магнай, хамар, эрүү тэргүүтнийг арьсны үзэлт «шинжлэх ухааны» бүхий л дүрэм горимоор нарийн шалгуулж, дараа нь авсан сантиметр миллиметрээ үржүүлж хувааж, тусгай хүснэгттэй тулгаж «Хар хүрэн нүдтэй мэс засалч бол еврей биш» гэдэг албан ёсны дүн шинжилгээг хамсран гаргуулсан байна. Гэвч энэ дүн шинжилгээ Соколовскийг аварсангүй, түүнийг Бухенвальдад ирүүлжээ. 

	 


АРВАН ДОЛООДУГААР БҮЛЭГ

	 

	СС-ийнхэнд тусгайлан зориулж Бухенвальдын дэвсгэрт байгуулсан янхны газар залуу эмэгтэй хоригдлоор байнга сэлбэгддэг байв. Бухенвальдын хорих лагерь хэд хэдэн салбартай, түүн дотор эмэгтэйчүүдийн салбар байв. Эмэгтэйчүүдийг Бухенвальдад авчирмагц ариун цэврийн үзлэг хийдэг байлаа. Тэднийг захиргааны конторт бүртгэж аваад Бухенвальдын салбар болох Лейпциг, Шлибен, Альтенбург дэх «Гуго Шнейдер А. Г. » гэдэг фирмийн хөдөлмөрийн лагерь Магдебургийн ойролцоох «Польте-Верке» гэдэг заводын дэргэдэх лагаруудад тус тус хуваан явуулна. Эдгээр нь түм илүү эмэгтэйг цуглуулсан үлэмж том салбар байв. Эмэгтэйчүүдийг эрэгтэйчүүдийн нэгэн адил цэргийн үйлдвэрт хоногт арван дөрвөн цагаар тамирдтал нь ажиллуулна. 

	СС-ийнхэн шинээр ирсэн эмэгтэйчүүдийг бүх шинэ ирэгсдийн адил хамаг хувцсыг нь тайчуулж, халуун усанд оруулаад, дараагаар нь урт гудмаар хөөж шатаар дээш гаргаад хувцасны агуулахаас лагерийн хувцас чулуудаж өгнө. Эмэгтэй хүнийг ингэж явуулах нь санаа сэтгэлийн хэцүү тамлага гэдгийг СС-ийнхэн сайн мэдэж байсан юм. 

	Халуун усанд ажилладаг хоригдлууд эмэгтэйчүүдийн санаа сэтгэлийн зовлонг аль болохоор нимгэлэхийг хичээдэг байлаа. Слован хүн Гершик гэгч дотуур хувцсыг халуун усны хажуугийн өрөөнд олгож, эмэгтэйчүүдийг доромжлолоос чөлөөлөх гэжээ. Гэтэл үүний нь шарфюрер мэдчихээд Гершикийг үхэх шахтал зодоод торгуулийн багт шилжүүлсэн байна. 

	Эмэгтэйчүүдтэй шинэ цуваа ирэхэд СС-ийн томчуул цөм халуун усны газар цуглардаг байв. Тэд шат, гудмаар овооролдон сэлгүүцнэ. Энэ бол нийтээр цэнгэх нэгэн зүйл зугаа байжээ. Согтуу дарга нар хөөрхий эмэгтэйчүүдийг эрээ цээргүй шинжин харж, тэднийг дооглон инээд тохуу хийж, хамгийн бузар булай үгээр хараан цохихыг нь цохиж, хувцасны агуулах руу хөөнө. 

	Халуун усны газар тэр даруйд нь «зэрэг дугаар» тогтооно. Үлэмж эрүүл чийрэг хэсгийг нь цэргийн үйлдвэрийн хөдөлмөрийн лагерьд шилжүүлж, хөгшин чадал тэнхээ муутайг нь устгах лагерьд хуваарилна. 

	Цуваа болгоноос Бухенвальдын янхны газарт эмэгтэйчүүдийг сонгож авна. Энэ сонгох ажлыг лагерфюрер Шуберт хийнэ. Сонгосон эмэгтэйг эмч нар сайтар үзэж дараа нь ариун цэврийн институтийн дарга СС-ийн хошууч Говен өөрөө үзэж нягтална. Нас залуу, бие эрүүл, сайхан хүүхнүүд энэ гунигт зовлонгоос ангижрахад бэрх билээ. 

	Энэ удаад ч гэсэн тийм ажил хийгдэв. Найман зуугаад хүүхэн ачсан цуваа иржээ. Тэд шүршүүрийн өрөөнөөс шууд биеэ хатаалгүй, үс гэзгээ задалсан хэвээрээ нэгэн ёсны зэрэг дугаар тогтоож буй уужим цэлгэр өрөөнд албаар оров. Лагерфюрер Макс Шуберт, Эрих Кохын хамт янхны газар зориулан арван дөрвөн залуу хүүхнийг шилж авлаа. Тэдэн дотор хоёр польш, орос, еврей хүүхнүүд оржээ. 

	Тэд жигтэйхэн их айж нүд бүлтийлгэн, бие биедээ шахаж зогсоно. Тэднийг чухам юу хүлээж байгааг тун ч гадарлахгүй байжээ. 

	Эмнэлгийн үзлэгийн дараа Шуберт тэр хэдэн эмэгтэйг жагсаах тушаал өгөхөд шарфюрерүүд тушаалыг дуртайяа гүйцэтгэж нэгэн эгнээ болголоо. Лагерфюрер жагсаалын өмнүүр ихэмсэг байдалтай нааш цааш алхаж товч үг хэлсэн нь:

	— Та бүхэнд эрхэм жаргал ногджээ. Та нар биеийн хүчний хүнд ажил хийхгүй. Та нарын гар хөл, бие махбод чинь одоогийнх шигээ залуу чийрэг хэвээр үлдэнэ. Бухенвальдад ирснийхээ төлөө дээд тэнгэрт залбирвал зохино. Та нарын хэн боловч агуу их германы эсрэг хүнд гэмт хэрэг үйлдсэн нь мэдээж, гэвч герман хүн өршөөж чаддаг юм. Би та нарт гэмээ цагаатгах бололцоо олгож байна. Та нараас ганцхан эелдэг ааш, цэвэр бие, жинхэнэ эмэгтэй хүн шиг байх явдал л шаардагдана гэлээ. 

	Энэ үгийг сонсоод ихэнх эмэгтэйн хацарт улаан улаан толбо бий болж, тэднийг ямар зорилготой ялгасныг мэдэцгээв!

	Эмэгтэйчүүд эсэргүүцэж, гурав нь чармай нүцгэнээ ч мартаад урагш давшин гарчээ. Тэдний нэг хар нүдтэй, бүдүүн халиун гэзэгтэй эмэгтэй, биднийг даруй хөдөлмөрийн лагерьд бусдын хамт шилжүүлж өг гэж шаардлаа. 

	Шуберт мушилзан инээмсэглэж захиргааны дарга руу эргэн

	— Энэ юун хүн бэ? гэж асуув. 

	Нөгөөдөх нь нүдний шилээ зүүгээд цаас онгичиж онгичиж:

	— Орос хүүхэн байна. Смоленскийн жүжигчин гэж хариулав. 

	— Хорин тав! гэж Шуберт тушаалаа. 

	Хатуу шоронгийн дарга гауптшарфюрер Мартин Зоммер тушаал биелүүлэхээр уухайн тас ухасхийж, жүжигчин хүүхнийг лангуун дээр унагалаа. СС-ийн хоёр хүн суран бүсээ тайлж, хүүхнийг банзанд даруулан хүлэв. Зоммер гэдрэг нэг алхаж холдож зайгаа аваад, хүнд суран бүсээрээ ороолгохоор далаймагц том зэс арал нь агаарт гялсхийгээд буулаа. 

	Хөөрхий хүүхэн дуу ч гарсангүй. Энэ явдал алуурчны эгдүүг улам хүргэлээ. 

	— Одоохон дуулаад өгнөө! гэж Мартин архираад цохилтоо өөрөө тоолж эхлэв. 

	Эрих Густ хошууч Говен руу гилжийн;

	— Эмчээ, орос хүүхнүүд яахаараа ийм чулуу шиг хатуу байдаг юм бэ, та хэлээд өгөөч! гэв. 

	Хошууч хөөрхий хүүхнийг анхааран ширтсэнээ алуурч руу очиж, Зоммерын гарыг хааш хэрэг түлхэн зайлуулж

	— Боллоо! гэж хэлэв. 

	Амьсгаадаж оволзсон гауптшарфюрер эмчийг гайхан ширтэнэ. Говен жүжигчин хүүхэн рүү тонгойж хараад толгой сэгсэрч:

	— Зоммер та юутай тэнэг вэ? Үхсэн хүнийг ингэж амьдруулдаг гэж би ер дуулаагүй юм байна гэж хэлэв. 

	Зоммер нүдээ бүлтийлгэв:

	— Эмчээ, би ойлгохгүй байна гэвэл

	— Тэнэг минь! Наадах чинь аль хэдийн зүрх нь хагарч үхсэн байна гэв. 

	Эрих Густ тачигнатал хөхрөн:

	— Ха-ха-ха! Мартин үхсэн адасга дэлсэж байжээ... Дөчин удаа цохиж хайран хүчээ барж дээ! Ха-ха-ха гэв. 

	Зоммер зэвхий цайгаад, намайг СС-ийнхэн дооглож байна, хатуу шоронгийн дарга надаар доог хийж байна гэж бодмогц царсан сандал аваад зодуулахаа хүлээн байсан нөгөө хоёр хүүхэн рүү ухасхийн дайрлаа. 

	Зоммерыг салгахад цаад хоёр нэгэнт үхсэн байв. 

	Бусдыг янхны газрын ахлагч обершарфюрер Бернхард дагуулан авч одов. 

	 

	 

	Александр Позывай Бага лагерийн тавин зургаадугаар байранд хуваарилагдав. Ахлагч герман хүн гурван давхар тагтны нэг нүхийг зааж, тэнд байрла гэжээ. Тэнд байгсдыг төмөр замын салааны барилгад хөөж гаргана. 

	Оройн тооллогын дараа байранд хоригдол дүүрэхэд Александр зол хувь нэгт шинэ нөхдийгөө нэг бүрчлэн харж таних юм уу нутгийн хүн байж магад хэмээн эрлээ. 

	Позывай нүүр гар угаах газар руу очиж явтлаа хаалган дээр өндөр туранхай хоригдолтой тулгарчхав. Тэр хүний цамцанд гурвалжин ногоон даавуу хадаастай байх бөгөөд тэр зам хааж алцайн зогсоод:

	— Зогс, яамны ногоон! Намайг таньж байна уу? гэв. 

	Александрыг зогсоход тэр байрынхан тойрон ирэв. Позывай ярзгар туранхай царайг үзмэгц Киевийн хулгайч Долир Витька мөн болохыг танив. Александр түүнийг гурван удаа гар даалтаар тавьж, гурвантаа Долир хулгай хийхээ болино гэж амласан ч дахин баригдаж байсан юм. 

	— Яамны дарга та гашуудлаа зарлаарай. Чи германыг хуурдаг юмаа гэхэд биднийг хуурахгүй шүү. 

	Шөнө болгож байгаад чамтай ярина даа. Муу зулбадас чи хариугаа амсахаа л амсана! гэж Долир занав. 

	Шөнө ч боллоо. Байранд аажмаар чимээ намдаж, зөвхөн өвчтэй хүн хүндээр яраглах нь дуулдана. Александр нүд аньсангүй яах билээ, эндээс оргох арга алга унтсаны дараа гадаа гарвал буудна, энэ дотор нуугдаад нэмэргүй, гестапод амь гарсан мөртөө өдий болгоод үхэхэд мөн ч тоогүйеэ, туслах хүн даанч үгүй юм даа гэж бодож хэвтжээ. 

	Тэгтэл Позывайн хөлөөс нь нэг хүн татаж, 

	— Буу гэлээ

	Яах вэ? Хашхирч улс амьтан сэрээх үү? Ер нь миний талд орох санаа нэгт зоригтон энэ хоригдол дотор байдаг болов уу? гэж бодтол нөгөө хүн бас л:

	— Чамайг буу гэж байна шүү гэв. 

	Александр хүн зодвол биеэ хамгаалахад бэлхнээр тагтнаас яаралгүйхэн буув. 

	— Жорлон руу очъё гэж тэд хэлэв. 

	Александр тэдэнтэй явахдаа ажиглавал Долир байсангүй, цөм л зүс үзээгүй улс байв. Тэдний судалтай цамцанд өөрийнх шиг нь гурвалжин улаан тэмдэг байв. Ганцхан үсэг нь өөр байжээ. 

	Гэтэл түүнийг жорлонд биш, ахлагчийн өрөөнд авчирчээ. Өрөөний цонх орны бүтээлгээр битүүлээстэй, нам жим ажээ. Александрт сандал тавьж өгөөд, тэр улсын нэг нь оросоор, 

	— Чи орой ямар хүнтэй ярьсан бэ? Чи тэр хүнийг таних уу? гэж асуув. 

	Позывай юу гэхээ мэдэхгүй, энэ ер нь хэн бол? Манай талын хүн байна уу, аль эсвэл урвагч байна уу? гэж тээнэгэлзэв

	Даргын тэмдэгтэй янхир нэг нь шууд:

	— Дайн болтол хаана ажиллаж байсан бэ? гэж асуулаа. 

	Позывай хариу хэлсэнгүй

	— Бид чамтай дуугүй суух гэж дуудаагүй. Цаг явж байна. Чи хожимдоно шүү гэж түрүүчийн хүн хэлэв. 

	— Би та нарын хэнийг ч танихгүй байна гэж Позывайг хэлбэл

	— Тэгвэл чи орой ярьж байсан хүнээ таних уу? гэж сөргүүлэн асуув. 

	— Танина гэж Александр хариулахад

	— Ямар талаар нь? 

	— Сайн талаар нь уу, муугаар нь уу? гэв. 

	— Бүх талаар нь мэднэ гэж Александр булзааруулан хариулав

	— Чамайг яалаа гэж занасан ба? гэвэл

	— Нэгэн цагт зөв юм хийсэн гэж хэмээн хариуллаа. 

	— Бид бас зөв юм хийж байна. Долир бидэнд намайг шүүхэд өгсөн хүн гэж чиний тухай хэлсэн. Яагаад тэгэх болсон юм бэ?

	— Айлын гэр ухсан гэж

	— Мэдлээ. Бас нэг асуух юм байна. Чи ямар зэвсэг мэдэх вэ?

	Асуултыг шууд тавьсан тул Позывай бүх насаараа зэвсэгтэй нөхөрлөсөн хүн, эх орныхоо болоод германы зэвсгийг мэднэ гэдгээ хэллээ. 

	Одоо болтол дуугүй зогсоод түүнийг ажиглаж байсан хоригдол хармаанаасаа герман гар буу гаргаж ирээд ширээн дээр тавьж:

	— Май үүнийг задлаад угсраадах гэв. 

	Позывайн зүрх баярлан дэлсэж, энэ улс ямаршуу хоригдол болохыг нь бүүр түүр гадарлаж эхлэв. Александр гар бууг авч сурмаг түргэн задлаад, даруй угсарч эвлүүллээ. 

	Тэнд байгсад цөм сэтгэл ханамжтай болж илэн далангүй ярилцав. Позывай өөрийнхөө тухайд ярихдаа, 1933 оноос эхлэн сэргийлэх байгууллагад ажилласан бага даргын түр сургууль төгссөн. Киевийн мөрдөн байцаах газрын бүрэн эрхт шуурхай төлөөлөгч байсан гэдгээ хэлэв. 

	— Маргааш чам дээр манай нэг хүн ирнэ. Түүнтэй ажиллах болно. Харин энд үзсэн харсан зүйлийнхээ тухай хэнд ч ганц үг цухуйлгаж болохгүй. Мэдэв үү? гэж нөгөө гар буу өгсөн хүнийг хэлэхэд

	— Хэнд ч ганц үг цухуйлгаж болохгүй хэмээн Александр цэргийн ёсоор давтан хариулав. 

	Тэд явах үедээ Александрт хувь талх өгөөд:

	— Явж амар. Долирыг мартаарай. Бид үгүй хийсэн гэж хэлжээ. 

	 

	 

	Маргааш нь тэдний байранд Орлов ирэв. Александр ямар их баярласан гэх вэ? Тэр хоёр тэврэлдэн уулзлаа. 

	Вагонд хамт явсан нь тэднийг тийнхүү ойртуулан нөхөрлүүлсэн байжээ. 

	— Хоёулаа гаръя, ярих юм байна гэж Орлов хэлэв. 

	Унтах дохио өгөхийн өмнөхөн хэдхэн минут хоригдлууд байраас гарч цэвэр агаар амьсгалан уруу дорой царайлан ийш тийш холхиж мөрөөдөл болон явцгаадаг байв. Тэгэхдээ энэ бол ганц нэгээрээ тасарч бодох ярих бололцоо олгодог ховорхон тохиолдох минут билээ. 

	Зуны чийглэг үдэш байлаа. Наран тун саяхан алсын уулсын цаагуур орж, лагерьд үдшийн бүрэнхий болсон үе бөгөөд холын хол тэнгэрийн хаяанд уулсын цаст оргил ягааран харагдана. Уулын ёроолоос манан дэгдэж ойт талыг бүрхэн нөмрөхөд ганц нэг уулсын орой шовгор хар арал болон үзэгдэнэ. Хаанаас ч юм холоос нохой хуцах нь бүдэг бадаг дуулдана. Хоригдлууд сүүн өнгөт алсыг ширтэн тэр газар энх амьдрал, эрх чөлөө байгаадаа гэж гансран бодоцгооно. Гэтэл эндхийн өндөрлөг дээр цахилгаан прожектор, шонгийн дэнлүүнүүд нэгэн зэрэг гэрэлтэн хорих лагерийг эргэн тойрон хүзүүвч мэтээр ороон нүд гялбуулна. 

	Александр, Леонид хоёр байрны хана даган явахад Орлов нь намуухнаар

	— Намайг чулуу нураах газар хөөж явуулсан. Эхний хэд хоногт л би тамирдаж гүйцсэн. Тэгтэл гэнэт нутгийнхаа хүнтэй дайралдчихлаа. Тэр минь намайг Борис Даниленко гэдэг хүнтэй танилцуулсан. Манай нутгийн хүн түүнд миний тухайд ярьж, шугамын слесарь байсан, тодорхой нарийн механик мэднэ гэж хэлсэн бололтой юм. Би тэр хүнтэй нь хоёр удаа уулзаж ярилцсан тэр хүн: «Зэвсгийн цехэд бид өөрийн хүнтэй болох хэрэгтэй болоод байна. Чи тэр хүнд тохирно. Тэнд ажиллах уу» гэж асуусан. Би ч яах вэ, миний гар ажил хийх сэн гэхээс, зүрх сэтгэл минь тэмцэх сэн гэхээс болж байна гэлээ. Намайг амраах гэж эхлээд эмнэлэгт хэвтүүлж хүн төрх олгоод долоо хоногийн дараа үйлдвэрт илгээсэн юм. Хөлсний мастер герман хүн намайг муу санаалан уулзаж: «Чи герман зэвсэг хаанаас мэдэх болсон бэ?» гэж асуулаа. Би тэгэхээр нь олзонд хоёр жил болж байгаагаа хэлэв. «Шугам зураг мэдэх үү?» гэхэд нь мэднэ гэлээ. Тэр нэг юм үглээд гар бууны шинэ овоо харааны шугам зураг авчирч өгөв. Харсан чинь тун төвөгтэй юм байна, гэвч энэ тухай надад сэргэмжлэн хэлсэн байсан юм. Мастер надаас: «Хэдий хугацаанд хийх вэ?» гэж асуухад нь би гурван цаг хиртэй болно гэв. «Харж л байж болъё» гэж хэлээд тэр хүн яваад өгсөн. Би ч гараа гаргаж байж, яг зураг ёсоор хийлээ. Герман хүн яг гурван цагийн дараа ирж овоо харааг дуугүйхэн аваад өрөө рүүгээ явчхав. Хожим Борис хэлэхдээ, тэрээр надаас болоод сэтгэл догдолж цех дотуур ийш тийш яван бусад мастерт, би сая л нэг ёстой мэргэжилтэнтэй боллоо доо гэж сайрхаж явсан гэж билээ. 

	— Тэгвэл бид хоёр «гар нийлж» дээ. Би чамд их баярласан гэж Александр хэлэв. 

	— Үгүй, гар нийлээгүй. Гар бууны цех байгуулж байна гэж би дууллаа. Гэтэл тэнд яаж шургах вэ? Борис хэлэхдээ, тэнд ажиллах хүнийг нацист намын гишүүн дарга мастер Вицман биеэрээ сонгон авч байна гэсэн. Фашистууд Вицманыг гар бууны томоохон мэргэжилтэн гэж үздэг юм. Вицман өөрийн гараар хийсэн дурсгалын буугаа Геббельс, Гиммлер, Кальтенбруннер, тэр ч байтугай Гитлерт бэлэглэж байсан хүн. Энэ явдал улам ч төвөгтэй болгож байна. Гэтэл гар бууны цехэд шургах нь амин хэрэгцээ боллоо. Чухам тэндээс л бууны сэлбэг, ялангуяа их биеийг олно шүү дээ. Их биеэс бусдыг гараар хийж сурсан, бүхэлдээ төмрөөр хийсэн байх ёстой их биеийг хийх арга алга. Нэг өдөр манай цехэд үйлдвэрийн дарга баахан хүн дагуулсан орж ирсэн. Тэд цөм л инженер, СС-ийн томчуул бололтой байсан. Хоригдлууд өөр өөрийнхөө ажилладаг газар шигдлээ. Гэтэл мастер миний тухай даргад танилцуулж, уг нь муугүй мэргэжилтэн даанч залхуу золигдоо, байнга л цех дотуур дэмий хэсэж, байхаасаа явах нь дэндсэн хүн гэж хэлж байхыг сонслоо. Борис надад «Болгоомжтой бай. Хараанд нь орвол хүүр шатаахад очно гэж мэд» гэж сэрэмжийн үг хэлэв. Би яасан ч яадаг юм гэж бодоод шууд дарга өөд алхлаа. Дүрмийн ёсоор малгайгаа ховх татан авч, гараа буулган номхон зогсоод, эрхэм даргатан минь, намайг манай мастер тун буруу хэлж байна, би бол өөрөө мэргэжилтэн хүн, тийм учраас угсрах ажилд тун сонирхол хүрэхгүй байна. Миний бие сэтгэл жинхэнэ, нарийн төвөгтэй, ажил шиг ажилд тэмүүлж байна гээд тавьчихлаа. 

	Тэнд байсан хүмүүс цөм чимээгүй болоод шарфюрер над руу бараг л ганцхан секундэд тастах нь уу даа гэмээр муухай харна. Гэтэл дарга, мастер, цехийн ахлагч хоёрыг авч гарах нь тэр!

	Ингээд л би гар бууны цехийн бригадын дарга болсон хүн дээ. Би одоо өөрсдийнхнөөсөө хүн сонгож авч байгаа юм. Намайг ирнэ гэж өчигдөр чамд хэлэв үү? гэж ярив. 

	— Тэгсээн. Манай талын хүн ирнэ гэсэн. Харин чамайг байх юм гэж би санаа оноондоо ч оруулаагүй гэж Позывай хариуллаа. 

	— Маргааш чамайг өөр байранд оруулахад чи гайхах явдалгүй, бид цуг байх болно. Харин зэвсгийн цехэд ажиллана шүү. Зүлгүүрчин болно гэхэд, нь

	— Хүүе, Леня, би тийм ажил ер хийж үзээгүй шүү дээ. Тэр ч байтугай зүлгүүрийн суурь машин нүд амандаа ч хараагүй хүн. Мэдэж байна уу? гэж Александр сандрав. 

	— Зовох юмгүй. Би чамд тусална. 

	— Эвдлэх хэмхлэх юм бол ч би чадна л даа. 

	— Тийм биш, чамтай чамгүй эвдэж хэмхэлж чадна. Чи мастерын итгэл хүлээх ёстой. Харгалзагч нарт нэр хүндтэй болох хэрэгтэй гэж Леонид хэлээд хэсэг дуугүй болсноо, дуугаа намсган, — Төв чиний өмнө үлэмж хэцүү зорилго тавьж байна. Гар бууны сэлбэг хэрэгслийг лагерь руу зөөж аваачих ажлыг зохион байгуулах үүрэг тулгарч байна гэж хэлэв. 

	Тэгтэл лагерь даяар унтах дохио түгэн тархав. Орлов явлаа. 

	Позывай хатуу сүрлэн дэвсгэр дээрээ эргэж хөрвөн Орловын хэлсэн үг бүрийг бодож удтал унтахгүй хэвтэв. Эхлээд ийм найдвар, ийм хариуцлагатай даалгавар өгсөнд нь үнэндээ зовж тулгамджээ. 

	Нууц байгууллагынхан чухам ямар учраас энэ төвөгтэй ажлыг түүнд даалгасныг Позывай гадарлаж байв. Гэмт хэрэгтний хулгайлсан юмаа яаж нуудгийг мэддэг чекист хүнд гар бууны сэлбэг хэрэгслийг хэрхэн нууж, лагерьд хүргэх арга олох нь арай амар байсан хэрэг биз ээ. 

	Тиймээ, даалгавар маш аюултай байв. Долоо хоногийн өмнө гадаа хаалган дээр нэгжих үес нэгэн хоригдлын хармаанаас винтовын замгийн хэсэг олдсон тул түүнийг даруй дүүжлэн алсныг Позывай санаж байв. Түүгээр ч үл барам хажууд нь явсан улсыг бууджээ. Гэвч энэ мэт зүйл түүнийг яалаа гэж айлгах вэ дээ?

	Өглөө нь Позывайг Их лагерийн гучдугаар байранд шилжүүллээ. Орлов хэдэн орой Александрт заавар өгч. зүлгэх суурь машины зохион байгуулалт, түүний онцлог хийгээд үйлдвэрлэлийн явцыг сайтар таниулав. 

	Долоо хоноод байхад Позывайн хувийн хэргийг авсан СС-ийн хүн захиргаагаар нэг хараал тавьж мэргэжилтэн нарыг зохих газар нь ажиллуулахгүй байна гээд «Густлов-верке» гэдэг цэргийн үйлдвэрийн есдүгээр цехэд Александрыг яаралтай шилжүүлжээ. 



	


АРВАН НАЙМДУГААР БҮЛЭГ

	 

	Бурзенко эмнэлгийн дотоод байдалтай даруй танилцав. Эмнэлгийн аж байдал жирийн журмаараа өнгөрч. Андрей өдөр ирэх тутам хүч тэнхээ орж байлаа. Цовоо сэргэлэн байдал, эрчим хүч ч орж ирэв. 

	Заримдаа мэс заслын тасгийн дарга Гельмут Тиман түүнийг эргэж ирнэ. Андрей түүнтэй анх уулзсанаа санана. Тэгэхэд ямар их сандарч сэтгэл догдолсон гэж санана!

	Цэвэрлэгч, Тиманыг холоос хараад «ахтунг!» «анхаар!» гэж хашхираад номхон зогсов. Тиман яаралгүйхэн бүх тагтыг тойрон, хоригдол бүхнийг харав. 

	Андрей ээлжээ хүлээн хэвтэж байтал Тиман хажууд нь ирж суугаад Андрейн гэдэс, гарыг илж, зүрхийг нь чагналаа. Тэгснээ гэнэт оросоор:

	— Би таны өвчнийг мэдэж байна гэж хэлэв. 

	Андрейн дотор палхийв. Гэвч Тиман элэгсэг инээмсэглэж, нөхөрсгөөр шохойтой хөлийг нь алгадаад авлаа. 

	— Ийм юмтай хүн босдоггүй юм. Мэдэв үү? Бүх юмыг хэвтээгээр хийх хэрэгтэй гэв. 

	Бурзенкогийн мөрөн дээрээс бөөн хүнд юм аваад хаячих шиг болж, санаа амран сүүрс алдав. Тэгээд:

	— Мэдлээ, эрхэм эмчээ гэлээ. 

	Андрей, Тиманыг харан харан, энэ хүнтэй хаана уулзлаа даа гэдэг бодлоос ер салахгүй байв. Мэс заслын тасгийн дарга бол герман хүн гэдгийг мэдэх боловч нутагтаа нэг ч герман хүнтэй танил байгаагүй билээ. Тэгээд хаана уулзсан байж таарах вэ? 

	Николай Тычков, мэс заслын тасгийн даргын талаар сэтгэл хөөрөн ярихдаа:

	— Ийм герман хүн олон байгаасай гэдэг байж. 

	Андрей удалгүй, Гельмут Тиман бол коммунист, Тельманы үзлийг баримтлагч хүн бөгөөд бараг л Бухенвальдын лагерь бий болсон цагаас эхлэн энд хоригдож байгаа гэдгийг мэдэв. 

	Андрей орчин тойрныхоо улсыг анхааралтайяа ажиглан судалж, өдөр ирэх тутам энэхүү аймшигт лагерьд тэмцэл хийж байгаа хүмүүс байгаа юм байна гэдэгт улам ч итгэх боллоо. Тэр хүмүүс амь насаа гэлгүй СС-ийнхний төлөвлөгөөг тасалж, устгагдах үйлтэй болсон хоригдлыг аварч, фашизмтай нууц ширүүн тэмцэл явуулж байгаа юм байна гэж мэдлээ. 

	Андрей энэхүү сэтгэл хөдөлгөсөн сэдвээрээ Николай Тычковтай нэг бус удаа ярих гэхэд цаадах нь тухай бүрд булзааруулан:

	— Чамд муу байна гэж үү? Чи одоохондоо амарч тэвээрэх хэрэгтэй. Хүч тамир хэзээд хэрэг болно шүү! гэдэг байлаа. 

	Андрей хүлээх хэрэгтэй гэдгийг ойлгов. Эцсийн эцэст надад тийм юм хий гэж хэлэх байх гэж бодохоос баярлана. Хоёр жилийн өмнө. 1941 оны наймдугаар сард шархаа дөнгөж анихтай зэрэг эмнэлгээс гараад фронт руу, ангидаа ирж байх үес чухам ингэж баярласан билээ. Тэгэхэд би одоо дахиад байлдах нь байна! гэж бодов. 

	 

	Шөнө ер бусын чимээ гарахад Бурзенко сэрэв. Гудамд тахтай гутлын чимээ, хараал хэлэх, нэгэн хүн мэс засалчдыг шавдан дуудах нь дуулджээ. Жаахан онгорхой хаалгаар харвал Гельмут Тиман явуут дундаа цагаан халаадаа өмссөөр мэс заслын өрөө рүү яаран өнгөрч байлаа. Түүний араас Крамер настай хүн гэхэд хачин хурдан явж, бас асрагч нар дагалдан гүйлээ. Удалгүй чимээ намдахад Андрей хана руу эргэн хэвтлээ. Гэвч Андрейд унтах боломж олдсонгүй. Дахиад л хаалга тас нясхийж, мэс заслын өрөөний зүгээс пүд пүдхийтэл цохих, хараах дуулдлаа. «Тэнд юу болж байна вэ?» гэж бодсон Бурзенко чих тавив. Энэ чимээгээр олон хүн сэрж, сэтгэл түгшин ширтэцгээв. 

	Андрей тагтнаасаа бууж, хаалга өөд хөлөө чирсээр очиж харвал мэс заслын өрөөнд нэгэн хүнийг жанчиж байв. Цохих чимээ байн байн дуулдахаас бус зодуулж буй хүний дуугарах ёолох нь ер дуулдсангүй. 

	Гэнэт Андрей мэл гайхаад бушуухан ор руугаа майжганалаа. Тэдний тасгийн дэргэдүүр СС-ийнхэн хаалга өөд явж өнгөрсөн бөгөөд тэд их л уурлаж амьсгаадан явахаас гадна хараал ширээл тавьцгаана. 

	Бурзенко хөнжлөө эрүүндээ тултал татаад хэвтэхэд зүрх нь түг түг цохилон, өвчтэй хүнийг зодож байна гэж бодохоос бүр ч айдас хүрмээр болов. 

	Тэдний өрөөнд Крамер яаралтай орж ирээд:

	— Геноссе, нөхөд өө... Цус яаралтай хэрэгтэй байна... гэж хэллээ. Крамерыг дахин ам нээхээс өмнө Бурзенко орноосоо ухасхийн өндийж:

	— Минийхийг ав гэлээ. 

	Мэс заслын ширээн дээр нэгэн хүн хэвтэнэ. 

	— Энэ хүнд үү? гэж тэрээр Крамераас сэмхэн асуувал цаадах нь

	— Тийм нөхөр Поссерт... гэж хэлэв, 

	Андрей бушуухан сууж, ханцуйгаа шамлав. 

	Гэвч Поссер цус юүлсний дараа ухаан орсонгүй. Эмч нар үхэж байгаа түүнийг аврахын тулд бололцоотой бүхнээ хийв. Поссерыг Веймарын гестапоос авчирсан байжээ. Тэнд Поссерыг тамлаж, обер-дэслэгч, коммунистын хэрсүү дуугүй байхад улам эгдүүцээд аюултайгаар тамлана гэж сүрдүүлсэн байна. Тэгээд Поссер тэр үгний нь хариуд гав гинжтэй гараа өргөн гестапочийн тархин дундуур буулгажээ. Мөрдөн байцаагчийг ухаан орох зуур Поссер цонхоор хоёрдугаар давхраас дэвхрэн буугаад цэцэрлэгийн өтгөн ширэнгэд орж нуугдахаар өргөн гудамж хөндлөн гарч, сараалжин хашаанд тулаад түүн дээгүүр харайхдаа арзгар хурц төмөр оройнд нь гинжээрээ тээглэн саатсан гэнэ. Тэр үед нь гестапынхан түүн рүү галлажээ. 

	Үхлийн шарх олсон коммунистыг сараалжин хашаанаас салгаж авсны дараа обер-дэслэгч Поссерын үхэж байгааг дуулмагц улам галзуурч:

	— Эмнэлэгт аваач! Заавал мэдүүлэг авна даа! гэж тушаасан гэнэ. 

	Гэтэл хотын нэг ч эмнэлэг Поссерыг аварна гэж амласангүй тул шөнө дундын үед Бухенвальдад авчирсан нь тэр байв. Мэс засал хийсний дараа Поссер мэдээ ороход гестапынхан эмч нарыг хөөж гаргаад шууд мэс заслын ширээн дээр нь байцааж эхэлжээ. Гитлерчүүд юу ч дуулж чадаагүйдээ хорсон тэр хөөрхийг зэрлэг балмадаар дахин зодлоо. 

	Хоёр дахь удаа цус юүлэхэд Поссер нүдээ нээж судалтай хувцастай хоригдлуудыг хараад нөхдийнхөө дунд байгаа юм байна гэж мэдсэн бололтой:

	— За ингээд миний амьдрал дуусдаг байж. Би үхэж байна... Би Германы коммунист намын идэвхтэй гишүүн нь байсан... Сүүлийн үед Иена, Веймар, Зихль хотын хооронд шуудан хүргэгч байсан... нөхөр Тельманд мэнд хүргээрэй! гэж аяархан хэлэв. 

	Поссер эцсийн хүчээ шавхан өндийж, баруун гараа зангидаад чичивгэнэн өргөж, 

	— Рот фронт... гэж хэллээ. 

	Шөнийн нэг цаг гучин минутад Поссер ойрхон зуур тарчлаад нас баржээ. 

	Энэ бол Андрейн учирсан анхны коммунист нууц байгууллагын гишүүн байв. Герман улс тэмцэж байгаа юм байна! гэдэг тодорхой боллоо. 

	Дөнгөж гэгээ ормогц ахмад Эйзель эмнэлэгт гэнэт бий болов. Тэр их л сандарчээ. Ерөнхий эмчийн туслагч бүх тасгаар хар гүйхээрээ явж заавар зөвлөгөө өгч эхлэв. Түүний хойноос баахан асрагч, цэвэрлэгч нар хувин сав, алчуур, сойз барьсан орж ирлээ. Мэл гайхсан хоригдлуудын харсаар байтал эмнэлэг нь эрс хувирав. 

	Цонхыг гялалзтал угааж, жаазанд нь марлын хөшиг хийгээд, шалыг өнгө ортол угаалаа. Өвчтөнд яаран сандран шинэ дотуур хувцас өмсгөж, муухай болсон гудас дэвсгэр дээр нь шинэ цагаан даавуу засав. Аж ахуйн агуулахын түгээгч тагт бүхний хажууд нүүр гарын алчуур тохож өгөөд:

	— Гахайнууд минь, үүнд юм арчив аа! гэж занав. 

	Ямар нэг хүн хүлээж байгаа нь тодорхой боллоо. 

	Өглөөний ундны дараа гестапоч Мартин Зоммер тасаг эргэж явахдаа:

	— Бөөстэй ноход минь! Манай энд Улаан Загалмайн төлөөлөгчид ирээд хэсэж явна. Тэгэхээр, хэн нэг чинь дэмий чалчих юм уу гомдол гаргавал сүүлд надтай учирна гэдгээ мэдээрэй. Мэдэв үү? гэж ам өчиг авав. 

	Зоммертэй учрах хүсэлтэй хүн байсангүй. Энэхүү гестапын алуурчин тавхан удаа дэлсээд хүний хоёр бөөр унагадгийг хүн бүхэн мэдэх билээ... 

	Зоммер өөрийн гараар зуун наян долоон хоригдлыг алсан хүн. 

	Үдийн алдад хоёр эрэгтэй, дөрвөн эмэгтэй ирсэн нь өнөөх төлөөлөгчид нь байв. Сахлаа сэмбийтэл хусаж хар костюм өмссөн тарган харчуул нь гадуураа цагаан халаад хааш яаш нөмөрчээ. Эмэгтэйчүүд нь шинэ маягийн даашинзтай байв. Тэднийг хошууч Говен дагалдан явав. Төлөөлөгчид яаралгүйхэн эмнэлэг дундуур явж, орсон тасаг болгондоо нэг эмэгтэй нь цовдлуулсан Христосын дүр тавьсан хэрээс тэмдэг өвчтөнд тарааж:

	— Санаа сэтгэлийн хямрал, бие махбодын зовлонгийн үед бурхны дүр та нартай үргэлж хамт байх болтугай... гэж хэлж явлаа. 

	Хар өнгийн хэрээс барьсан гар Андрей руу сарвайхад

	— Хатагтай гуай, би коммунист хүн гэж эелдэгхэн үгээр татгалзав. 

	Эмэгтэй гараа бушуухан буцааж, Бурзенког алмайран харснаа санаа алдаад цүнхээ ухаж нэгэн бяцхан хавтгай хайрцагтай юм гаргаж ирлээ. 

	— Энэ зүйл бас л тархи амраадаг юм гэж хэлээд түүнээ Андрейд өгөв. 

	Асрагч нар гудамд түрдэг тэргээр бөөн хатуу цаасан хайрцагтай юм түр няр хийлгэн оруулж ирлээ. 

	— Одоо хүн бүхэн бяцхан бэлэг авна. Манай байгууллага та нарт санаа зовж байна. Бэлэг дотроос хүн болгон бага байхдаа дуртай байсан юм уу одоо хир нь дуртай байгаа зүйлээ олох болно гэж нэг нь хэлтэл

	— Эрхмүүдээ, манай цагийн хуваарь эвдэхгүй байхыг хүснэ хэмээн Говен Улаан Загалмайн төлөөлөгчийн үгийг тасалж, — Өвчтөн үдийн хоолоо идэх гэж байна. Хоолонд дургүй болгочхож болохгүй. Та нарын бэлгийг бид үдийн хоолны дараа өгье. Манай лагерьд хаана нь ч ялгаагүй журам дэглэм, ариун цэвэр байгааг та бүхэн хараа биз. Манай энэ эмнэлэгт Герман улс төрийн эсрэг дайсныгаа эмчилж байна гэдэгт итгэж болно. Эрхэм та нар нутагтаа очоод улс төрийн хэрэгтэн байлгадаг германы хорих лагерьд Америкт эрх чөлөөтэй иргэдтэй харьцдагаас илүү сайхан харьцдаг юм байна гэдгийг бүгдэд дуулгах хэрэгтэй шүү дээ гэж хэлэв. 

	Төлөөлөгчдийг яваад удаагүй байтал өнөөх түрдэг тэрэгтэй бэлгийг нь буцаагаад авч гарлаа. Аж ахуйн нярав ч тасгаар орж, тавьсан алчуур даавуугаа хурааж авав. 

	Андрей хармаанаасаа хавтгай шар хайрцагтай юмыг гаргаж ирвэл дээр нь «Маде ин УСА» гэж бичсэн байв. Энэ нь «Америкт хийлээ» гэсэн үг билээ. Бурзенко хайрцгийг онгойлговол алган дээр нь оросын «дэр» гэж нэрлэдэг чихэр шиг жижигхэн хавтгай хавтгай шар цаастай юм унав. 

	Андрей яаран авч амандаа хийвэл чихэр биш зунгааралдсан резин байж байх нь тэр... «Зажилдаг резин» юм байна гэж Андрей мэдэв. Тэр өрөвч сэтгэлтэй авгайг хөөж гүйцээд хайрцагтай юмыг нь чулуудмаар санагдав. 

	Андрей эмнэлэгт сар хиртэй болов. Бие нь овоо ч чийрэгжиж, тамир суужээ. Арга буюу зүгээр хэвтэх нь залхуутай болж, үйл явдлын гүн рүү, тэмцэлд тэмүүлэх болов. Андрей, Пельцерт бүдүүрсэн булчингаа үзүүлэн:

	— Намайг ингэж тэжээснээ харав уу? гэж тоглоом болгодог байв. 

	Пельцер нарийхан хуруугаараа булчинг нь барилж үзээд аяархан. 

	— Ингэх л гэсэн юм! гэж хэлнэ. 

	Удаан хүлээсний эцэст Крамер эмч, Андрейг эмнэлгээс гарах зөвшөөрөл өгч сүүлчийн үзлэг хийгээд 

	Бурзенкогийн мөр алгадаж. 

	— Карош, геноссе! Гут! гэж орос герман хольж хэллээ. 

	Соколовский, Андрейд ер гайхах хэрэггүй гэж захив. Үнэндээ гайхах юм байсан нь дугуй цагаан тэмдэггүй ч гэсэн хуучин 40922 гэсэн тоотой судалтай хувцас авчирч өгсөн явдал байв. 

	— Ганцхан урьд торгуулийн багт хамт байсан улстайгаа л уулзахгүйг хичээх хэрэгтэй. Тэднээс л тойроорой. Ялангуяа ахлагч нараас нь шүү. Бид чамайг Их лагерьд шилжүүлнэ. Энэ чинь бүхэл бүтэн хот гэсэн үг шүү дээ. Тэнд хэдэн түмэн хүн бий. Гутал засварын газар ажил хийгээд, дөчин хоёрдугаар байранд суух болно. Тэнд очоод узбек Каримов гэдэг хүнтэй учирна, түүнтэй сайн танилцаарай гэж Соколовский захижээ. 

	 


АРВАН ЕСДҮГЭЭР БҮЛЭГ

	 

	Андрей түргэн хугацаанд гутал засах төвөггүй ажлыг эзэмшиж чадав. Эхний үес Каримов, Андрейн хагас ажлыг хийлцдэг байлаа. Узбек хүн модон хэвд брезент даавуу углаж модон улаа хэдэн хадаасаар даруулан хадна. Энэхүү гол ажлыг амархан гэгчээр түргэн хийнэ. Андрейд зөвхөн хүрээ зулаг болох нарийн ширийг модон уландаа тойруулан хадах л үлдэнэ. Ингэж гутлын урд хамар бий болно. Үүний дараа өөлөх ажил үлдэхэд Каримов зулгаас гадагш илүү гарсан ширийг зүсэж хаяна. Ингээд л гутал бэлэн болох нь тэр. Хэвээ сугалж аваад шинэ хос гутлыг тавиурт тавина. 

	Энэ ажил түвэг багатай боловч нэгэн янз, өглөөнөөс үдэш болтол ганцхан үүнийг л хийнэ. 

	Маргааш өдөр нь гутал засварын газар Иван Иванович ирлээ. Андрейтай нэг вагонд явсан Иван Иванович мөн бөгөөд хэдэн арван хос улавч засуулахаар авчирчээ. 

	Бурзенко түүнтэй уулзсандаа өгүүлшгүй их баярлаж энэхүү харах байдалд ширүүн, урт хөмсөгтэй янхир хүнийг мэндчилж, бүр «нөхөр дэд хурандаагийн амрыг эрье!» хэмээн цэргийн дүрмээр мэндчилмээр санагдсан боловч лагерь гэдэг лагерь л гэсэн үг тул илүү ганц үг, илүү ганц хөдөлгөөн засварын газар орж гарч байгаа хүн болгоныг сэжиглэн хянаж, гуталчдын ажиллахыг алзахгүй хардан харж буй харгалзагч нарт сэжиг төрүүлж болзошгүй тул арга буюу биеэ барив. 

	Иван Иванович өнөөх л цуваанд явсан шигээ даамай ухаалаг, захирангуй дуутай хэвээр байсан ба тэрээр обер-мастераас зөвшөөрөл аваад Андрей руу өөрийнхөө улавчийг сарвайж:

	— Хажууг нь солиодох гэлээ. 

	— Алив нааш гээд Андрей улавчийг түргэн авав. 

	Иван Иванович хажууд нь ирж суугаад эвий нь олж:

	— Батыр Каримов хаана байна? гэв. 

	— Бэлэн болсон гутал агуулах руу аваачсан гэвэл 

	— Унтах дохио өгсний дараа надтай уулз гэж хэлээрэй. 

	Хаана очихоо өөрөө мэднэ гэж хэлэв. 

	Андрей зөвшөөрөн толгой дохиж:

	— Гүйцэтгэе гэлээ. 

	Каримов бол Андрейгаас олон ах бөгөөд тас хар үсэнд нь буурал сууж байгаа хүн юм. Каримов ферган нутгийнхан шиг дүгрэг нүүртэй, ялимгүй хялардуу сүрхий хянуур харцтай хүн. Түүнийг харахад ер уйддаггүй хүн шиг байдаг байлаа. Тэрээр оройн цагаар тагтан дээрээ хэвтээд Ферганы цэцэрлэг, Ташкентын өргөн гудамж, төрөлх Узбекистанаа дурсан бодох дуртай байлаа. 

	Андрей узбек хэл сайн мэдэх, бас Ферганд нэг бус удаа очиж үзсэн тул Каримов түүнийг «нутгийн орос» гэж нэрлэдэг байв. Каримов энх цагийг дурсан санахдаа Андрейн өнгөрсөн түүхийн сонирхоно. Бурзенко ч дуртай, илэн далангүй хариулна. Тэрээр, Каримовыг нууц байгууллагатай холбоотой гэдэгт итгэсэн байлаа. Тийм байгууллага бий байх гэж Андрей лавтай итгэнэ. Түүгээр ч үл барам Каримов надад нэг даалгавар өгөх байх би түүний нь ямар ч байсан амь хайргүй биелүүлнэ дээ гэж боддог байв. 

	Бухенвальдын Их лагерь дахь аж байдал тусгаарлах юм уу торгуулийн байрынхаас арай гайгүй, нэлээд замбараатай ажээ. Харгалзагч нар нь хоригдлыг тэгтлээ их хэрцгийлдэггүй, байранд тийм их олноор нь чихдэггүй байжээ. Бусад талаар ялгаагүй, өлсөж үхдэгийн даваан дээр, байнгын доромжлолд байна. 

	Өнөөдрийн орой унтах дохио өгсний дараа Каримов Иван Иванович руу очжээ. Андрей тагтан дээрээ, нүсэр том нударгаа дэрлэн хэвтээд Ташкент хот, боксын бүлгэмд явдаг байсан нөхөд сэлт, Лейли зэргийг бодон байв. 

	Энэхүү хөгжөөнтэй золбоотой хар нүдэт бүсгүйг Андрей үе үе санаж, анх учирснаа, шөнө цэцэрлэг дотуур явснаа бодно. Тэр бүсгүй одоо хаа байгаа бол? Юу хийж байгаа бол? Хувь заяа нь яаж шийдээ бол? гэх мэтийг боддог байв. 

	Андрей санаа сэтгэлээрээ Ташкент орлоо. Одоо есдүгээр сарын эхэн, цэцэрлэгийн модны мөчир, болсон алимын хүндэд дарагдан бөхийж байгаа даа. Анар, усан үзэм тэргүүтэн цөм боловсорсон байгаа байх. Тэр ч байтугай Лейли дээд сургуулийнхаа байшингаас гараад явж байгаа нь, гэрийнхээ гонхонд ном бариад гарч ирж байгаа нь Андрейн нүдэнд үзэгдэх шиг болов. Магадгүй Лейли тэр нэгэн орой уулзаж үдшийг өнгөрөөсөн цэцэрлэгтээ одоод голын эрэг рүү очиж байгаа болов уу? гэж бодно. Бас цэрэгт татагдаад анд нөхөд, аав ээжээрээ үдүүлэн мордсоноо санав. Тэгэхэд Андрей тал бүр тийшээ харан, Лейлийг нүдээрээ хайж байсан сан. 

	Лейли хожимдсон байжээ. Вагонд сууж эхлэхэд «ирсэнгүй» гэж бодоод Андрей бушуухан ээж аав хоёроо үнсээд вагон руу алхсан билээ. Яг тэр эгшинд

	— Андрей! гэх дуу дуулдсан сан. 

	Түүнийг эргэн харахад Лейли байж байлаа. Андрей ч:

	— Лейли... гэж дууджээ. 

	Лейли амьсгаадан гүйж ирээд баглаа цэцэг эв хавгүйгээр гарт нь бариулсан юм сан. 

	Тэр хоёр тийнхүү бие биеэ хараад хэсэг гөлрөн зогссон бөгөөд тэгтэл нөхөд нь Андрейн хажуугаас нударч:

	— Галт тэрэг хөдөллөө гэж хэлжээ. 

	Лейли гэнэт Андрейн хүзүүгээр тэвэрч анх удаагаа үнсэж орхисон юм. Тэгээд:

	— Миний хар хүү, би чамайгаа хүлээнэ.... гэж хэлжээ. 

	Андрей таваарын Вагоны онгорхой цонхоор удтал даллан явж, бүхнийг умартаад гагцхүү холдон холдсоор буй өртөө рүү ширтэн бөөн хүн дундаас ганц Лейллийг хайсаар явсан билээ... 

	Тэр бүсгүйтэй уулзаагүй гурван жил шахам болж байгаа хир нь түүний «Миний хархүү, би чамайгаа хүлээнэ... » гэж хоолой чичрүүлэн хэлсэн нь урьдын адил чихэнд тод сонсогдсон хэвээр байлаа. 

	Андрей санаа алдаж доошоо харахад ширээний ард болгар Дмитро, герман Курт, чех Владек, бас хэдэн орос хүн сууж харагдана. Киев хотын нягтлан бодох Чесноков энх цагт хэрхэн ням гаригийн амралтын өдөр өнгөрүүлдэг байснаа ярина. Нэг хэсэг хоригдол украйн хүний үгийг сонсож байхад, нөгөө нэг хэсэг нь юүхэн хээхэн урлаж, гурав дахь нь хана гөлрөн дуугүй сууцгаана. 

	Дөрвөлжин цагаан хана ширтэн суугаа тэдгээр хүн өөр өөрийнхөө өвгөрсөн амьдралыг кинонд үзэх адил тэр ханан дээрээс сэтгэлээрээ үзэж байсан хэрэг. 

	Ингэж суух нь зөндөө олон тохиолдоно. Тэдний одоогийн амьдрал бодохын аргагүй аймшигтай, ирээдүйн амьдрал нь үл мэдэхийн бүрхэг мананд байх тул хэн боловч маргааш яахыгаа үл мэднэ... 

	Андрей тагтнаасаа бууж, мухар сандал аваад хоригдлуудын хажууд аваачиж суухдаа:

	— За дуу дуулцгаах уу, аль яах вэ? гэж асуув. Тэнээд 

	Бурзенко «Ээждээ өгсөн захиа» гэдэг олзонд байхдаа сурсан өөрийнхөө дуртай дууг аяархан эхэллээ. 

	 

	Фронтод хонгор минь намайг үдлээ

	Буудал дээр би түүнээсээ саллаа

	Энхрий тэр минь эрдэнэт нулимсаа дуслуулсаар

	«Эх орондоо үнэнч хүү нь бодоорой»

	 

	гэж шивгэнэлээ. 

	Бусад хоригдол дууг түрэн авч харгалзагч нарт дуулдуулахгүйн тулд аяархнаар:

	 

	Түг түмэн дайнд би оролцлоо

	Төрөлх Москвагаа цээжээрээ бас хамгааллаа

	Хорголжин суманд хоёр дахин шархтлаа

	Хортон германд бүслэгдэж нэг олзлогдлоо

	 

	Барьж намайг хориод бахаа ханатал тамлалаа

	Булан талх гурав хоногт нэгийг өглөө

	Тэглээ гээд зоригийг минь тэд мохоосонгүй

	Төрөлх Москвагаа би бүр илүү хайрлалаа

	 

	Эх орноо гэж элэг зүрхнээсээ хүслээ

	Эрэлхэг тэмцэлд тэмүүлж эр биеэ хөвчиллөө

	Чулуун гянданд хоригдох яасан хэцүү юм бэ?

	Цохилох зүрх минь үүрд чамтайгаа шүү! Москва минь!

	 

	Талхил зовлон бүхнийг тэвчиж би тууллаа

	Тамлал үхлийн аюултай халзалж бүр учирлаа

	Тэглээ гээд сөгдөж би үзсэнгүй

	Тэрсүү дайсанд бууж ер өгсөнгүй

	 

	Ээж минь, ээж минь, энхрий хүү чинь хэрэв

	Эрх жаргалаа эдлэлгүй эндэж гэнэт үрэгдвэл

	«Эх орондоо хүү чинь үнэнч явсан!» гэж

	Эгшиг яруу дуунаас сонсох вий та

	 

	гэж дуулалдлаа. Дуу бол хүмүүсийг нэгтгэн нягтруулдгаас гадна ухаан санааг гийгүүлж гэрэл гэгээ, нар, эрх чөлөө өөд уриалан дууддаг билээ... 

	Андрейн мөрөн дээр том халуун гар хүрэхэд эргэн харвал Гарри Миттельдорп байв. 

	— Андрэ, чамтай ярих юм байна гэж тэр германаар хэлэв. 

	Андрей олзонд байх хугацаалд жаал зугаа юм, германаар ойлгож, ярьж сурсан тул толгой дохиж

	— За гэв

	Тэр хоёр гар нүүрийн угаалгын газар орвол тэнд эл хуль, чийгтэй байлаа. Гарри гар нүүрээ угаахыг Андрей нь хүлээн зогсов. 

	Андрей Бухенвальдын Их лагерьд ирсэн өдрөөсөө эхлэн энэхүү хөгжөөнтэй бөгөөд хэзээ ч гутарч гуньдаггүй, ажилчны клубийн тамирчин, хувьсгалч голланд хүнтэй үерхэж эхэлсэн юм. Гаррийн энгэр дээр бас л улаан гурвалжин хадаастай байв. 

	— Андрэ, чи спорт мэдэх үү? Тийм үү? Чиний гар чийрэг юмаа гэж Гарри дуугүй байдлыг эвдэж хэлэхэд Андрей инээмсэглээд:

	— Би боксчин байсан гэв. 

	— Бокс? хэмээн Гарри хөгжилтэй болж

	— Энэ их сайн! Андрэ-боксмайстер! гэв. 

	Андрей голланд нөхөртөө өөрийн төрсөн нутаг, алс холын Ташкент хот, түүний пионерын ордонд боксын арга барил эзэмшиж эхэлснээ, биеийн тамирын клуб, уралдаан тэмцээний талаар ярих юм зөндөө боловч герман хэлний нөөц хараахан бага учир бодсон санасан бүхнээ дамжуулан хэлж чадсангүй. 

	— Гарри, би та нарын мэддэг боксчин бишээ, зөвхөн сонирхогч юм шүү. Сонирхогч гэдгийг мэдэж байна уу? гэж Андрей тайлбарлалаа. 

	— Ойлгож байна. Манай энд бяртай, зоригтой залуучууд хэрэгтэй байна... гэж хэлээд Гарри түүний гарыг атгав. 

	Гэнэт байрын зүгээс ер бусын чимээ шуугиан, хүн хашхирах дуун гарлаа. Хүн хүнийгээ цохиж байгаа бололтой байв. «Зодоон гарлаа» гэдэг бодол Андрейн толгойд харван орж ирмэгц голланд нөхрийнхөө хамт хаалга руу ухасхийлээ. 

	Байранд цамцандаа гурвалжин ногоон тэмдэгтэй хэдэн үл таних хүн ирчихсэн Каримовыг зодож байжээ. Каримов дөнгөж сая ирсэн бололтой гадуур цамцаа ч тайлж амжаагүй байв. Дөрвөн эрүүгийн хэрэгтэн дундаа зай гаргаж дугуйран зогсоод Батырыг тоглоомын шаариг шиг бие бие рүүгээ цохин хөөж байлаа. Тэд цөм гартаа, жинхэнэ боксчны бээлий барьсан харагдав. Хоригдлууд хорсон хилэгнэснээ нуухгүй, байрныхаа өрөөсөн талд бөөгнөрөн зогсох боловч өмөөрөн орох хүн нэг ч байсангүй. 

	Андрей ганцхан үсрээд Каримовын дэргэд хүрэв. Эрүүгийн хэрэгтнүүд ч зоригт эр өөд дайрав. Гэвч Бурзенко тэднээс түрүүлжээ. Тэрээр баруун гарын шулуун цохилтоор нэгийг нам цохиод, хоромхон зуурт нөгөө нэг рүү нь эргэж далайн цохисон хүчтэй цохилтоос бултан зайлж луйварчид тулж очлоо. Цаадах нь гэдрэг үсрэн зайлах гээд амжсангүй. Андрей апперкот буюу дороос нь аюулхайн дээр нь цохисон тул дуу алдаад шалан дээр лагхийн ойчив. 

	Энэ үеэр голланд хүн туслаар ирж Андрейтэй хамсаад луйварчдыг түргэн зуур үлдэн хөөжээ. 

	— Нэгийгээ зодуулж байхад... та нар чинь хараад зогсож байдаг яачихсан улс вэ? Хулчийж байгаа юм уу?! гэж ширүүн хөдөлсөндөө амьсгаадсан Бурзенко хэлэв. 

	Бурзенко бас л юмны учир мэдэх болоогүй байжээ. Тэр их лагерьд саяхан ирсэн тул өдөр болгон ингэж зоддогийг мэдээгүй байсан байна. 

	Хоригдлууд юм дуугарсангүй

	— Чи хэдий хир тэсэхийг чинь харъя. Чи ингээд дууслаа гэж бодож байна уу? гэж Киев хотын Чесноков гэгч хүн баргар царайлан хариу хэлсэн юм. 

	



	

ХОРЬДУГААР БҮЛЭГ

	 

	Киевийн хүний хэлсэн үг үнэн боллоо. Хоригдлууд дөнгөж хөнжилдөө ормогц ногоон тэмдэгтэн бөөнөөрөө байранд нь цөмрөн орж ирэв. Эдгээр нь Трумпф толгойлогчтой «бухууд» байлаа. 

	Хоригдлууд байр байрандаа хорон хэвтээд шинэ ирсэн хүн зодуулах нь дээ хэмээн өр өрөвдөн хүлээжээ. 

	— Тэр боксмайстер хаа байна? гэж Трумпф доогтой нь аргагүй асуув. 

	Нуугдаад нэмэргүй тул Андрей яаралгүйхэн тагтнаасаа бууж:

	— Би байна, тэгээд юу гэж... гэв

	Луйварчин Андрейг нүд үзүүрлэн ширтэж:

	— Энэ муу араг яс уу? Боксмайстер хүн үү? гэлээ. 

	Нүдэн дороо хөх няц болсон хоёр эрүүгийн хэрэгтэн энэ мөн гэж Трумпфт баталж өгөв. 

	Трумпф шүдээ ярзайлган:

	— Ха! Чигчий хурууны ая даахгүй амьтан байна! гэв. 

	Тэгж хэлээд Андрей руу боксчны хоёр бээлий чулуудаж:

	— Өмс! гэлээ. 

	Гэвч тэр бээлийг авч амжаагүй байтал нь Миттельдорп Андрейн хажууд үсрэн хүрч бээлийг аваад луйварчийн өмнөөс хөндөлдөн очиж:

	— Би бас боксмайстер. Хоёулаа үзье. Шударгаар үзнэ шүү! гэв

	Трумпфийн цайвар хөмсөг сүртэй нийлж атиран

	— Гарри чи дахиад гуйж байна уу? Би чамайг багадуулсан юмаа даа? гэлээ. 

	— Шүүгч томил! гэхэд

	— За чи тэсээрэй! Би чамаар бие халаагаадахъя гэж хэлээд Трумпф бээлийгээ хийж эхлэв. 

	Гаррийг ногоон тэмдэгтийн уур хорслыг өөртөө үүрэхийн тулд ингэлээ гэдгийг Бурзенко мэдлээ. 

	Андрей татгалзсан боловч Трумпф дундуур нь орж

	— Чам шиг араг яс хүлээгээд чичирч байвал таарна! Одоохон чиний ясанд хүрээд өгье! гэж хэлэв. Эрүүгийн хэрэгтнүүд зодолдох зай тавьж өгцгөөв. 

	Бурзенко, шинэ танил голланд нөхрөө Трумпфтэй нэг бус удаагаа үзэлцэж, саяхан боксчин байсан хүний бүх муу мэхийг сайн судалсан гэдгийг нь мэдэхгүй байжээ. Гарри үзэлцэхээр гарахдаа улангассан дайсны уур хилэнг ямар нэгэн хэмжээгээр сулруулахын тулд өөрийгөө золиосонд гаргасан хэрэг юм. Боксчдын хатуу ширүүн тулалдаан, зодоон шиг тулалдаанд орос залуугийн зориг нь мохуузай гэж Гарри болгоомжилсон юм санжээ. 

	Бурзенко тэдний үзэлцэхийг уруу царайлан харав. Анхны минутаас эхлэн, энэхүү дөрвөлжин нүүр, шувтан мөртэй шар дайсан үнэхээр боксчин хүн юм байна гэдэгт итгэлээ. Боксчиндоо бас сайн боксчин байлаа. Тэр хүн дасгал хийсэн бололтой, хөнгөн хөдөлж, цохилтоос амархан бултаж, өөрөө огцом оновчтой цохиж байв. Тийм ч учраас эзэрхийлж чадаж байжээ. 

	Гарри чадах ядахаараа хамгаалан үзэлцэвч даанч хүч тэнцүүгүй байлаа. Голланд хүн хэчнээн чармайвч ганцхан үенээс илүү тэсэж чадсангүй ээ... 

	Эрүүгийн хэрэгтнүүд Трумпфийн ялалтад хашхиралдан баяр хүргэв. Одоо Андрейн ээлж болов. 

	— Битгий хулчий, муу орос! Чи жинхэнэ арий хүнд зодуулж байгаадаа бахархах хэрэгтэй гэж ногоон тэмдэгтэн онгирцгооно. Бас

	— Бууж өгөх юм уу минутаа гүйцээлгүй унавал чинь бид бүгдээрээ зодно шүү! гэж занав. 

	Бурзенко цамцаа зугуухан тайлж, модон улавч орхиод өмднийхөө шуумгийг өвдгөө хүртэл шуув. Ингэвэл хөдөлгөөнд саадгүй байх биз гэж бодсон хэрэг. Тэгээд бээлийнийхээ үдээсийг уялаа. 

	— Муу араг яс чи битгий хулчийгаарай. Чамайг би байдаг хүчээрээ цохидоггүй л дээ гэж Трумпф хэлээд нөхөд рүүгээ нүд ирмэнэ. 

	Трумпф «тулалдаан» удахгүй гэдэгт итгэж байжээ. Хорих лагерийн хүнд нөхцөл дотор биеийн тамирчин байдлаа хэвээр хадгалж чадаад дасгал сургууль хийж байдаг мэргэжлийн боксчин хүний өөдөөс энэ муу эцэнхий орос цэрэг гар зөрүүлж яаж чадах вэ дээ? Ер нь энэ цэрэг бокс гэж чухам юу байдгийг мэдэх болов уу? гэж их л дээгүүр бодож байжээ. 

	Трумпф тулалдааныг эхлэхдээ нигүүлсэнгүй маягаар инээмсэглэн байв. Тэрээр идэвхтэй эхэлж муур хулганын үлгэр шиг юм болно доо гэж бодож байлаа. Трумпф дайран орж зүүн гараараа шулуун цохилт хийнэ. 

	Андрейг хажуу тийш бултахад баруунаараа цохино. Андрей бас л бултана. Трумпф баруун зүүнээрээ ээлжлэн цохиход Андрей хажуу тийшээ юм уу толгойгоо урагш бөхийлгөн гар доогуур нь бултан өнгөрөөж, гараа сулхан авч явлаа. Учир нь цохих үед гар чөлөөтэй байх ёстой байжээ. Ийнхүү хүчээ гамнан, цохиход нь хариу цохилт хийж, дайрахад нь сөрөх дайралт хийнэ. 

	Энэ тулалдааны дүнгээс их юм хамаарна гэдгийг Андрей мэдэх тул энэ бол зөвхөн хоёр хоригдлын өрсөлдөөн бус сорилт байлаа. За яах вэ, бэлэн л байя гэж боджээ. 

	Трумпф ч Андрейг бокс мэддэг хүн юм байна гэдгийг ойлгож, өнөөх нигүүлсэнгүй инээмсэглэл нь алга боллоо. Түүний онийсон цэнхэр нүдэнд уур хорслын оч бадрав. Тэрээр тулалдааныг ганцхан дайраад дуусгая гэж бодсон бололтой улаан галзуу дайрлаа. 

	Гэвч Андрей мөчөөгөө өгсөнгүй, алхам ухраад шууд хоёр удаа ойрхноос сөргүүлэн угсруулж цохив. Эсрэг этгээд тохойгоо хавчсанаас үзвэл Андрейн гар онож цохижээ!

	Тэнд байсан эрүүгийн хэрэгтэн, улс төрийн хэрэгтэн цөм гайхаж хоцров. Ялагдашгүй Трумпф, «бухуудын» толгойлогчид тэнцэхүйц эсрэг тоглогч гарч иржээ! «Бухуудын» нэг нь урагш алхаж, сайн дураараа рингийн шүүгчийн үүрэг гүйцэтгэж эхлэв. 

	— Цаг боллоо! Нэгдүгээр үе дууслаа. гэж яг Андрей, Трумпфыг зах руу шахаж эхэлтэл тэр хүн хашхирч зогсоов. 

	Тэр хоёр, хоёр тийш салахад Андрейд сандал тавьж өгч суулгалаа. Гарри Миттельдорп түүнийг чийгтэй алчуураар арчиж, өөр нэг улс төрийн хоригдол Курт Андрейн аманд жижигхэн мөсөн чихэр хийж:

	— Май, найзаа тэнхээ ав гэж хэлжээ. 

	Энэ бол эрхэм дээд бэлэг байв. Хүмүүс чихэр хараагүй хэдэн жил болсон бөгөөд хааяа тамхины хайрцаг юм уу соруул хийж эрүүгийн хэрэгтэнд өгөөд оронд нь бяцхан цаастай чихэр нэг ширхгийг авах жишээтэй байсан билээ. Тийм амаргүй замаар олсон чихрээ тэр хүн Андрейд өгсөн явдал бол баярлан талархсан хэрэг байлаа. 

	Хоёр, гуравдугаар үе мөн л ширүүн тэмцэлтэй болов. 

	Тулалдааны хурд их бөгөөд шүүгч байн байн урагш давшиж, барилцаж авсан хоёрыг салгаж байв. Түүний «Брэк!» буюу «Алхам хойш» гэх дуун байсхийгээд л дуулдана. Боксчид хоёулаа нэг нэг алхам ухраад дахиж ойрын зайн тулалдаанд орно. Тэр хоёрын хэн хэн нь ухарч буцсангүй, эмх замбараагүй түргэн түргэн цохино, цээж тохой, гар, бээлий дээр ч ялгалгүй цохино... Андрей ядарч арай ядан амьсгаалах болов. Трумпф ч бас туйлджээ. 

	Гуравдугаар үе дуусахад хоригдлууд

	— Хэн нь ялсан бэ?

	— Ялсан хүний нь зарлаач! гэж хашхиралдав. 

	Гэвч шүүгч гараа өргөж:

	— Ялсан хүнийг зарламгүй гэж хэллээ. 

	Төр этгээд Жоржийн нэр төрийг хамгаалжээ. «Бухууд» ч энэ шийдвэрт баярлаж:

	— Гут! Гут! Сайн байна! гэж дэмжив. 

	Трумпф эцсэн морь шиг хүндээр амьсгалан бамбагар бээлийг тайлж, газар чулуудаад углаа цамцаа өмсөж, үг ч хэлсэнгүй яваад өглөө. Эрүүгийн хэрэгтэн ч араас нь дагалдав. 

	Гарри, Андрейн хувцас өмсгөлцөж өгөв. Андрейн гар нь салгалаад, цонхигор нүүрээс нь уур савсаж байлаа. Тэрээр амьдралдаа ингэж ядарч үзээгүй билээ. Тэр ч байтугай Дунд Азийн аварга шалгаруулах тэмцээний хамгийн ширүүн тулалдааны дараа ч ингэтлээ суларч, арчаа алдаж байгаагүй сэн. Гэтэл одоо хөл нь хөвөн чихсэн юм шиг болоод судсанд нь цус биш хийтэй ус гүйж байгаа мэд болжээ... 

	— Андрэ, явъя гээд Гарри түүнийг сугадав. 

	Андрейд тагт руугаа очтол бүхэл бүтэн жил болох мэт удаан санагджээ. Тэрээр Гарри, Каримов хоёроор туслалцуулан тагтан дээрээ гараад хувцастай хэвээрээ нам унаж, дорхноо унтав. 

	Хэчнээн удаан унтсанаа мэдсэнгүй, нэг мэдэхэд мөрнөөс нь хүн угзрахад сэрлээ. Нүдээ нээвэл Каримов хажууд нь гарчихсан байв. Каримовын цамцны хормой хүлхийж харагдав. Батыр ийш тийш харж, өөр хүн харж байна уу, үгүй юу гэдгийг нягтлаад

	— Май, нутгийн хүн минь гэж хэлэв. Тэрээр шар манжинтай өтгөн гэгчийн аяга шөл Андрейн өмнө тавьжээ. 

	Андрей узбекээр:

	— Рахмат, баярлалаа гэж хэлээд, — Чи өөрөө идсэн үү? гэж асуув. 

	— Манай нөхөд чамд өгсөн юм. 

	— Тэгвэл Батыр-ака чи наашаа суу, хоёулаа идье. 

	— Үгүй ээ. Бүгдийг нь чамд ганцаарт чинь өгсөн юм. Нөхөд чинь гэж Каримов инээмсэглэн хэлэв. 

	Андрей шөлийг цалгиулахгүйг хичээн аягыг эвтэйхэн холдуулаад:

	— Би ганцаараа идэхгүй! гэж эрс хэллээ. 

	— Ид гэж байна. Чи бид хоёрын хэн нь ах билээ, гэж Батыр захирангуй хэлэхэд

	— Чи ах гэлээ. 

	— За, тэгэхээр би чамаас ах байна. Чамд тушаах эрхтэй байх нь. Ер нь би тушааж байгаа биш нөхдийнхөө тушаасныг би хэлээрээ дамжуулж байна. Мэдэв үү? гэж Каримовыг хэлэхэд

	— Сайн мэдэхгүй байна гэж хариулав. 

	— Энэ ч бас л сайн хэрэг. Ингэх хэрэгтэй гээд Каримов аягатайг Андрей руу дөхүүлж, — Нутгийн ханагар, ид ид. Хүч тэнхээ ав! Чиний хүч бидэнд хэрэгтэй, тэмцэлд хэрэгтэй байна гэж хэлжээ. 

	 

	Андрей, муу дээрэмчдийн хамгийн харгис этгээдийн нэг Трумпфтэй тулалдсан гэдэг сураг бүх лагериар тархжээ. Урьд нь Андрейг танихгүй байсан хүмүүс ирж гар барин баяр хүргэх болов. Нэг герман хоригдол Андрейд хувь талхаа авчирч, бас хэсэг чех хүн чанасан төмс авчирлаа. Тэд цөм л:

	— Найз аа, чамд манай байрынхан өгсөн юм гэнэ. 

	Хоёр хоноод байхад оройн тооллогын дараа байрны ахлагч Альфред Бунцоль тэдний байранд орж ирээд Андрейд:

	— Данх аваад надад цай авчирч өг! гэж тушаажээ. 

	Ахлагчийн бяцхан өрөөнд дөрвөлжин ширээний цаана хоёр хоригдол сууж байв. Тэдний нэгийг Андрей шууд таньж:

	— Нөхөр дэд хурандаа, сайн байна уу? гэв. 

	Нөгөө судалт хувцсандаа гурвалжин улаан тэмдэгтэй, модон улавчтай хүнийг нь Андрей урьд үзээгүй байжээ. Тэр хүн хар хүрэн нүдээрээ Андрейг харж ялимгүй дооглох байдлаар ширтэн байв. 

	Иван Иванович түүнийг танилцуулахдаа:

	— Михаил Левшенков. Нөхөр Михаил чиний биеийн тамирын талын ажлыг сонирхож байгаа юм гэж хэлэв. 

	Тийнхүү тэр хоёр танилцав. 

	— Юун биеийн тамиртай мантай, надад бээлий хэрэггүй, автомат буу хэрэгтэй байна гэж Андрей санаа алдан хэлбэл

	— Цагийн юм цагтаа байдаг юм гэж Михаил эелдэг хэлж түүний үгийг няцаалаа. 

	Михаил энэ үгээ тун энгийн хэлсэн боловч Андрей цэргийн дарга нарын ярианы өнгийг мэдэх тул шууд ойлгож «Одоо л нэг хэрэг бүтэх нь дээ» гэж бодохоос зүрх нь дэлсэв. 

	— За, чи юу гээд зогсоод байгаа юм бэ, данхаа нааш нь өг. Ширээнд ойртож суу хэмээн Иван Иванович сандал тавьж өгөхдөө хэлэв. 

	Андрейд том гэгчийн чанасан төмс өгч аяга халуун ус хийж өглөө. Андрей хальсыг нь арилгаагүй төмсийг машид амтархан жижигхэн жижигхэнээр хазаж, халуун устай хольж идлээ. Гайхалтай амттай ажээ! Тэгснээ Иван Иванович, нөхөр Михаил хоёр хоосон ус ууж байхыг нь харчхав. Андрейн харцыг Иван Иванович доор нь шүүрч аваад:

	— Ид ид. Бид хувиа идсэн улс гэлээ. 

	Гэвч Андрей идэхээ болиод төмсөө эвтэйхнээр гурван адил хуваагаад:

	— Одоо би та нарыг зочилъё гэв. 

	Тэр гурав буцалсан усаа ууж, нэлээд ярилцлаа. Андрей намтраа ярьжээ. 

	— Би энд удаан байх гээгүй байна. Боломж гармагц л оргоно! Ганцхан найдвартай нөхөд л хэрэгтэй байна... гэж Бурзенко яриагаа төсгөхөд

	— Цагийн юм цагтаа гэж Левшенков түрүүнийхээ цэцэн үгийг дахин хэлээд Андрейн нүдийг харж, нууц төвөөс чамайг эрүүгийн хэрэгтний зохион явуулж буй «боксын тэмцээнд» оролцуулах санал тавьж байна гэж хэлжээ. 

	Андрей үг сөггүй татгалзаж:

	— Тэр муусайнуудыг баярлуулах хүсэл алга гэлээ!

	— Тийм биш, чи заавал тоглох хэрэгтэй хүн бүгдэд орос хүний хүч чадал, зөвлөлтийн боксын уран чадварыг үзүүлэх ёстой, Зөвлөлтийн хүний эх оронч үзэл санаа юунаас ч хүчтэй гэдгийг батлах ёстой гэж хэлэв. 

	Андрей бодлогоширч, тэр «тэмцээнд» нь амжилттай тогловол эрүүгийн хэрэгтнүүдийн уур хилэнт улам бадрааж, тэд цааш нь СС-ийнхэнд хов хүргээд хүүр шатаах руу явуулах нь маргаангүй гэж бодов... 

	Тэгснээ Левшенковт

	— Би цэрэг хүн. Ямар ч даалгавар биелүүлэхэд бэлхэн байна гэж хэлжээ. 

	



	

ХОРИН НЭГДҮГЭЭР БҮЛЭГ

	 

	Ариун цэврийн институтийн ахлах асрагч Карл Пайкс энэ өглөө сэтгэл хангалуун байлаа. Хэдийгээр өнөөдөр өглөөгүүр өчигдөр өглөөнийхөөс бараг ялгаагүй, өнөөх л Бухенвальдын жирийн үзэгдэл болсон өглөө эртийн манан, Яс жиндэм чийглэг хүйтэн салхитай байсан ч энэ муухай цаг агаар тун саяхан Ганновер хотын нэгэн эмнэлэгт нэлээд нэртэй байснаа одоо Бухенвальдын хорих лагерийн Ариун цэврийн институтийн ахлах асрагч болсон улс төрийн хоригдол Карл Пайкс гэдэг залуугийн санаа сэтгэлд огтхон ч нөлөөлсөнгүй ээ. 

	Тэрээр амьдрал гэдэг бол хэчнээн чармайгаад маргааш юу болохыгоо мэдэх аргагүй тийм бүдүүлэг нууц зүйл гэж үздэг байжээ. Үүнийг ч өөрийнхөө жишээгээр мэдэж авсан байна. Урьдын сайн цагийн Германд «шинэ журам» тогтооно гэж ширүүлэн гарч ирсэн фашистуудаас зан төрх бүрэг даруу залуу эмч айж, олны нүдэнд өртөхөөс аль болохоор зайлсхийж, өөрийнхөө бодлоор бол төвийг сахисан төлөв намбатай хүн болохыг хичээжээ. Пайкс улс төрийн бодлогоос тасархай байж, сайн мэс засалч болох сон гэж мөрөөдөж байв. 

	Гэвч улс төрийн бодлого түүнийг хайхрахгүй 

	өнгөрсөнгүй. Нарлаг нэгэн өвлийн өдөр хэсэг гестапоч мэс заслын өрөөнд нь шуугилдан орж, хүрэн ягаан будагтай зүймэл шалан дээр нь савхин гутлынхаа том том палигар муухай мөр гаргажээ. Тэд Пайксыг баривчлан авсан байна... Ер нь ч тэр үед хүн баривчлахад ултай суурьтай зэмлэлийн хэрэг байхгүй, зөвхөн энэ хүн «шинэ журмын» эсрэг бодолтой юм шиг байна гээд хар цамцтанд хэлчихвэл л болдог цаг байсан юм. Ямар амьтан Пайксыг гүтгэснийг өөрөө мэдэж чадсангүй. Залуу эмчийн авьяас амжилт хоёрт атаархсан мэргэжил нэгт нөхдийн нь нэгэн л тэгсэн биз. Карл гестапын шоронд удаан тэссэнгүй. Энэ бүх явдалд эсэргүүцэн үнэн учраа гаргах гэсэн түүний хамаг оролдлого нударга, резин муна хоёрын хүчинд арга буюу бут цохигдож, арав дахь байцаалт дээр дүүрсэн хэрэг гэж бодоод хагас ухаантай байхдаа бүх улс төрийн талын нүглээ илчилж, «мэдүүлгийнхээ» доод талд гарын үсгээ зурсан байна. 

	Маргааш өглөө нь ахмадын хувцас хэрэглэлтэй мөрдөн байцаагч, мөрдөн амжилттай дууссанд Пайкст баяр хүргээд ийм ухаантай байж, эрүүл мэндээ бодох хэрэгтэй гэж зөвлөжээ. Дараа нь ял уншиж өгөөд баривчлагдагсдын вагонд суулгаж Бухенвальдад авчирсан байна. 

	Пайкс ингээд төрийн хэрэгтэн, улс төрийн хоригдол болох нь тэр. Өндөр духнаас нь ар шилийг нь хүртэл өргөн зурвас гарган үсийг нь машиндаад, ялтан хүний судалт хувцас өмсгөж, өмд цамц дээр нь нэр овог төлөөлдөг дөрвөн оронтой тоо хадаж, тэр дугаарынхаа доохно улс төрийн хоригдлын таних тэмдэг тод улаан гурвалжин даавуу шидэж өгчээ. Сүүлийн үед хорих лагерийн эрх баригчид түүнийг анхаарах болсныг үл өгүүлбэл Бухенвальдын өргөст торон дотор өнгөрүүлсэн хэдэн жил түүний намтарт онцын өөрчлөлт оруулаагүй тул Карл Пайксын цаашдын амьдралыг бичих хэрэг үнэндээ байхгүй байсан юм. Түүнийг хорих лагерьд ирээд дөрвөн жил болсны дараа буюу 1941 оны намар Берлинээс том дарга нар ирж тусгай зорилготой Ариун цэврийн институт яаралтай байгуулах үеэр гэнэт санаж, асар их бүртгэл дотроос Пайксын хувийн хэргийг бушуухан олж авчээ. Тэр хувийн хэрэгт, Пайкс урьд үнэхээр эмнэлгийн ажилтан байсан нь батлагджээ. 

	Өөрөөр хэлбэл мэс засалчийн уран гар, ухаан бодол хэрэг болсон байна. Ийнхүү улс төрийн хоригдол, герман гаралтай, эмчийн боловсролтой Карл Пайкст ахлах асрагч гэдэг хариуцлагатай албан үүрэг ногдуулсан юм... 

	Үүний зэрэгцээ, зовон тарчилж өнгөрүүлсэн хэдэн жил Карл Пайкст зохих үр нөлөөгөө өгөлгүй өнгөрч эс чаджээ. 

	Тэрээр бусад олон герман хүн шиг өөрийгөө «төвийг сахигч» гэж тооцон нийгмийн амьдралаас тасархай, улс төрийн бодлогод орохгүй байж хувь заяанд сохроор захирагдаж, юм бүхэн зүгээр сайн төгсөх байлгүй гэж бодож явдаг байсан бол фашизм гэгчтэй улаан нүүрээрээ тулгараад, гестапын шоронгийн бүх муухайг биеэрээ амсмагцаа төөрөлдөж, андуурч явснаа гэнэт ойлгож эхэлсэн байна. Пайксыг сайнаар хэлэх юм бол шинэ ажилдаа «дасаж» эхэлж байтлаа юм боддог болж иржээ. Энэ бол түүний амьдралд гарсан хамгийн ноцтой эргэлт байв. Иймэрхүү ухаалаг бодлоготойгоороо урьд ч сүрхий байсан нь үнэн, гэхдээ Бухенвальдад ирэхээс өмнө хамаг бодол нь анагаах ухаан, хувийн явцуу сонирхол хоёроор хязгаарлагдаж байсан юм. Гэтэл энд ирээд хараа оржээ. Нэг үгээр Пайкс нэг шатаар дээр гараад, тэндээсээ дэлхий ертөнц, амьдралыг харах шиг болов. Хоригдлын эмнэлгийн эмчилгээний ахлах эмчийн үүрэг гүйцэтгэж буй улс төрийн хоригдол зол хувь нэгт Вальтер Крамер гээч хүн улс төрийн эрээнтэй бараантай бодлогыг ойлгоход нь тусалсан байна. Пайкс өөрийнхөө өнгөрсөн одоо хоёрыг хэчнээн бодож харшуулах тутмаа фашизмыг төчнөөн ихээр ухамсарлан үзэн ядах болов. Энэхүү мэс засалчийн ертөнцийг үзэх үзэлд гарсан хувьсгал фашистуудын туслалцаатайгаар бий болсон юм. Ийн Пайкс хорих лагерьд байхдаа фашистын эсрэг үзэлтэн болжээ. 

	Вальтер эмч санаа нэгтэнтэйгээ ойртуулан танилцуулахад Карл Пайкс нууц тэмцэлд тун ч идэвхийлэн оржээ. 

	Өнөөдөр Ариун цэврийн институтийн ахлах асрагч Карл Пайкс өглөөнөөс сэтгэл хангалуун байлаа. Энэ өглөөний ажил гайхалтай амжилттай болов. Тэрээр ерөнхий эмч СС-ийн хошууч Адольф Говеныг ирэхээс өмөн хэд хэдэн газар орж, урьд нь бараг бүтэн долоо хоногт бүтээдэг байсан ажлаа хоромхон зуурт амжуулсан байв. Энэ ажлын гол нь эмнэлгийн чөлөөлөх хуудас олсон явдал байжээ. 

	Өчигдөр Вальтер Крамер ирж Пайксыг амьтнаас зайдуухан болгоод хэлсэн юм. Тэгэхэд нь

	— Надад нэг ч алга шүү дээ гэхэд

	— Чөлөөлөх хуудас яаралтай хэрэгтэй байна гэж

	— Тиймээ, байдал хурцдаж байна гэж Вальтер хэлээд Пайксыг сугадаж чихэнд нь, — Орос дарга нарыг аврах хэрэгтэй боллоо. Өчигдөр тэднийг бага лагерьд авчирч хийсэн. Эмнэлэгт хэвтүүлнэ гэхээр аюултай байна, цаана чинь Эйзель байгааг чи мэднэ. Хаашаа ч гарахгүй үхэх болоод байна. Чөлөөлөх хуудас л хэрэгтэй байна гэж хэлсэн билээ. 

	Пайкс нүднийхээ шилийг засаад хэсэг бодсоноо:

	— Гурав дөрөв хоногоос нааш бүтэхгүй. Надад бүр хүснэгт ч алга гэхэд Вальтер:

	— За чи хичээгээрэй. Манай тэнд, хүнд өвчтөний тасагт уулзамз гэж хэлээд явсан юм. 

	Гэтэл Пайкс хагас цагийн өмнө даргын төмөр шүүгээнээс эмнэлгийн хүснэгттэй хуудас авах ажлыг амжилттай хийжээ. Одоо боодолтой мөнгө шиг шажигнасан цоо шинэ ягаан цаас зуугаадыг судалтай өмднийхөө хармаанд хийсэн нь цаанаа л нэг сайхан бодогдож байв. Бухенвальдад чөлөөлөх хуудас мөнгөнөөс үнэтэй байлаа. Ялын хүнд ажлаас гагцхүү энэ хуудас чөлөөлөхөөс бус ямар ч үнэт зүйл, мөнгө цаас байгаад нэмэргүй билээ. Тэгэхэд энэ бяцхан ягаан цаас харгалзагч нарын дур зоригоос шалтгаалдаг амь настай хоригдлыг чулуу нураах ажлаас түр чөлөөлнө. Нэг үгээр хэлбэл лагерьдаа үлдэж амрах эрх олгоно. 

	Одоо хамгийн гол нь СС-ийн хошууч Говеныг өрөөнөөсөө гарах эгзгийг нь тааруулж байгаад, албан тасалгаанд нь орж эмнэлгийн хуудсыг тамгалах ажил үлдсэн байлаа. Гэтэл ерөнхий эмч тасалгаанаас ойрд гарамгүй шинжтэй байв. Пайкс хоёр ч удаа СС-ийн хошуучийн өрөөг шагайхад хоёуланд нь Говен юм бичсээр л байжээ. Түүний чухам юу бичиж байгааг Пайкс барагцаагаар мэднэ. Ерөнхий эмч докторын зэрэг горилох зохиолоо бичиж байх шиг байдаг юм. Ер нь их төлөв СС-ийн хошууч өдрийн ихэнхийг эмгэг судлалын газар буюу туршлагын тасагт өнгөрөөж, шинэ эм шалгахад байлцах юм уу химич биологич нарын дэргэд сууж хуурай хижгийн сайн ийлдэс үйлдвэрлэхийг чандлан хянаж байдаг билээ. Энэ ийлдсийг хоригдлуудын цусаар хийнэ. Сүүлийн үед хижиг эсэргүүцэх ийлдэсний захиалга маш их болсон юм. Түүнийг Дорнод фронтод асар их хэмжээгээр явуулж буйгаас үзэхүл фюрерийн «ялгуусан» армийн ангид хижиг өвчин баллаж байгаа нь мэдэгдэж байжээ. 

	Пайкс ахлах асрагчийн эрхээ ашиглан биологичдын өрөөгөөр ордог байлаа. Тэгэхэд тэд шинэ ийлдэс бэлтгэн явуулахад бэлэн болгож байх бөгөөд зохих бичиг баримт хийх ажил үлдэнэ. Энэ ажлыг Говен өөрийн гараар хийнэ. Говен донгодуулснаасаа хойш хартай болж, туслагч нартаа итгэхээ больсон юм. 

	Пайкс, Говены өрөөнд орж хоёр удаа ийлдэс савлагдаж бэлэн болоод явуулахыг хүлээж байна гэж илтгэсэн боловч Говен яарсангүй, юмаа бичсээр л байжээ. 

	Пайкс хүлээхээс өөр ямар ч аргагүй болов. Эгзэгтэй аятай цагийг хүлээн, институт дотуур сэлгүүцэгч СС-ийнхний анхаарал татахгүйн тулд тооцооны зузаан дэвтэр дээр өвчтөний тоо, биеийн байдал, үхсэн хүний тоо гэх мэтийн өөр тасгаас ирсэн мэдээг хуулан бичиж эхлэв. 

	Тэгтэл гэнэт утас дуугарчээ. Пайкс харилцуурыг авбал нэгэн хүн Говеныг сураглав. СС-ийн адъютант Бунгеллер комендантын дуу мөн болохыг намуухан зөөлөн дуугаар нь Пайкс танив. 

	— Говен эмч маш завгүй байна гэж Пайксыг хариулбал

	— Штандартенфюрер Карл Кох дуудаж байна гэж яаралтай хэл. Тэр одоохон, тэнэг минь дуулж байна уу, даруй түргэн Бухенвальдын комендант дээр хүрэлцэн ирэх хэрэгтэй! гэхэд Пайкс:

	— Гүйцэтгэе гэлээ. 

	Пайкс үзгээ хажуу тийш нь тавьж зузаан данс бүртгэлээ ширээнийхээ шургуулгад хийгээд Говены өрөөний нүсэр хаалгыг нээж:

	— Говен эмч ээ! гэв. Говен:

	— Юу гээв? гэж хариу асуулаа. 

	Говен эмч хэдхэн минутын өмнө байсан шигээ бичгийн ширээндээ сууж байсангүй дарга хувцсан дээрээ цагаан халаад өмсөөд цаад ханандаа цаашаа харж зогсоод тохойгоороо хана тулж, ямархан нэгэн нууц цонхоор юм харж байжээ. Тийм цонх байдгийг Пайкс ер мэдэхгүй байлаа. Энэ бол ахлах асрагчийн хувьд цоо шинэ нээлт байв. Тэрээр ажлын өрөөнд суугаад зэргэлдээх тасалгаанд болж байгаа зүйлийг ажиглаж байж болох юм гэдгийг даанч санасангүй. 

	— Карл, өдий үед хэнийг ч хүлээж авдаггүйг минь та мэднэ шүү дээ! гэж СС-ийн хошуучийн хэлэх дууны өнгөнд эгдүү хүрсэн байдал илрэв. 

	— Говен эмчээ, таныг штандартенфюрер Карл Кох дуудаж байна гэнэ гэхэд

	— Мэдлээ гэв. 

	Тэгсэн хир нь Говен нөгөө бяцхан цонхоороо харсаар байв. Пайкс, СС-ийн хошуучийн хажуугаас харахад яст мэлхийн нүд шиг бүлтгэр шар нүд нь гялалзаад бамбагар зузаан уруулд нь ганц болж байна даа гэсэн байрын инээмсэглэл тодроод шар шувууны толгойг санагдуулжээ. 

	Пайкс дахиад л:

	— Говен эмчээ гэхэд

	— Юу вэ? Бас юу гээв? гэж хошууч огцом эргэв. 

	— СС-ийн комендантын адъютант унтерштурмфюрер Бунгеллер таныг даруй ир гэж байна гэхэд Говен:

	— Ингээд болов уу? гэлээ. 

	— Боллоо, эрхэм хошууч аа гэхэд нь

	— Явж болно гэжээ. Пайкс:

	— Мэдлээ гэж хэлээд модон улавчаа падхийлгэн хавсарч цааш одов. 

	Ахлах асрагч өрөөнөөс гарсан хойноо Говен нэг тийш нь утасдаж, нэгэн юм их л айхтар баталж яриад харилцуураа хаяхыг нь дуулжээ. 

	Пайкс Ариун цэврийн институтэд ажиллах хугацаандаа өөрийнхөө даргын зан араншныг сайтар мэддэг болсон юм. Говены сайн ааш нь хөдөлсөн үед Пайксыг ахлах асрагч гэх буюу туслагчаа хэмээн дуудаж, нэр овгоор хэлэх, тэр ч байтугай мөрөн дээр нь алгадаад авна. Харин жирийн ажлын үес хошууч тун тоохгүй царайлан явж, Пайксыг зөвхөн «асрагч» гэж дуудна. Тэр үедээ асрагч чи задлан шинжилгээ авчирч, асрагч чи уушгинд мэс засал хий гэх мэтээр хэлнэ. Гэтэл түүний цайвар хөмсөг атиран зангидаастай, уруулаа шамшийтал зуусан үед нь нүдэнд нь өртөхгүй байх нь дээр. Тэрээр бусдын адил харааж загнаж, зодож нүдэх юм уу хэл амаар доромжилдоггүй байв. Гэхдээ л юм хийж чадна. Тэр үед нь Говены санаанд таарахгүйгээр байсан хүн хүүр шатаах газар очиж таарна. Институт дээр ажиллаж байсан хоригдлуудын аз болоход ийм явдал олон тохиолдоогүй юм. 

	Түлхүүр цоож харжигнан Говен ширээний шургуулга төмөр шүүгээ хоёроо цоожлох нь дуулдав. Удалгүй Говен гарч явлаа. Пайкс суудлаасаа суга үсрэн босож номхон зогсов. 

	— Пайкс, би өчигдөр дөчин ширхэг молтогчин туулайны шингэнийг лабораторид явуулсан юм гэж хэлэх зуураа Говен халаадаа тайлж асрагчийн гар дээр чулуудаад

	— Намайг ирэхэд шинжилгээний хариуг ширээн дээр тавьсан байх хэрэгтэй гэв. 

	— Гүйцэтгэе, эрхэм хошууч аа гэж Пайкс хариу хэллээ. 

	Пайкс Говены явахыг алдалгүй харж байснаа түүний халаадыг өлгүүрт өлгөж цонхоор харав. Хошууч хорих лагерийн гол дааман чиглэн явж байв. Тэр хаалга тушаа цаанах СС-ийн хотхонд комендантын өргөө байдаг билээ. 

	Пайкс цаг алдсангүй, нууц хармаанаасаа өөрөө хийсэн түлхүүрээ гаргаж, нэг ч хүн харахгүй байна гэдгийг бат нягтлаад хошуучийн өрөөний хаалгыг хоромхон зуур онгойлголоо. Тамга урьдын адил ширээний баруун гар талын дээд шургуулгад байлаа. Ингээд хэдхэн минут өнгөрөхөд зуугаад эмнэлгийн хуудас хүчин төгөлдөр баримт болсон байв. Зөвхөн хүний овог, хувийн дугаар тавиад «өвчний учир чөлөөлөв» гэсэн он сар өдөр бичих л үлджээ. 

	Гарах цаг боллоо. Гэвч Пайкс шамдсангүй бяцхан цонхны нууцыг тайлахаар шийдсэн байна. Хэрэв цонх нууц дохио өгдөг байвал яана гэсэн бодолд хэдхэн хором автагдлаа. 

	Гэвч Пайкс үл итгэх бодлоо үгүй хийж чадаад бяцхан хар хөшгийг зориглон сөхөв. Чулуун хананд хаалттай дөрвөлжин цонх байлаа. Түүний доохно дардаг оньс байв. 

	Пайкс эхлээд цонхыг хар бяраар онгойлгох гэсэн нь бүтсэнгүй. Тэгэхээр нь зориг шулуудаад оньсыг дарсан чинь час хийх чимээ гараад хаалт онгойжээ. 

	Пайкс бүлтгэр шил нэвтлэн хармагц арай л ойчсонгүй. Юу гэсэн үг вэ? Нүдэндээ итгэлгүй дахин харвал нуруу руу нь хүйт оргилоо. Зузаан шил, зузаан хана хоёрын цаана анагаах ухааны аймшигт муухай туршлага явагдаж байжээ. Сүрьеэ өвчний шинж тэмдэг зэвхий шар нүүртэй дөчин хоригдол хахаж цацан, ямар нэгэн өлөн тоос битүү агаараар амьсгалж ядан байв... Тэдний хонхойсон хацар руу нь хөлс гоожиж, муухай зам татуулаад, ширгэх шахсан нүд нь гялалзаж харагдана... Зарим хүн тэртэй тэргүй дүүрсэн гэсэн байртай нуруугаараа хана налан шалан дээр суугаад тамлалт дуусахыг номхон хүлцэнгүй хүлээж сууна... Өөр нэг хэсэг хүн амь насныхаа төлөө тэмцэж, мойног хуруугаараа ялтны судалт хувцасныхаа ханцуйг ам хамартаа аваачин бөглөхийг оролдоно. Гэсэн ч тэр гараар хийсэн шүүмэг туслах нь бага, муу сиймгэр даавуунд нь өлөн нарийн тоос үл торно... 

	Пайкс цонхыг хаалаа. Одоо бүх юм тодорхой болов? СС-ийн хошууч Адольф Говен докторын зэрэг горилох зохиолоо «Уушгины сүрьеэ үүсэж хөгжихөд өлөн нүүрсний үүрэг» гэдэг сэдвээр бичиж байгаа ажээ. Энэ шинжлэх ухааны хөдөлмөрийг бүтээн бий болгоход Ариун цэврийн институтийн эрх мэдэлгүй бүх ажилтан бараг цөмөөрөө оролцож байгааг Пайкс мэдэж байжээ. Ялын ажилчны судалт хувцастай эрдэмтэд, химич, биологич, мэс засалч, дотрын өвчний мэргэжилтэн нар Говены зэрэг хамгаалах зохиолд хамаг мэдлэг, авьяас, туршлагаа нэмэрлэж байсан хэрэг юм. Пайкс урьд нь сүрьеэ өвчтөнийг ялгаж уушгийг нь шинжлэхдээ хорих лагерийн олон мянган хоригдол дундаас авдаг гэж гэнэхэн бодож явжээ. Ер нь уушги муутан түм бум байсан юм. Гэтэл ихэнх өвчтөн өвчнийхөө шинж тэмдгээр зэрэг хамгаалах зохиолын нь сэдэвт тохирдоггүй байжээ. СС-ийн цэргийн хошуучийн хувцастай эмч зарчимч гэдгээрээ онцгой хүн байсан бөгөөд эрдэм шинжилгээний ажлаа бодит баримтад тулгуурлаж хийдэг байсан байна. Говены заавраар эрүүл чийрэг хоригдлыг яагаад ялган авдаг байсан нь одоо ойлгомжтой болов. Тэднийг энэ тусгай өрөөнд оруулаад уушгинд нь халдвар өгдөг байжээ. Тийнхүү тэд Говены эрдмийн зэрэг хамгаалахад хэрэг болохуйц сүрьеэгийн үе шатыг олж авч өлөн тоосоор амьсгалан хахаж цацаж байсан хэрэг. Нэг үгээр хэлбэл хүмүүс усан гахай юм уу молтогчин туулай мэт туршлагын адгуусан амьтан болж байжээ. 

	Пайкс тэрхүү зол хувьгүй улсад юугаар ч тусалж чадсангүй. Хатуу чанд хамгаалалттай тэр тусгай өрөөнөөс гарсан ганц хаалга нь мэс заслын ширээг дамжин хүүр шатаах газар орсон байлаа. 

	Өнөөх өглөөний сайхан бодол нь юу ч үгүй алга болов. Амжилттай ажилласны баяр хоромхон зуурт үгүй болоод эмнэлгийн хуудас авах гэсэн аймшигтай ажил, өөр хоригдолд туслах гэсэн бүх оролдлого нь энэ аймшигт юмны дэргэд юу ч биш, бүр гомдмоор өчүүхэн зүйл мэт санагджээ. Пайкс өөрийгөө нөхдөө аврах санаатай талхны үйрмэг аваад арай ядан чирч яваа бяцхан шоргоолжийг цэрэг хүний тахтай хүнд гутлаар ганцхан гишгээд няцлахтай адилтган бодлоо... 

	Пайкс, Говены өрөөнөөс яаран гарч, өөрийнхөө хийсэн түлхүүрийг нуухдаа өрөөний цаад ханан дахь цонхны бяцхан хар хөшгийг татахаа ор тас мартаж орхижээ... 

	 

	 

	 


ХОРИН ХОЁРДУГААР БҮЛЭГ

	 

	Ний нуугүй хэлэхэд Андрей нууц төвийн төлөөлөгчтэй уулзаж ярилцаад жаахан гонсойжээ. Тэр түүнээс их юм горилж байжээ. Андрей аймшигт ажилтай холбоотой жинхэнэ тэмцэл, төвөгтэй даалгаврыг хүсэж, баатарлаг хэргийг мөрөөдөн байсан юм. Гэтэл түүнд хамгийн энгийн зүйл, ногоон тэмдэгтийг зугаацуулах үүрэг өгсөн байна. Энэ ажилд онцын ирээдүй байх юм гэж Андрей даанч ухсангүй. За яах вэ, «боксын тэмцээнд» нь оролцоно доо. Ялахын төлөө хамаг чадал, мэддэг бүхнээ гаргана даа. Бүр бүгдийг нь, юу ч үлдээлгүй гаргана даа. Ингэхэд айх ч юм алга, тэмцэх ч юм алга. Аминд аюултай тал бий нь бий. Ногоон тэмдэгт уурлавал намайг хүүр шатаахад явуулж болох юм. Ер нь хүүр шатаах газарт хэзээ ч очихгүй гэсэн хүн алга шүү дээ. Ингэхээр надад алиалагч, шогчийн үүрэг өгсөн байна. Би өөр л юм горилсон юм сан даа... гэх мэтээр Андрей бодлоо. 

	Тэгэхээр ямар ч байлаа гэсэн даалгавар л болсон хойно даалгавар гэсэн үг. Үүнийг биелүүлэх хэрэгтэй. Тэгэх тусмаа тал бүрээс нөхөд минь анхааран халамжилж байна. Андрейг хамгийн хөнгөн ажил болох байрын өдрийн жижүүр болгожээ. Түүний хийх юм тун бага, байрын ариун цэвэр, эмх журмыг харж байх үүрэгтэй байлаа. Өглөө нөхдийнхөө ажилд гарсан хойно шал шүүрдэж, хоол иддэг ширээ угаагаад шөл ус хийдэг савыг гялалзтал арчиж дуусгаад ганц хоёр цаг амарна. 

	Андрей энд ирсэн өдрөөсөө эхлэн дасгал хийж эхэлжээ. Гэвч юун гавьтай дасгал болох билээ дээ? Өлөн цөлмөн, эцэж турсан тамирчин хэт ядрахгүйг гол болгож байв. Ийм муу хоолтой байгаад хэт ядарвал тун амархан дасгал хэтрүүлсэн болно. Дасгал хэтрүүлнэ гэдэг бол жагсаалаас гарна гэсэн үг. Ийм учраас Андрей дасгал хийснийхээ дараа бүлээн усаар биеэ угаагаад цаг юм уу цаг хагас хэвтэж нүдний хор гаргадаг байв. Нойр хүнд, хүч нэмж өгдгийг Бурзенко өөрийнхөө туршлагаас мэднэ. Гэтэл одоо Андрейн бие махбод нойрноос гадна сайн хоол шаардаж байлаа. Хоолны талаар сайн гэх арга алга байв. Өдөр болгон Андрейд илүү хувь талх, илүү аяга шар манжингийн сул шөл олдож байсан боловч өлсгөлөнгөөс салаагүй хэвээр байжээ. 

	Есдүгээр сар гарч Германд нарлаг дулаан намар болов. Тэнгэрт хааяа үүл нүүж, агаарт аалзны шүлс гялтганан харагдана. Өргөст торон дотор намрын шинж улам ч их мэдэгдэнэ. Энд тэнд чулуу, цардмал газрын завсраар нэвтлэн гарсан ногоо шарлаж эхэллээ. Цөөхөн тооны царс мод байсан нь өнгө алдаж, хар ногоон навч мөчирт нь үхмэл шар навч үзэгдэх болов. Ийм шар навч үс бууралтахын адил ганцхан шөнийн дотор бий болох ажээ. Нэг үгээр хорих лагерийн аймшиг энэ модонд ч нөлөөлсөн юм шиг санагдуулна. 

	Андрей Бурзенко сүрлэг сайхан хүдэр том царс, хайлаас модыг үргэлжид сонирхон хардаг байсан юм. Тэр модод зөвлөлтийн өмнөд нутаг, төрөлх Дундад в Азийг нь санагдуулдаг байжээ. Тэрээр гэртээ байхдаа зуны аагим халуунд далбагар навчит чинар, хайлс модны сүүдэрт амрах дуртай сан. Тэр цагаас хойш хэчнээн ч удав даа!

	Нэгэн хөгшин бахим бүдүүн царс хорих лагерийнханд онцгой хүндтэй бөлгөө. Зуу гаруй жилийн өмнө агуу их яруу найрагч Гёте энэ модны доор амрах дуртай байсан гэдэг яриа бий. Хоригдлууд, ялангуяа герман хоригдол, шинэ ирсэн хүмүүст энэ модыг гунигтай зааж, түүний тухай домог тууж өгүүлдэг байлаа. Энэ домгийн нэгэнд Гёте, Карл Август ванд энэ модыг үзүүлж «Энэ царс ургаж байсан цагт Герман улс байх болно!» гэж хэлсэн гэлцдэг. СС-ийнхэн ч гэсэн энэ түүхт царсыг бас л хүндэтгэнэ. Гэхдээ түүний доор олон хүнийг тарчилгаж, цаазаар авдаг байжээ. 

	Энэ модны доор эрүүгийн хэрэгтнүүд «боксын тэмцээн» явуулахаар төлөвлөжээ. 

	«Тэмцээн» эхлэхээс гурав хоногийн өмнө Батыр Каримов «Өнөөдөр чамайг ахлагч дуудна. Чи очоорой. Хүмүүс чамд бэлэг төхөөрсөн байна лээ» гэж Андрейд хэлээд өөрийнхөө хэсгийнхнийг аваад ажилдаа гарчээ. Нууц төв, Каримовыг хорих лагерийн дэргэд байдаг «Густлов-верке» гэдэг цэргийн үйлдвэрт ажилд оруулсан байв. Андрей энэ явдалд үнэнээсээ атаархана. Тэр цэргийн үйлдвэрт ажиллаж буй зөвлөлтийн цэргийн олзлогдогсод амь насаа хайрлалгүй суурь машин эвдэж, үнэт тоног төхөөрөмжийг жагсаалаас гаргадаг ажээ. Тэнд тэмцэл өрнөж, нэг ёсондоо фронтын талбар болсон байна. Сүүлийн сард эдийн гологдол маш ихэссэн гэж Каримов ярьсан. СС-ийнхэн үхтлээ хөөцөлдөөд тэр олон гологдлын шалтгааныг олж чадсангүй гэнэ. Тэгэхэд хоригдол мэргэжилтэн нар үүний буруу нь ган болдын чанар «муугаас» болсон гэж баталдаг байжээ. 

	Байрын дарга дуудах үес Андрей шалаа шүүрдэн угааж байлаа. 

	— Андрэ, манай өрөөгөөр ороодох гэж ахлагч дуудлаа. 

	Альфред Бунцолийн өрөөнд Костя Сапрыкин сууж байв. Тиймээ өнөөх вагонд явахдаа оргоно гэж ярьж явсан далайчин Костя байлаа. 

	— Костя! хэмээн Бурзенко гараа алдлан дуу алдахад

	— Андрюха! Дүү минь! гэж Костя хэлэв. Тэр хоёр тэврэлдэж үнсэлцлээ. 

	Андрей тоглоом болгож Костягийн тэвхийсэн мөр алгадан:

	— Чи ч гайгүй байх шив. Тэнхээтэй байна. Ганцхан их л буурал болж дээ гэхэд

	— Фрицүүд насандаа салахгүй дурсгал болгож будсан юм. Май, Андрюха аа. Төвийн заавраар чамд манай үл хөдлөх хөрөнгөнөөс нэг сав цөцгийн тос өгье гэж шууд ажил хэрэгтээ оров. 

	— Цөцгийн тос ий? гэж Андрей чихэндээ итгэсэнгүй давтаж асуувал

	— Бүр нэгдүгээр зэргийн тос гэж Костя хэлээд хөнгөн цагаан савтайг авч тагийг нь нээгээд, — За энэ байна. СС-ийнхнээс буцалтгүй авсан юм. Харин чи нэгмөсөн дайрч болохгүй шүү гэв. 

	— Надад ямар хэрэг байна аа. Надаас илүү идэх шаардлагатай улс байна шүү дээ гэж Андрей уруулаа долоон хэлбэл

	— За тэгэхээр дүү минь гээд Костя түүний мөрөн дээр гараа тавьж, — Даргын тушаалыг шүүмжлэн хэлэлцдэггүй, биелүүлдэг ёстой билээ. Чи мэдэж байна уу, дүү минь. Чиний оронд байсан бол гэж бодогдох юм. Ногоон тэмдэгтэн миний үүгээр байна гэж хэлээд хоолойгоо хөндлөн зааж, — Хүн амьтны нүдэн дээр тэднийг сайн дэлсэх юм сан... Хамар дээр нь бүр намалдгийг нь нээх сэн гэж бодогдоно! гэлээ. 

	Тэгээд Костя сандлаа Андрейд ойртуулан сууж өөрийнхөө тухай ярьжээ. Тэр Бухенвальдад ирснийхээ дараахан хүүр шатаах газар, Бухенвальдын алдарт «зальт байшин» хоёрт үйлчилдэг ажилчны онцгой багт хуваарилагдсан байв. Тэр баг хүүр шатаах газрын дэвсгэр дээр байдаг бөгөөд үе үе тэднийг толгой тоолон устгаж, оронд нь шинэ баг авчирдаг байсан байна. 

	Хүүр шатаах газар бол зөвхөн үхдэл хүүр шатаадаг бус хоригдлыг харгисалдаг газар гэдгийг Андрей мэдэж авав. Орой болгон хүүр шатаах газрын дааман хаалга руу битүү машин очиж харагддаг. Тэр машинд явсан хүмүүсийг бяцхан явган хаалгаар оруулж, дөнгөж босго алхмагц шал гэнэт онгойгоод хүмүүсийг доод хонгилд унагана. Айн чарлах дууг хүчит салхивчийн чимээ дардаг байжээ. Доод хонгилд алуурчин юм уу түүний туслах Вилли хүлээж байгаад царсаар хийсэн тусгай алхаар толгой руу нь дэлсэнэ. Дэлсүүлсэн хүн ухаан алдан муужирмагц хананд байгаа төмөр дэгээнээс өлгөж орхино. Тийм дэгээ дөчин найм байдаг гэнэ. Голдуу хүүрийг өлгөөтэй хэвээр нь хэд хонуулна. Дараа нь Костягийн ажилладаг байсан онцгой багийн цэвэрлэгч нар ирж хүүрийг дэгээнээс салгаад өргөгч машинд хийж, цахилгаан шатаар дээш гаргаж зууханд оруулна. Тийм зургаан зуух нэг цагт арван найман хүүр шатаана. Энэ бол хоногт дөрвөн зуу гаруй гэсэн үг... Бас доод хонгилд тусгай утдаг газар бий. Гэвч Костя түүн дотор орж үзээгүй, ойртож ч үзээгүй тул ямар шуу зохион байгуулалттайг нь мэдэхгүй байв. 

	Харин дээр зуухны тэнд ногоон тэмдэгтэн ажиллана. Тэд хүүрийн үнс тунгаан шүүх ажээ. СС-ийнхэн тэднийг сүүлийн үед хардах болсон нь алт эрдэнэсийн зүйлийг ногоон тэмдэгтэн залгиж байна гэж боддогоос болжээ... 

	Андрей, Костягийн яриаг дуугүй сонсож байхдаа өөрийн эрхгүй нударгаа зангидан байлаа. Костя цааш ярьсан нь:

	— Нэг өдөр английн нисгэгч нарыг авчирсан би тэднийг хувцсаар нь таньсан, далайд явах, буудал боомтон дээр байхдаа тийм хувцастай байдгийг нь мэдсэн юм. Яг л манай хар далайнхан шиг өндөр гоолиг залуучууд. Би тэднийг цонхоор харж байлаа. Хөөрхий тэднүүсийг хүүр шатаах газрын хашаа дотор жагсаалаа шүү. СС-ийнхэн ч яах вэ, байдгаараа л автомат буутай тойроод зогссон харагдана. Эднийг ганц хоёр цагийн дараа хүүр шатаахын цахилгаан шатанд ачих хэрэг гарна даа гэж бодохоос миний өр өвдлөө. Эдэнд яаж туслах вэ? Та нар эцсийнхээ минутад, эцсийнхээ удаа агаар амьсгалж байна шүү гэж яаж хэлэх вэ? гэж бодож байтал минь СС-ийнхэн бөөгнөрч зогсоод юм шивгэнэлдсэнээ хоёр нь яваад өглөө. Тэр хоёр хүн удсангүй Улаан Загалмай нийгэмлэгээс хоригдолд өгсөн бэлэг аваад иржээ. Тэгээд чи яасан гэж бодно! Тэд ганцыгаа үлдээж манаа тавиад, өөрснөө автоматуудаа газар хаяж, өнөөх бэлгээ хувааж гарлаа. Шоколад авах нь шоколад, лаазтай мах авах нь лаазтай мах авч харагдана. Миний баярласан гэдэг жигтэйхэн, одоохон л юм болох нь дээ гэж бодлоо шүү. Зэвсэг хажууханд нь, харгалзагч нарыг бодвол нисгэгч нарт ойрхон хэвтэж байв. Тэднийг буу авангуут л би ухасхийж тэдэнд тусална гэж бүр дотроо төлөвлөж байсан юм! Гэтэл нэг минут өнгөрлөө, хоёр минут өнгөрлөө, өнөө хэд чинь зогссон хэвээрээ, өөр хоорондоо англиараа юм ярилцаад ер хөдөлдөггүй шүү. «Ах дүү нар минь, наад бууг нь аваач. Автоматыг нь аваач! Үхсэн ч дуу шуутай үхэхгүй юу?» гэж тэд орос хэл мэддэг сэн бол нь хашхирмаар байлаа. Тэгсэн чинь тэд зогссон хэвээр л байна. Би тэсэж ядахдаа манай багийн нэг цэвэрлэгч, улс төрийн хоригдлыг дуудлаа. Түүнийг Фиш гэдэг юм. Фиш надад «Тэд юу болох гэж байгааг мэдэж байгаа юмаа» гэж хэллээ шүү. Тэднийг Веймарын гестапод байхад нь алах ялаар шийтгэлээ гэж тэдэнд мэдэгдээд ийш нь авчирсан юм гэж цувааны дарга ярьж байхыг тэр сонссон байжээ. Би дахиад л цонхоор харахад хөөрхий тэд зогссон хэвээрээ л байв! Тоолоод үзэхэд гучин зургаан залуу, хоёр нь английн хувцаснаас өөр, өмдөө гадуур нь тавьсан хувцастай байв. Бодвол америкийнх байсан болов уу. Гучин зургаан эрүүл чийрэг залуугийн хажууханд автомат буунууд байж байсан шүү!.. Тэд сохор биш шүү дээ! Харж л байсан байх! Хааш нь авчирсныг ч харсан биз! Яндангаар бөөн хар утаа гараад, ойр хавь нь цөм хүүр, заримыг нь түлээ шиг хураасан байснаас гадна үнэр танараар нь мэдэлгүй яах вэ дээ. Тэднийг армид байхад нь ямар юманд сургасан хэрэг вэ?! гэж Костя хараал тавин ярьжээ. 

	— Тэгээд яасан бэ? гэж Андрейг асуухад

	— Яах юу байх вэ? Нядалгаанд оруулж байгаа тугал шиг л дуусгахгүй юу... гэж хэлээд Костя дахиад хараал тавив. 

	Костя хүүр шатаах газрын онцгой багаас зайлж чаджээ. Тэр бага лагериас өдөр болгон үхсэн хүн зөөж авчирдаг нэгэн польш хүнтэй танилцсан байна. Тэр польш Львов хотын дэргэд тариачин байснаа өөрийнхөө гахайг нутгийн эрх баригчдын зөвшөөрөлгүйгээр аллаа гэгдэж Бухенвальдад тушаалгасан хүн байжээ. Тэгээд Костягийн гуйснаар судалт хувцас, үхсэн орос хүний дугаар хоёрыг авчирч өгчээ. Костя тэр хувцсыг нь хэдэн өдөр гадуур хувцсан дотуураа өмсөж яваад оргох боломжтой үеийг хүлээсээр эвий нь тааруулж Бага лагерийн ажилчны багт иржээ. Одоо тэр хүнийхээ дугаараар явж байгаа юм байжээ. 

	— Манай улс төрийн хоригдол нөхөд намайг Бага лагериас цэргийн эмнэлэгт явуулсан юм. Тэнд манай Пельцер байгаа шүү дээ. Чи түүнийг санаж байна уу? Вагон дотор дуу дуулаад яваагүй юу. Тэр ч тэнд том хүн болсон байна! Намайг эмнэлэгт байхад сайн тэжээж тэнхрүүлсэн шүү гэж ярив. Костя хэдийгээр Пельцерыг зун цагт л далай тэнгис гэгчийг үздэг, үзэх үзэхдээ наранд шарах газраас л үздэгийг мэдэх боловч өнөөдөр түүнийг «Хар тэнгисийн хүн», «ах гуай», «тэнгисийн сүнс» гэх мэтээр баяр хөөр болгон нэрлэнэ. Энэ бол Севастополийн хүний хамгийн дээд магтаал байв. 

	— Манайхан намайг эмнэлгээс гарахад гал зууханд ажилд оруулсан. Жинхэнэ тогооч биш л дээ, тэгэхдээ туслах ажилчин, галчаар авсан. Энэ ч наддаа дөхөм юм. Би бас галч хийх цагтаа хийж л явсан хүн гэж Костя яриагаа дуусгалаа. 

	Андрей, далайчны ярихыг сонсож суухдаа нөгөө нисгэгч нарыг бодсоор байжээ. Үнэхээр тэгсэн юм байх даа? Итгэмээргүй юм гэж бодоод тэдний оронд би байсан бол яах байсан бэ? гэж бодно. Тиймээ, би тийм зайг хэзээ ч зүгээр өнгөрүүлэхгүй бүр яавч үгүй, зэвсэг хажууханд байсан цагт би яахыгаа мэднэ ээ! гэж бодлоо. 

	— Өчигдөр манай гал зуухны өрөөгөөр нэг герман хүүхэн орж ирсэн. Дарга хувцастай савхин гуталтай, ташуур барьсан хүүхэн байна билээ. Биднийг харж харж, харгалзагчид нэг юм тушаасан. Харгалзагч бидэнд «Эльза хатагтай, зуухны дэргэд халуун байна, та нарыг цамцаа тайлж ажилла» гэж байна гэж дамжуулсан. Бид цамцаа тайлцгаасан гэж далайчин яриад босож

	— За үг олдож, үхэр холдлоо. Намайг эрж магадгүй гэв. 

	Костя явдаг дээрээ Андрейг баавгай шиг тэврэн авч шалнаас өргөхийг оролдов. Гэвч хэчнээн хүчлээд боксчныг хөндийрүүлж чадсангүй тул:

	— Дүү минь, бяртай байх шив ээ? гэж бахдав. 

	Бурзенко ингэх хэрэгтэй шүү дээ гээд Костяг дээш амархан өргөхөд цаадах нь

	— Тавь тавь, бяц хавчих нь... гэлээ. 

	Бурзенко Костяг доош аяархан тавив. 

	 


ХОРИН ГУРАВДУГААР БҮЛЭГ

	 

	Бямба гарагт Карл Кох ердийн заншлаараа лагерфюрерийн туслах Эрих Густыг дагуулаад штабын машинаар бүх хорих лагерийг эргэн тойрч, бараг байр бүхний гадаа зогсон аяархан явав. Штандартенфюрер сэтгэлдээ сэвтэй явжээ. Дорнод фронтын сүүлийн үеийн мэдээ түүний сэтгэлийг сэвтүүлсэн байна. Бас хотыг большевикуудад алдсан гэнэ... 

	Комендантын гярхай нүднээс нэг ч өчүүхэн зүйл мултарч эс чадна. Тэрээр жорлонгийн шаазан цэвэр эсэхийг үзэж тагтан доогуур тонгойн харж, цонхны шил, хоолны ширээг хуруу хумсаараа маажлан шалгана. Дөчин тавдугаар байрны шалыг муу угаасан байна гэж үзээд номхон зогссон ахлагчийг нь нэг сайн алгадаж, өдрийн жижүүр асрагч хоёрыг нь тус бүр хорин тав банзад гэж тушаав. 

	Хорьдугаар байрны хаалган дээр лагерь цэвэрлэх багийн хэдэн герман хоригдол юм хийж байхыг үзлээ. Тэд хааяа хэдэн минут амрах чөлөө олдоход чийгтэй газар дээр суухгүйн тулд намхан вандан зоож байжээ. 

	Кох машинаа тооромсолгож зогсооход хоригдлууд ч номхон зогсоцгоов. 

	— Хэн зөвшөөрсөн бэ? гэж түүний асуувал лагершютце гүйн ирж:

	— Лагерийн ахлагч, эрхэм хурандаа! гэв. 

	— Ав наадахаа! гэж Кох тушаалаа. 

	— Яволь! хэмээн цагдаа хариулаад тушаал биелүүлэхээр гүйв. 

	Кох цаашаа явлаа. Тэр, Их лагерийн гудамж бүхнээр явж, байр болгонд ороод, засварын газар, угаалга, гал зуух, халуун ус, туслах аж ахуй цөмийг үзэв. 

	Бага лагериас зайдуу нэгэн талбайд комендант машинаа зогсоов. 

	Трумпф тэргүүтэй хэсэг эрүүгийн хэрэгтэн газарт бүдүүн нарсан шон зоож, түүнээ олс татан бэхэлж байжээ. 

	— Энэ юу вэ? гэж түүнийг асуухад

	— Ринг хийж байна, эрхэм хурандаа хэмээн лагерфюрерийн туслах яаран тайлбарлаж, — Энд германы хоригдол сайн эрүүд завтай цагтаа оросын улс төрийн хоригдлыг зодож байх юм гэж хэлэв. 

	Штандартенфюрер машинаасаа буухад Густ ч яаран бууж хойноос нь дагав. 

	Кох тэдний босгосон рингд хүрч олсыг нь татаж үзээд мушилзан инээмсэглэв. Густын «оросын улс төрийн хоригдлыг зодож байх юм» гэж хэлсэн үг түүнд тун таалагджээ. Тэрээр өндөр чийрэг эрүүгийн хэрэгтнийг нэгэнтээ тойруулан харж, тэдний булиа булиа гарыг үзээд эргэж, юм хэлсэнгүй штабынхаа «Оппель» машин өөд алхжээ. 

	Трумпф яах болж байна аа гэсэн байртай Густыг ширтвэл цаадах нь гар зангаж:

	— Наадахаа хий гэж хэлжээ. 

	Өнөөдөр бүх лагерийн хэмжээгээр онгичуулсан зөгийн үүр шиг хөл үймээн болов. Дорнод фронт дээр германчууд бас нэг ялагдал хүлээлээ! Зөвлөлтийн арми Курскийн районд фашистын танкчдыг бут цохиод шинэ довтолгоонд орлоо! гэдэг мэдээ оросуудын суудаг байраар цахилгаан мэт хурдан тархжээ. 

	Андрей энэ сониныг бүр шөнө дуулсан юм. Үүр гэгээрэхийн өмнөхөн Батыр түүнийг нударч сэрээв. Тэрээр оройноос алга байснаа эргэж ирээд нөхрөө сэрүүлсэн нь тэр байв. 

	— Андрей, манайхан довтолж байна гэнэ! Орелыг буцааж авсан байна! Сэрээч ээ, манайхан довтолж байна! гэж узбекээрээ шивгэнэжээ. 

	Андрейн нойр хоромхон зуурт сэргэв. 

	Тэгээд Каримовыг итгэж ядсан байртай хараад:

	— Чи намайг тэмцээнд ороход минь зоригжуулж байгаа юм биз дээ гэв. 

	— Хүлээн авагч худлаа хэлэхгүй гэж Батыр чанга хэлснээ дуугаа намсган, — Энэ бол цэргийн нууц. Гэвч чамд итгэж байна. Манай радио хүлээн авагч, ойлгож байгаа биз! Бид Москвагаас Зөвлөлтийн мэдээлэх товчооны мэдэгдэл нэвтрүүлэхийг сонссон гэж шивгэнэв. 

	Андрей чихэндээ итгэсэнгүй, Каримовыг тэврэн авч:

	— Наадах чинь үнэн үү? гэхэд

	— Үнэн худлыг Фергана минь мэднэ гэж Батыр нутгийнхаа нэр барин тангараглав. 

	Бурзенко үсрэн босож, баярласандаа бүх байранд дуулдтал, манайхан ялж байна хэмээн хашхирахаар завдсан тул Батыр эвэр ургасан алгаараа нөхрийнхөө амыг таглаж:

	— Хэвт, чөтгөр минь! Хана туурга болгоны дэргэд урвагч байгаа шүү гэж зандрав. 

	Өглөөний унднаас хойш Андрейд олон хүн ирж, хүн бүхэн л түүнийг дэмжих, урамшуулах үг хэлнэ. Гарри Миттельдорп шинэ брезент шаахай авчирч өглөө. 

	— Чамд бэлэглэе. Гутал засварын залуучууд чамд өгч байгаа юм гэв. 

	Костя Сапрыкин гүйж гараад эргэж ирэхдээ хүнээс нууж өвөртөлсөн индүүдмэл цагаан шуудаг гаргаж ирэв. 

	— Бараг шинээрээ юм. Гурван удаагийн хувь талхаараа арилжиж авлаа гэж хэлэв. 

	Гэтэл яг тэмцээн эхлэхийн өмнөхөн лагерийн цагдаа гэнэт хүрч ирээд:

	— Дөчин мянга есөн зуун хорин хоёрыг эмнэлэгт дуудаж байна гэж хэллээ. 

	Тэнд байгсад бие биеэ харж, энэ ажил нурах нь энэ үү? Урвагч ховлов уу? гэж дор бүрдээ бодлоо. 

	Гэвч Андрей босож:

	— Очилгүй болохгүй гэж хэлээд хаалга өөд алхжээ. 

	Түүний хойноос хэсэг зөвлөлтийн цэргийн олзлогдогч дагалдаж, хэрэгцээ гарвал туслахад бэлхэн байхаар явцгаав. 

	Андрейг эмнэлгийн газар албан ёсны байдлаар угтаж аваад Соколовскийн өрөөнд оруулав. Пельцер найрсгаар нүд анивчаад тэр өрөөнөөс гарч хаалга сахижээ. 

	— За та суу, суу. Наашаа ширээнд дөхөж суу хэмээн Соколовский сандал тавьж өглөө. 

	Бурзенко тэр сандлын нь ирмэг дээр суув. 

	Соколовский шүүгээгээ уудалж эм хийсэн олон янзын шилэн сав, төмөр савнуудынхаа цаад талаас бяцхан шилтэй юм гаргаж аяганд нэгэн тунгалаг шингэн юүлэв. 

	— Май, үүнийг уучих. Тамир оруулна гэж эмч хэлэхэд

	— Уучлаарай, эмчээ гээд Андрей босож аль болох аятайхан ярихыг хичээн, — Би хар тамхины чанарын юм хэрэглэдэггүй. Түр хүч оруулах юм надад хэрэггүй гэлээ. 

	— Энэ чинь түр хүч оруулдаг эм бишээ, биш! хэмээн Соколовский толгой сэгсэрч, — Наадах чинь чихэр байгаа юм. Ёстой жинхэнэ ёотон. Зуун грамм ёотон, зуун грамм ус хоёр байхгүй юу даа гэхээр нь

	— Ёотон ий? хэмээн Андрей гайхав. Тэр энэ үг хэлээгүй ямар их удаж вэ? Тэр ч байтугай яаж хэлдгийг ч мартсан шиг байв. 

	— Тиймээ, ёотон. Миний герман найз өчигдөр харгалзагч нараас миний тамхины хайрцгаар андалдаж авсан юм. Уучих! Би танд зөвхөн амжилт хүснэ гэж Соколовскийн хэлэхэд хар хүрэн нүд нь анхааран халамжилж байгааг нь илтгэнэ. 

	Андрей Ташкентдаа байхдаа тэмцээнд орохынхоо өмнө заавал усан үзмийн сэнгэнэсэн сайхан шүүс нэг аяга уудгаа санав. 

	Андрей аягатайг авбал доторх шингэн нь өтгөн бүлээхэн байв. Бурзенко ганц дусал ч асгахгүйг хичээн шингэнийг жижиг шилэнд нь юүлж, аяганыхаа ёроолд хэдэн дусал үлдээв. 

	— Та яаж байгаа юм бэ? гэвэл

	— Эмч минь, би ёотон идсэн идээгүй ч зодолдож чадна. Харин энд ганц балга чихэрлэгийн зүйл уувал амь аврагдах хүмүүс бий. Тэдэнд өгөгтүн гэж хэлэв. 

	Тэгээд шилтэй уснаас аягандаа хийж зайлаад уучихжээ. Тэр ус ер бусын сайхан амттай санагдав. 

	Андрей эмнэлгийн байшингаас гарахдаа Васыкомтой арай л улаан халз дайралдчихсангүй. Васыком Гогаг хөтлөөд амбулатори руу явж байжээ. Бурзенко шууд эргэж зам буруулан булан ороов. Түүнд жаал хүүтэй уулзах хүсэл алга байлаа. Васыком уулзах болгондоо өнөө л «Ийм том байж олзлогдох гэж дээ!» гэдэг айхтар үгээ хэлдэг байжээ. 

	Васыком энэ үгээ зөвхөн өөрт нь бус ер дайралдсан цэргийн олзлогдогч бүхэнд хэлдгийг нь Андрей мэднэ. Үүнээс болоод боксчин хөнгөн болсон юм алга байдаг байлаа. 

	Михаил Левшенков байранд ирчихсэн Андрейг хүлээж байснаа:

	— За бие ямар байна? гэж асуухад

	— Дайчин байна гэж Бурзенко хариулаад Васыкомын тухай асуухаар шийдэж, — Та хүүхдийн байраар ордог уу? гэж асуув. 

	— Юу гэж? гэвэл

	— Тэнд нэг хүүхэд бий. Хоч юм уу гэмээр хачин нэртэй гэлээ. 

	— Чи Васыкомыг хэлж байна аа даа?

	— Тийм

	— Энэ түүний хоч ч биш, нэр нь ч биш

	— Тэр надад хамаа алга. Ганцхан та түүгээр ордог бол хүүд жаал сургамж хэлэхгүй юу. Айхтар хэлтэй амтай хүүхэд байгаа юм. Нэг халдаад авбал хачиг шиг салахгүй хүү дээ гэж Бурзенко ярив. 

	— Түүний үг зарим хүнд тустай байх шүү. 

	— Хүнээсээ л болно. Нэг хүн тэсээд өнгөрөхөд, нөгөө хүн гомдож үхнэ шүү дээ. 

	— Чи чинь тийм хүний нэг юм биш биз?

	— Магадгүй л байх

	— Ёстой санаанд орсонгүй гээд Левшенков сандлаа ойртуулж, — Чи түүнийг яагаад өөрийгөө тэгж нэрлэснийг мэдэх үү? гэв. 

	— Би үүнийг сонирхохгүй байна. 

	— Хайран юм. Тэр эцгийнхээ дурсгал болгож тэгж нэрлэсэн юм. Васыком гэдэг чинь «Вовка сын комиссара» гэдгийг товчилсон нэр байгаа юм. (Вовка бол комиссарын хүү гэсэн үг. Орч) Эцэг нь үнэхээр хорооны комиссар байсан юм. Тэднийх Москвад суудаг байжээ. Дөчин нэгэн оны зун, зургаадугаар сарын эхээр эцэг нь эхнэр хүү хоёроо амруулахаар хөдөө байгаа ээжийндээ аваачсан байна. Ээжийнх нь Минск хавьд байсан тэнэ. Тэгтэл дайн эхлээд хүүгийн эх бөмбөгөнд дайрагдаж үхжээ. Тосгонд германчууд орж ирмэгц хүүгийн харсаар байтал эмэг ээжийг нь буудсан байна. Ямар нэг үл бүтэх этгээд комиссар хүний эх гэж зааж өгсөн бололтой. Тэд Вовкаг бариад саравч дотор хаажээ. Шөнө болсон хойно нэгэн өвгөн саравчны сүрлэн дээврийг нүхэлж, хүүг гаргаад «Хүү минь зугтаа» гэсэн гэнэ. Вовка хөвч рүү орж хэдэн хоног төөрөн ойн гүнээр явжээ. Тэгж явахдаа элдэв жимсгэнэ, түүхий мөөг түүж идэж явсан гэнэ. Зүүн зүг барьж явсаар байгаад Минскийн ойролцоо партизануудтай дайралдчихжээ. Түүнийг партизанууд даргадаа аваачсан чинь аав нь байж байсан гэнэ. 

	Үнэхээр аав нь байснаар үл барам нэгэн тулалдааны үед хорооны комиссар сүрхий шархтаад эмнэлэгт хүргэгдсэн байжээ. Эмч чүү чамай мэс засал хийж, сумны хэлтэрхийг аваад шохойдоод байтал хотод германы танк нөмрөн орсон гэнэ. Хорооны комиссар шархтнаа цуглуулж, зэвсэг барьж чадахтайг нь аваад хотоос хөвч рүү гарсан байна. Өөрөө явж чадахгүй тул эхлээд дамнуурга дээр авч явснаа сүүлд тэрэг олжээ. Ингэж аав нь партизан отрядын дарга болсон байна. 

	Вовка ээжийнхээ үхсэнийг, эмээгийнхээ буудуулсныг ярихад партизанууд чив чимээгүй чагнан суужээ. 

	Вовка өвөл болтол тэр отрядад байж, тулалдаанд оролцох, тагнуулд явах, дайсны арга ажиллагааг хорлоход туслах зэрэг олон хэрэгт биеэрээ оржээ. Өртөөн дээр танк ачсан вагоны цуваа ирсэн байна гэдэг мэдээ нэгэн өдөр отрядад ирэхэд партизанууд гүүр дэлбэлэхээр шийдсэн байна. Шөнө нь гүүрэнд хүрч мина булаад хүлээжээ. Гэтэл фашистууд зам дагуу тарж, урьдчилан хамгаалах арга хэмжээ авсан гэнэ. Гүүр хүрэх аргагүй болсондоо партизанууд бухимдаж, энэ цувааг ингээд фронт руу алдах хэрэг үү? гэцгээж байв. Тэгэхэд аав нь хүүдээ: «Вовка чи яв» гэсэн гэнэ. Вовка ч уранхай пальтогоо өмсөж, цүнх шүү юм үүрээд явж өгчээ. Тэр үед ийм гуйлгачин ядуу улс хээрийн замд зөндөө байсан юм. Гитлерчүүд түүнийг анхаарсангүй. Вовкаг гүүрэнд хүрч явахад алсад цувааны түрүүч цухуйсан байна. Вовка ч утасны үзүүрт гал асаасан гэнэ, удалгүй гүүр ч дэлбэрч төмөр модон бие нь ус руу унаж, бух тэрэг, ачсан танктайгаа хойноос нь усанд үйгджээ... Дэлбэрэлтийн долгион Вовкаг хажуу тийш нь хол чулуудаад гүүр сахиж байсан германчууд ч цөм үхжээ. Уурлан хилэгнэсэн гитлерчүүд баривчилгаа явуулж, тосгоны бүх хүнийг талбай дээр цуглуулаад томчуулыг нь тэр дор нь буудаж, хүүхдүүдийг нь Герман руу ачуулжээ. Ингээд Вовка Бухенвальдад ирж Васыком гэдэг нэртэй болжээ гэж ярилаа. 

	Андрей Левшенковын ярихыг сонсоод хүүгийн тухай бодов. Зовлон амсаж, юмнаас буцахаа больсон хүүхэд байх нь. Тийм ч учраас ийм айхтар хортой шартай юм байна шүү! гэж Андрей бодлоо. 

	— Энд ирээд ч гэсэн Васыком гавьяа байгуулсан юм гэж Левшенков үгээ үргэлжлүүлэн, — Улаан армийн өдрийг тэмдэглэсэн. Чи түүнийг дуулсан уу? гэв. 

	— Үгүй

	— Энэ тухай их яриа гарсаан, бүх Бухенвальдаар нэг шуугьсан. Орос хүүхдүүдийн тухай нэг үе хүн болгоны амнаас унахгүй байсан юм. 

	— Тэр яасан юм бэ?

	— Уулнаас даачаа тэрэгтэйгээ буусан. 

	— Даачаа тэргээр буусан хэрэг үү?

	— Тэгэлгүй яах вэ? Аль эртнээс ийм тоглоом бэлтгэсэн бололтой юм. Хоёрдугаар сарын хорин гурванд бид чулуу нураах газар шохойн чулуу хэлтэлж байлаа. Бүх юм бидний харсаар байтал болсон. Оройхон хэрд СС-ийн хүнийг жаахан хоцрохыг нь тааруулж байгаад Васыком «Тэргээр уруудах хүн байвал суугаарай» гэж командалжээ. Тэрэг чирч явсан хүүхэд цөмөөрөө уухайн тас ухасхийлдэн тэргэн дээр авиран гарцгаасан юм. Вовка өөрөө урд талд нь «залуур» барьж суугаад аль болохоор хөдөлгөөнийг чиглүүлэв. Уулын хэвгий сүрхий тул тэрэг ч айхтар хурд авлаа. Харгалзагч хараал тавин тэрэгний хойноос уруудан гүйсэн боловч яаж гүйцэх билээ дээ. 

	Вовка тэргийг яг харуулын байр чиглүүлэв. Тэнд СС-ийнхэн санаа амар унтаж хэвтэцгээжээ. Өдрийн жижүүр хийж байсан фашист байшингийн дагуу, галд шатаж буй хүн шиг сандран гүйж «Зогсоогоорой, зогсоогоорой!» гэсэн боловч хурдлан уруудах тэргийг ямар ч хүч зогсоох нь өнгөрсөн байлаа. Васыком айхтар зөв тооцоолжээ. Тэрэгний урд тал модон байшингийн хана мөргөж, дотор нь унтаж байсан СС-ийнхнийг үхтэл айлгав. Хана хамхрах аймаар чимээ, бүх харуулын байшин бүхэлдээ доргих, хана цөмлөөд дотогш орсон тэрэгний урд хэсэг ямар шуу сүртэй юм болгосныг чи бод л доо... Нэг хүү нойрон дундаа оросын «танк байна» гэж орилжээ. Бас нэг хүн байлдааны түгшүүрийн дохионы товчийг дарж орхисон байна. Насандаа дарь үнэртэж үзээгүй муусайн дээрэмчид хэдэн мянган хоригдлын харсаар байтал харуулын байшингаас тун нүд халтирам байдалтай гүйлдэн гарлаа. Зарим нь цамцгүй, зарим нь гуталгүй, зарим нь зөвхөн дотуур цагаан өмдтэйгөө... Бас олон хүн сандрахдаа зэр зэвсгээ авахаа мартсан байв. 

	Шуугианаар комендант хүрч ирлээ. Бид ч чимээгүй болж, хүүхдүүд өнгөрлөө дөө, хүүр шатаах газраас хаашаа гарах вэ гэж бодлоо. 

	Харгалзагч хоолой чичрүүлэн ээрч уг явдлыг комендантад тоочив. Кох хүүхэд рүү хяламхийн харахад тэд тэрэгнийхээ дэргэд гэмгүй царайлан зогсож байлаа. Ганцхан Васыком тэрэгний урд дээрээс хоёр гараараа зуураад байшин мөргөх үед бүхнээс ихээр хэлмэгдэж болох байсандаа үхтлээ айсан залуурчийн дүр гаргаж байжээ. Энэ нь Васыком зориуд, хэрэг бишидвэл гол буруутан нь би юм шүү гэж мэдэг хэмээн СС-ийнхний өшөө хорслыг ганц биедээ хүлээхээр шийдсэн хэрэг байжээ. 

	Кох СС-ийн харуул руу харав. Өдрийн жижүүр хөшөө шиг хөдлөхгүй зогсоно. Бусад нь тун хөөрхийлөлтэй байлаа. Нэг хэсэг хүн дотуур өмд цамц дээрээ шинелиэ өмсөөд товчоо ч товчлоогүй, бас нэг хэсэг хүн малгай ч үгүй, гутал ч үгүй, шинель ч үгүй харагдлаа. Нэг нөхөр мэгдэхдээ хоёр гутлаа сольж өмсжээ. Түүний хажуугийн хүн дөнгөж өрөөсөн гутлаа хөлдөө углаад өрөөснийгөө автоматынхаа оронд урдаа барьсан байв. Цөмөөрөө зэвсгээ авсан нь үгүй, бүр дэндэхдээ зарим хүн биедээ авч явдаг гар буугаа ч орхисон байлаа. Бас одоо болтол дагжин чичирч, учраа олоогүй байгаа хүн ч үзэгдэв. 

	Комендант учир зүггүй уурлалаа. 

	«Муу нохойнууд! Та нар хэнээс айв аа? Дайсны танк биш, өөрийнхөө үхэр тэрэгнээс шүү! Арий хүн гэж та нарыг яаж хэлэх вэ?» хэмээн Кох хоолой шахан хашхирлаа. 

	Галзуурах шахсан комендант балмагдан зогссон СС-ийнхний жагсаалын өмнүүр тогтож чадахгүй гүйж. алгадахыг нь алгадаж, цохихыг нь цохилоо. 

	«Та нарыг хэнээс айсан юм бэ? гэж асууж байна. Хэний өмнө дайчин санаагаа алдав аа? Муу хулчгарууд! Дайснаас цэргийн отрядаас биш хорин ширхэг тэнэг нусгай жаалаас айна гэнэ ээ!» гэж загнав. 

	Нэг хэсэг хүн алгадуулаад өнгөрч, бүр ихээр барьц алдсан хэсэг хүн даруй баривчилгаанд хүргүүллээ. Энэ үед комендантын уур намдаж, хүүхдүүд рүү дахин харлаа. Тэрээр «үхтэл айсан» Васыкомыг хармагц тас тас хөхөрч

	«Ха, ха, ха! Та нар хэнээс айсан хэрэг вэ?» гэв. 

	Үүгээр бүх юм зүйл дууслаа. Хүүхдийн хийсэн юм ямар ч аюулгүй, айх юмгүй байсан гэдгийг харгалзагч нарт батлахын үүднээс бяцхан хоригдлуудыг шийтгээгүй бололтой. Энэ бол хоригдол хүн шийтгүүлэлгүй өнгөрсөн лагерийн түүхэн дэх анхны ганц учрал байв. 

	— Тэр өдрийн орой байр бүхэнд СС-ийн хувцастай зэрлэгүүдийг үхтэл айлгасан бяцхан баатруудын тухай бөөн яриа боллоо. Энэ бол зөвхөн хүүхдийн зүггүй загнасан нь бус Васыкомын урьдаас зориуд төлөвлөн боловсруулсан ажил байсан гэдгийг тэр үед хэн ч мэдээгүй юм. Гэдээ ч гэсэн энэ явдал томчуул биднийг зоригжууллаа. Хүүхэд хүртэл тэмцэж байгаа юм шүү! гэж Левшенков нэмж ярьжээ. 

	— Тиймээ. Михаил Васильевич аа. Хүүхэд хүртэл тэмцэж байна. Их сайн байна! Тэгэхэд бид? гээд Андрей нударгаа харав. 

	— Цагийн юм цагтаа гэж Левшенков хариулаад — Тэгэхээр Андрей чи Васыкомыг хорон уг хэлэхэд битгий уурла. Заримдаа бид бүгдээрээ тэр үнэнийг бага биш ихээр бодох хэрэг ч гарах юм байна шүү дээ гэв. 

	— Тийм л юм даа гэж Андрей зөвшөөрөв. 

	— Одоо чиний ээлж болсон гэж Левшенков учиртайхан хэлээч Андрейн мөрөн дээр гараа тавьж, —Бүх лагерь чамайг харж байна гэж нэмэв. 

	— Энэ бол миний анхны олон улсын тэмцээн болох юм гэж Андрей үнэнээ хэлээд, — Дайнаас өмнө улсын шигшээ багт багтаж олон улсын рингд гарч үзэх сэн гэж мөрөөддөг байлаа гэхэд нь, 

	— Тэгвэл чиний мөрөөдөл биелж байгаа байх нь гэв. 

	— Тиймэрхүү байна. Ганцхан ийм тэнцүүгүй нөхцөлд, манайхны хэлдгээр наадам нэг талдаа болно гэгч болох байхдаа. Гэсэн ч мэрийнэ дээ гэж Андрейг хэлэхэд

	— Бид чамд найдаж байна гэв. 

	— Би хичээнэ. Дараа нь хүүр шатаахад очсон ч яадаг юм. 

	— Бид чамд найдлага тавьж байгаа шүү. Энэ тэмцээнээс их юм шалтгаална гэв. 

	 


ХОРИН ДӨРӨВДҮГЭЭР БҮЛЭГ

	 

	Эрүүгийн хэрэгтний тэсэж ядан хүлээсэн ням гариг гайхалтай нарлаг дулаан өдөр болов. Бухенвальдын орчин суугчид товлосон цагт лагерийн алсын буланд байдаг бүлэг мод, бүдүүн царсны дэргэд цугларлаа. Тэд шулуухан газар сууцгаажээ. 

	Яаран оронцоглож босгосон рингийн ойр хамгийн урдуур суудалд ногоон тэмдэгтүүд газар суулаа. Тэд их л маадгар байцгаана. Бид өнөөдөр мянга мянган хоригдлын өмнө, олны нүдэн дээр дээд төрөлт арий хүний давуу талыг үзүүлэх болно! Хүч гэдэг бол хүч л гэсэн үг. Энэхүү үлэмж хүчийг эзэмшсэн үндэстэн бүх дэлхийг ноёрхох тавилантай юм. Хүчний өмнө бөгтийгөөгүй хүн энд нуруугаа хугалуулна гэж бодож байжээ. 

	Тэгэхэд хэдэн мянган зөвлөлтийн цэргийн олзлогдогч, бусад үндэстний хоригдол эрүүгийн хэрэгтэн нартай буюу үхэлтэйгээ тэмцэлдэхээр шийдсэн үл мэдэх орос зоригтныг харахаар ийшээ ирсэн байна. 

	Дөрвөн шонгийнхоо дунд олс татаж ринг болгосон бөгөөд ринг дотор шүүгч хийх улс төрийн хоригдол франц хүн Шарль Рамсель гэгч Бухенвальдын хуучин хашир их л завгүй байна. Энэ хүн залуудаа хэдэн мэргэжлийн боксын рингд гарч тоглож байснаас гадна шүүгч хийдэг байсан юм санжээ. 

	Рингийн гадна хажуугийн шүүгч нар суусан нь гурвуулаа ногоон тэмдэгт байв. 

	Рингд эхлээд Жорж гарч ирэв. Түүнийг гарч ирэхэд ногоон тэмдэгтүүд чих дүлийрэм хашхиралдан алга ташиж угтав. Ер нь эрүүгийн хэрэгтэн нар түүнээс айдаг, бяраас нь сүрддэг байсан юм. Жорж тэдний урдаа барьдаг хүн нь байснаар үл барам түүнийг Германы аварга байсан хүн гэж ярьдаг байв. 

	Жорж сайхан дэгдэлхийлэн гүйсээр өөрийнхөө буланд очлоо. Тэрээр шууд засуулчийн тавьж өгсөн сандалд суусангүй, өрөөсөн гараа өргөж олон түмний зүг нахилзан мэндлэв. Мэргэжлийн боксчин, ёстой нэг хэвийн үедээ байгаа юм шиг байлаа. Үнэндээ ч түүнийг харсан хүн шагшихаас өөр аргагүй байв. Өргөн мөртэй, гоолиг өндөр, цэл залуухан агаад нимгэн цагаан арьсны нь цаанах уян зөөлөн булчин гөвийн харагдана. Мянга мянган хоригдол, түүний дасгал сургууль хийсэн сайхан биеийг хараад Жорж мэтийн хүн Дорнод фронтын оронд Бухенвальдыг сонгож авахдаа алдаа гаргаагүй гэдэгт дахин итгэжээ. Энэхүү мэргэжлийн боксчин, фашистын хүнээс дээгүүр байх гэдэг онолд үнэн сэтгэлээсээ итгэсэн, өөрийгөө «доод» арьстныг үг дуугүй захирах тавилантай жинхэнэ цэвэр цусны арий хүнд тооцдог байжээ. Тэрээр СС-ийнхний дунд нэр хүндтэйгээс гадна хүнд нударгаараа тэдэнд тус болдог байсан юм. Жорж Бухенвальдад бараг сайн дураараа иржээ. Боксчин фронтод явахыг хүссэнгүй. Жорж үхэхээс айдаггүй хүн тул түүнийг хулчийсан гэж зэмлэж үл болно. Оргосон шалтгаан өөр ноцтой учиртай байсан байна. Тамирчин хүн гэсэндээ шархтах, тахир дутуу болохоос айсан байжээ. Түүнээс бус үхэхээс айсан хэрэг бишээ. Энэ ч бас учиртай юм. Дайн дуусахад өрөөсөн гартай боксчин юм уу өрөөсөн хөлгүй хурдан хүнээр яах юм бэ? Жорж нэг шөнө нойргүй бодож хоноод өргөст торон дотор байвал гар хөл, эрүүл мэндтэйгээ үлдэж болох юм байна гэж дүгнэсэн юм гэдэг. Тэгээд яав гэвэл өөрийнх нь хэлдгээр «түлээ хагалсан» байна. Нацистын нэгэн хороонд Жорж өөрийнхөө удирдагч, бүр тэгэхдээ фашистын биеийн тамирын том зүтгэлтэн хүний биед шууд халдаж, айхтар зоджээ. Гэхдээ нударгаа хамаа намаагүй чөлөөтэй явуулсангүй, учиртайхан зодсон байна. Зодуулж хэлмэгдсэн хүн бөөн шуугиан дэгдээж Жоржийг шүүхээр шийтгэх болов. Харин хөнгөхөн шийтгэх биз гэж бодсон нь талаар болж «улс төрийн» гэсэн нэр «хадаад» бүх насаар нь хорихоор Бухенвальдад явуулчихсан байжээ. Хэдийгээр ийм хатуу шийтгүүлсэн боловч Жорж дайнд Гитлер ялсны дараа өршөөл үзнэ гэж горьддог байв. 

	Жорж рингд өргөн цагаан захтай хар торгон шуудагтай гарч иржээ. Шуудган дээр нь дугуй цагаан даавуунд хар өнгийн хас тэмдэг хадаастай байв. Тэрээр боксчин хүний цагаан ширэн шаахай өмссөн бөгөөд энэ гоёлын хувцастайгаа олон олон нэртэй том тэмцээнд оролцсон байжээ. 

	Андрей ринг дотор орж ирэв. Тэрээр гунигтайхан юм бодож явав. Гурван жилийн өмнө, дайны урдхантай Зөвлөлт холбоот улсын боксын шигшээ багийн бүрэлдэхүүнд орж олон улсын тэмцээнд орж үзэх юм сан гэж туйлаас мөрөөдөн явсан билээ. Тэр мөрөөдөл нь биелж буй юм шиг байна. Гэхдээ ийм маягийн олон улсын тэмцээн мөрөөдөөгүй шүү дээ!

	Бурзенког гарч ирэхэд ногоон тэмдэгт хүйтэн царайлан дуу шуугүй байв. Харин улс төрийн хоригдлуудын суусан арын суудлынхан нөхөрсгөөр алга ташиж, алга таших шуугиан улам олныг хамарсаар урагшилж рингд ойртжээ. 

	Хэрэв Андрейд эсрэг этгээдийнх шиг нь ахуй нөхцөл байсан бол Жоржтой дасгал хийсэн бие мах бодынхоо сайхнаар амжилттай өрсөлдөж болох байсан билээ. Гэтэл сүүлийн жил хагасын дотор Андрей олон юм үзжээ. 

	Хэдийгээр урьдын адил өргөн мөртэй, гоолиг байсан ч хүчирхэг цээжний нь хавиргыг бараг тоолчихмоор туранхай ажээ. Нар салхинд борлосон нимгэн арьсны нь цаадах ийшээ тийшээ зөрсөн булчин хатангир, хатуу юм шиг агаад нүдээр хараад хүний биеийн бүтэц судалчихмаар тийм ил гарсан харагдана. Ингэж турж эцсэн нь Андрейг намхан, турьгүй болгосон юм шиг байлаа. Ногоон тэмдэгтийн нэг:

	— Жорж оо, болгоомжтой цохиорой, тэгэхгүй бол наад хэлхээ яс чинь хэмхэрнэ шүү! гэж хашхирахад

	— Го-го-го! Ха-ха ха! хэмээлцэн урдуур суугчид хашхиралдлаа. 

	Андрей өөрийнхөө өрсөлдөгчийг харж, түүний хүдэр булиа гарын царвуу гялалзсан зөөлөн даавуугаар сайтар боосныг үзмэгцээ бараг л дуу алдах шахан «Ай, дүүрсэн толгой, эмнэлэгт очсон хэр нь боох юм гуйхаа мартсан байна... Одоо яадаг билээ?» гэж бодов. 

	Түүний бодсоныг тааж мэдсэн юм шиг арын хүмүүсийн завсраар нэгэн хүн хүмүүсийг түлхлэн ринг рүү зүтгэж харагдана. Энэ бол Костя Сапрыкин байсан бөгөөд хүмүүс хэчнээн дургүйцэж хашхиравч урагш ахисаар л байв. 

	— Намайг гаргаадхаач гаргаадхаач... гэж тэр үглэнэ. 

	Жоржийг рингд гарч ирмэгц хашир далайчин гар нь боолттой байхыг шууд ажиглажээ. Гэтэл Андрейн тийм боолтгүйг санаж даруй эмнэлэг өөд гүйсэн байна. 

	Костя рингд яавч хүрч чадахгүйгээ мэдээд боолтоо урагш дамжуулж, 

	— Үүнийг орос боксчинд дамжуулж өг! гэв. 

	Боолт хүмүүсийн толгой дээгүүр дамжин явсаар Андрейн засуулч Гарри Миттельдорпт хүрэв. Гарри шалавхан Андрейн царвууны үеийг боож эхлэхэд, Андрей баярлан толгой дохижээ. 

	Шүүгч Шарль Рамсель бүх юм ёсчлон гүйцэтгэхийг хичээнэ. Рингийн төв дунд цагаан алчуур дэлгээд, дээр нь хоёр хос боксын бээлийг уруу нь харуулан зэрэгцүүлж тавив. 

	Тэгээд хоёр засуулчийг дуудаж, хэн түрүүлж бээлий шилж авахыг нь мөнгө хаяж шодлоо. 

	Жоржийн засуулч эхэлж авах эрх олов. Тэр хүн бээлийг удтал барилан үзэж байснаа эцэст нэгэн хосыг авчээ. Нөгөө хосыг нь Гаррид өгөв. 

	Рингийн шүүгч бээлийгээ уясны нь тун хянуур шалгаж, уяа нь эрхий хурууны тушаа таарч уу, үгүй юу гэдгийг сайн нягтлав. Дүрэм тийм билээ. Дараа нь шүүгч Жоржийн засуулчид хандаж:

	— Боксчин бэлэн үү? гэхэд

	— Боксчин бэлэн! гэж засуулч хариулав. 

	— Нэгдүгээр үе! хэмээн Шарль сүрлэг сайхнаар дуудмагц, рингийн нэгэн шонд зүүсэн төмөр цохиж «дохио» өглөө. Тэр төмрийн дэргэд элсэн цагтай цагчин суужээ. Тэр цагийг СС-ийн амбулаториос авсан юм. 

	Жорж дохионы дуутай хамт будангаасаа урагш ухасхийн босож толгойгоо нугдайлган эрүүгээ мөрнийхөө цаана нуугаад шууд ховх дайрах гэсэн шиг орж ирэв. Түүний онийсон нүдэнд хилэнгийн оч бадраад бушуухан тулалдаж, үзэлцье гэж зүрх гаргасан энэ муу оросыг даруй учрыг нь олъё гэсэн байдалтай байлаа. Үнэндээ ч Жорж нөхдөдөө «би жинхэнэ бокс үзүүлнэ» гэж амласан байжээ. 

	Жорж түүнээ үзүүлж ч эхэллээ. Хоёр этгээд рингийн гол дунд уулзмагц Жорж шууд ямар ч бэлтгэлгүйгээр урагш дайрч Андрейг баахан цохилоо. Энэ бол шинэ хүний эмх замбараагүй цохилт биш биеэ барьж чадахаа больсон тамирчин хүний довтолгооны аль алин нь ч биш байв. Тиймээ, Жорж шон жилийн туршлагаараа хуримтлуулсан бодож боловсруулсан янз бүрийн нарийн төвөгтэй ов мэхээ гаргаж, нэг мэх нь даруй тав зургаан янзын угсраа цохилттой байсан бөгөөд бээлий нь хар цахилгаан шиг агаарт гялсхийж байсан юм. 

	Жорж, тамирчдын ярьдгаар, энэ тулаанд гол хүчээ гаргажээ. Жорж шуурхайлан дайрах үедээ, миний эсрэг хүн боксын тактик мэддэг, техникийн сайн бэлтгэлтэй юм гэдгийг нь мэдэж байсан юм. Гэвч мэргэжлийн боксын хашир чоно гэсэндээ өөр нэг зүйлийг бас мэдэж байжээ. Тэр нь миний эсрэг хүн тэсвэртэй байж болох юм, гэлээ гэхдээ өлөн цөлмөн байсан болохоороо бэлтгэл муутай байгаа байх! гэж бодсон хэрэг. Жорж чухам үүнд найдлага тавьсан байна. Энэ бол түүний гол санах зүйл байв. Жорж учир зүггүй ширүүн дайрч, эсрэг этгээдийнхээ зүрхийг нь үхүүлээд самгардуулан ухруулъя гэж боджээ. Тэгсэн хойноо сэхээ өгөлгүй хөөсөөр рингийн аль нэг буланд шахаж байгаад хэд хүчтэй цохиж, эсэргүүцэх аливаа оролдлогыг нь нам дарж авъя гэж бодсон юм. 

	Андрей энэ бүхнийг мэдэж байлаа. Жоржийн дайралт гайхалтай хэцүү, гар нь автомат оньс хөшүүрэг шиг байжээ. Андрей арай чарай амжин хамгаалж, хүнд цохилт доор бээлий, мөр, бугалгаа тавьж өгнө. Тэгэхдээ маш чадварлаг уран хамгаалж эсрэг этгээдээ айхтар ажиглаж байжээ. Жоржийн мөр бараг мэдэгдэмгүй хөдлөх, бүх биеийн эргэх, хөлөө зөөж тавихыг Андрей андахгүй харж ирэх цохилтыг урьдаас тааж чадаад хоромхон зуурт хамгаалах арга хэмжээ авна. Тэрээр цохисон гар доогуур нь бултаж, доошоо хагас суун Жоржийн гарыг толгой дээгүүрээ үс шүргүүлэн хий цохиулж, эсвэл хажуу тийш зайлан цохилтыг хажуугаараа өнгөрөөж, эсвэл бүх биеийнхээ жинг баруун хөл дээрээ аваачихдаа гэдрэг ухарсан дүр үзүүлж байлаа. Андрейн ингэхэд эсрэг хүний эрүүнд чиглэсэн бээлий хий цохино. 

	Андрей эсрэг этгээдийн угсраа дайралт одоохон дуусаж, амьсгаадна даа гэж хүлээж байлаа. Хэдэн минут өнгөрөхөд цохилт суларсангүй, харин ч нэмэгдэх шиг болжээ. Тэр ч байтугай ганц нэг удаа эсрэг этгээдийн бээлий хамгаалалтын нь завсраар нэвтрэн онох нь илтэд хүчтэй ажээ. Цохиулаагүй дүр үзүүлэн бие дээрээ цохиулах нь өөрт аюултай байв. Урьд, Андрей нутагтаа байхдаа энэхүү сайн биш ч гэсэн ашигтай аргыг хэрэглэдэг байсан юм. Гэвч тэр үед Бурзенко шал өөр хүн байсан шүү дээ. Одоо тэгээд ашиг олтол өдий байлаа. Андрей тэр олон цохилтын өөдөөс хааяа хааяа зөвхөн солгой гараараа шулуун цохилт хийж, аль болохоор тулалдах хүрээнээс гарахыг оролдоно. Ер нь хүнд оногдох зайнд удаан байх нь цаашдаа аюултай, аз мэдсэн хэрэг болох байсан юм. 

	Гэтэл Жорж, Андрейн ухрахыг өөрийнхөөрөө ойлгоод улам улайран дайрсаар байв. Бурзенко түргэн гулсаж ухрах нь харсан хүн бүгдэд ойртохоос айж байна, тулалдахаас хулчийж байна гэж бодмоор байлаа. 

	— Орос хулчийж байна. 

	— Нам цохь!

	— Наад муу адасгаа цохь! гэж ногоон тэмдэгтүүд хашхиралдав. 

	Гэтэл рингд тулалдаж буй үед ухарна гэдэг бол зугтана гэсэн үг бус тактикийн арга, ов мэх байдаг билээ. 

	Андрей ухрахдаа ар тийшээ биш, хажуу тийшээ зайлж байжээ. Тэгж зайлахдаа татсан олс руу биш, рингийн зайтай хэсэг рүү, чөлөөтэй өргөн уудам зай руу гардаг байв. Ийнхүү Андрей чадварлаг арга хэрэглэж гулсан зайлж Жоржийг байн байн хий цохиулна. 

	Үзэгчид боксчны урлагийн нарийн нандиныг барагтайхан ойлгох тул Жорж давшиж байна, Жорж дайрч байна гэж л санаж байлаа. Тэгэхлээр Жорж рингийн эзэн, Жоржийн наадам болж байна гэж бодож байгаа хэрэг. Ногоон тэмдэгтүүд хашхиран шуугилдаж, баярлалдан өөрийнхөө боксчныг улам дэмжин дэвэргэж эхэллээ. 

	Улс төрийн хоригдлууд дув дуугүй сууж, Андрейн төлөө бие сэтгэлээ «өвтгөж» байлаа. Ялангуяа Костя Сапрыкин тун их зовж байсан бөгөөд Левшенков, Симаков Кюнг нар ирж тулалдаан ямаршуу болж байна гэж сонирхоход Костя горьдол тасарсан байдалтай гараа савжээ. 

	Харин боксын талаар мэдлэг бүхий цөөхөн хоригдол тулалдааныг харж биширч гүйцээд сууж байв. Тэдний хувьд бол энэхүү бүдүүн хадуун ринг дотор бүр олон улсын томоохон тэмцээнд үзсэнээс нь илүү, урьд хожид үзсэн тоглолтоос нь хамгийн сайхан тэмцэл болж байсан байна. Хоёр тамирчин зөвхөн гадаад төрх, зан аашаараа ялгаатай төдийгүй хоёулаа хоёр өөр боксын сургуулийг төлөөлж байжээ. Жорж нь өрнөдийн мэргэжлийн боксын жинхэнэ төлөөлөгч байлаа. Түүний стратеги бодол тулалдах нарийн боловсруулсан төлөвлөгөөнд үндэслэж, хэдэн арван сайтар сургуулилж боловсруулсан угсраа цохилтыг автоматчилсан хөдөлгөөнтэй болгоод түүн дээрээ хатуу чанд тактикаа шилж сонгон авсан явдал байжээ. Олон жил дасгал хийж сурсан түүний гар нь машины хөшүүрэг шиг ажиллаж уураг тархи нь удирдахаасаа илүү хянагчийн үүргийг гүйцэтгэж байв. Тэрээр бүх биеэ эмх цэгцтэй, нарийн дэглэмтэй хөдөлгөж, зорьсон төлөвлөгөөгөө хэлбэрэлтгүй биелүүлэхэд зориулж, ямар ч гажуудал, ямар ч өөрчлөлт гаргаж үл болно гэж үзсэн юм. Тэгээд ч энэ амьд автоматын хөшүүрэгт дайралдсан хүн муугаа үзэх нь зайлшгүй! гэмээр байжээ. 

	Андрей зөвлөлтийн биеийн тамирын сургуулийг төлөөлж байв. Бурзенко Жоржийн эсрэг тулахдаа рингд амжилт олно гэдэг бол шатар тавьсантай яг адил тулалдааны явц дунд, байнга өөрчлөгдөж буй нөхцөлийн явцад тамирчин хүн нөгөө хүнийхээ санааг таан мэдэж, Тэр санаснаас нь илүү ашигтай юм өөрөө санаад түүнийгээ эсэргүүцүүлэн тавьж чадахыг хэлнэ гэдэгт гүнзгий итгэдэг байжээ. Андрей, бокс гэдэг бол урлаг, тулалдах урлаг юм гэж хатуу ойлгосон хүн байв. Тийм ч учраас аливаа урлагийн адил хуулан дуурайх, хуурмаглахыг тэвчиж чаддаггүй, тэгэх тусмаа урьдаас бэлтгэсэн зааврыг бүр чиг тэвчиж чадахгүй зүйл байх ёстой гэж үздэг байжээ. 

	Андрей бололцооныхоо хирээр биеэ барьж явсаар нэгдүгээр үеийн дундуур гэхэд эсрэг хүнийхээ бүх арга барил, угсраа цохилт хийх хөдөлгөөний нь нэгэнт мэддэг боллоо. Эсрэг хүний цохих нь хойно хойноосоо угсраад, яг нэгэн хэмээр давтагдана. Андрей ширүүн ширүүн цохилохыг үзээд урьд боксын сурах бичиг, ахмад боксчдын дуртгалд уншсанаа санаж, дасгалжуулагчийн нэг бус удаа хэлдэг байсныг санажээ. Үнэхээр Жорж нэгэн янзаар хөдөлж байв. Тэр нэгэн арга гаргахдаа заавал түүнээ дуусгаж сална. Цохисон гар нь зорилгодоо хүрч байна уу, үгүй юу гэдгийг харгалзахгүй байжээ. 

	Үүнийг нь Бурзенко ажиглаж байв. Тэрээр түргэн хугацаанд Жоржийн байдалд зохицож, ээлжит угсраа цохилтыг нь хоромхонд тааж мэдээд сөрөх цохилт хийх аль ашигтай аргаа сонгож чаддаг болжээ. Ийм янзаар Андрей нэг баруун гар тийш, нэг зүүн гар тийшээ зайлахдаа Жоржийн бараг бүх цохилтыг урьдаас мэдэж, аюулгүй болгож байсан юм. Мөн тэгж хамгаалах зуураа өөрөө цохиж амжина. Тийн цохих нь цөөн боловч оновчтой байлаа. 

	Үзэгчид тулалдаанаас нүд салгахгүй суув. 

	Каримовын амь тэмцэж, бүх биеэрээ ринг өөд өнгийн сууна. Каримов тэгж суухдаа хэдхэн хоногийн өмнө Орелын дэргэдүүр германы шинэ хүчирхэг «барс» танкнууд яг үүн шиг дайралдсан болгоноо няц дарсаар давшихад манай их буу нам цохиод л байсан байхдаа гэж бодно. Каримов засуулч Гарри Миттельдорпт туслалцаж, рингийн буланд ойрхон байсан юм. Тэгээд Андрейг зөрүүлэн цохиж Жоржийн ширүүн дайралтыг зогсооход ферган нутгийн хүү инээмсэглэв. «Тиймээ яг л дөчин таван миллиметрийн их буу шиг байна. Ийм жаахан биетэй их буу хэр нь томоос том танкийг зогсоодог юм» хэмээн Андрейн тулалдааныг фронт дахь үйл ажиллагаатай холбож бодно. 

	Андрей сөргүүлэн цохиж, эсрэг хүн дайрч эхлэх эгзгийг нь тааруулж байгаад солгой гараараа толгой руу нь дороос өгсүүлэн цохив. Тийнхүү цохимогцоо солгой гарынхаа хойноос хөөлгөх мэг баруун гараа илгээнэ. 

	Жоржийн нүүр минчийтэл улайж нүд нь улаанаараа эргэлээ. Тэрээр хоромхон зуурт гайхах мэт зогтуссанаа дахиж дайрав. 

	— Эр хүн! гэж ногоон тэмдэгтүүд орилолдоно. 

	Андрей царай цонхийсон ч бас л урагш тэмүүлэв. Тэр хоёр рингийн төв дунд мөргөлдөж, бие биедээ мөндөр мэт нударга буулгав. Тэгэхдээ Жорж хавьгүй олон цохиж, дөрвөн гартай болсон юм шиг учир зүггүй тал бүрээс нь балбаж байлаа. 

	Гэвч Андрей ухарсангүй хажуу тийшээ ч болсонгүй үзэлцсээр байв! Улс төрийн хоригдлууд баярласнаа чангаар илэрхийлэн:

	— Андрей!

	— Өгөөд бай!

	— Ногоон тэмдэгтийг дэлс! гэж хашхиралдлаа. 

	Төмөр цохиж хоёр боксчныг салгав. Жорж инээмсэглэн явсаар өөрийнхөө буланд очоод тавьсан сандал дээр ч суусангүй. Тэрээр рингийн олсноос барьж хэдэнтээ явган суугаад босов. Түүгээр ч барахгүй нүүрийг нь чийгтэй алчуураар яаран сэвж, устай хөвсгөр резинээр хөлөрсөн цээж биеийг нь арчихыг анзаарахгүй байв. Нэг үгээр хэлбэл дасгал сургууль дээд зэргээр хийсэн, тэсвэртэй гэдгээ харуулах гэж байгаа юм шиг байжээ. 

	— Гайхуулж байх шив хэмээн Костя Сапрыкин Жоржийн зүг харж хэлэхэд

	— Гайхуулах бишээ. Хүний санаанд нөлөөлж зориг үхүүлэх гэж байгаа юм. «Хар л даа, би даанч ядраагүй байна» гэж байгаа юм гэж Левшенков хариулав. 

	Бурзенко сандалд сууж, бүх биеэрээ ар тийшээ рингийн булан налав. Цуцсан гараа рингийн олсон дээр тавьжээ. Богинохон хугацаа, ганц минутад амрах, хүч авах гэдэг тун амаргүй билээ! Андрей нүдээ бараг аниад цэвэр агаараар шунамгай амьсгална. Гарри Миттельдорп Андрейн амьсгалахтай тохируулан чийгтэй алчуураар сайтар сэвнэ. Халууцаж халсан биед хүйтэн алчуур хүрэх нь ямар сайхан байсан гэх вэ?

	— Цаадхаа биедээ битгий ойртуул, тэгээд хамаг хүчийг нь бар... гэж Гарри шивгэнэнэ. 

	Андрей инээмсэглэв. Хамаг хүчийг нь бар! гэж хэлэх амархан. Гэтэл би зөвхөн хамгаалж, харилцан цохилцохоос зайлсхийж явсан хэр нь ингэтлээ ядарсан байдаг! Ай халаг, энэ Жоржтой өнөөдөр биш, хоёр жил орчмын өмнө уулзсан бол уу! Тэгвэл жинхэнэ оросын бокс гэж юу байдгийг үзүүлээд өгөх байсан сан! Гэтэл одоо толгой эргэж, дотор муухай болж байна. Ганцхан үе, ердөө ганцхан үе өнгөрөөд байдаг... гэж харуусан бодно. 

	Андрей нүдээ нээв. Яг түүн тушаа эсрэг буланд Жорж цаашаа хараад зогсож байхад цээж нь дээгүүрээ өргөн, доогуураа нарийн тул тэвхийж гурвалжлаад, гар нь сүртэй хүдэр харагдлаа. Үүнийг үзсэн Андрей улам үзэн ядаж, өөрийн эсрэг тоглогч, тарган цатгалан бяртай дайснаа үзэн ядах үзэл нь улам бадарвай. 

	Дохио өгмөгц Андрей бослоо. Жорж өөдөөс нь хол хол алхалсаар ирэв. Жоржид нэгдүгээр үе хангалтгүй санагджээ. Хэдийгээр өнгөц үзвэл түүний төлөвлөгөө биелж, энэ оросыг шувт хөөгөөд тасралтгүй довтолж байсан боловч нэг л олигтой болохгүй, тухайн байдлыг удирдан хөтлөгч болж чадахгүй байгаагаа дотроо мэдсэн ажээ. Жорж довтлох боловч хүссэнчлэн бус, цохих боловч бараг бүх цохилт хий агаар дэлсээд, эсрэг этгээд тухай бүрд бул ган зайлж байх шиг байхаар энэ юу гээч болж байна аа, чөтгөр ав! гэж боджээ. 

	Жорж хоёрдугаар үедээ юутай ч гэсэн Андрейг булан руу хөөн шахаж зүйл дуусгахаар шийдсэн байна. Тэрээр нугдайж, эрүүгээ зүүн мөрнийхөө цаана шигтгэн нууж, урагш давшин, туухай мэт хүнд нударгаа буулгаж эхлэх нь тэр ээ. Ийнхүү Жорж дайралтад оров. 

	Шийдвэрлэх цаг ирлээ гэдгийг хүн бүхэн мэдэв. 

	Андрей шал өөр болжээ. Тэр яв цав, илүү хөдлөхгүй байхын зэрэгцээ нэг хөдлөхдөө оновчтой хурдан, дотроо бодолтой явна. Нэг үгээр хэлбэл бүх биеэ бөөн зориг болгоод, зангидсан ганц гарт атгуулсан юм шиг харагдана. Андрей хэдийгээр Жоржийн цохилт, хамгаалалтыг нь нэвтлэн орж ирэх нь улам олширч байлаа ч гэсэн тулалдааны хурдыг улам нэмэгдүүлж байв. 

	Тулалдааны хурд секунд тутамд ихсэж байсан юм. Ингэж хоёр долгион хоёр талаасаа уулзаад аль аль нь ухралгүй хөөсөрч буцлах мэт болоод дээш тэмүүлдэг билээ. 

	Үзэгчид өөрийнхөө бодсон санасныг хашхирч шуугин илэрхийлнэ. Улс төрийн хоригдлууд, ногоон тэмдэгтүүдийн алин нь ч адилхан сэтгэл догдолж, хашхирч, маргалдана. Ойн цоорхой дээгүүр бөөн шуугиан чимээ дэгдэв. Рингийн шүүгч хоёр удаа «брэк» «алхам хойш» хэмээн хашхирч Жоржийг хуруугаар занан сануулав. Жорж дүрэм зөрчиж, Андрейг бээлийний дотор талаар цохих эсвэл тохойгоороо ёврох, тэр ч байтугай өвдгөөрөө цохихыг оролдож байсан юм. 

	— Наадахаа шийтгэ! гэж улс төрийн хоригдлууд хашхирахад:

	— Шүүгчийг хөөе! гэж эрүүгийн хэрэгтэн орилолдов. 

	Байдал улам ширүүсэв. 

	Жорж биеэ барьж чадахаа болиод, өөрийнхөө үйл ажиллагааг хянах чадвараа алдаж эхэлжээ. Түүний уураг тархи урьдын адил болж байгаа юмыг бүртгэн авч байсан боловч чухам юу гээч болж байгааг ойлгож амжихаа байжээ. Нэгдүгээр үеийн турш үхтэл зугтаж байсан энэ муу орос яагаад ухрахаа больж, намайг айхтар чангаар цохих болчхов оо? Бас яагаад миний нударга онохоо больж, зорьсондоо хүрэхээ байв аа, чөтгөр ав! Энэ оросын эрүү бүр энүүхэнд л байх юм байна шүү дээ... гэж Жорж бодно. 

	Он жилээр сургуулилсан автомат энэхүү тулалдааны явцыг бодож, дүн шинжилгээ хийх сөхөө олсонгүй. Тэгэх тусмаа ийм тулалдаанд шүү. Жоржийн шар хөдөллөө. Гэтэл Жоржийн нэрлэснээр оросын «адасга» загас усандаа байхын адил яваад байдаг. Андрей нэг баруунтай, нэг зүүнтэй нь гараад, рингийн голоос гарахаа байжээ. Андрей ухарсан ч үгүй, хажуу тийш зайлсан ч үгүй. Түүгээр үл барам Жоржид ашигтай баймаар дундын зай бариад тасралтгүй довтлоод байдаг. 

	Энэ юу болж байна аа? Хэн нь довтолж байна вэ? Хэн нь хамгаалж байна вэ? Хэн нь тулалдааныг удирдаж байна вэ? Хар золиг гэж! хэмээн Жорж бодсоор явав. 

	Жорж хоромхон зуурт анхаарлаа сулруулав. Тэрээр тулалдааны хүрээнээс гарч сэхээ аваад чухам юу болж буйг сайтар ойлгож авъя гэж боджээ. Гэвч тэгж амжсангүй ээ. 

	Ринг дотор байхдаа хүлээх тэсвэртэй байх явдал бол тактикийн үндэс, тулалдах урлагийн нэг үндэс байдаг билээ. Андрей хамаг зориг, хамаг эрч хүч, бие барих чадвараа тэр ширүүн тулалдаан дунд эзэмдсэн хэвээрээ явж, тийм эгшин гарахыг тэвчээртэй хүлээж байсан юм. Жоржийг секундийг хэд хуваасны нэгэнд ч болов болгоомж алдаж, хамгаалахаа мартахыг Андрей хүлээсэн юм. Ийнхүү тэр хүлээсэн эгшин нь иржээ. 

	Жорж гэдрэгээ ойрхон алхаж амжаагүй байтал Андрейн гар цээжинд нь тусав. Жорж өөрийн мэдэлгүй хоёр гараа доош болгов. Тэрээр Андрейн хос цохилтод нэгэнт дассан байжээ. Гэтэл Андрейн энэ удаагийн цохилт хуурмаг цохилт байжээ. Жоржийн гар дөнгөж доошоо болов уу, үгүй юу Андрейн баруун гарын бээлий агаарт бяцхан тал дугуй зам гарган Жоржийн эрүүнд туслаа. Андрей энэ цохилтдоо бүх хүч, дайсныг үзэн ядах бүх хорслоо шингээсэн байна. 

	Цохилт гайхамшигтай хурдан болсон тул үзэгчид харж амжсангүй. Тийм ч учраас Жорж хачин эвгүйгээр гараа алдлаад газар унаж эхлэх нь тэдний хувьд огт санаанд ороогүй, ойлгогдоогүй зүйл байжээ... 

	Ойн цоорхойд нам гүм боллоо. Ганцхан Андрейн хүндээр амьсгалах л дуулдахаас өөр юу ч дуулдахгүй нам гүм болжээ. Андрей ринг дотор ганцаараа цуцсан гараа буулган зогсоно. 

	Шарль өрөөсөн гараа хол хол далайн арван секунд тоолоод «аут» гэж хэлэхэд олон түмэн нирхийтэл хашхиралдаа. Ногоон тэмдэгтүүд суудлаасаа үсрэн босоцгоов. Юу болох нь энэ вэ? Германы аварга, урьдын аварга байсан ч гэсэн, юутай ч гэсэн жинхэнэ арий, герман хүн энэ муу оросын «адасгад» дийлдэнэ гэнээ?! хэмээн сүйд болцгоожээ. 

	Гэвч эрүүгийн хэрэгтний исгэрэх шүгэлдэх нь улс төрийн хоригдлын алга ташилтад дарагдан замхрав. Улс төрийн хоригдол олон цугласан байсан бөгөөд тэд ухаан малгайгүй баярлажээ!

	Хэсэгхэн зуур өлсгөлөн зовлонгоо умартсан хоригдол хүний зутруу зүдрүү царайд баярын шинж үзэгдэж магнайн үрчлээ тэнийн, нүд нь цог жавхлантай болжээ. Олон хоригдол зовлонт энэ жилүүдийн дотор анх удаа өөрийнхөө бодсоныг илэрхий гаргаж, мартагдсан баярлах сэтгэлээ илэрхийлжээ. 

	Тэд Андрейг тэвэрч үнсэн, гарыг нь атгана. Огтын танихгүй хүмүүс ч Андрейд баяр хүргэнэ. Тиймээ, энэ бол жинхэнэ ялалт, түүний спортын үйл амьдралд гарсан хамгийн чухал, томоохон ялалтын нэг байсан юм. 

	Андрей, улс амьтан баяр хүргэхэд бишүүрхэх мэт зовсхийн хүлээж авна. Тэр чадах бүхнээ хийсэн болохоор үүргээ биелүүлсэн хүний баяраар цээж дүүрэн байлаа. Гэлээ ч гэсэн энэ баяр хуримталсан уй гашууг дүүргэж яавч чадсангүй. Ай халаг, лагериас мултарч гараад дайсантай ринг дотор бус, дайны хувь заяа, эх орны хувь заяа шийдэж буй тэр газарт нь очиж зодолдох юм сан гэж бодогдоно. 

	Андрей өөр лүүгээ ойртон чихцэлдэн ирж яваа жаал хүүг хармагц дотор нь палхийж, өнөө айхтар хэлтэй амтай хүүхэд ирлээ дээ! гэж бодов. 

	Гэвч энэ удаа Васыком шал өөр болсон байжээ. Түүний нүдэнд үл итгэхийн ширүүн харц үгүй болсон байв. Васыком боксчны хүзүүгээр тэврэн авч зүүгдлээ. 

	— Андрей ах аа! Ганц боллоо доо гээд Васыком боксчныг турьгүй туранхай гараараа тэврэн, хацарт нь наалдаж:

	— Андрей ахаа, ганц боллоо доо? Ёстой нэг сайхан болсон доо! гэв. 

	Хүүгийн нүдэнд нулимс гүйлгэнэхийг Бурзенко хараад түүний чихэнд:

	— Би бас л сайн цохихгүй байна! гэж шивгэнэв. 

	Улс төрийн хоригдлууд, Зөвлөлтийн цэргийн олзлогдогсод Андрейн ялалтыг Бухенвальдын нөхцөл бололцооны хирээр баяр баясгалантай тэмдэглэв. Бунцоль, Андрейд хоёр зуун грамм гахайн өөх баяр ёслолын байдалтай гардууллаа. Тэр цав цагаан, дээр доор хоёрт нь чинжүү түрхсэн ягаан судалтай өөх байлаа. 

	— Герман нөхдөөс чинь өгүүлсэн юм. Тэд өнөөдөр илгээлт авсан гэж Бунцоль хэлжээ. 

	Андрей өөхийг олон хэсэг нимгэхэн зүсэж, ширээнд суусан хүн болгон Бурзенкогийн гараас хувь хүртэв. Гэвч хоригдлууд татгалзахад Андрей албадаж

	— Ялсан хүний хишиг ав л даа! гэж тоглоом болгоно. 

	Каримов мөн адил өөхийг авч хэсэг зуур барьж байгаад Андрейд буцаан өгч:

	— Лалын шашинтны өмнөөс идээрэй гэж шоглоод—Чиний гэдэс миний гэдэс хоёр нэг гэсэн үг гэлээ. 

	— Чи шөлөө өгөөрэй. Тэгвэл бүрэн хоол болно гэж Киевийн хүн нэмж хэлэв. 

	Хоригдлууд инээлдэж, алиа шогийг ярилцан урьд өмнийн биеийн тамирын тэмцээнүүдийг дурсан ярьцгаав. 

	Тэгж байтал гэнэт чанга яригчийн дуу гарлаа. Тэгээд СС-ийн даргын улигнан дуудах үгс дуулдаж эхлэхэд тэнд байсан улс цөм хөдлөхөө болилоо. 

	СС-ийн хүн хоригдлын дугаар дуудна, Дугаар гарсан хоригдол маргаашийн өглөөний найман цагт комендантын газрын 3 дугаар цонхонд очих ёстой байв 3 дугаар цонхонд дуудна гэдэг шууд буудуулна гэсэн үг билээ. Гурав дахь цонхонд дуудуулж очсон улсаас эргэж ирсэн нь огт үгүй. Хүмүүс бүхнийг умартаад, дугаар дуудахыг чих тавин сонсоно. Дугаар дуудаад л байлаа. Чех, франц, польш, югослав, болгар, грек, орос хүмүүс лагерьд ирсэн өдрөөсөө эхлэн германы тооны үгийг цээжилсэн юм. Хэлийг нь мэдэхгүй ч тоог ягштал тогтоожээ. Долоон хоног тутамд давтагддаг энэ минутад лагерь тэр аяараа нам болон чагнадаг байлаа. 

	Андрейн духнаас хөлс уур болон дэгдэж чанга яригчийн дугуй хар дүрсээс өөр юу ч үзэлгүй, СС-ийн хүний дуунаас өөр юу ч эс дуулан гөлөрчээ. Шар манжингийн шөл халбагадсан гар нь ам аяга хоёрын яг дундын зайнд царцсан мэт байв. Энэ муухай аз мэдсэн дуудлага хэдийд дуусдаг бол хэмээн бүгдээрээ тэсэж ядан хүлээж суув. 

	СС-ийн хүн уг дугааруудыг хоёр дахин дуудсаны дараа чанга яригч чагхийн дуугараад таг болов. 

	Андрей аягатай хоол руугаа тонгойж «Өнөөдөр үхэл хажуугаар минь өнгөрлөө» гэж бодов. 

	Тэрээр шар манжингийн шөлийг амтыг нь авалгүй түргэн идэв. Толгой хэт ядарч, бие ихэд цуцсан тул тун ч тамирдсан байлаа. Тагт, дэр, дэвсгэр нь соронзон мэт өөрийн эрхгүй татаад байх шиг байв. Алжаасан бие амрахыг хүсэх боловч уураг тархи учир зүггүй ажиллана... 

	 


ХОЁРДУГААР ХЭСЭГ

	 

	 


ХОРИН ТАВДУГААР БҮЛЭГ

	 

	Карл Пайксын тэмдэглэлийн дэвтэр

	 

	НЭГДҮГЭЭР ХУУДАС

	 

	«Гартаа харандаа бариад юм бичнэ гэгч юутай их жаргал болохыг та нар мэдэхгүй! Би гурван жил тийм жаргалыг амссангүй. Би золигийн чулууг зээтүүгээр хэмхэлж, тэр чулуу миний амьдралыг хэмхэлж байлаа. 

	Би хэн бэ? Өнгөрсөн минь одоотой тохирохгүй байна, одоо минь ирээдүйгээ тодорхойлохгүй байна. Би герман хүн гэдгээ л хэлье. Өнөөдөр би тэмдэглэл хөтөлж эхлэхдээ үнэнч шударга байж, зөвхөн нүдээрээ харсан зүйлээ л бичье гэж андгайллаа. Энд зөвхөн бодит баримт байх болно. 

	 

	* 

	 

	Бухенвальдын хорих лагерь Германы төв хэсгийн Тюринг мужид, Веймар хотоос хойш найман километр газарт байдаг юм. Хорих лагериас баруун урагш арван найман километр газарт Эрфурт хот байх бөгөөд зүүн урагш нь гучин километрт Иена хот оршино. 

	Хорих лагерь Этерсберг уулын ар хормойд байгуулагдсан юм. (Энэ уул далайн түвшнээс дээш дөрвөн зуун далан метр өндөр билээ). Лагерийн зүүн урд талд хамгийн шигүү ой мод бий. Энэ нь мандах нарны гэрлийг хаадаг юм. Тэгвэл баруун хойд зүгээс байнга үлээх салхинд ямар ч халх байхгүй. Энэ газар нэг жилд мянга хоёр зуун миллиметр тунадас унадаг нь Тюринг мужийн дундаж хэмжээнээс үлэмж их юм. Агаарын халуун хүйтэн нэг хоногийн дотор эрс хувирна. 

	Цаг агаарын эрс хувирал, хүчилтөрөгч дутагдах, бороо хур, байнгын бүрхэг манан хүний сэтгэхүйд нөлөөлж, үй олноор сүрьеэгээр өвдөхөд нь нэрмээс болно. Намар өвлийн цагт Баруун Европын орнуудын хоригдол испани, франц, бельги, итали хүмүүс өдөрт хэдэн зуугаараа үхнэ. 

	Газрын хөрс нь ойн чийглэг хар хөрс, гадаргуугийн зузаан нь арван сантиметр хүрч их чулуурхаг ажээ. Энд арвай, овьёос, төмс, шар манжин ургана. Шар манжин бол хоригдол хүний үндсэн хоол тэжээл нь болно. 

	 

	*

	 

	Манай хувцас гэвэл хувцас дуурайлгасан нэг юм бий. Энэ бол адгийн муу хувцасны дайнд ч хүрэхгүй яс чанаргүй эд юм. Хорих лагерийг үндэслэн байгуулагчид хоригдлын хувцас хямд, муу, нимгэн муухай байлгахыг хичээсэн бололтой. Манай химийн үйлдвэр ч тэр захиалгыг нь биелүүлж тор шиг сиймхий модоор хийсэн эд бэлтгэж өгсөн байна. 

	 

	ХОЁРДУГААР ХУУДАС

	 

	Өмд цамц өнгө хурцтай. Өргөөшөө хоёр сантиметрийн цагаан хөх юм уу, хар ногоон судалтай тул ийм тахь маягийн хувцастай хүнийг ямар ч юмны наана байсан алсаас үзэж болох ажээ. 

	Өвөл пальто шиг юм өгнө. Ажил хийж байхдаа заавал түүнээ тайлах үйлтэй. 

	Малгай гэж бас л тийм судалтай дугуй тоорцог. 

	Хийсэн эд нь хэврэг, амархан урагдана. Энэ бас л хоригдол хүнд чирэгдэл татна. Хэрэв харгалзагч хувцасны цоорхойг харах юм бол маш хэрцгий зодно. 

	Өмд цамц давхарлаж өмсөх юм уу цамцныхаа дотуур цаас хийхийг хатуу хориглоно. Ингэж байгаад мэдэгдвэл зодуулаад салбал дээд заяа, аягүй л бол алуулна. Бүх юм харгалзагч хүний тэр цагийн дур зоригоос хамаарна. 

	Гутал гэж хэв гарган төнхсөн мод юм уу брезенттэй модон улавч. Ийм гутлаас болж насандаа эдгэхгүй эвэр ургах юм уу үе мөчний өвчин олно. 

	 

	*

	 

	Бухенвальдын хорих лагерийн эзлэх талбай дөнгөн данган хаашаа хаашаа хагас километр газар. Туслах аж ахуй, цэцэрлэг, ногооны газрыг аваад хаях юм бол жаран мянган хүнд тун ялимгүй газар үлдэнэ. Хүн ам ийм нягт байдаг газрыг зөвхөн хүүр оршуулах газраас олж болох биз ээ. 

	 

	*

	 

	Хорих лагерийг төмрөөр хашжээ. Хоёр метр хагасын төмөр бетон шонгийн доод суурийг бетондож суулгасан байх юм. Шон бүхний дотор талд өргөст торонд зориулсан найман ширхэг шаазан, гадна талд нь есөн шаазан бий. Түүнээс гадна өргөст торыг дээрээс доош нь хэд хэдэн утсаар хөндлөн хэржээ. 

	Өргөст торондоо гурван зуун наян вольтын хүчдэлтэй цахилган гүйдэл гүйлгэсэн байдаг. 

	 

	*

	 

	Хорих лагерийн эргэн тойронд зуун метр тутамд гурван давхар манааны өндөрлөг бий. Тийм өндөрлөг бүгд хорин хоёр тоотой. Түүний дээвэр дээр хүчит прожектор, цонхоор нь мэргэн пулемёт ёрдойж байдаг. 

	 

	ГУРАВДУГААР ХУУДАС

	 

	Хорих лагерийг «Хохимой толгой» гэдэг СС-ийн шилмэл дивизийн Тюрингийн хорооны цэргүүд манаж байдаг. Энэ хороог командлагч нь хурандаа Хиртес гэгч хүн. Тэднийх Бухенвальдын тусгай харшид гэр бүлээрээ суудаг. 

	Нохойд зориулсан тусгай лагерь бий. Тэнд хоньч нохой, бух нохой, гарз нохой гэх мэтийн бусад олон үүлдрийн нохой бий. Нохойг зөвхөн хоригдлыг зуулгахын тулд байлгаж байгаа юм. 

	Ноход тусгай гал зуухны газартай, тэнд мах, сүүтэй агшаамал, тусгай хэрчмэг зэрэг олон янзын хоол хийдэг. Бас нохдод өдөрт хоёр литр хар шөл идүүлдэг. Зарим нэг хэт ууртай болсон нохойг Берлин хотын ойролцоо нэгэн газарт байдаг нохойн тусгай амралтад явуулж амраадаг. 

	Хоригдол хүн нохой маллаж хэрхэвч үл болно, учир нь нохой хүний махны амт мэдэхээ болино гэж үздэг ажээ. 

	 

	*

	 

	Бидний өдрийн хоол гэвэл:

	Модны үртэс, төмс, гучин хувийн хар гурил оролцуулан хийсэн дуураймал талх. Өдөрт гурван зуун грамм өгөх бөгөөд түүнээ өглөөгүүр өгнө. 

	Шар манжингийн юм уу хогийн ургамлын буурцгаар хийсэн найман зуун грамм шөл. 

	Чулуун нүүрснээс гаргаж авсан хиймэл тос хорин таван грамм. Ээзгий таван грамм. 

	Дуураймал кофе (чихэргүй) өглөөгүүр нэг аяга. 

	Өдрийн бүх хоол нийлээд дөнгөж долоон зуун тавиас найман зуун калори өгнө. Тэгэхэд арван дөрвөн цагийн ялын хүнд ажил хоригдлоос гурван мянга таван зуу гаруй калорийг нь зарцуулна. 

	Хүмүүс турж өлбөрч аажмаар үхэх учиртай. Лагериар амьд араг яснууд л сүүдийн явна. Биеийн ерөнхий сулрал, цус багадах өвчин жирийн үзэгдэл боллоо. Бас өлссөнөөс хүний бие хавагнаж эхэлнэ. Эхлээд хөл гуягаар «таргалж», хоёр гурван долоо хоногийн дараа гар, нүүр толгой, бүх бие хавагнана. Нэгэнт ийм болсон хүн хоёр гурван сараас илүү үл тэснэ. 

	 

	ДӨРӨВДҮГЭЭР ХУУДАС

	 

	Миний санаж байгаа юм гэвэл үү?

	1937 оны долоодугаар сарын 29. Бидний ерэн хоригдлыг ийш нь машинаар авчирсан юм. Тэгэхэд өргөст торон хашаатай хоёр муу байшин байсан. Эргэн тойрон манан дунд ой хөвч нэвсийгээд байсан. 

	Анхны лагерфюрер Редл бидний өмнө гарч:

	— Та нар муусайн гахайнууд дөнгөж сая баригдаж эхэлж байгаа улс төрийн хоригдлын хорих лагерьд ирж байна. Эндээс гарна гэж байхгүй. Энд та нарын хүн болгон ажил гэж чухам юу байдгийг ойлгоно. Муу гахайнууд минь, та нарын хэн нэг чинь самуун гаргах юм уу оргох гэвэл доор чинь буудна. Манай энд буудах амархан шүү, пис гээд л дуусаа! гэж хэлсэн юм. 

	Тэр байранд «шинэ суугчид» байсан нь биднээс ганц хоёр долоо хоногийн өмнө ирсэн улс байв

	Ор, дэвсгэр, сүрэл огт үгүй. Шал дээр унтана. 

	Өдрийн журам яг л одоогийнх шиг: дөрөв хагаст босно, дараа нь өглөөний унд уух, тооллого, баг багаараа ажилд гарах, үд дундад зүгээр нэг цагийн завсарлага, тэгээд дахин ажиллаж оройн найм хүргэнэ. Хоол, тооллого, хувцас цэвэрлэх, нөхөх, амрах таван цагийн дараа дахиад л давтагдаж эхэлдэг байсан. 

	 

	*

	 

	Наймдугаар сар, арван гурав дахь хоног. Анхны хүн амины хэрэг гарлаа. Харгалзагч, улс төрийн хоригдол Герман Кемпекийг илтэд «оргох гэлээ» гэж буудан алжээ. 

	 

	*

	 

	Комендантад харш барьж эхэллээ. Түүнийг аравдугаар сарын 10-ны янар барьж дуусгах ёстой. Кох биеэрээ байн байн эргэж ирнэ. Амсхийх санаатай дөнгөж нуруу тэнийлгэвэл бригадын дарга дугаарыг чинь тэмдэглэж аваад пүрэв гарагт бухын шөрмөсөөр хийсэн ташуураар хорин тав шавхуурдаж, ням гарагт дааманы дэргэд өглөөнөөс шөнийн унтлага хүртэл хоол ундгүй зогсооно. 

	 

	ТАВДУГААР ХУУДАС

	 

	1937 оны есдүгээр сарын 30. Хоёр зоригтой эр оргожээ. Бүх хоригдлыг гаргаж жагсаагаад усан бороон дотор өдөр шөнө хоёр зогсоов. Хоол унд өгсөнгүй. Хөдөлсөн хүнийг харгалзагч нар хайр гамгүй зодно. 

	Шөнийн хоёр цагаас хойш байр байранд нь орууллаа. Байрандаа орж амжаагүй байтал дахин «босох» команд өгөв. СС-ийнхний шинэ хуаранд ор зөөж аваачих үүрэг өглөө. 

	 

	*

	 

	Аравдугаар сарын 31. Кассель хотын харьяат улс төрийн хоригдол Кирхвайн оргожээ. Бид шөнө дөл болтол цардмал талбай дээр зогсов. 

	Гурав хоноод байхад Кирхвайныг барилаа. Түүнийг тамлан алж, хүүрийг нь хүн айлгахын тулд талбай дээр хаяв. 

	Өглөөний тооллого дээр комендант Кох бидэнд:

	«Та нар миний итгэлийг хөсөрдүүллээ. Кирхвайнаас захиа олдсон, тэр захианд та нар оргодолд тусалсан гэж бичсэн байна. Иймээс би та нарыг шийтгэхээр шийдлээ. Та нар өнөөдрөөс эхлэн хоолны чинь шөл багасаж таван хүний дунд нэг дөрвөлжин талх (кило хагас) оногдох болсныг мэдэж ав. Миний захирамж, намайг өөрчилтөл хүчин төгөлдөр байх болно» гэж хэлэв. 

	Түүнээс хойш өлсгөлөн эхэлсэн юм. 

	 

	*

	 

	Тэртэй тэргүй өлсөж үхэхээс хойш би амиа хорлоё гэж бодлоо... 

	Тэгээд өөрийн найз Крамерт:

	— Вальтер аа, би маргааш нэг тийшээ болохоор шийдлээ. Хүрз бариад харуул өөд очно. СС-ийн хүн бид хоёрын амжсан маань л хэн нэгийгээ алъя гэв. 

	Гэтэл Вальтер юмны учир бодохтойгоо байжээ. Тэр «Чи бидэнд юу тусахыг бодоорой. Тэнэг юм битгий хий. Чи залуу байна, чи бас олон юм хийж чадна. Тэсээд л байж үз. Чиний амь нас ганц чамд хамаатай биш болоод байна. Тэгэхээр чи тэмцэх ёстой» гэж хэлсэн юм. 

	Түүний хэлдэг зөв байжээ. 

	 

	ЗУРГААДУГААР ХУУДАС

	 

	Хорих лагерьд ус дамжуулах хоолой, худгийн аль алин нь үгүй. Усыг торхоор тосгоноос зөөнө. Дусал ус ч гэсэн тооцоотой. Цангаснаас болж олон хүн солиорлоо. 

	 

	*

	 

	1938 он. Арай хийж сая нэг юм ус дамжуулах хоолойтой болов. Нэгдүгээр сарын 11-нд олон сар усанд ороогүй байсан хүмүүс биеэ угаах зөвшөөрөл олов. Арван минутад багтаж тавин хүн усанд орох ёстой байв. «Халуун усны» усыг халаасангүй. 

	 

	*

	 

	Парист еврей Грюншпан гэдэг хүн Германы элчин сайдын яамны нарийн бичгийн дарга Эрих фон Ротыг алсны дараа Бухенвальдад арван хоёр мянга таван зуун еврейг хөөж авчирлаа. Хөөрхий тэднээс үнэтэй цэнтэй зүйл, идэж уух юмыг нь хурааж аваад түр зуурын байранд хорив. Тэд тэнд зөвхөн зогсоогоороо байхаас өөр аргагүй байсан юм. Анхны шөнө тэднээс далан хүн ухаан солиотой болжээ. 

	 

	*

	 

	1938 оны зургаадугаар сар. Хоригдол үй олноороо ирэх болов. Гол нь улс төрийн, эрүүгийн хэрэгтэн, еврей нар «евангельчүүд» гэгдэгч хүмүүс ирлээ. 

	Өдөр болгон тээвэр ирнэ. 

	 

	*

	 

	1938 оны долоодугаар сарын сүүлчээр Бухенвальдад дүүжлүүлсэн дөрвөн хоригдлын гэрэл зураг гадаадын хэвлэлд нийтлэгджээ. Дэлхийн олон нийт аймшигт хорих лагерь байгааг мэджээ. 

	Гэрэл зургийн лабораторийн ахлагч, улс төрийн хоригдол Вальтер Опиц хатууд хоригдов. Тэр хүн нэг ч үг дуугаралгүй байсаар тамлуулж үхэв. 

	 

	*

	 

	1938 оны есдүгээр сар. Австрийг эзэлсний дараа Бухенвальдад гадаадын хоригдол ирэв. Улс төр, төр, нийгмийн зүтгэлтэн нарыг «оргох гэлээ» гээд шууд буудна... Ерөнхий прокурор Эйтерштейн, шүүх яамны сайд Цертес, ерөнхийлөгчийн хүргэн Милькас нар болон бас бус хүн алууллаа. 

	 

	ДОЛООДУГААР ХУУДАС

	 

	Би өрөөсөн гарыг нь хананд гинжлээд нөгөө гарыг нь ард нь хүлсэн бавар газрын таван хүнийг харсан. Ингэж тэд бүтэн дөрөв хоног байсан. Сүүлд дуулахаа нь тэр таван бавар хүн цэрэгт явахгүй гэснээсээ болж ийн хорих лагерьд шилжсэн юм билээ. 

	 

	*

	 

	1939 оны есдүгээр сар. Дайны эхлэл шинэ шинэ цуваа ирснээр тэмдэглэгдэв. Хоёр мянга найман зуун польш хүн, Вена хотоос хоёр мянга таван зуун австри, еврей хүн ирэв. Тэднийг «ахмад настан, тахир дутуучуулын» гэгддэг тусгай байранд оруулсан юм. 1940 оны хоёрдугаар сар гэхэд тэднээс долоон зуу орчим хүн үлдсэн байв. 

	 

	*

	 

	Аливаа бурхан шүтлэгийг хориглоно. Ариутгана гэх нэрээр зангиа сахиус, бурхны судрыг хурааж авна. 

	Тийм ном хуудас жорлонд байхыг бид харсан. 

	 

	* 

	 

	Хоригдлын тоо эрс нэмэгдэв. Байранд «хогийн» ёс ноёрхож, хулгайч луйварчид хүчин дорой хүнээс идэх талх, үнэтэй сайтай юмыг нь булаан авна. 

	Гайхал хар, би ганцаараа дөрвөн зуун еврейг алсан гэж олонд сайрхана. 

	 

	*

	 

	Эрүүгийн хэрэгтэн байсан харгалзагч цатгалан явах бололцоотой болов. Учир нь ажил дээр үхсэн хүний хувь талх, шөл тэдэнд ноогдох болсон юм. 

	Бригадын дарга, багийн ахлагч, харгалзагч нар бүдүүн шийдэм барьж явах боллоо. 

	 

	*

	 

	Нэгэн бельги сайд гадаа хүйтэнд хэтэрхий удаан үргэлжилсэн тооллогын үед нас барав. 

	 

	*

	 

	1940 оны дөрөвдүгээр сарын 1. Социал-демократ намаас сонгогдсон рейхстагийн депутат Гайльман алагдлаа. 

	 

	*

	 

	1940 оны тавдугаар сарын 3. Германы комсомолын төв хорооны гишүүн, Руди Арндт буудуулав. Түүнийг Бухенвальдад фашистын эсрэг үзэлтнийг зохион байгуулав хэмээн ховлосон учир тийнхүү бууджээ. 

	Хов хүргэсэн хүн хоёр хоноод байхад үхсэн хэвтэхийг олж үзэцгээлээ. 

	 

	*

	 

	«Онцгой лагерьд» польшийн партизан, зуун дөрвөн хүнийг хийв. Тэднээс зуун гурван хүн нь тамлалт даалгүй нас барав. 

	 

	*

	 

	1941 оны хоёрдугаар сар. Бухенвальдаас нэгэн цувааг гадагш илгээв. Түүнд дөрвөн зуун голланд хүн оржээ. Тэднийг Маутхаузенд аваачиж, утаж алсан байна. 

	 

	*

	 

	Хүүр шатаах газрын яндангаар өдөр болгон утаа багшрах болов. 

	 

	*

	 

	Амиа хорлоё гэсэн хүн байвал харгалзагч нар богинохон олс өгнө. Мөн их санаа тавив аа!

	 

	НАЙМДУГААР ХУУДАС

	 

	Бүх гомдол, эсэргүүцэлд СС-ийнхэн ганцхан хариу өгнө. Тэр нь:

	— Та нарын хэн нь ч эндээс амьд гарахгүй! гэж хэлдэг байлаа. 

	 

	*

	 

	1941 оны зургаадугаар сарын 22. Зөвлөлт Оростой дайн эхэлсэн мэдээ бөмбөг дэлбэрэхийн адил бүх хоригдлыг донсолгов. Улс төрийн хоригдлууд фронтын анхны сониныг битүү горьдлоготой сонсоно. 

	Бидний олонх, фашистуудын эхэн үеийн амжилт бол тохиолдлын чанартай, гэнэдүүлж орсноосоо болсон гэж бат бодож байв. 

	Лагерь, Дорнод фронт дээр эрс өөрчлөлт гарахыг хүлээж байлаа. 

	 

	*

	 

	Наймдугаар сар. Дорнод фронтоос ирсэн мэдээ бидний бодсоныг бут цохив. Оросын хот удаа дараалан унаж байна гэнэ. Нацистын цэргийн хуягласан дайнчид Оросын зүрх Москва руу хуй салхи мэт дөхөж байна гэнэ. 

	Эцсийн горьдлого балрах нь тэр. 

	Хүрэн улаан аалзны шүлс ингээд бүх газрын бөмбөрцгийг хэрнэ гэж үү?

	 

	* 

	 

	Лагерь олон үндэснийх боллоо. Тээвэр цуваа ирсээр л байна. Франц, голланд, испани, югослав, чех, унгар, болгар, грек, румын, бельги, норвег, дани, австри, итали, польш болон бас бус үндэстэн бий болов. Энд бараг Европын улс бүрээс хүн иржээ. 

	Фашистын танк Москвад дөхсөн гэнэ. Улс төрийн хоригдлууд цөхрөнгөө барлаа. СС-ийнхний хэн ч эндээс амьд гарахгүй гэж хэлдэг балмад үг бодит үнэн болох тийшээ хандав. 

	Мянга таван зуугаад улс төрийн хоригдол арга тасрахдаа гүйдэл гүйлгэсэн өргөст торонд очиж наалдан үхлээ... 

	 

	ЕСДҮГЭЭР ХУУДАС

	 

	1941 оны есдүгээр сар. Өнөөдөр анхны оросуудыг харав. Комиссарууд байлаа. Залуу чийрэг чилгэр арван хүн, цөм гар хөлд нь гав гинж хийгээстэй. Тэр комиссаруудыг бүрэн зэвсэглэсэн гестапынхан энгийн хувцас өмссөн тууж явав. 

	Тэднийг лагерьд авчирсангүй, шууд гестапын хэсэгт аваачив. Дараа нь цус нөж болсон тэр хэдийг ДАВ-ын район буюу буудлагын сургууль хийдэг газар руу хөөж аваачсан юм. 

	Оросууд үхлийн өөдөөс юутай эрэлхэг бардам явааг хараад бид гайхаж гүйцлээ. Тэдний нэг нь цамцны энгэрийг зад яраад нэгэн юм хашхирав. Бусад нь түүнтэй зэрэгцэн ирж «Интернационал» дуулав. 

	СС-ийнхэн гар буугаар тэднийг буудлаа. 

	 

	*

	 

	1941 оны есдүгээр сарын 16. Бүрхэг, бороотой үдэш болов. Хэдэн мянган хоригдол оройн тооллогод жагсаад аанай л бүртгэл эхэлсэн байлаа. Энэ үес бидний нүдний өмнө өргөст тор дагуулан зовж туйлдсан олон хүнийг СС-ийнхэн тууж ирлээ. Оросууд байна! гэсэн шинэ сонин цахилгаан оч адил цардмал талбай даяар тархав. Тэд гурван зуу орчим хүн байлаа. СС-ийнхэн тэднийг лагерийн дэргэдүүр, хоригдлуудын «зальтай байшин» гэж нэрлэдэг жүчээ рүү аваачсан юм. Удалгүй тэр зүгээс автомат тачигнах нь дуулдлаа. 

	Рапортфюрер бүртгэлээ зогсоож, чанга яригч дуугаргав. Гэсэн ч бууны дуу дуулдсаар байв. Тэгэхээр нь биднийг дуу дуулцгаа гэлээ. Капельмейстер овоолоотой чулуун дээр гараад удирдаач маягаар гараа савчив. Хэдэн арван мянган хоолой комендантын захиалгаар бичсэн дууг түрэн авч:

	 

	Бухенвальд минь... 

	Би чинь чамайгаа марташгүй нь ээ

	Бүхнийг чамтайгаа туулжээ бүр... 

	Орхиж чамайг одогсод

	Эрх чөлөө гэдэг сайхныг

	Ойлгож ганц мэдэх вий... 

	 

	гэж дуулалдав. Бид хэдэн цаг үргэлжлэн дуулсан юм. Энэ бороотой үдэш гурван зуун оросыг бүгдийг нь буудлаа. 

	Дараа нь биднийг тараав. Тэгэхэд битүү бүрхүүлтэй хар машинууд хүүр шатаах газрын зүг хөдөлцгөөж байгаа нь харагдсан. Тэд хүүр зөөж байсан нь тэр ээ. 

	 

	*

	 

	Есдүгээр сарын 18. Намайг торгуулийн багт шилжүүлж жорлон ухуулахаар явуулав. Миний хажууд 3416 дугаартай голландын улс төрийн хоригдол нэгэн хүн ажиллана. Бид хоорондоо ярих эрх байсангүй. Унтершарфюрер Домбек биднээс ганц алхам ч холдохгүй байв. 

	Муу усны хоолойны нэг шүүр бөглөрчээ. Домбек биднийг цэвэрлэ гэхэд бид хоёр хүрз аваад доошоо орлоо. 

	Шүүрийг хүний яс битүүлчихсэн байв. Бид хоёр шууд л өнөөх есдүгээр сарын 16-ны орой буудуулдаг улсын яс байна гэдгийг мэдэв. Хүүрийг шатаах үед гүйцэд шатсангүй бололтой. Гавлын ясны дотор талд судас нь улайгаад тун ил харагдаж байсан шүү. 

	Бид шүүрийг цэвэрлэж онгойлгоод Домбекоос:

	— Энэ ясыг яах вэ? гэж асуув. 

	Тэр гайхал ярвалзаад ногооны газар цацаж бул гэж тушаав. 

	Домбекийг хоолондоо явсан хойно бид хоёр хлорын станцын хажууд нүх ухаад үхсэн оросуудын ясны үлдэгдлийг булж билээ. 

	 

	АРАВДУГААР ХУУДАС

	 

	1941 оны аравдугаар сар. Оросын цэргийн олзлогдогсод үй түмээрээ ирэх болов. Тэднийг хэдэн мянгаар нь буудаж хорооно. 

	«Зальтай байшин», хүүр шатаах газар хоёр ажлаа дийлэхгүй шахам болов. 

	 

	*

	 

	1941 оны арван хоёрдугаар сар. Гэнэт биднийг санажээ. Намайг Бухенвальдад яаралтай байгуулагдаж буй Ариун цэврийн институтэд ажилд оруулав. Баярласан гэдэг жигтэйхэн, дуртай ажлаа хийлгүй удаж уйдсаныг хэлэх үү!

	СС-ийн хошууч Адольф Говен дарга боловсон эелдэг нь хохимой толгойтой тэмдэг хадсан бусдаас өөр юм шиг байлаа. 

	 

	*

	 

	Институт үүссэн тухай тодорхой өгүүлье. 

	Гиммлерийн тушаалаар Берлин хотноо Германы зэвсэгт хүчний дээд командлалын төлөөлөгчид, эмнэлэг сувиллын газар СС-ийн дээд шүүх, Гиммлерийн бие төлөөлөгч нарын зэрэг албаны хүмүүсийг оролцуулсан тусгай комиссын хаалттай хуралдаан болсон юм. Тус хуралд Дорнод фронтын цэргийн дотор тархсан хижиг өвчнийг устгах арга хэмжээг авч хэлэлцжээ. Хурлаас шийд гаргаж Бухенвальдад СС-ийн цэргийн захиргаанд байх Ариун цэврийн институт байгуулж, хижгийн халдварыг өргөн дэлгэр судлах, хуурай хижгээр өвчилсөн герман цэрэгт зориулан эмчилгээний ашигтай ийлдэс үйлдвэрлэх үүрэг өгсөн байна. 

	Тус институтэд зориулан гурван байр: дөчин зургаадугаар, тавьдугаар, жаран нэгдүгээр байрыг суллалаа. Дөчин зургаадахад нь эмнэлэг сувиллын тасаг оров. 

	Институтийг тоноглоход хөрөнгө хайрлалгүй зарж, хамгийн сүүлийн үед гарсан маш гоё төхөөрөмж тавив. Зөвхөн дөчин зургаадугаар байр маш сайхан оношилгооны төв, гоё лаборатори, ийлдэс бэлтгэх тусгай байртай юм. 

	 

	АРВАН НЭГДҮГЭЭР ХУУДАС

	 

	Өнөөдөр аймшигт муухай гэмт хэргийн тухай дууллаа. Усан гахай, молтогчин туулайн оронд Ариун цэврийн институтэд амьд хүнээр туршлага хийдэг юм байна!

	Ямар аймшигтай юм бэ... 

	 

	*

	 

	Туршлага болох бүх хүнийг хоёр зэрэгт хуваана. Нэгдүгээр зэрэгт нь сайн дурынхан орно. Ариун цэврийн институтэд боловсон хандаж сайн хоол өгөөд ажлаас чөлөөлдөг байв. Олон олон хоригдол амьдралынхаа сүүлчийн хэдэн хоногийг олигтойхон шиг өнгөрөөнө гэсэн горьдлоготой ийшээ ирдэг юм байна. 

	Хоёрдугаар зэрэгт нь эдгээр хүмүүсээс өдөр тутмын тамлагаа, устгалд орох учиртай болсон тэр хүмүүс орно. 

	 

	Институтийн нууц байрын хананаас гадагш гарах ёсгүй тул энэ хоёр зэргийн хүмүүсийн амьдралын төгсгөл адилхан тул үнэндээ онцын ялгаа надад л мэдэгдсэн нь үгүй. 

	 

	Краков хотоос Вейглийн институт вакцин ирүүлжээ. Түүнийг хүн дээр туршиж, чанарыг нь сайжруулах юм гэнэ. 

	 

	Хижиг өвчний нянг шилэн хоолойнд байлгах боломжгүй учраас хижгийн нянг амьд хүний биед хадгалж байх учиртай ажээ. 

	 

	АРВАН ХОЁРДУГААР ХУУДАС

	 

	Вакцины ашигт үйлчилгээг шалгахын тулд зуун хоригдол аваад наяд нь урьдчилан сэргийлэх тариа хийнэ. Сүүлчийн удаа вакцин хийснээс хойш арван тав хоноод байхад тэдний судсанд таван шоо сантиметр хижгээр өвдсөн хүний цус хийнэ. Мөн ийм хэмжээний халдвартай болсон цусыг нөгөө хорин хүний судсанд хийх бөгөөд энэ хүмүүс урьдчилан сэргийлэх тарилга хийлгээгүй буюу гэрчийн үүрэг гүйцэтгэж байсан хэрэг билээ. 

	Дөчин тав хоноход гэрчийн үүрэг гүйцэтгэгч нар үхнэ. Үнэндээ тийм хэмжээний халдвар бүхий цус хийлгэсэн хүн үхэх нь аргагүй юм. Ер нь хүнийг үхүүлье гэвэл халдвар бүхий цусны нэг шоо сантиметрийн арав хуваасны нэг л бардаагаар хүрэлцэнэ. 

	Хэрэв вакцин сайн байсан бол хоёр гурван сарын дараа наян хүнээс зарим нэг нь амьд үлдэнэ. Энэ үед тэдэнд тариа хийж цааш нь харуулна. 

	 

	*

	 

	Шарх хувилах юм уу ихэд идээлэх үед хэрэглэх ёстой «Б-1034» гэдэг эмийг туршиж байна. 

	Зохих үр дүнгээ өгсөнгүй. 

	 

	*

	 

	Америкуудын хаядаг фосфоритын бөмбөгөнд түлэгдсэнийг эмчлэх арга ол гэсэн яаралтай даалгавар Берлинээс авлаа. Үүнд холбогдуулж «Монтгауз-Дрезден» гэдэг үйлдвэр түлэнхий эмчлэх эмээ явуулжээ. 

	Эрүүл биетэй тавин орос хүнийг сонгож авлаа. Тэдний нурууг фосфор, термит хоёроор шатаав. «Монтгауз- Дрезден» үйлдвэрийн эмийн зүйл ашгаа өгсөнгүй. Амьд үлдсэн хүмүүсийн нь шарх хир зэрэг түргэн анихыг ажиглан судлав. 

	Дараа тэр хүмүүсээ бүгдийг нь аллаа. 

	 

	*

	 

	Бага лагериас дөрвөн зуун хоригдлыг авч цусыг нь авав. Тэдний олонх нь үхэж, үхээгүй нь сохров. 

	 

	*

	 

	Өөр олон нууц туршлага хийж байсан боловч миний мэдсэн нь энэ хэд юм. 

	 

	АРВАН ГУРАВДУГААР ХУУДАС

	 

	«Зальтай байшин» мундахгүй их ажилтай болжээ. Нэг минутад нэг хүнийг хүүр болгоно. 

	Зуух, үхсэн хүнийг шатааж хүч хүрэхгүй болсон тул гүйцэд шатаагүй хүүрийг хүүр шатаахын хашаа дотор түлээ шиг давхарлан хураав. Европыг «эзгүйрүүлэх» дөрвөн жилийн махчин төлөвлөгөөний биелэлт галзуу хурдаар хийгдэж байна. 

	 

	*

	 

	«Зальтай байшин» гэдэг үү?

	« Зальтай байшинг» гаднаас нь өнгөц харахад шинэ ирсэн улсыг эмнэлгийн үзлэгт оруулдаг газар шиг байдаг. Иймэрхүү газар байдагчлан том цэлгэр танхим нь цэвэр нямбай ажээ. Хажуу хананд нь эмнэлгийн зурагт хуудас, гэрэл зураг өлгөөстэй байх ба хоригдлуудыг цагаан халаадтай «эмнэлгийн комисс» гэгддэг хүмүүс хүлээж авна. Харин чанга яригч арай чанга дуугараад байна уу даа гэмээр байна. Шинэ ирэгсдийг хувцсаа тайл гэнэ. Цаад талын өрөөнд цагаан халаад өмссөн алуурчид хоригдлыг чагнаж амыг нь ангайлган харж, биеийн эрүүл мэндийг нь лавлана «Өвчтөний» хариултыг тусгай картад бичиж авна. Энэ бол хүнийг тайвшруулж сонор сэрэмжийг нь алдагдуулна. Хоригдлын биеийн жинг үзээд өндрийн хэмжээ авах багажид аваачна. «Эмч» толгойг нь засаж, хэмжих зураастай модоо босгоно. Өндөр хэмжих багажийн хөдөлдөг хэсэгт гар буу суулгасан байх ажээ. Иймд СС-ийн хүн зөвхөн гох дарах л үүрэгтэй. 

	— Мөр үлдээгүй биз гэж хүүрийг зайлуулаад цус гоожсоныг угаасан хойно ахлагч асуугаад, — Дараагийн хүнийг оруулаарай! гэж дуудна. 

	Ихэнх хүн үхэх юм уу нүд сохор болно. Амьд үлдсэний нь буудна. 

	 

	АРВАН ДӨРӨВДҮГЭЭР ХУУДАС

	 

	Бас ерөнхий эмчийнхээ учрыг сая л нэг ойлголоо. Адольф Говен зөвхөн зандалчин төдийгүй бас хорьдугаар зууны үеийн харгис махчин, зэрлэг ажээ. Өнөөдөр түүний албан тасалгаанд орлоо. Хананд хар хөшгөөр хаасан бяцхан цонх байна. Тэр цонхоор харсан чинь хажуугийн өрөөнд эрүүл хүмүүс өлөн нүүрсээр амьсгалан уушги зүрхээ хордуулж байв. Сүрьеэтэй хүн Бухенвальдад юу мундах вэ дээ? Гэтэл Говенд өлөн нүүрснээс болж сүрьеэ туссан хүн заавал хэрэгтэй байжээ! Энэ бол түүний амин хувийн эрх ашигт хэрэгтэй юм байна. Говен «Уушгины сүрьеэ шинээр үүсэж бий болоход өлөн нүүрсний үүрэг» гэсэн сэдвээр докторын зэрэг горилох зохиол бичиж байгаа юм. 

	 

	Ингээд бүх юм дууслаа. Одоо миний ээлж ирэв. Би Бухенвальдын тухай даанч их юм мэдэж байгаа тул арга ч үгүй биз. Маргааш өглөөний найман цагт улс төрийн хэлтэс дээр ир гэсэн мэдэгдлийг өнөөдөр надад өгөв. Хүний амь нас гэдэг юутай богинохон бэ? Өчигдөрхөн л мөрөөдөж, найдаж байсан юм сан... 

	 

	Мөн тийм мэдэгдлийг Вальтер Крамер хүлээн авав. 

	 

	АРВАН ТАВДУГААР ХУУДАС

	 

	Би фашист ч байгаагүй, коммунист ч байгаагүй, социалист ч байгаагүй, үндэсний үзэлтэн ч байгаагүй билээ. Хорих лагерьд ирэхээс өмнө би нийгмийн амьдралыг сонирхдоггүй байсан, өөрийгөө төвийг сахигч гэж үзээд тэр бүхнээс зайдуу тасархай байдаг байсан. Гэтэл агааргүй байж болохгүйн адил нийтийн тэмцлээс тасархай байж болдоггүй юм байна. Тэр тэмцэл хааяагүй байдаг, ер нь тэмцэл гэдэг маань амьдрал өөрөө мөн юм байна. Би болон миний мэт этгээдүүд энэ энгийн үнэн юмыг ойлготлоо далай шиг цус, гол мөрөн шиг нулимс үзлээ. 

	Дэлхий дээр сайн муу гэдэг эсрэг тэсрэг хоёр зүйл үргэлж тэмцсээр ирсэн, хойшид ч тэмцэх учиртай ажээ. Хүн ардаа, энэ тэмцлийг хөндлөнгийн хүний нүдээр бүү харагтун! Идэвхтэй байгтун! Муу юмны эсрэг нацизм болон дайны хар үүлний өөдөөс тэмцэгтүн! Муу юмыг анх үр хөврөлдөө байхад нь устгаж, түүнд хөгжиж та нарыг, та нарын мөрөөдөл, та нарын аж амьдралыг атгадаа авахаас нь өмнө сөнөөгтүн. Энэ мууг нийтийн хүчээр няц дарагтун. Хүн ардаа нэгдэлтэй байгтун! Дэлхий дээр төвийг сахигч байхгүй гэдгийг санагтун!

	Танай улсын хувь заяа таны гарт байна. 

	Надад нэгтгэн дүгнэх юм уу дүн шинжилгээ хийх хүсэл алга. Энэ дэвтэрт зөвхөн үнэн баримт л орсон. Дэлхий ертөнц фашизмын хар муухай санааг мэддэг байх ёстой. Хожим хойно түүх яллах, үнэн яллах үед хэдэн сая эрэгтэй, эмэгтэй, хөгшин, хүүхэд, тамлуулсан, буудуулсан, цаазлуулсан, шатаах газар шатаалгасан хэлгүй гэрч нартай хамт мөр бүхний нь цусаараа бичсэн миний энэ бяцхан дэвтэр иртүгэй. 

	 

	Пайкс хэсэг бодсоноо хавтас дээр нь том гэгчээр «Фашизмыг бузар муухай хир шигээр германы ард түмний нүүрээс угаан арилгаж, гитлеризмийг хар саарь шигээр үл санахын ёроолгүй рүү хусан хаяж, үүрд мартах цаг ирнэ гэдэгт би итгэж байна. Тэгээд цэвэршиж сэргэн мандсан герман үндэстэн дахин сүү шиг цагаан сэтгэлтэй болж даян дэлхийн хүн ардад жаргалын дээдийг авчрах болно»

	Пайкс бичсэнээ дахин нэг уншиж үзээд «Карл Пайкс» хэмээн гарын үсгээ зурлаа. 

	Дараа нь тэмдэглэлийн дэвтрээ тоотой цаас, нимгэн резин хоёроор нямбайлан ороогоод цэцгийн савны ёроолд хийж далдаллаа. Хэдхэн минутын дараа Ариун цэврийн институтийн цонхон дээр зараа шиг арзгар кактус цэцэг хуучин янзаараа болсон байж байв. Тэгэхэд Пайкс байр руугаа явж байжээ. Энэ байшинд дахин хэзээ ч ирэхгүй гэдгээ элгээрээ мэдэж байх шиг байлаа. Тусгай хэлтсээс ирүүлдэг гонзгойвтор цаас эргэж ирдэггүй тийм газар луу очуулдаг билээ. 

	 

	 

	 


ХОРИН ЗУРГААДУГААР БҮЛЭГ

	 

	Рейхсфюрер Гиммлерийн тушаалаар СС-ийн хурандаа Карл Кох Бухенвальдын комендантын албан үүргээс чөлөөлөгдөж эзлэгдсэн бүх дорнодын газар нутаг дахь хорих лагерийн ерөнхий сургагчаар томилогдов. Энэ тушаал Бухенвальдын гарнизоны бүх офицерыг сандаргалаа. 

	Хошууч Адольф Говен, Кохыг өндөр тушаалд дэвшсэнийг дуулаад битүүдээ маш их атаархжээ. Хошууч Кохын бүх заль мэхийг мэдэх билээ. Чөтгөр ав гэж, хурандаа ёстой нэг азтай хүн юм даа! гэж бодно. Долоохон хоногийн өмнө комендантын толгой дээр хар үүл бөөгнөрсөн үед одоо яавч амь гарах нь өнгөрсөн гэж хошууч бодож байсан байжээ. Гэтэл Кох зөвхөн хүнд байдлаас гараад зогсоогүй, албан тушаал ахиж амжсан байна шүү! гэж бодно. 

	Долоо хоногийн өмнө зэвсэгт хүчний генерал, СС- ийн шүүхийн эрхтэн ханхүү Вальден тэргүүтэй СС-ийн харуулын отрядын эзэн хааны захиргааны комисс Бухенвальдад гэв гэнэт хүрч ирсэн юм. Угсаа залгамжлах хан хүү Вальден, хорих лагерийн бүх байдлыг сайтар мэдсэн байлаа. Кох эрх тушаалаа хортойгоор ашиглаж хээл хахууль аваад зохих хахууль өгөөгүй дарга, бага дарга нарыг бүгдийг фронтод явуулж байна гэсэн мэдээ Вальденд хүрсэн байв. Ийм маягаар алт, гэрийн эдлэл үнэт зүйл, сайн хувцас, эрдэнийн зүйлс авч байна гэсэн мэдээлэл байсан байна. 

	Кок тэр комисс ирэхэд маш хүйтэн хүлээж аваад хорих лагерьд удаалгүй бараг хөөх шахам явуулсныг доод албаны хүмүүс үзээд жигтэйхэн их гайхжээ. 

	Комендант ингэж их загнасныхаа шанг амсана даа гэж Говен хүсэн хүлээж байлаа. Гэтэл хурандаад хангалттай хамгаалах танил тал дээд газар байсан бололтой юм. 

	Комендантыг нь хорих лагериудын ерөнхий сургагчаар томилсон тухай тушаалыг Бухенвальдын гарнизоныхонд уншсан тэр өдөр Марк Кубитц гэдэг дарга, Руди Коглер гэдэг бага дарга нар амиа хорлон үхжээ. Үүнийг Кох дуулаад азтай золигууд юм даа, тэргүй бол би тэдэнд үхэхээс доор юм бэлтгэж байсан юм гэж хэлжээ. Кубитц, Коглер хоёр комендантын эсрэг материал цуглуулж байсан юм байжээ. 

	Кох штабаа Люблинд байгуулав. Хурандаа Бухенвальдаас өөртөө хамгийн үнэнч гэсэн хүмүүсээ Люблиний хорих лагерьд аваачив. Түүнтэй хамт аливаа хуурамч баримт үйлдэхдээ дээд зэргийн мэргэжилтэй танхай балмад фельдфебель Дальман болон үй олноор яргалах мэргэжилтэй ахмад Гакман, хоригдлын хувцасны агуулахын дарга хулгайч луйварч фельдфебель Готхольд нарын зэрэг бас бус хүмүүс явсан байна. 

	Эльза хатагтай гоё байраа орхин одохыг хүссэнгүй тул Бухенвальдын дарга нарын хотхонд үлдлээ. Хошууч энэ явдалд баярлан, хүүхний зүрх сэтгэлийг эзэмдэж болох байгаа гэж горьджээ. 

	Бухенвальдын шинэ комендантаар штандартенфюрер Пистер гэдэг хүн томилогдов. Тэрхүү өндөр янхир хурандаа хэдийгээр жаран зургаан настай боловч тун ануухан, хөдөлгөөнтэй эр байв. Тэрээр Говены ёжилж тоглосноор бол хог болсон хуучин хогшил, нар болсон залуу эхнэр хоёртойгоо энд иржээ. Эхнэр нь хар хүнээсээ даруй дөчин тав дүү байлаа. Пистер маш их хартай тул эхнэрээ гэртээ цоожлоод орхино. Тиймээ, Пистер хатагтай гэрээсээ гарах нь бараг үл үзэгдэнэ. Комендантын эхнэртэй танилцаж ажил хэргийн холбоо тогтоох гэсэн адьютант Бунгеллерийг фронтод явуулж, лагерфюрер Эрих Густад таны насанд хүрсэн ийм хүн эхнэрээсээ тусгаар байж хэрэггүй шүү гэж ойлгомжтойхон сануулжээ. 

	Лагерийн амьдралд онцын өөрчлөлт гарсангүй. Пистер Кохын арга ажиллагааг баримталж, түүнийг жинхэнэ зөв зүйтэй хэмээн шүтдэг байв. Шинэ комендант гарнизоны дарга нарыг цуглуулаад:

	— Хоригдол гэсэн хүмүүсээс нэгэн нь ч хийх юмгүй сэлгүүцэж үл болно. Хоригдол чухам юу хийх нь надад пад алга, гэхдээ ганцхан ажил, ажил, бас дахин ажил, ийм л юм би харах хүсэлтэй гэж хэлжээ. 

	 

	Хоригдлууд лагерийн удирдлагад гарсан өөрчлөлтийг янз бүрээр үзэв. Улс төрийн хоригдол дотор, комендант солигдсон явдал зарим нэг хөнгөлөлт бий болгох байх гэж үзэх итгэмтгий хүмүүс ч гарлаа. Гэвч тийм хүн олон байсангүй. Ихэнх хүн нууц төвийн удирдагч Николай Симаковын:

	— Чоно цөөвөр хоёр ялгаагүй гэж нөхдөдөө хэлсэн үгийг баримталж байв. 

	Лагерийн ахлагч Олесс холбоотныхоо харсаар байтал албан тушаалаа ахиулах санаатай бяцхан найр хийе гэж боджээ. Тэрээр

	— Энэ үйл явдлыг тэмдэглэх хэрэгтэй гэж санал гаргав. 

	Тэгээд ногоон тэмдэгт Майга Пауль, Бага Шульц хэмээх Бухенвальдад ирэхээс өмнийн хоёр найзаа дуудан ирүүлж, учиртайхан ирмээд:

	— Хийх ажил байна гэжээ. 

	Майга, Бага хоёр баярлан инээмсэглэхэд

	— Та нар гахайн байр мэдэх үү? гэв. 

	Хоёр найз нэлээд гайхан

	— Мэдэлгүй яах вэ гэж Пауль нь хариуллаа. 

	— Чи тэнд очиж үзсэн үү? гэхэд нь

	— Үзэлгүй яах вэ гэж Майга хэлээд мөрөө хавчиж нулимав. Хэрвээ энэ ахлагч, бид хоёроор гахайн баас шээс цэвэрлүүлэх гэж байгаа бол дэмий байхаа, тэр хавьцаа ярихгүй гэж бодож байлаа. 

	— Тэнд нэг тийм... гахай... Хар сүүлтэй гэвэл

	— Булцгархан уу? Духандаа хартай юу? гэж Бага Шульц сэргэж ирэв. 

	— Түүнийг «эд бад болгох» хэрэгтэй гэж Олесс хэлэв. 

	Хоёр найз гайхаж хоцров. Санаанд ороогүй юм дуулсандаа хэдэн минут дуугүй зогсоцгоов. Тэгснээ Майга нь байрандаа хэд дэвслэн, үгээ эвлүүлж ядан байж:

	— Эд бад болгох... ха-ха... эд бад болгох гэнэ! Чи муу Намхан цаадхынхаа юу хэлж байгааг ойлгож байна уу? гэв. 

	— Өө... биднийг хүүр шатаах руу оч гэж байна. Тэгснээс арван улс төрийн хоригдлыг хутгалж алсан нь дээр. Ингэлээ гээд тэр муу булцгар гахайг алснаас илүү хэл ам гарахгүй шүү дээ... гэж Бага Шульц зөвшөөрөн хэлжээ. 

	Олесс, Паулийг үнэг шиг зальтай ширтсэнээ дараа нь Шульц рүү дооглох маягтай ширэв татаж:

	— Та хоёрыг юм хийж чадахтайгаа байгаа гэж би бодсон юм сан. Тэгсэн чинь андуурчээ. Та нар үүрд өмхий харгалзагч хэвээрээ байж усан шөлнөөс өөрийг үзэхгүй байхдаа таарах юм байна. Явцгаа явцгаа. Харин энэ тухай ам ангайв аа, тэгвэл гэж хэлээд хоолойгоо хөндлөн зааж, — Мэдэв үү? гэв. 

	Паулийн онигор нүдэнд оч бадарлаа. Олессийн хэлсэн үг түүний хорыг нь айхтар хусжээ. Тэрээр урагш зоримог алхаж, Бага Шульцийг хорих санаатай ханцуйнаас нь угзарч амжаагүй байхад

	— Бид зөвшөөрнө гээд тавьчихав. 

	Олесс, Майга Паулийн хажуугаар алсыг ширтэх мэт дуугүй байв. 

	— Бид зөвшөөрнө гэж Майга Пауль дахин хэлэхэд

	— Би ч бүр больё гэж бодсон байсан. Та хэдийг гуйхгүй хүн олдоно шүү дээ. Ёстой нохойн гуягаар даллаад олно гэж Олесс хааш хэрэг хэлэв. 

	— Тэгээд бидэнд юу өгөх вэ? гэж Бага Шульц ажил хэргийн байдалтай асуувал

	— Нэг литр спирт гэж хариулав. 

	— Спирт ий? гэж Майга Пауль үгээ уртасган асуугаад малийтлаа инээмсэглэв. 

	— Тиймээ Бас дээр нь янхны газар орох хоёр билет өгнө гэж Олесс толгой дохин хэлжээ. 

	Тэр хоёр баярлан алга ташив. 

	Шөнө дөл, бүр үнэгэн харанхуйгаар хар сүүлтэй гахай СС-ийн гахайн байраас алга болж, арван хоёрдугаар байрын алсын булангийн өрөөнд шилжсэн байв. Өглөөгүүр бүх нийтийн шалгалтын дараа хоёр булиа дээрэмчин, саявтар Берлин хотын нэгэн шөнийн гуанзанд тогооч хийж байсан хүнийг бараг л хүчээр аваад иржээ. Тогоочид бүхлээрээ байгаа гахайг үзүүлж гурван туслагч, өгөөд «хамгийн чанартайгаас нь хоол болго» гэж үүрэг өгчээ. 

	Тэр шөнө хулгайч Гроельц муу хулгай нарын үзэж байгаагаар аз мэдсэн лут «дайралт» хийсэн байна. Тэрхүү Мюнхений хулгайч эмгэг судлалын нууц байрын хаалгыг түлхүүр тааруулж онгойлгоод хүний биеийн хэсэг хийсэн шилэн савтай спирт гадагш явуулахаар бэлтгээстэй байсныг «хуурайлжээ». Трумпф таван литрийн шилэн савтай зүйлийг авч гараад ирсэн юм. Пад харанхуй байсан тул таамаг тэмтчин явж, саван дотор чухам юу байгааг эс харгалзан аль томхон шигийг нь л авахыг голлосон байна. 

	Өглөө болоход Гроельц авчирсан зүйлээ үзээд галзуурах шахтал уурлав. Хувь заяа түүгээр үнэхээр наадсан шиг байжээ. 

	— Муу нохойнууд ийм муухай юм хийж спирт бузарлана гэнээ! гэжээ. 

	Тэгээд Гроельц шилэн дээрх бичгийг унших санаатай оролдов. Мюнхений хулгайч аль эрт, багадаа сургуульд байсан ухаантай билээ. Тэрээр урт гэгчийн хэцүү өгүүлбэр уншаад ердөө л «систем», «гуурс» гэдэг хоёр үгийг ойлгожээ. Гроельц шилээ маажиж, шилэн доторх зүйл бичигтэйгээ тохирохгүй байгаа юм шиг саналаа. 

	Гэвч лагерийн ахлагч түүний эргэлзээг арилгаж:

	— Мангуу минь, үсэг гаргахгүй байна уу? «Фаллопийн гуурс»1 гэж бичсэн байна шүү дээ гэж хэлээд Олесс үгийг үе үеэр нь арайхийж уншихчаа болоод хоёулынхаа мэдэж буй «гуурс» гэсэн үгийг балиар хумсаараа чичилж, — Энэ «Фаллопийн» гэдэг нь хүний нэр байж таарна. Тэр ч яамай! Харин гуурс гэдэг нь хүний хаана байдаг зүйл байна аа? гэж хэлэв. 

	Гроельц нүдээ бүлтийлгэн гөлөрлөө. Хүний биеийн хаана нь ийм гуурс байх билээ гэдгийг бодоод бодоод олсонгүй. 

	Харин Олесс шинжлэх ухааныг олон түмэнд сурталчилдаг хүн хэдийнээ болчихсон. 

	— Алив тайлбарлаад үзье. Дэлхийд алдартай хулгайч Гроельц чи хаагуураа амьсгалдаг билээ дээ? гэж асуув. 

	Хулгайч төвөнхөө шүүрэн барив. 

	— Чөтгөр ав, нээрээ ч гуурс байдаг юм байх чинь!.. Гэхдээ шилэн доторхыг бодвол өөр... арай бүдүүн... юм байх шив гэжээ. 

	— Тэнэг чинь чи өөрөө Фаллопийтай адил болох нь уу? Цаадах чинь гуриатаж үхсэн, гэдэсний хорхой шиг хүн байсан биз... Чи тэгэхэд гүмбэр матар гэсэн үг шүү дээ гэж Олесс санааг нь заслаа. 

	Тийнхүү шинжлэх ухааны үндэстэй зөвлөгөө өгч сэтгэл ханасан Олесс дууны өнөө ажил хэрэгч болгож, 

	— Цөм ойлгомжтой байна, номчирхоод байх явдалгүй гэж хэлэв. 

	Найр ч сайхан болов Хулгайч нар шөнөжин наргилаа. Жижүүрийн цагдаа нар (Олесс байрын доторх манаанд өөрийнхөө гар хөл бологчдыг байлгахыг чухалчилсан байв) хааяа хааяа арван хоёрдугаар байранд гүйж ороод усанд найруулсан аяга спирт уучхаад манаандаа гарцгаадаг байлаа. Бухенвальд дээгүүр манан бүрхсэн нь нойтон бүтээлгээр бүтээсэн юм шиг байв. 

	Өглөө болох үес нэлээд сайн согтсон Трумпф ширээ шааж:

	— Хөвүүд ээ! Нэг муу араг яс манай... германы аваргыг дийлж байна! Тэгэхэд бид тайван харж байж болох уу? гэв. 

	Трумпф, Андрей Бурзенкогийн нударгын амт үзсэнээс хойш оросын боксчныг үзэн ядаж өшөөгөө авах аятай үеийг хүлээн байжээ. 

	Трумпф, өөрийг нь тайвшруулах гэсэн Гроельцыг гэдрэг түлхээд гуйвсаар Олесс руу очиж:

	— Ахлагч аа! Миний «бухууд» өнөөдөр оросын боксмайстерыг «эд бад» болгоно... Энэ гахайг алсан шигээр хавирга руу нь... түг хийлгээд л дуусаа! Нэг ч амьд амьтан мэдэхгүй... гэв. 

	Олесс их согтоогүй байжээ. Тэрээр Тиманы хэлсэн «улс төрийн нэг хоригдлын төлөө хоёр ногоон тэмдэгтийг хүүр шатаахад явуулна шүү... » гэж хэлснийг саналаа. 

	— Мангар минь! Чи өөрийгөө «эд бад» болгоно. Түүнийг улс төрийн хоригдол гэдгийг битгий март гэв. 

	— Тэгээд юу гэж гээд Трумпф шуухитнан ахлагчид дөхөж, — Би арай багадуулж зодсон хэрэг үү? гэв. 

	— Зодож болно. Тэгэхдээ зөвхөн боксоор шүү. Чамайг хэн байг гэсэн юм бэ? Өөрөө чадахгүй бол хошуугаа битгий дүр гэхэд нь

	— «Хошуугаа битгий дүр» гэнээ?! гэж Трумпф давтан асуугаад, нүдээ улаанаар нь эргэлдүүлж, — «Хошуугаа битгий дүр» гэнэ?! Хөгшин хулхи чи улс төрийнхөнд биеэ худалдав уу?! гэлээ. 

	Тэгээд Трумпф ахлагчийн пиджакийн энгэрээс шүүрэхийг завдсан боловч барьж амжсангүй. Олесс нүд ирмэх зуурт, эрүүгийн хэрэгтний бат гараас мултарч чадав. Ахлагчид туслахаар хэд хэдэн ногоон тэмдэгт ухасхийн орлоо. Гэвч Олесс тэднээс түрүүлж хармаанаасаа урт хутга суга татаад Трумпфийн хоолойнд тулгаж

	— Битгий хөдөл! Хоолойг чинь цоо хатгана гэж хэлжээ. 

	Ногоон тэмдэгтүүд нам болов. Ахлагч хутгаа сугалбал сайн юм болохгүйг цөмөөрөө мэдэх билээ. Ийм үед холхон байсан нь аминд өлзийтэй. Олесс нэг уурлавал үг зөрсөн хүнийг байтугай хэзээ эрт цагт үг сөргөсөн хүнийг ч болов зохих хариуг нь амсуулдаг байжээ Олесс үнэхээр хатуу, хайрлахыг мэддэггүй байсан юм. 

	Трумпф шүлсээ залгиж:

	— Хөгшин хулхи, чи хатга л даа. Улс төрийнхөнд биеэ худалдсан л юм бол огтол! гэв. 

	Олесс хутгаа чулуудаад:

	— Муу мангар! гэж хараав. 

	Бага Шульц хутганы хойноос ухасхийж Олесст авчирч зусардахад ахлагчийн царай урьдын тайван байдалдаа орчихсон байжээ. 

	— Тийм хүмүүсийг чам шиг юм алдаггүй юм. Би үүнийг хариуцна. Лагерфюрер Густ өрөөсөн хуруугаа гозойлгоход л орос боксчин «люфт» болно гэж Олесс хэлээд хүүр шатаах газар луу дохиход тэндхийн яндан цонхоор харагдав. 

	Найр үргэлжилсээр байв. 

	 

	Үүр хаяарахын өмнөхөн түгшүүрийн дохио дуугарч, чанга яригч пажигналаа. СС-ийн болон лагерийн цагдаа нар гүйлдэж:

	— Хераус! Босоод! Гарч жагсаад! гэж хашхиралдав. 

	Хоригдлын нуруу толгойн дээгүүр энд тэндгүй бороохойдож харагдана. 

	Хоригдлууд ертөнцийн юм бүхнийг хараан зүхсээр орноосоо ухасхийн босоцгоож, хөлстэй мөрөндөө судалтай цамцаа хөдөрсөн болоод жагсахаар гүйлдэв. Андрей мөн л хараал тавьсаар бусдын хамт гүйв. 

	— Байдалд зохицох хэрэгтэй, хар хүү минь. Зэрлэгүүд сандарсныг бодоход манайхны нэг нь явж дээ. Эр хүн! гэж Каримов хэлэв. 

	«Уухай, эндээс оргодог байх нь байна шүү! Юун сайн юм бэ?» гэж Андрей бодлоо. 

	Хоригдлыг жагсаалаар нь цардмал талбай дээр авчрав. Ийнхүү хагас цагийн дотор Бухенвальдын бүх эрхээ хасагдагсад буюу хэдэн түмэн хүн талбайг дүүргэсэн байлаа. 

	Тэд байр байраараа зогсжээ. Ахлагч, блокфюрерүүд өөр өөрийнхөө байрынхны дэргэд номхон зогсжээ. 

	— Анхаараарай! Анхаараарай! гэж чанга яригчаар рапортфюрерийн хахир муухай дуу сонсогдон, — Бухенвальдын хорих лагерийн комендант штандартенфюрер Пистер бүх хоригдолд дараах зүйлийг мэдэгдэж байна. Үүнд өчигдөр ямар нэгэн үл бүтэх этгээдүүд СС-ийнхний гахайн байраас Бельгиэс ирсэн сайн угсааны гахайг хулгайлжээ. Гахайн таних тэмдэг нь булцгар тарган, ягаавтар өнгөтэй, сүүлийнх нь үзүүр хар, духандаа бяцхан хар толботой гэв. 

	Хоригдлын жагсаалын эгнээ даган дүнгэнэлдэх чимээ гарав. 

	Пархоменко:

	— Муу хулгайч нар нь авсан байна, тэгэхэд биднийг зовоох нь дээ... гэж хараал тавив. 

	Рапортфюрерийн индрийн яг өмнөхөн зогссон, хорих лагерийн ахлагч Иосиф Олесс хэн хэн наргилаа даа гэж дотроо бүртгэн, чухам хэн нь хов хүргэсэн байх нь вэ? гэж бодож байв. 

	— Бухенвальдын хорих лагерийн комендант штандартенфюрер Пистер үл бүтэх этгээдийг даруй барьж өгөхийг тушааж байна. Тэгэхгүй бол бүх лагерийг шийтгэнэ. 

	Хоёр цагийн бодох чөлөө олгоё гэж байна хэмээн рапортфюрер нэмж хэлэв. 

	Өглөө боллоо. Манан алгуурхан арилжээ. Рапортфюрер хоёрдох удаагаа, гахай хулгайлсан хүнийг барьж өгөх хугацаа хойшлуулсан боловч талбай дээр байсан хоригдлууд таг чимээгүй зогссоор л байв. Харуулын дивизээс СС-ийнхний салааг ирүүлж, толгой тоолон нэгжиж гарав. 

	Үдийн алдад хүмүүс тамирдаж эхэлжээ. Тэд малгайгүй хэвээрээ даруй бүтэн наймдах, цагтаа зогсож байлаа. Энд тэнд хүмүүс пидхийн ойчих дуулдах болов. Унасан хүнээ босгох хориотой. Унасан хүнийг даруй зүүн жигүүр лүү чирч аваачаад түрдэг тэргэнд ачиж хүүр шатаах руу зөөнө. 

	Өдрийн дөрвөн цагийн үед толгой дараалан нэгжсэний дүнг гаргаж:

	— Засвартай байгаа учраас эзгүй байгаа арван хоёрдугаар байраас гахайн арьс, гэдэс дотор, яс олдлоо. 

	Муу цуснууд хөөрхий түүнийг идсэн байна гэж рапортфюрер муухай дуу гарган хэлэв. 

	Энэ үед талбайн алсын буланд хорин гуравдугаар байрын жагсаал дунд байсан. Майга Пауль, Бага Шульц хоёр айсандаа үхэх шахам байлаа. 

	Иосиф Олессийн цээж хүйт даав. Бүх эд мөрийн баримт ахлагчийн эсрэг чиглэжээ! Тэрээр хүзүүндээ олсон гогцоо углахыг дүрслэн байв... Олесс дүүрсэн хэрэг гэж бодоод жижүүрийн даргыг дуудлаа. Тэр хоёр захиргааны байшин дахь рапортфюрерийн байгаа өрөө рүү очив. 

	Хэдэн минутын дараа тарах дохио өгч хоригдлуудыг байр байранд нь явуулав. 

	Оройхон хирд эрүүгийн хэрэгтэн Майга Пауль, Бага Шульц хоёрт гахайн байранд халдан довтолсон учир цаазаар авах ял оноов гэсэн Бухенвальдын шинэ комендантын тушаалыг чанга яригчаар дамжуулав. Шүүхийн шийдвэрийг гүйцэтгэв. Иосиф Олесс хорих лагерийн даргын үүрэгт ажлаас зайлуулагдаж, арав хоногийн хатууд суух болов. Бухенвальдын ахлагчаар германы улс төрийн хоригдол Галс Эйден томилогдлоо. 

	 


ХОРИН ДОЛООДУГААР БҮЛЭГ

	 

	«Густлов-верке» гэдэг заводод хэдэн мянган ажилчин өдөрт арван дөрвөн цаг ажиллана. 

	Үдийн хоолны дохио өгөв. Суурь машины дэргэд өглөөнөөс нуруу тэнийлгүй ажилласан хоригдлууд бушуухан мотороо унтрааж, машинаа зогсоов. Завсарлага маш богинохон бөгөөд гол нь мастер, харгалзагч нарт зориулан байсан юм. Тэдэнд зориулж хэдхэн мөнгөөр сайн цадахуйц идэш ууштай мухлаг ажиллуулна. Хоригдол хүн тэр мухлагт орох нь хориотой. 

	Хоригдлууд өөр өөрийнхөө суурь машины дэргэд цөөхүүлээ цугларч, хармаанаасаа зүсэм талх мэт хувиасаа үлдээсэн жаал зугаа юмаа яаран зажилна. 

	Позывай жийрэг даавуугаар гараа арчаад мастерын зүг харав. Лужир том герман эрийн том дүрс мухлаг чиглэн одож байлаа. Позывай зүлгэх машины дэргэд суув. Одоохон түүний нууц бүлгийн гурван залуу хүрч ирэх ёстой. Тэд энд энэ цехэд ажилладаг юм. Өчигдөр Орловын өгсөн гар бууны их биеийг Александр тэдэнд өгөх болно. 

	— Бурхан тусална хэмээн туранхайвтар, цайвар үст улаан цэрэг хэлээд Александрын дэргэд суув. 

	— Бурхан тусална гэж Александр хариулав. 

	Энэхүү нууц утгат үг «бүх юм зүгээр, ачаа авч болно» гэсэн утгатай ажээ. 

	Позывай хувь талхаа гаргаж, хэмхлээд цайвар үстэд сарвайж;

	— Май ид гэж хэлээд-Цамцны хармаанаас ав гэж нэмж шивгэнэв. 

	Улаан цэрэг толгой дохив. Тэр хоёр зэрэгцэн суусан хойно, гар бууны их бие нэг хармаанаас нөгөө хармаанд сэмхэн шилжлээ. 

	— За, би явъя даа. Баяртай!

	— Яв яв. Байранд уулзамз гэлцлээ. 

	Цайвар үст яваад өглөө. Одоо Жакын гэдэг киргиз, Володя Галяпа хоёр ирэх ёстой байв. Энэ хоёр, хоёулаа арван найм наснаас хэтрээгүй хир нь айхтар зоригтой хүүхдүүд, олон ч юм эндээс зөөсөн хоёр билээ! Тэр ч байтугай Степан Бакланов энэ хоёрыг «эцдэггүй морьд» гэж өхөөрдөн шоглодог байсан юм. Александр тэдэнд зориулан зүсэм хиам бэлтгэжээ. Хиамыг СС-ийн гал зууханд ажилладаг голланд нөхөр өгсөн юм санжээ. Александр түүнд ам хүргэлгүй хоёр залуудаа тавьсан байв. 

	Гэтэл Жакын ганцаараа ирэв. Хол зайтай нүдтэй, өргөн нүүртэй пагдгар киргиз халхгар судалт хувцастайгаа халхганан ирээд Александрын өмнө явган сууж

	— Салом, нөхөр дарга аа гэв. 

	— Сүүтэй өөх идэх үү? гэж Позывай асуухад

	— Тэгэлгүй яах вэ гэж Жакын хариулав. 

	Энэ бол бас л нууц яриа байжээ. Бүх юм зүгээр байх нь, гэтэл яагаад Володя Галяпа алга байна вэ? гэж Позывай гайхав. 

	Позывай зүсэм талх, хиам хоёроо гаргаж

	— Хоёуланд чинь өгье гээд сарвайв

	— Рахмат, баярлалаа гэж Жакын хэлээд хиамыг хармаандаа хийж, — Володькад өгнө. Түүнийг хүлээх хэрэггүй. 

	 Эмнэлэгт очсон гэж хэлэв. 

	— Өвдөө юу? гэж Позывай сандран асуухад

	— Үгүй ээ, өвдөөгүй. Самаарын нэг хулгайч түүнийг айхтар зодсон. (Жакын бүх эрүүгийн хэрэгтнийг самаарын хулгайч гэж хэлдэг байв) Өчигдөр Володя бид хоёр тооллогын дараа гадаа явсан. Шинэ ирсэн зөндөө том самаарын хулгайч намайг барьж аваад «Чи хаана ажил хийж байна?» гэж асуусан. Би «Густлов-веркед» гэж хариулсан. Тэр хулгайч мод аваад намайг зодож гарсан. Володя яг барс шиг самаарын хулгайч руу дайрсан. Тэр самаарын хулгайч их том, батыр шиг байсан. 

	Чи батыр гэж мэдэх үү? Хэрэв Володя бид хоёр хурганы мах идсэн байгаад биеийн тамир хийсэн бол ямар ч самаарын хулгайчид үзүүлээд өгөх сөн! гэж оросоор хазгай муруй ярив. 

	— Тэгээд та нарыг хэн ч өмөөрсөнгүй юу? гэхэд

	— Хэн өмөөрөх билээ? Ойр хавьд байсан хүн бүгдээрээ самаарын хулгайч ногоон тэмдэгтэй байсан юм чинь, Бүгдээрээ «Зүйтэй» гэж хашхиралдаж байсан. Намайг зодоод Володькаг бэрх зодсон... Бас маргааш зодно гэсэн гэв. 

	— За мэдлээ. Чи тэгээд дугаарыг нь тогтоож авсан уу? гэж Позывай хөмсөг атируулан асуувал

	— Тогтоосон тогтоосон. Тогтоолгүй яах вэ гэж Жакын хэлээд цаасны өөдөс гаргаж, — Энэ байна гэв. 

	— Сайн байна. Эсвэл чи өнөөдөртөө амрах уу? гэж Позывай тэр цаасыг нь авч далд хийнгээ асуухад нь

	— Амрахгүй гэж Жакын шивгэнэв. 

	Александр түүнд гар бууны их биеийг өгөхөд киргиз залуугийн нүдэнд баярын оч бадрав. 

	 Жакыныг явсан хойно Позывай бодлого боллоо. Яах вэ? Бас нэг гар бууны их бие, гол төмөр хоёр үлдсэн байдаг. 

	Маргааш Орлов «өвдөх» тул ажилд гарахгүй. Орлов гар буу угсарна. Их бие гол төмөр хоёрыг заавал хүргэж өгөх хэрэгтэй. Өөрөө явж л Борис Даниленкогийн тушаал зөрчихөөс биш дээ. Даниленко, түүнийг гар бууны бие анги зөөхөд өөрөө хэрхэвч оролцож болохгүй хэмээн хатуу хориглож «Та их туршлагатай хүн, та зохион байгуулах хэрэгтэй. Та баларвал төвийн хувьд асар их гарз болно» гэж хэлснийг санав. 

	Александр босож Борис Даниленко руу очив. Цаадах нь цехэд бригадын дарга хийдэг байсан юм. Александр түүнийг дуудаж хажуу тийш болгоод Володягийн тухай ярьж, эрүүгийн хэрэгтний дугаар тэмдэглэсэн цаасаа өгөв. 

	Борис дугаарыг хараад:

	— Энэ мууд гомдсон гомдол олон боллоо. Арга хэмжээ авъя. Санаа зовох юмгүй гэж цаадуулдаа хэлээрэй. Тэд дахиад үүнтэй хэзээ ч дайралдахгүй гэж хэлэхэд

	— Сайн байна гэж Позывай хариулжээ. 

	Позывай өөрөө зэвсэг авч явах гэж шийдсэнээ Борист хэлсэнгүй, хэлж санааг нь зовоогоод яах вэ? гэж боджээ. 

	 Позывай оройн тооллого өнгөрөөгөөд Володя Галяпын байдаг байр луу очив. 

	Түүнийг байрын хаалгаар орохын алдад нэгэн хүн дуудав. Позывай эргэж харвал Паровоз зогсож байлаа. Магдебургт өөрийг нь аварсан өнөөх Паровоз дүрээрээ байж байх нь тэр. 

	— Александр Петрович сайн байна уу? гэв. 

	Позывай ингэж уулзсандаа ихэд баярлан

	— Сайн, сайн! гээд түүнтэй гар барилцаж-Чи бас л ийшээ ирээ юу? гэв. 

	— Тийм байгаа биз дээ, Александр Петрович гэж Паровоз хариулав. 

	Позывай, Паровозын инээмсэглэх царай, судалтай хувцсыг харж байтлаа гэнэт дугаарыг нь ажиглатал өнөө Жакыны өгсөн дугаар дөрвөлжин цагаан даавуун дээр харлан дурайж байв. Энэ маань манай нөхдийг зодсон гэж үү дээ? гэж бодов. 

	— Евгений, чамтай ярих юм байна. Жаахан холдъё. гэж Позывай хэлэв. 

	Тэрээр Паровозыг ямар аюул угтаж байгааг мэдэж байсан юм. Шөнө нь нууц байгууллагынхан түүнийг үгүй хийхээр төлөвлөсөн байжээ. Позывай, Евгенийг өрөвдөж, үнэхээр энэ мөн юм байх даа? гэж эргэлзэнэ. 

	— Чи өчигдөр нэг залууг яалаа гэж зодсон бэ? гэж асуухад Паровоз мушилзаад

	— Ямар залууг? Тэр муу сэвлэгтэй юу, аль эсвэл буруу номтон уу? гэж хариу асуув. 

	— Хоёулыг нь, гэвэл

	— Учир бий гэв

	Одоо эргэлзэх юмгүй болов. Яриа байхгүй Паровоз тэднийг зоджээ. 

	— Тэнэг толгой минь, чи мэдэж байна уу. юу хийснээ? гэвэл

	— Мэдэж байна аа. Тэд цэргийн үйлдвэрт ажил хийж байгаа юм. Тэдний хийсэн зэвсгээр манайхныг буудаж байна. Тэгэхлээр тэд урвагч мөн байгаа биз дээ! Би тэднийг зодсон, хойшид ч зодно! гэж эрс хэлэв. 

	Александрын дотор онгойж:

	— Евгений чи дуулж бай, чи тэднийг дэмий зоджээ. Тэд чинь надтай цуг ажилладаг юм гэвэл

	— Тантай юу? Цэргийн үйлдвэрт үү? гээд Паровозын царай, царай биш болов. 

	— Тиймээ, цэргийн үйлдвэрт гэхэд

	— Хэрэв би таныг дайсны тусад ажиллахыг чинь мэдсэн бол бүр Магдебургт байхдаа л багалзуурдаж алах байсан! гэлээ. 

	Позывай ийм юм болно гэж санасангүй. Тэрээр Женька Паровозын үзэн ядах, хорсон зүхэх илэрхий харцыг хараад учир ойлгуулах үгээ олж чадахгүй түгдрэн зогсов. 

	Нууц байгууллагынхан сэм гранат хийж, гар бууны бие анги бэлтгэн нууц төвт өгч байгаа юм гэж хэлэх арга алга. Бид чинь харах байдалд үнэнч юм шиг ажиллаж байгаа юм, германы армид зориулан хагас автомат винтов хийж байгаа юм гэж хэлэх зав алга. Энэ винтов бидний гараас гараад зэрэгцээ цехэд орж, тэнд ажилладаг герман, итали коммунистууд тосолдог бодис дотор нь давсны хүчил хийдэг. Бууг шалгаж үзэхэд гайхамшигтай сайн ажиллана. Гэвч нэлээд хугацааны дараа хүчил замгийг нь идээд сум тээглэх шүд нь барихаа болино. Ийнхүү буудахад нэг амиар бүх арван сумаа гаргачихдаг болоод мэргэн буудахын талаар ярих юм алга болно. Ойрын гурван сард гологдол болсон арван таван мянган винтовыг заводод буцааж өгөх болно. Энэ бүхнийг Позывай, Женька Паровозд ярих аргагүй байжээ. Александр бас л эрүүгийн хэрэгтэн байсан хүнд итгэж өгөхгүй байх бөгөөд цаадах нь:

	— Магдебургт өрөвдсөн юм сан, харин энд эд бад болгоход юухан байх вэ гэж хэлэв. 

	Паровозын амьд явах мөч тоотой болсныг Позывай мэдэж байсан тул түүнийг аврахаар шийдэв. Уг нь сайн залуу шүү дээ гэж бодно. 

	Тэр хоёр амрах дохио өгтөл энэхэн тэрхнийг ярихад Женька гэдрэг суусан хэвээрээ л байв. Женька Александрын үгийг ер авахгүй байсан боловч салахгүй туйлбартай таниулав. 

	— Чи надад өчүүхэн төдий итгэдэг бол манай цехэд очъё. Чи миний хийдгийг хийх болно гэв. 

	Женька Паровоз удаан дуугүй байснаа

	— За яах вэ, үзье л дээ гэж зөвшөөрлөө. 

	Дургүй зөвшөөрч байна гэдэг нь үзтэл илэрхий бөгөөд шал дэмий цаг алдахын нэмэр! гэсэн байдалтай байлаа. 

	Тэр хоёр онц элэгсэг бусаар салцгаав. 

	Унтах дохио өгсний дараа Позывай, Борис Даниленкогийн байдаг байранд очив. Борис чадах бүхнээ хийе гэж амлалаа. Тэр хоёр нууц төвийн аюулаас хамгаалах хэлтсийг удирдаж байгаа Николай Кюнгийг эрж уулзав. Ийн Женькагийн шилэн хүзүү дээр буухаар завдаж байсан юлдийг түр зуур саатуулав. 

	Хоёр гурван хоногийн дараа эрүүгийн хэрэгтэн байсан түүнийг цэргийн үйлдвэрт шилжүүлж, Позывайн цехэд ажиллуулав. 

	Александр цагийг нь олж байгаад түүний чихэнд:

	— Тэр хананы ёроолын хог дотор гар бууны бие анги бий. Чи түүнийг аваарай. Лагерь хүрээд манай байрын ойролцоо туйпуун доогуур хийгээрэй. Мэдэв үү? гэж хэлэв. 

	Женька Паровозын нүд хоромхон зуур баярлан гялалзлаа. одоо бүх учрыг ойлгов!

	— Гүйцэтгэе, нөхөр даргаа! гэхээр нь

	— Харин болгоомжтой явна шүү. Хаалган дээр нэгжээд олох юм бол шууд хүүр шатаахад очно гэж мэд. Чи ганцаараа биш, чамтай нэг эгнээнд явсан хүн, бүгдээрээ очно гэж сэрэмжлэн захилаа. 

	— Санаа битгий зов. Хэрэв би нуух юм бол танд олдохооргүй нууна шүү гэж Паровоз учиртайхан инээмсэглэв. 

	Паровоз анхны даалгаврыг маш сайн биелүүллээ. Тэгсээр аажимдаа нууц байгууллагын амьдралд орж хамгийн зоригтны нь нэг болов. Тэрээр Жакын, Володя Галяпа хоёртой төө зайгүй найз боллоо. Тэд гурвуулаа болж аваад хамгийн санаанд оромгүй юм хийж зэвсэг зөөн амь хайргүй ажиллав. Герман нөхөд буудлагын цехээс дамжуулсан анхны хагас автоматчилсан винтовыг чухамхүү Паровоз л лагерьд авчирлаа. Позывай, винтовыг яаж авч гарах гэдэг асуудлыг гурван өдөр бодож толгойгоо гашилгасан байв. Энэ бол гар бууны нэг хэсэг биш шүү дээ. 

	Женька Паровоз винтовын сураг дуулчхаад Позывайд хандаж:

	— Александр Петрович, надад даалгаадах. Би аваад гарч чадна гэжээ. Позывай юм хэлсэнгүй. Нэгэнт л Паровоз винтовын тухай мэдэж буйгаас хойш болохгүй гэвэл түүнд үл итгэсэн хэрэг болно. Тэгээд Александр

	— Үүний тул чамд юу хэрэгтэй вэ? гэж асуухад нь

	— Хоёр хүн, нэг дамнуурга хэрэгтэй. Тэгвэл винтов лагерьд хүрчихсэн байна гэж Паровоз хэлжээ. 

	Хэрэв Женька Паровозын бодсоныг Позывай мэдсэн сэн бол хэзээ ч ингүүлэхгүй, хэзээ ч зөвшөөрөхгүй байжээ. 

	Гэвч тэр тааж мэдсэнгүй тул зөвшөөрч:

	— Евгений минь за тэг! гэжээ. 

	Маргааш өглөө нь хоёр чийрэг улаан цэрэг яв цав бэлэн болсон байлаа. Дамнуурга ч ойрхон байв. Женька Паровоз эвтэй үеийг нь олж байгаад мастерыг холдсон хойно өрөөсөн гараа суурь машины хутганд хавчуулчихжээ. Арьс мах нь тасраад явчхаж... 

	Цус нөждөө холилдсон Женька Паровозыг дамнуурга дээр тавихдаа доор нь винтовоо хийжээ. 

	— Бушуухан эмнэлэгт хүргэнэ! гээд л тэд гадагш явлаа. 

	Лагерийн гадаа хаалганы харуулууд цус нөж болсон хоригдолтой дамнуургыг хараад гараа муухай болгоно гэж айсан тул нэгжсэн ч үгүй. Осол гарах нь зөндөө байдаг. СС-ийн хүн явган хаалга онгойлгож:

	— Бушуул, хамуутай гахайнууд! Гүйгээд! гэж дамнаж яваа хоёрыг зандрав. 

	Ийнхүү нууц байгууллагын зэвсгийн санд анхны винтов очсон юм. 

	 

	Иван Иванович арван гуравдугаар байрын ойролцоо нааш цааш холхино. Тэрээр нуруугаа үүрээд аажуухан алхаж нэг булангаас нөгөө булан хүрнэ. Смирнов юм бодно. Дөнгөж саяхан лагерийн амбулаториос ирсэн бөгөөд тэндхийн нэг өрөөнд фашистыг эсэргүүцэх интернационалч нууц байгууллагын хуралд суужээ. Хурал францын коммунист Поль Марселийн илтгэлийг авч хэлэлцээд байлдааны дайчин отряд байгуулахаар шийдсэн байв. Байр бүхэнд нууц байгууллагын гишүүдээс бүрдсэн гавшгай бүлэг байгуулна, бүлэг бүхэн таван хүнээс бүрдэх ёстой, нууц байдлыг хадгалахын тулд нэг бүлгийн хүн нөгөөгийнхөө хүнийг танихгүй байх ёстой гэж тогтжээ. 

	Энэ шийдвэрийг чин санаанаасаа дэмжиж баталсан ч дэд хурандаагийн саваанд нэг л хангалтгүй байжээ. Тэрээр эл шийдвэрийн тухай улам гүн гүнзгий бодох тутам ноцтой дутагдлыг нь улам тод харах болов. Германы нууц байгууллагын удирдагч профессор Вальтер Бартель, хурц түргэн зантай бельги Анри Глинер, хянуур нямбай итали Доменико Чуфоли нар хурал дээр энэ дайчин тавт байгуулах төлөвлөгөөг хэрхэн айхтар хамгаалж байсны нь Иван Иванович санана. Тэдний зааж байгаа үгэнд олон жил олон янзын шорон гянданд сууж махаа идсэн, юмыг туйлын нууц байлгахад сурсан хүмүүсийн төмөр мэт хатуу үзэл шингэсэн байв. Юмыг нууц байлгахын ач холбогдлыг дутуу үнэлбэл ямаршуу аймшигтай үр дүнд хүргэдгийг тэд хувийнхаа туршлагаар сайн мэддэг улс байжээ. Тийм ч учраас цөөхөн тусмаа сайн, дайчин бүлэг зөвхөн таван хүнтэй байснаас муу юм болохгүй гэдэг зарчмыг хатуу баримталжээ. 

	Ийм дүгнэлтийг зөвшөөрөхгүй байхад бас хэцүү байлаа. 

	Үнэндээ энэ төлөвлөгөө ноцтой дутагдалтай байсан юм. Голдуу энгийн хүмүүс буюу мэргэжлийн хувьсгалч нөхөд нь нууц хадгалах журмыг голчлон анхаараад цэрэг дайны онолыг бүрмөсөн орхигдуулж байлаа. 

	Иван Иванович дахин дахин өргөст төмөр утас бүхий өндөр шон, манааны өндөрлөгүүдийг харна. Дэд хурандаа тэр өндөрлөг дээр автомат, их гарын пулемёт, хурдан их буугаар зэвсэглэсэн харуул шөнө өдөргүй манаж байгааг мэднэ. Өргөст торноос цааш, барагцаалбал хорин таван метрийн зайд харуулын хоёр дахь бүс бий. Тэнд блиндаж дотор СС-ийнхэн байнга жижүүрлэж байдаг. Түүнээс зуу метрийн цаана дүүргийн гурав дахь бүс бий. Тэндэх тусгай зурваст нохой дагуулсан автоматчин сүлжиж байдаг. Ийм гурван давхар цагариг дотор аажимд нь үхүүлэхээр төлөвлөсөн хэдэн арван мянган хоригдол зэвсэгт тэмцэл хийхэд нууцаар бэлтгэн, улмаар өөрсдийгөө чөлөөлөх хүсэлтэй байгаа юм. 

	Смирнов тухайн байдлыг цэргийн хүн, дайны туршлагыг туулж өнгөрсөн зөвлөлтийн цэргийн даргын хувьд дүгнэж үзжээ. Ирээдүйн тулалдааны талбар болох газар бол бетон, хар тугалга, цахилгаан гүйдэл гүйлгэсэн өргөст торон гурван давхар цагариг доторх лагерийн өчүүхэн дэвсгэр байв. Бухенвальдын нууц байгууллагынхны өмнө өнөөдөр тулгарсан зорилгыг шийдвэрлэх арга зам цэргийн урлагийн нэг ч сурах бичигт байхгүй юм. Энэ зорилгыг өөрснөө биеэ дааж шийдэх ёстой болжээ. 

	Зорилго биелүүлэх нөхцөлийг тодорхой авч үзье. Эсрэг тал нь шүдээ хүртэл зэвсэглэсэн, тусгай сургууль бүхий СС-ийн анги салбар. Тэдний мэдэлд хамгаалахад бэлдээстэй галын цэгүүд байгаа. Тэгвэл бид юутай вэ? гэдгээ бодов. Туйлдаа хүртлээ ядарч эцсэн хэдэн түмэн хүн, санаа зоригоор хатан тэвчээртэй боловч зэвсэг байхгүй гэж санаад дэд хурандаа Смирнов санаа алдав. Ийм нөхцөлд аль сайн зохион байгуулалттай, зэвсэг бүхий нь дийлнэ гэдгийг тэр сайн мэднэ. Гэтэл дайчин тав гэдэг маань бослогын гол цохилт өгөх хүчин болж чадах юм уу? гэж бодов. 

	Иван Иванович булан хүрээд жаахан зогссоноо эргэж алхах гэтэл Васыком яг өмнө нь гараад ирэв. Васыкомын дэргэд хар үстэй жаал хүү түүний гараас бат гээч бариад зогсож байлаа. 

	— Сайн байна уу, нөхөр үхэх үйлтэн гэж Васыком мэндлэв. Васыком дэд хурандааг зоригтой хүн гэж хүндэтгэдэг байжээ. Бүр Кохоос ч айдаггүй хүн! гэж бахаддаг байж. 

	— Сайн байна уу, Васыком гээд Смирнов явган сууж хүүхэд рүү гар сарвайн, — Сайн байна уу, жаал аа! гэв. 

	Жаал хүү Иван Ивановичийг мойл шиг хар нүдээрээ айх мэт харан зогсоно. 

	— Ахдаа «сайн байна уу» гэж хэлээч хэмээн Васыком түүний гараас нь угзрахад

	— Шайн байна уу гэж хүү мэндлэхчээ болов. 

	Иван Иванович буржгар хар үстэй толгойг нь илж:

	— Нэр чинь хэн бэ? гэхэд

	— Гога гэж хүү зориглон хэлээд дэрс шиг нарийхан хуруугаараа дэд хурандаагийн сахлыг зааж, — Энэ тань сахал уу? гэж асуув. 

	— Тийм, сахал гэвэл

	— Том болсон хойно, би бас сахалтай болно. Сахал улгана. Тиймээ, ах аа? гэв. 

	— Тиймээ, Гога. Тэгэлгүй яах вэ гэж дэд хурандаа хэлээд хүүгийн толгойг илэхдээ түрүүчийнхээ боддогийг үргэлжлэн бодсоор байв. Бослогын амжилтаас эдгээр хүүхдийн хувь заяа хамаарна. Бүхнийг сайтар дэнслэн бодох хэрэгтэй байлаа. 

	— Ахаа, би унтахлаалаа аймшигтай жүүд жүүдлэх юм, аймшигтай могой галаад хэлээлээ хатгах гэх юм гэж хүүг хэлэхэд

	— Гога, битгий ай. Бид тэрий чинь ална гэв. 

	— Би айдаггүй Халин аймшигтай байх юм гэж Гога хэлээд Иван Ивановичийг итгэмтгий харцаар харж, — Миний ээж удахгүй илнэ. Ээж «Шайн байна уу, Гога!» гэх байх даа. Гэгээд би аймшигтай жүүд жүүдлэхээ болино гэж хэллээ. 

	— Тиймээ, Гога. Тэгэлгүй яах вэ гэж дэд хурандаа хэлээд төвийн хурал дээр Поль Марселийн зочилсон хатсан цагаан талхны хэлтэрхийг хармаанаасаа ухаж ухаж гаргаж ирээд, — Май, Гога гэв. 

	Хүү хатсан талхнаас шүүрэн барьж авав. 

	— Энэ чинь чиний дүү юу? гэж Иван Иванович Васыкомоос асуув. 

	Васыком биш гэсэн байдалтай толгой сэгсрэв. 

	— Ээж нь амьд уу? гэж асуухад бас л толгой сэгсрэв. 

	— Мэдлээ. Чи тэгээд энэ хүүхдийг хаанаас олсон бэ? гэвэл

	— Освенцимээс гэв. 

	— Чи тэр устгах лагерьд байсан юм уу?

	— Байсаан. Одоо Гога миний дүү болсон. Би хэнд ч өгөхгүй. 

	— Хаанаас ирсэн юм бол?

	— Мэдэхгүй юмаа. Минскээс л юм шиг байна. Намайг цагдаа нар бариад зодож зодож Минскийн вагонд оруулахад тэнд байсан. Тэнд ээж нь байлцсан. Их сайн авгай! Тэр авгай миний нүүр угааж, цус нөжийг минь арилгаад алчуураа урж хөлийг минь боосон, гэсэн ч цус садраад л байсан. Бид бүтэн долоо хоног нэг цуваанд явсан. Авгай бүтэн талхтай явснаа бидэнд ав адилхан хувааж өгдөг байсан. Гогагаас өөр Арсен гэдэг хүүхэд, Лала гэдэг охин явсан. Өртөөн дээр хаалга онгойлгож хувинтай ус тавихлаар нь би лаазаар ус утгаад бас л бүгдэд нь өгч байсан. 

	Васыком хэсэгхэн зуур дуугүй болсноо цааш залгаж:

	— Биднийг Освенцимд авчирсан. Бороо ороод жигтэйхэн хүйтэн байсан. Цүдгэр СС-ийн герман биднийг вагоноос хөөж гаргаад «хувцсаа тайл!» гэж тушаав. Би чичрээд тайлж зүрхлэхгүй байхаар бороохой шийдэм, бууны бөгсөөр зодож гарлаа. Хүн уйлалдаж, хүүхэд чарлалдаад цөм л хувцаснаасаа салах дургүй байлаа. Би өмд цамцаа тайлаад боож, хуурай газар тавив. Цөм тайчсан хойно биднийг нэгэн цуваа болгон жагсаав. Гогагийн ээж охин, Арсен хоёроо хоёр талдаа хөтлөхөд би Гогаг хөтөллөө. 

	Цонхгүй харанхуй өрөөнд хөөж оруулав. Хана туурга нь цемент, чийг ханхалсан хүйтэн тул хөлийн улнаас айхтар жиндэнэ. Миний айдас хүрээд «Одоо л биднийг алах нь дээ. Би аавыгаа харахаа өнгөрлөө» гэж бодсон. 

	Тэр тасалгаанаас өөр тасалгаанд хөөж оруулаад бүх эмэгтэйчүүдийн үсийг хяргаж нэг дор овоолов. Овоолсон үс том гэдэг жигтэйхэн, бүхэл бүтэн өрөөний буланг эзлээд байсан. Хөх халаадтай хоёр герман хүүхэн бидний толгойд муухай үнэртэй шингэн юм сойзоор түрхлээ. Дараа нь том гэгчийн онгоцонд оруулж, хөлийг маань норгуулав. Онгоцон дотор муухай үнэртэй зунгааралдсан өтгөн юм байсан. Онгоцноос гармагц тэшүүртэй юм шиг хөл өөрөө халтираад байсан. Яг тэр үед би Гогагийн ээжээс хоцроодохсон юм. Гога халтирч унахад би босгох гэж оролдож байх зуур ээж нь урагшаа туугдаад явчихсан. Улс амьтан орилолдох гэдэг нь жигтэйхэн. Бид эцсийн тасалгаанд оржээ. Тэнд эмэгтэйчүүд хүүхэд хоёр пиг дүүрэн чихэгдсэн байв. Гэнэт Гогагийн ээж «Гога, Гога!» гэж дуудахыг сонсоод «Бид хоёр энд байна аа» гэж хашхирав. Ээж нь «Наашаа ирцгээ. Энд хана нь дулаан юм» гэв. Гэвч би тийшээ олны завсраар очиж чадсангүй. 

	Хаалга хаагдмагц аймшигтай орилоон боллоо. Нэг мэдэх нь ээ бидэн доорх шал хөдлөөд хэлбийж байлаа. Доод талд Гогагийн ээжийн байсан ханан талд гал улалзаж харагдав... Тэр гал руу хүмүүс уналаа. Би ч хөл дээрээ тогтож чадахгүй болоод тийшээ гулсаж эхлэв. Өрөөсөн гараараа Гогаг бариад, өрөөснөөрөө шалнаас зуурахчаа болж байв. Тэв тэгшхэн шалнаас барих юм олдохгүй мөн ч хэцүү байсан даа!.. 

	Гэнэт шал хэлтийхээ больж донслоод сөөргөө тэгширч эхлэв. Амьд үлдсэн хүн цөм нөгөө галгүй хана руу гүйлдэв. Шал тэв тэгшхэн болсон хойно хаалга онгойлоо. Бид ч айсан хэвээр хороод байв. Тэгтэл өнөөх бидний хувцас тайлуулсан цүдгэр СС-ийн хүн ирж «Эндээс зайлцгаа!» гэж хашхирав. 

	Би Гогаг аваад гадагш гүйн гарахад бороо намдаагүй хүйтэн хэвээр байв. Би амьд гарсандаа баярласан гэдэг жигтэйхэн! Тэгээд бидэнд хувцас өгөх үед би Гогагийн ээжийг эрээд эрээд олсонгүй. Гога учир зүггүй уйлаад байхаар нь ээж чинь аавын чинь хойноос очсон, одоохон ирнэ гэж тайтгаруулсан юм. Хожим биднийг Бухенвальдад авчирсан хойно сураг дуулбал биднийг еврей нар гэж бодоод фашистууд андуурсан байжээ. Тэд вагонд явсан улс Кавказаас авчирсан хүмүүс гэдгийг гэнэт мэдэж галд хийхээ больсон байж. Тэгээд л биднийг ийш нь авчирсан юм даа гэж ярив. 

	Эсрэг талын байрны хавьд хоёр хүүхэд үзэгдэж, нэг нь уртаар шүгэлдэхэд Васыком яарч:

	— Бид хоёр явалгүй болохгүй нь. Хүүхдүүд маань дуудаад байна гэжээ. 

	Иван Иванович түүний гарыг атгаж, Гога руу тонгойв. Тэрээр жаал хүүд, гуниад хэрэггүй, ээж нь удахгүй ирнэ гэж хэлэх гэсэн боловч хоолой НЬ гарч өгсөнгүй. Тийн юу ч хэлсэнгүй, зөвхөн толгойг нь энхрийлэн илжээ. 

	Хоёр хүүхэд модон байруудын зүг одов. Үдшийн бүрэнхий улам харанхуйлаад мод чулуун байшин эгнэн жагссан мэт тэвхийн бараантана. 

	Дэд хурандаа бараантан хүрлийх байруудыг зүгээр нэг эгнэн байрласан байшин бус, байлдааны үзлэгт бэлтгэгдсэн цэргийн жагсаал тэвхийн байгаа мэт болгон үзлээ. Тэгэхдээ байр бүхнийг тавтын бүлэг биш батад нягтарсан суман, батальон болгон харжээ. Ингэж бодохдоо Иван Ивановичийн амьсгаа бүгчимдэж, цээж нь оволзоно. Тийм бодол өөрийн эрхгүй урган орж ирээд өрнүүн хөгжих мэт байв. Байруудын байрлалт цэргийн том бүлэглэл мэт, модон байшин нэгдүгээр бригад, чулуун байшин хоёрдугаар бригад, Бага лагерь гуравдугаар бригад мэт санагдаад иржээ... 

	Ийнхүү Васыкомын доромжлогдсон бага нас, бяцхан грузин жаал Гогагийн асгаруулсан нулимс ер бүх зовлон зүдүүрийн өшөөг фашистуудаас авах нууц арми энэ мөн дөө! гэж бодогджээ. 

	 


ХОРИН НАЙМДУГААР БҮЛЭГ

	 

	Арван нэгдүгээр сар нарлаг дулаан байв. Тэртээ хөхрөх тэнгэрт усны шувууд өмнийг зорин нисэж үзэгдэнэ. 

	Хоригдлууд усны шувууг харж уйтгарлан үднэ. 

	— Манай нутагт ч гэсэн одоо өрөвтас буцаж байгаа даа. Өрөвтас их ухаантай шувуу шүү... гэж Каримов бодлогошрон хэлэв. 

	Фергана нутгийн хүү Каримов, Андрейтай хамт «зугаалахад» зориулсан явган замаар өргөст тор даган яаралгүйхэн алхална. Явган замаар хоригдол хосоороо, хэд хэдээрээ ийш тийш явна. Өнөөдөр ням гариг буюу «богино өдөр» байлаа. Хоригдол хүн энэ өдөр цаг юм уу цаг хагас цэвэр агаар амьсгалж, ганц нэгээрээ байх юм уу нөхөдтэйгөө уулзаж болох байжээ. 

	Андрей, Батыртай уулзах ажил хэргийн холбоотой байжээ. Фергана нутгийн хүн төвийн шийдвэрээр зөвлөлтийн цэргийн олзлогдогсдын доторх азийн үндэстний төлөөлөгч болох узбек, тажик, киргиз, туркмен, хасаг, татаарууд байгаа байранд очоод хоёр дахь долоо хоногоо болж байв. 

	— Андрей минь, чи баярын урьд шөнө унтахгүй нь шиг байна. Тэгээд Ташкентаас сүүлийн үеийн мэдээ авах хэрэг гарлаа. Би одоохондоо шөнө холдохоос айж байна. Намайг мөрдөөд байх шиг байна. Мэдээ хүлээж аваад бололцоогоороо тэмдэглэж ав. Ямар ч жаахан юм байлаа гэсэн их үүрэг гүйцэтгэнэ шүү гэж Каримов узбекээр хэлэв. 

	Андрей зөвшөөрөн толгой дохилоо. 

	— Тэгээд тэмдэглэсэн юмаа Владислав гэдэг чех хүнд өгөөрэй гэхэд Андрей:

	— Нөгөө цагдаад уу? гэж гайхан асуув. 

	— Тайван яв, хүний анхаарал битгий тат. Владислав коммунист хүн. Төвийн даалгавраар тийм хувцастай байгаа юм гэж Каримов дуугаа жигд бөгөөд захирангуй болгож хэллээ. 

	— Гүйцэтгэе гэж Андрей хэлэв. 

	Тэр хоёр, хоёр тийшээ явжээ. 

	«Энэ ёстой даалгавар мөн дөө» гэж бодохоос Андрейн зүрх догдолно. Би эх орныхоо дуу хоолой, Москва Ташкентынхаа дуу хоолойг сонсоно! гэж бодохоос хачин их баярлав. 

	Гэвч Андрей байранд дөхсөн хойноо «Юугаараа тэмдэглэх билээ? Цаас хаа байна? Харандаа хаа байна?» гэж бодоод маш сандрав. 

	Тэр, явган замаараа буцаж гүйсэн боловч Каримов хэдийнээ яваад өгчээ. «Ай, муу усан толгой, дэмий тэвдээд гол юмаа мартсан байна... » гэж Андрей өөрийгөө зэмлэв. 

	Байрны хаалган дээр түүнийг Бунцоль хүлээж байснаа:

	— Чи хаагуур тэнээд ирэв? Чиний орноос хэн цэвэрлэх юм бэ? Миний өрөө бас л муухай болчихсон байна! гэж зандчив. 

	Бурзенко байрын ахлагч руу хяламхийн хараал шүүрийг авч түүний өрөө рүү явахдаа:

	— Орилохоо боливол таарна... гэж бувтнажээ. 

	Гэвч өрөөнд ормогцоо Бунцоль шал өөр болоод палигар гараа Андрейн мөрөн дээр тавьж:

	— Би чамайг сэрээхгүй. Шөнө харуул солигдож, СС-ийнхэн «хайль» гэж хашхиралдаад өнгөрмөгц ир. Цаас харандаа бий шүү гэж германаар хэлжээ. 

	— За тэгье гэж Андрейг хэлэхэд

	— Одоо явж амар гэж Бунцоль хэлээд шүүрийг нь авч, — Би өөрөө янзалъя гэв. 

	Гэвч тэр шөнө Андрей эх орныхоо дуу хоолойг сонсож эс чадав. Оройн тооллогын дараа хоригдлууд байр байрандаа орсон хойно Костя Андрейг дуудаж:

	— Гар нүүр угаах газарт очоорой, тэнд чамайг хүлээж байгаа гэж хэлжээ. 

	Гар нүүр угаах газар Михаил Левшенков байж байхыг Андрей үзэв. Боксын тэмцээний өмнөхөн ярилцсан хүн нь мөн байх бөгөөд тэр нүүрээ угааж байлаа. Энэхэн үед хэдэн ногоон тэмдэгт орж ирээд өөр хоорондоо шуугилдан ярилцсаар нүүр гараа угааж гарав. Андрейг дөхөж очтол Левшенков түүн өөд үл мэдэг нүд ирмээд муухай устай хувинг «санамсаргүй» асгаж орхижээ. 

	Андрей учрыг ойлгож, ширүүн дүр үзүүлэн:

	— Гар нүүрээ угааж чадахгүй хүн үү? Таны дараах хүн цэвэрлэж байх гайтай юм шив дээ! гэжээ. 

	Левшенков үл мэдэгдэм инээмсэглээд

	— Чи тэгээд шуугиан дэгдээх явдалгүй. Би туслаадахъя гээд алчуур авлаа. 

	Тийн Андрей дөхөн тонгойж:

	— Шөнө харуул солигдоход долоодугаар байранд очоорой. Ажил бий гэж хэлэв. 

	— Юу гэсэн үг вэ... хэмээн Андрей, Каримовын өгсөн даалгаврыг хэлэх гэтэл Левшенков алчуур базлан мушгиж, — Бусад бүх даалгаврыг өөрчилсөн. Харин одоо чи намайг гаргаад өг гэжээ. 

	Андрей, Левшенковыг мөрөөрөө шүргэж

	— За боллоо, явж амар, дараа дахиад ингэв ээ! Нямбай байж сур гэж чанга зандарлаа. 

	Саран, од мичид түгсэн шөнө боллоо. 

	Андрей унталгүй чимээ чагнан байжээ. Тэгтэл харуул солигдох болж, СС-ийнхэн нэгэн зэрэг «хайль» гэлцээд командлах нь дуулдаж, тахтай гутал тэв тавхийж удалгүй лагерь даяар үхсэн мэт нам гүм боллоо. 

	Андрей тагтнаасаа бууж, хаалга руу явтал

	— Чи хаачих нь вэ? гэж хажуу орны нь хүн нойрон дундаа асуучихлаа. 

	— Гарч мөр харъя уу, чи цуг явах уу гэж Андрей аргыг нь оллоо. 

	— А-а-а гэж нөгөө хүн хэлээд эргэж буруу харан хэвтэв. 

	Андрей хананд наалдан сүүдэр дагаж явсаар долоодугаар байр хүрэв. Тэнд Владислав цагдаа жижүүрлэж байжээ. 

	— Наашаа, наашаа хэмээн Бурзенког ахлагчийн өрөөнд оруулж, — Болгоомжтой яваарай, хүн дээр гишгэвзэй гэв. 

	Харанхуй өрөөнд хүн пиг дүүрэн агаад шалан дээр олон танихгүй хүн суужээ. Андрей бас л шалан дээр суув. 

	— Найзаа наашаа суу, ойрт гэцгээнэ. 

	Андрей, Костя байсанд баярлаж, тэр хоёр гар барилцав. Дараа нь бас хэдэн хүн нэмж ирэв. 

	— Бүгдээрээ цугларав уу? гэж нэг хүн асуухад

	— Цугларлаа гэж нэг хүн аяархан хариулав. Энэ дуу Андрейд танил санагдаж: «Нөхөр Михаил» байна хэмээн танив. 

	Тэгээд Иван Иванович ярилаа. Дэд хурандааг дуугаар нь Андрей шууд таньжээ. 

	— Нөхөд өө, бид та нарыг байлдааны түгшүүр аваад цуглууллаа. Манай байгууллага дээр үхлийн аюул бүрхээд байна гэв. 

	Шал дээр суусан улс шивэр авир гэлцэж цөм болгоомжлон чих тавив. 

	Дараа нь цэрэг улс төрийн нууц байгууллагын аюулаас хамгаалах хэлтэс толгойлсон улс төрийн хоригдол үг хэлэв. Андрей түүнийг танихгүй тул Костяг нударч

	— Энэ хэн бэ? гэж асуув. 

	Костя мөн л аяархан

	— Николай Кюнг гэж хариулав. 

	Тэр хүн:

	— Октябрын баярын өмнөх өнөө шөнө эрүүгийн хэрэгтнүүд бидний эсрэг «варфоломейн шөнө»2 «цусны өшөө авах баяр» хийх гэж байна гэсэн яг таг мэдээ бид авлаа. Тэд удирдах үүрэгт байгаа улс төрийн идэвхтэн, нийгмийн ажилтан, коммунистуудыг хэдэн арваар нь алах гэж байна. Тэгээд маргааш өглөө лагерийн комендантад буруугаа хүлээж очих юм гэнэ. Комендант ч мэдээжийн хэрэг, улаантныг алсан гэж «уужим» сэтгэлийн угаас уучлах юм байх. Ногоон тэмдэгтүүд энэ тухай СС-ийнхэнтэй нэгэнт үгсэн тохирсон нь бидэнд илэрхий боллоо гэж ярив. 

	Николай Кюнг үгээ үргэлжлүүлэн, дуугаа улам жигд, итгэл төгс болгон тушаал унших мэтээр, — Байдал хүнд байна. Бид төвийнхөн идэвхтэн та нарыг цуглууллаа. Ногоон тэмдэгтүүдийг байраас нь гаргалгүй хаагаад аллага хийлгэхгүй байхыг төв бидэнд байлдааны үүрэг болгож байна. Энэ зорилгоор байрын бүх хаалгыг бүслэн авч хүйтэн зэвсэг хэрэглэж байж ч атугай өглөө болтол ямар ч үнээр болов барих нь зайлшгүй хэрэгтэй байна. Халуун зэвсэг хэрэглэж хэрэггүй. Асуух юм байна уу? гэв. 

	— Сайн мэдлээ гэж Андрей бүхнийг төлөөлөн хэлэв. 

	— Тэгвэл ажилдаа оръё доо. Гол хаалганы тэнд манай хүн байх болно. Тэр хүн гар чийдэнтэй, хэрэв аюул гарвал чийдэнгээ хэд анивчуулж дохио өгнө гэж хэлэв. 

	Тэр өрөөндөө цөөн цөөнөөрөө бүлэг болон хуваагдаж, тус бүр тодорхой үүрэг авав. Андрейн хуваарилагдсан бүлэгт Костя оржээ. Далайчин, хүнд гэгчийн шийдэм барьсан байв. Андрейд хутга өгөхөд авсангүй. Түр зуурын ноцолдоонд нударгаараа хамгаалж чадах билээ. Хутга байвал дэмий л эд мөрийн баримт болох байжээ. 

	— Явъя, нөхөд өө гэж ярдгар туранхай Валентин Логунов хэлээд бүлгээ дагуулан явав. 

	Хоригдлууд хойно хойноосоо цувран сүүдэр дагасаар арван есдүгээр байр руу дөхлөө. Пулемёт бүхий өндөрлөгүүд нам гүм байлаа. 

	Тэднийг явж байхад прожекторын гэрэл хэд хэдэн удаа тэмтчин туссан боловч удаан тогтдоггүй байлаа. СС-ийнхэн биднийг эрүүгийнхэн гэж бодоод «зориут» удаан тогтоож харахгүй байна даа гэж Андрей бодоод мушийв. 

	Оройноос эхлэн ногоон тэмдэгтийн хамаг толгойлогч нар цугласан арван есдүгээр байр руу маш болгоомжлон гэтсээр очлоо. 

	Андрей, Костя нараас гадна таван хүн гарах гол хаалгыг сахив. 

	Ногоон тэмдэгтийн байр чив чимээгүй байгаа нь сэжиглэмээр байв. Хорих лагерь ч тэр аяараа нам гүм. Саран тэнгэрт дээр хөөрөөд хорих лагерийг зэвхий зэгэл өнгөтэй болгожээ. Өвлийн түрүүчийн хүйтэн бие жиндэж мэдэгдүүлнэ. 

	Бүлгийн удирдагч Валентин Логунов ирж:

	— Залуус аа, техник ашиглах хэрэгтэй байна гэж хэлэв. 

	Логунов, Костя, Андрей хоёрыг гал командын усан шахуурга бэлэн болго гэхэд тэд чимээ гаргалгүй брезент хоолойг тэнийлгэж, нэг үзүүрийг нь торхтой усанд шургуулжээ. 

	— Хаалганд ойртъё, тэнхээ багатай маань шахуургаа бариг гэж Костя зөвлөхөд

	— Хэлдэг үг гэж удирдагч дэмжив. 

	Бурзенко гараа үзэж даавуугаар царвууныхаа үеийг сайтар ороолоо. Тэгэхгүй бол цохихдоо үеэ тулгаж мэднэ. 

	Хэд дахин гараа зангидаж үзэхэд нь боолт бие барихгүй байсан тул «Болоод явчихлаа. Бушуухан л үзэлцэх юм сан... » гэж бодогджээ. 

	Гэнэт удирдагч гараа өргөж:

	— Анхаар! гэв. 

	Байрын хаалганы дотор талд жаахан чимээ гараад, хүний хөлийн чимээ дуулдах шиг болоход үнэхээр тэгэв уу, аль санаа дагав үү? гэмээр байлаа. 

	Хаалга цэлийтэл онгойж, онгорхой саруул тушаа мангар том бие үзэгдэв. Түүний цаанаас хэд хэдэн хүн цуваад наашаа ирэв... 

	Андрей шууд тэдний урдуур хөндөлдөж:

	— Гэдрэгээ! гэв. 

	Санаанд ороогүй юм тохиолдсонд эрүүгийн хэрэгтнүүд сандарчээ. Түрүүлэн явсан Трумпф жаахан ухарч, харуулынхантай тулгарав уу гэж бодсон бодолтой зогслоо. Дараагийн эгшинд ердөө л муусайн хоригдол байна гэж бодмогц муухай хараал тавилаа. Андрейн урдаас архины үнэр ханхийв. 

	— Зайл, муу араг яс! гэж Трумпф хэлээд гараа огцом өргөхөд нь хутга гялсхийлээ. 

	Гэвч Андрей амжжээ. Боксчин биеийнхээ хүндийг зүүн хөл дээрээ аваачаад баруун гараараа цохив. Цохих цохихдоо яг эрүүн дээр нь оносон тул Трумпф шүдээ хавираад нөхдийнхөө хөл доогуур тэрий буув. 

	— Улаантныг дэлс! гэж эрүүгийн хэрэгтэн хашхиралдаад боксчин руу уулгалан дайрав. 

	Гэтэл тэднийг мод шийдмээр угтаж, хоромхон зуурт ширүүн зодоон боллоо. Ид зодооны үеэр муу хулгай нарын нүүр өөд шахуургаар ус хаяулав. Ус хүйтэн, сэхээ ором тул зодооныг амархан шийдэв. Эрүүгийн хэрэгтэн хэдийгээр тооны давуутай боловч тэссэнгүй, шал нороод, хамар амаа няц цохиулж хөх няц цус нөж болохлоороо арга буюу ар тийш ухарч байрандаа ороод хаалга тав яв хаажээ. Ингээд өөрсдийгөө хаах нь тэр:

	— Муу туужуунууд, гараад үзэв ээ? гэж Костя зүхэн занав. 

	Ногоон тэмдэгтүүдийг үүр цайтал сахицгаажээ. Гэвч нөгөөдүүл нь байраасаа цухуйхыг ч оролдсонгүй. Сайн дэлсүүлж, ус шүршүүлсэндээ омог нь дарагдсан бололтой байв. 

	Бусад байрын эрүүгийн хэрэгтнүүд ч гадагш гарч чадсангүй. Тэдний гарах гэсэн бүх оролдлого хүчтэй гараар зогсоогджээ. Ийнхүү «Варфоломейн шөнө» амжилт ололгүй, «цусны өшөө авах баяр» болсонгүй өнгөрөв. Ганцхан жилийн өмнө лагерь доторх эзэн нь байснаа одоо тэр байдал алдагдаж, улс төрийн хэрэгтэн гэдэг амархан учрыг нь олох аргагүй тийм хүчин зүйл бий болсныг эрүүгийн хэрэгтнүүд бас дахин мэдэж авчээ. Хорих лагерь хоёр гурван жилийн өмнөх шиг нэгэнт биш болжээ. 

	Арван нэгдүгээр сарын 7-ны баярын өглөө шөнийн мөргөлдөөний тухай Бухенвальдынхан толгой тоолон дуулсан байв. Эрүүгийн хэрэгтнүүд уруу царайтай явцгааж, толгойлогч нар нь байраасаа ч цухуйсангүй өнжив. Багийн ахлагч, харгалзагч болон бас бус СС-ийнхний гар хөл бологчид номхорчээ. Ийнхүү хэдэн жилийн турш хүч хэрэглэх, харгислах явдалд тулгуурлаж байсан ногоон тэмдэгтүүдийн нэр сүр балран унав. Тэр ч байтугай германы социал-демократын олон удирдагч, юмнаас айж нуугдмал болсноор барахгүй фашизмын эсрэг тэмцэх нь байтугай энэ талаар ярих зүрхгүй байснаа жаахан сэргэж:

	— О? Руссиш! Гут! Гут! гэх болжээ. 

	Хэдхэн сарын өмнө энэ удирдагч нар оросын нууц байгууллагын төлөөлөгчтэй уулзахдаа гайхаш тасран гар дэлгэж

	— Тэмцэх ий? Хорих лагерь дотор уу? Санах юм биш, балмад явдал болно... гэж арчаагүй хэлж байсан билээ. 

	Зөвлөлтийн коммунист, комсомолчдын барьсан чиг шугам зөв болох нь батлагдлаа. Тэднийг орон бүхний фашизмын эсрэг тэмцэгчид дэмжиж, тэдний талд Бухенвальдын ихэнх зовлонт хүн оржээ. Тэмцэх явдал хэрэгтэйгээр үл барам тэмцэж болох юм байна! гэж бодогджээ. 

	Орой олон мянган хоригдол тооллогод жагссан хойно «Зөвлөлтийн цэрэг Киевийг чөлөөлж гэнэ» гэдэг баярт мэдээ цахилгаан мэт хурднаар цуваанаас цуваанд дамжин тархав. 

	Зөвлөлт Украины нийслэл чөлөөлөгдсөн байна. 

	Хоригдлууд, ялангуяа зөвлөлтийн цэргийн олзлогдогсод алуурчдын өөдөөс чи яадаг юм гэсэн байдалтай харах болов. 

	СС-ийн дарга нар, байрын дарга тэргүүтэн цөм ууртай баргар царайлан явах болж, цэргүүд нь бас л сандрангуй, царай муутай явна. Зөвлөлтийн Армийн довтолгоо СС-ийнхнийг ирээдүйгээ бодоход хүргэжээ. 

	Чанга яригч хүчирхэг радионууд Берлинээс сүүлийн үеийн мэдээний тусгай хэсгийг нэвтрүүлнэ. Нэвтрүүлэгчийн улигнасан дуу ямар нэгэн «уян хатан хамгаалалт», «фронтын шугамыг тэгшитгэх» гэсэн учир үл мэдэгдэх тактик, ой ухаанд оромгүй «дорнодын хаалтын» тухай удтал ярина. Гэвч тэр үг хэчнээн ихэмсэг болох тусмаа төчнөөн барьц алдсан, гуравдах рейхийн эрх баригчид төчнөөн сандарч байгааг илтгэнэ. Зөвлөлтийн цэрэг тогтох торохгүйгээр Германы хилд дөхөж байжээ. 

	Зөвлөлтийн мянга мянган цэргийн олзлогдогч анх удаагаа оройн тооллогын дараа тарж явсангүй, ганц нэгээрээ явсангүй жагссан хэвээрээ үлджээ. Тэднийг бусад орны хоригдлууд хүрээлэн авсан байна. 

	— Залуус аа, та нарыг шийтгэсэн үү? Яалаа гэж? гэлцэнэ. 

	Оросууд модон улавчаараа тог тог хийлгэн алхаж, эгнээндээ жигдрэн жагсаад цуваа цуваагаараа байрандаа харьцгаажээ. Тэд тэгж явахдаа эртний украйн дуу «Залуус минь, морио тавиарай», «Наран доор байна», «Өргөн Днепр шуугьж байна» гэх мэтийг дуулалджээ. Тэд үнэн сэтгэлээс дуулж, энгийн үгийг их утгатай болгон ухамсарлаж явав. Орос, татаар, украйн, узбек, белорусс, грузин цөм дуулжээ. Ийнхүү Украин нутгийн энгийн бөгөөд гайхам сайхан дуу Бухенвальд дээгүүр цуурайтаж, ард түмний холбоог эвдэж чадах хүч энэ дэлхийд алга, эрх чөлөөт орны хүн ардыг байлдан дагуулах чадалтай хүч энэ ертөнцөд алга гэдгийг илтгэх мэт байлаа. 

	— Оросууд мундаг юмаа! гэж польшууд хэлнэ. 

	— Их баяр! гэж францчууд хэлнэ. 

	— Фройндшафт! гэж германы коммунистууд хэлнэ. 

	— Рот фронт! гэж испаничууд хэлээд нударгаа өргөн ёсолно. 

	Бусад хоригдол, эрх чөлөөгүйн хүндэд зовон зүдэрсэн ч зориг шантраагүй зөвлөлтийн хүмүүсийг бахдан шагшран харна. 


ХОРИН ЕСДҮГЭЭР БҮЛЭГ

	 

	Кушнир-Кушнаревын халзан толгой дээр өс авах юлд буухад бэлэн боллоо. Түүний үгэнд хууртагдсан зөвлөлтийн мянга мянган коммунист, комиссар, дарга, намын ажилтан нар «зальтай байшинд» очиж СС-ийнхэнд буудуулсныхаа өшөө авахыг уриалан дуудаж байсан хэрэг билээ. 

	Гэтэл лагерфюрер Макс Шуберт урвагчийн хичээнгүй зүтгэлийг тэмдэглэж өөр рүү нь долигонон харж буй Кушнир-Кушнаревын хоёр нүдийг эгцлэн харж, мөрөн дээр нь нөхөрсгөөр алгадаад:

	— Танд даргын хэргэм зэрэг авах бололцоо байна гэхэд нь

	— Эрхэм хошуучтан, би их баярлаж байна гэдэг байв. 

	— Ауешвицийн галт тэрэгний буудлын ахлах харгалзагч гучин мянган хүнийг алсан байна. Тэгээд яав гэвэл үү? Тэр өндөр их гавьяа байгуулсныхаа төлөө эрхэм фюрерийн бие хамгаалах албаны хүн болголоо! гэсэн тушаалыг нь би өөрийн биеэр уншсан гэж ярихад

	— Эрхэм хошуучтан минь, би хичээе гэнэ. 

	Бухенвальд дахь фашизмыг эсэргүүцэх интернационалч нууц төв урван тэрслэгчийг устгах шийдвэр гаргалаа. Гэвч урван тэрслэгчийг бусад үлэмж харгис этгээдүүд шигээр устгах нь аюултай байжээ. Кушнир-Кушнаревын үхэл бүх нууц байгууллагыг илчилчхэж болох байв. Тэгвэл СС-ийнхэн үй олноор нь харгисалж эхэлнэ. 

	Иймээс урвагчийн үхэл аливаа сэжиг хар төрүүлэхгүй байх ёстой байв. Нууц байгууллагынхан удтал бүх талаас нь нягтлан зөвлөсний үр дүнд Кушнир-Кушнарев «өвдөж» эмнэлэгт хэвтээд үхэх ёстой гэдэг шийд гаргажээ. Энэ санал бас л аюултай байв. Хаант засгийн генерал байсан этгээдийн үхлийн үнэн шалтгааныг СС-ийнхнээс нууж чаддаг юмаа гэхэд ерөнхий эмч Адольф Говены хашир хараанаас нуух аргагүй байлаа. Говен ганц хараад л мэднэ. Одоо яах вэ? гэдэг асуудал гарав. 

	Нууц төв, Говеныг аргалах арга олохоор шийдлээ. Төвийн даалгавраар хорих лагерийн захиргаа, эмнэлэг, Ариун цэврийн институтэд ажилладаг герман, чех франц, австрийн фашистын эсрэг үзэлтэй цэвэрлэгч, эмч, бичээч, хоол түгээгч, тогооч нар ерөнхий эмчийн алхам бүрийг ажиглаж, хэлсэн үг болгоны нь тогтоон авав. Авсан бүх материалаа аюулаас хамгаалах хэлтсийн нэг удирдагч Рихардад өгдөг байв. Фрейбургийн газрын эзний хүү Говен зан араншин хатуу, төмөр мэт зоригтой, баримталсан үзэлдээ туйлбартай хүн байжээ. Тэрээр Гитлерт яс махандаа тултал бүрэн итгэсэн яах аргагүй фашист хүн билээ. Өөрийн доод тушаалын СС-ийнхэнд хандахдаа дээрэнгүй, тэднийг хүн устгахдаа хулгана шиг дэмий бужигнах юм гэж эгдүү нь хүрдэг хүн билээ. Говен Европыг эзгүйрүүлэх «агуу их төлөвлөгөөг» мөрөөдөж арийчуудын аж төрөх өргөн нутагтай болохын хүсэлд автагдсан хүн байв. Тэрээр ямар нэгэн юманд авсаар орохгүй, архи тамхи авгай хүүхнийг огтхон ч үл сонирхоно. Бүх хүүхнээс ганцхан Эльза Коход санаатай боловч цаадах нь тоодоггүй ажээ. 

	Говен бол санаснаас хамаагүй хатуу хоол гэдгийг фашистыг эсэргүүцэх төв хүлээн зөвшөөрөхөд хүрэв. Хошуучид хүнд ашиглуулмаар сул тал үгүй ажээ. Гэлээ ч гэсэн Рихард сул талыг нь олсон байна. Өөртөө ирсэн үй олон мэдээн дотроос ганцхан өгүүлбэрт анхаарлаа хандуулсан нь Говен санхүүгийн хэлтэст мөнгө авч байхдаа хэлсэн үг нь байв. Хошууч Говен баглаа мөнгө барьж дэнслэх мэт өргөн хөдөлгөж

	— Дер даллес, дер даллес... (хөөрхий мөн ч юмгүй байна даа) хэмээн инээдэм болгон хэлсэн байжээ. 

	Рихард чухамхүү энэ хоёр үгнээс «Говены сэтгэл зүрхэнд хүрэх түлхүүр»-ийг олжээ. 

	— Маш их мөнгө хэрэгтэй байна гэж Рихард төвийн хурал дээр Николай Симаковт хэлэв. 

	Гэвч хэдий хирийн мөнгө Говены хувьд «маш их» болох вэ гэдгийг тодруулах хэрэгтэй байжээ. Дахиад л бүгдээрээ тагнаж эхлэв. Үүний үр дүнд, ерөнхий эмч жил тутам өөрийнхөө эзэмшил газраас хоёр мянга орчим маркийн цэвэр орлого олдог нь илэрлээ. Тийм учраас арван таван жилийн орлоготой нь тэнцэх мөнгө өгье гэж нууц төв тогтлоо. 

	Үнэт зүйл олох үүргийг германы улс төрийн хоригдол, фашистын эсрэг үзэлтэй Отто Галле, түүнтэй цуг эдийн агуулахад ажилладаг оросын эх оронч Костя Руденко нарт даалгав. Эдийн агуулахад СС-ийнхний булааж авсан үнэт зүйлс байдаг байжээ. Лагерийн эмнэлгийн мэс заслын хоёрдугаар тасгийн дарга, улс төрийн хоригдол коммунист, Тельманы сурталч Гельмут Тиман сүвэгчилсэн аргын хамгийн гол хэсэг болох Говенд юу гэж хэлэх үүргийг өөрөө авлаа. 

	Энэ бол амь алдаж болох аюул гэдгийг цөм ухамсарлаж байлаа. Гэвч өөр арга байсангүй. Хэрэв хэрэг баларвал оросын цэрэг улс төрийн төв гавшгай бүлгийг тулалдаанд бэлэн байлгах нь зүйтэй гэж үзлээ. Хэрэв Говен татгалзвал түүнийг доор нь зүйл дуусгах хэрэгтэй байлаа. Гельмутын нууц дохиогоор орос нөхөд, эмнэлгийн туршлагад орох гэж байгаа нөхдөө аврах нэрээр дөчин зургаадугаар байранд дайран орж, Говеныг алахаар тогтжээ. Ийм цаг ирвэл ойрхон байшинд байдаг Кушнир-Кушнаревыг туйлын амархан эд бад болгох байлаа. Энэ дайралтад орох хүмүүс өөрийгөө нийтийн хэргийн төлөө золиосонд гаргахад цөм бэлхнээ байв. 

	Гельмут хоёр долоо хоног Говеныг салахгүй дагалаа. Аятай цагийг нь хүлээгээд л байж. Орос эх орончид яг таг, заналт дайсан руугаа дайран ороход хэзээ боловч бэлэн байцгаав. 

	Долоо хоноод зул сарын баяр болно гэж байхад удтал хүлээсэн цаг арайхийж нэг иржээ. СС-ийн хошууч заримдаа сайн зангаа хөдөлсөн үед Гельмуттай нөхрийн ёсоор ярьж, тэр ч байтугай шатар тавьдаг байжээ. Чухамхүү тийм зан нь тэр нэгэн бямба гаригт хөдөлсөн байв. Говен эмнэлэгт орж ирээд, цаг үеийн асуудлуудыг даруй шийдэж, Гельмутыг дуудан:

	— Алив хө, шатраа өрөөрэй. Би чамайг амархан мадлаад орхиё. Түрүүн хожигдсоныхоо хариу аваадахъя гэжээ. 

	— Эрхэм хошууч, харж л байж болъё хэмээн Тиман хариулав. 

	Гельмут Тиман, Бухенвальдад дээгүүр ордог шатарчин байжээ. Тэрээр даруй түргэн шатар өрж, учиртайхан гэгчээр:

	— Зул сарын баярын өмнө таны санааг нэг гонсойлгоод орхиё байз... гэв. 

	Тоглоом хурц болж, хоёр тал ээлжлэн амжилт олж байв. Өрөг дуусах дөхөөд байдал Говенд ашигтай болж, Гельмут Тиман тун сайхан «хожигдож» эхлэв. Тиман хэд хэдэн удаа яриагаа эхэлье гэсэн боловч зүрх алдаад байлаа. Чамархайны нь цус лугшин гүрэлзээд, хэл нь хатаж, одоохон хэлье дээ... гэж байжээ. 

	Гэтэл Говен түүний сэтгэлийн хөдөлгөөнийг мэдчихээд өөрийнхөөрөө ойлгож:

	— Хожигдоход эвгүй байна уу? Тэгэх л ёстой сон! Одоохон чамд мад тавиадахъя гээд морио нүүж — шаг, гэлээ. 

	Ийнхүү Тиман тун сайхан «хожигдов». Хошууч хожсондоо баярлаж, бүр хэтрэхдээ Гельмут рүү янжуур хаяж мушилзаад

	— Тамхи татах уу, тамхи заримдаа тус болдог гэлцэх юм байна шүү дээ гэв. 

	Тиман хатсан уруулаа долоолон:

	— Эрхэм хошуучаа, танаас албаны бус зул сарын баяртай холбогдсон гэх юм уу даа, тийм нэгэн юм асууж болох уу? гэж асуулаа. 

	— Асуу л даа гэж хошуучийг хэлэхэд нь

	— Эрхэм хошууч, та өөрийн эзэмшил газартай гэж ярьж байсан сан. Фрейбургийн хажууд гэв үү дээ. Их сайхан газар шүү! гэлээ. 

	Говен малийтал инээмсэглэж:

	— Тэндхийн агаар ямар гэж санана! Манай Германы Швейцар л гэсэн үг... Одоо тэнд ямар сайхан байгааг чи даанч төсөөлөхгүй дээ гэв. 

	Гельмут ялимгүй урагш түнхийж:

	— Эрхэм хошууч... Дэмий сонирхсонд уучлаарай, тэр эзэмшил танд ямар орлого оруулдаг вэ? гэж асуухад Говен янжуураа баагиулж байгаад, 

	— Гурван мянган маркийн цэвэр орлоготой гэж ихэмсэг байдлаар хариулав. 

	«Чи ч мөн заллаа даа, чиний нэрэн дээр дөнгөж мянга найман зуун дөчин хоёр марк ирдэг шүү дээ» гэж Тиман бодлоо. 

	— Эрхэм хошууч, танд одоо танай эзэмшлийн арван жилийн орлоготой тэнцэх мөнгө гаргаад наад ширээн дээр чинь тавьчихвал та яах вэ? Аан? гэж Гельмут зугуухан бөгөөд мөрөөдөх байдалтай хэлээд тавьчихлаа. 

	Говен хараагаа дээшлүүлж Тиманыг хараад чанга инээв. 

	— Би мөрөөдөгч бишээ гэж Говен хэлэхэд

	— Тэглээ ч гэсэн, удахгүй зул сарын баяр болох гэж байхад мөрөөдөж болно шүү дээ. Нэгэн өдөр өрөөгөө онгойлгоод ороод ирэхэд чинь танай ширээн дээр гучин мянган марк тэвхийгээд байж байвал яана, та бод л доо... гээд Тиман салсангүй. 

	— Тэнэг юм гэж ерөнхий эмч хэлээд, — Шал дэмий юм та ярих юм гэж хэлснээ хэсэг дуугүй болоод дахин инээж — Коммунист! Мөрөөдөгч! Та нар цөм ийм шүү дээ... Хий горьдож насаа бардаг улс даа! Нэг үед ард түмэнд диваажин амлаж, нэг үе нөгөө коммунизм гэгчийгээ амлаж, нэг үе есөн шидийн таван жилийн төлөвлөгөө гаргаж байдаг улс газар даа... гэж ярив. 

	Говен тамхины ишийг үнсний саванд чичилж унтраагаад

	— Америкуудаас сурах хэрэгтэй. Тэр газар мөрөөдөж суудаггүй, мөнгө хийж байдаг юм гээд дуугаа шал өөр болгон ярихыг үзвэл Тиманы асуулт голыг нь оносон бололтой байв. Тэгснээ 

	— Ямар сайн амьтан тийм мөнгө ширээн дээр тавих вэ дээ? гэж аяархан хэлжээ. 

	Гельмут Тиман гүнзгий гэгчээр тамхиа сороод утаагаа алгуурхан гаргаж, үг бүрээ тус туст нь цувуулан:

	— Эрхэм хошууч, хэрвээ Кушнир-Кушнарев гучин мянган маркийн төлөө гэнэт өвдсөн байвал... та юу гэх вэ? гэж хэллээ. 

	Хошуучийн царай ширүүн болж, Гельмутыг айхтар муухай харав. СС-ийн хүний гар, гар бууныхаа хуй руу явснаа зогсов. Гучин мянга гэдэг чинь бүхэл бүтэн хөрөнгө байхгүй юу цус гэж бодоод Говен шүлсээ залгижээ. 

	— Болно, би зөвшөөрнө гэж хэлэхэд нь Тиманы санаа сая амарлаа. 

	— Харин алтан шүдээр биш шүү. Жинхэнэ мөнгөөр, валютаар нь авна! гэж Говен эрээгээ алдан хэлэв. 

	Хагас цагийн дараа СС-ийн жижүүр урвагчид ерөнхий эмчийн гарын үсэгтэй дуудлага гардуулжээ. Түүнд Кушнир-Кушнаревыг лагерийн эмнэлэгт даруй хүрэлцэн ирж хуурай хижгээс хамгаалах шинжилгээ хийлгэ гэсэн байжээ. 

	Кушнир-Кушнаревын хувцсыг үзэж байхад бөөс «олджээ». Мөн байр руу нь явуулсан асрагч нар урвагчийн орноос бас нэг бөөс «олжээ»

	— Таныг эмнэлэгт хэвтүүлэхээс биш дээ гэж Тиман хэлэхэд, 

	— Үгүй, үгүй би хэвтэхгүй. Эм ч уухгүй! Тариа ч хийлгэхгүй! гэж тэр этгээд татгалзав. 

	Ерөнхий эмч ирж, тэр архичин тамхичны өлбөгөр биеийг үзээд, энэ муугийн төлөө гучин мянган марк байгаа шүү дээ! гэж бодонгуут:

	— Кушнир-Кушнаревыг тусгай тасагт миний шууд хяналтад хэвтүүл! гэж захирчээ. 

	Тэгээд хаант засгийн генерал байсан түүнд:

	— Таныг тасгийн дарга Тиман эмч өөрийн биеэр эмчилнэ гэж хэлэхэд

	— Баярлалаа, эрхэм хошууч, баярлалаа гэж Кушнир-Кушнарев малилзан хариулав. 

	Урвагчийг тусгай тасагт хэвтүүлж, хоол ундыг нь Говены заавраар цэргүүд СС-ийн гал тогооноос авчрах болов. 

	Говены ширээн дээр мөнгө тавиастай байхаас нааш, урвагчийн толгой байтугай толгойноос нь ганц ч үс унахгүй гэдгийг Тиман сайн мэдэж байв. 

	Гэтэл үнэт зүйлсийг валют болгоно гэдэг хялбар ажил биш байлаа. Нууц төв хорих лагериас алт болон эрдэнийн чулууг Веймар хот оруулж, хотын банканд мөнгөөр солих арга сүвэгчиллээ. 

	Гал тогооныхон долоо хоног болгонд Веймар орж СС-ийнхний хүнс авчирдаг бөгөөд тэдэн дотор нууц байгууллагынхан байсан тул тэдэнд хариуцлагатай даалгавар ноогдлоо. Тюрингийн коммунист нууц байгууллагатай холбоотой өвгөн коммунист Роберт Зиберт ажилчны хороололд очоод өгөх бичиг хийж өгөөд:

	— Миний мэнд дамжуулаарай, цаадуул чинь тусална гэж хэлжээ. 

	Гал тогооныхон явахын урьд өдөр эдийн агуулахын нярав Отто Галле үнэт зүйлсийг авч гарчээ. Тэрээр эртнээс сонгож аваад тусгай саванд нуусан байсан юм. Хэдийгээр сэргэмжлэх бүх арга хэмжээ авсан боловч Бамбус хэмээх СС-ийн хүн эдийн агуулахын үнэт зүйлийг хариуцах тул хэд хэдэн цул алт алга болсныг мэдэж, шууд Галле руу дайран орж:

	— Энэ алтыг хааш нь аваачив? гэж асуусан байна. 

	Гэвч Отто барьц алдсангүй, учиртайхан гэгчээр шивгэнэж

	— Эрхэм комендантад гэж хэлжээ. 

	Бамбус амаа хамхив. Комендант улсын юманд хуруу байнга дүрдгийг Бамбус мэдэх билээ. Гэвч салхи өөд нулимж болдоггүйн адил яах ч чадалгүй байжээ. Бамбус дэмий байхаас нэгэн юм бувтнаад болгоомжил гэсэн байдалтай:

	— Чи харин тооцоонд зориулж тэмдэглэл хөтөлж байх хэрэгтэй. Тэргүй бол дээд газар мэдвэл чи бид хоёр толгойгоо өгч сална шүү гэжээ. 

	Зул сарын баярын өмнөхөн Гельмут Тиман гучин мянган марк авчирч ширээн дээр нь тавихад хошууч мэл гайхаж, цэл хөхрөв. 

	— Эрхэм хошууч, тоолж түвэг удаад хэрэггүй байх, сайн тоолсон юм шүү гэж хэлжээ. 

	Говен сандал дээрээ лагхийн сууж, хэдэн секунд бичгийн ширээнээ овоолоостой байгаа боодол мөнгийг гөлрөн суужээ. Гучин мянга. Чөтгөр ав, бүхэл бүтэн хөрөнгө байхгүй юу? Говен бичгийн ширээний шургуулгыг татаж, боодолтой мөнгийг яаран далд хийж цоожиллоо. СС-ийн хошууч, хоригдол өөд харж:

	— Кушнир-Кушнарев танайх боллоо. Ямар ч ул мөр үлдээхгүй гэдэгт итгэж байж болно биз? гэж хэллээ. 

	Тиман толгой дохив. 

	Гельмутыг хаалгаар гарахын алдад өрөөний чанга яригч гэнэт паржигналаа. Тиман болгоомжлон чих тавивал рапортфюрерийн хахир дуу радиогоор сонстож, 

	— Лагерь дуулж бай. Тушаах нь: ерэн есдүгээр байрны дарга даруй түргэн гадаа хаалган дээр хүрэлцэн ирэгтүн... гэв. 

	Ерэн есдүгээр байранд алуурчид суудгийг Тиман мэднэ. Бас л хүн цаазаар авах нь шиг байна гэж бодлоо. Тэгтэл

	— Хүүр шатаах газрын баг сонсож бай! Зургаан хүн гадаа хаалга руу яаралтай явуул... гэх сонсогдлоо. 

	Фашистууд бушуухан мөрөө баллах гэж байна хэмээн Гельмут бодож шүдээ хавирав. Тэгтэл бас л радио дуугарч, 

	—... Лагерь дуулж бай! Кушнир-Кушнарев хаалга дээр түргэн ир! гэлээ. 

	Тиман давхийн цочив. Оросуудыг авчирсан байх нь... Урвагч мэхлэгч хэрэг болсон байна... Гэтэл энэ золиг нь амьд байж байдаг! гэж бодлоо. 

	Гельмут, та л нэг аргал гэсэн байдалтай хошуучийг ширтэхэд Говен харилцуураа авч захиргаа руу маш тайвнаар:

	— Кушнир-Кушнарев өвчтэй байгаа. Эмнэлэгт, хүний гарт байгаа шүү дээ гэж хэлэв. 

	Гельмут бушуухан тэр өрөөнөөс гарч даруй... одоохон... очилгүй болохгүй гэж яаран гүйв. Чанга яригчийг л залгаагүй байвал боллоо. Кушнир-Кушнарев дуудлагыг дуулаагүй байвал болох нь тэр. Одоохон амжиж очихгүй бол болохгүй дээ... гэж боджээ. 

	Тасгийн үүдэнд сандарсан Пельцертэй дайралдаж

	— Радио дуугарсан уу? хэмээн аяархан асуусанд

	— Гельмут гуай, би харж байсан болохоороо радиог тасалсан. Урвагч одоохондоо юу ч мэдээгүй байгаа гэж асрагч хариулав. 

	Тиман, Кушнир-Кушнаревын хэвтдэг өрөөнд орж найрсаг инээмсэглэн:

	— Эрхэм генерал бие ямар байна даа? гэж асуухад

	— Муугүй л юм шиг байна. Таны таубенцукерийн тариа надад хүч тамир оруулж байна гэж Кушнир-Кушнарев долигонох байдалтай шарзайн хэлжээ. Урвагч ажилдаа махруун энэ эмчид итгэж эхэлсэн байжээ. 

	— Тиймээ! Нээрэн тийм шүү! Таубенцукер гэдэг ёстой сайн эм! Таныг эмнэлгээс гаргаж бүрэн болох болсон гэж би бодож байна. Гэвч гарцаагүй сайн болгохын тулд дахиад нэг тарья гэж хэлээд Тиман зүүгээ зэхэв. 

	Хаант засгийн генерал агч этгээд цамцаа сөхөж, ярдайсан шар нуруугаа гаргав. 

	Тиман зүүг арьсанд шаалаа. 

	Урвагч гараа хачин эвгүй савчин татгануулаад, муухан ёолох шиг болоод шалан дээр ойчив. Хоромхон зуурт үхжээ. 

	Гэтэл энэ үеэр бүх Бухенвальд даяар чанга яригч хүнгэнэж:

	— Эмнэлэг дуулж бай! Эмнэлэг дуулж бай! Кушнир-Кушнаревыг бие нь ямар байсан ч хамаагүй хаалган дээр авчир! гэлээ. 

	 

	Бухенвальдын ерөнхий эмч бухимдаж хонхоо дарлаа. Жижүүрийн асрагч гүйж ирэв. 

	— Гельмут Тиманыг нааш нь оруулаадах! Одоохон! гэж Говен тушаав. 

	— Кушнир-Кушнарев явж явж үхэх нь зайлшгүй. Гэвч одоо түүнийг явуулж, гестапынхны санаа засах хэрэгтэй байна гэж тэр боджээ. 

	Тиман түүний өрөөнд зөвшөөрөл авалгүй шууд орж очиход Говен бухимдуу байдалтай хуруугаараа ширээ тоншин:

	— Кушнир-Кушнаревыг ганц хоёр цаг хаалга руу явуулах нь зүйтэй байна гэж хэлэв. 

	Тиман инээдээ барин:

	— Эрхэм хошууч минь, Кушнир-Кушнарев нас барчихсан гэж хэлжээ. 

	Говен үсрэн босож, өрөөн дотуураа холхин хэд алхсанаа харилцуураа авч лагерфюрер Шуберт рүү шууд залгаж:

	— Макс аа, би байна аа. Говен байна... Өнөө заяа муут Кушнир-Кушнарев нас барчихсан гэж сая надад мэдэгдлээ. Үхсэн гэнэ! Мэдэж байна уу, үхсэн гэнэ! гэж хэлжээ. 

	Говен харилцуураа хаяад Тиман өөд агсарч:

	— Мангуу минь! Хүүрийг нь одоохон шатаах руу явуул! гэхэд

	— Гүйцэтгэе, эрхэм хошуучаа! гэж Тиман хэлээд годхийж гарав. 

	Хэдэн түмэн хоригдол гайхаж хоцорчээ. Чанга яригчаар зай завсаргүй тушаах нь нэг л юм болсны тэмдэг байв. Чухам юу болсныг мэдэх хүн алга. Гэхдээ СС-ийнхэн сандарч тэвдэж байгаа бол хоригдол хүн баярлавал зохих юм болсон гэдгийг тэд сайн мэднэ. 

	Тэр үед лагерфюрер Шубертын өрөөнд байсан гестапын дарга, Кушнир-Кушнарев ийнхүү гайхмаар гэнэт үхсэнд ихэд сэжиглэжээ. 

	Шуберт ч түүний санааг ойлгон толгой дохив. 

	Рапортфюрер уурласандаа үгээ олж ядан байж дахиад л

	— Эмнэлэг, дуулж бай! Эмнэлэг дуулж бай! Кушнир-Кушнаревын хүүрийг даруй гестапод авчир! гэв. 

	Говен хоёр чамархайгаа дараад ширээнийхээ ард сууна. Хаант засгийн генералын хүүр хэрэг илрүүлж мэднэ. Тэгвэл үхсэн шалтгаан нь тодорхой болно. Чөтгөр ав, энэ муу бөөстэй нөхрөөс болж бөөн юм мандаж магадгүй байна! Надад л хамаг хүнд нь ноогдоно шүү дээ... Миний эрдмийн зэрэг хамгаалах... Албан тушаал ахих... Эзэмшил газар... Цөмөөрөө яндангаар гарна гэсэн үг! гэж бодлоо. 

	Хошууч Говен бухимдсан хэвээрээ ширээний цагийн минутын зүү эргэхийг нүд салгалгүй ажиглаж байхад минут барагдаж өгөхгүй мөн ч их зовоолоо. Говен сэтгэл түгшин хүлээсээр л байв. 

	Эцэст сая нэг юм утасны хонх дуугарлаа. Говен чичиргэнэсэн гараар харилцуурыг авбал хүүр шатаах газрын даргын сөөнгө дуу сонсогдож:

	— Эрхэм хошууч, ахлах фельдфебель Гельбиг илтгэж байна. Таны тушаал биелүүллээ! Хүүр шатаасан гэж хэлжээ. 

	СС-ийн хошууч Говен босон харайж, өрөөн дотроо чанга инээв. 

	— Ха-ха-ха!.. Гестапынхан хожимдлоо доо!.. гэжээ. 

	Говен төдхөн гестапын дарга руу утасдаж, их л эвтэйхнээр

	— Хүүшээ, Шуберт ээ, найз чи жаахан хожимдсон байна. Кушнир-Кушнарев байхгүй болжээ. Хүүр шатаахад байдаг энэ муу золигууд аль хэдийн шатаачихсан байхгүй юу. Эртхэн хэлэлгүй яав аа. Нэгэнт л шатаачихсанаас хойш яах ч арга алга гэж хэлжээ. 

	Энэ удаад СС-ийн хошууч Говен худал хэлсэнгүй ээ. 

	 


ГУЧДУГААР БҮЛЭГ

	 

	Гуравдугаар сарын гүн шөнө түгшүүрийн дохио дуугарч, буу пижигнэв. Нойрмог байсан хоригдлуудыг мод шийдмээр балбан хатуу дэвсгэрээс нь босгоод тооллого хийдэг талбай дээр хөөж гаргав. Андрей бусдын хамт, дагжин даарсаар төв талбай руу яаран иржээ. 

	— Өөрснөө ч унтахгүй, хүн ч унтуулахгүй муу хогууд... гэж тэд хараал тавина. 

	Хоригдлууд түргэн зуур талбайг дүүргэж, дуу шуугүй явах бөгөөд олон хүн шөнө түгшүүр авна гэдэг хүн оргосны шинж биз хэмээн баярласан баяраа нуун явжээ. Ямар нэгэн хүн хорих лагерийн торноос мултарсан байна! Үл мэдэх нөхөр чамдаа аян замын сайн сайхныг хүсье! гэж бодно. 

	СС-ийн жижүүрийн хүн дуу хураагч руу шүлсээ үсчүүлэн байж, сөөнгөтсөн дуугаараа Бухенвальд даяарт зарласан нь:

	—... Журамтай байлгахын тулд лагерийн захиргаа бүх арга хэмжээ авна. Төмөр мэт хатуу журамд захирагдахыг үл хүссэн хүн «люфт» болно. Өнөөдрөөс эхлээд үүрд барьцааны систем тогтож байна. Оргосон нэг хүний төлөө нөхөд нь хариуцлага хүлээнэ. Тэд оргохыг нь мэдсэн хэр нь захиргаанд цаг тухайд нь мэдэгдээгүй учраас ийнхүү оргох явдалд шууд бус оролцогч болох ёстой. Хэрэв өнөөдөр оргосон улс олдохгүй бол тэдэнтэй хамт... гээд л цааш нь ярьжээ. 

	СС-ийн хүний урт үгний эцэст Андрей бүлэг хүн оргосныг мэдлээ. Арван таван хүн оргожээ. Нэр гарсан дугаар дотор Иван Пархоменкогийн дугаар байлаа. Тэд газар доогуур нүх малтаад гараад явчихжээ. 

	Андрейн амьсгаа бүгчимдэв. Тэдэнтэй явсан бол ямар сайхан бэ гэж бодлоо. 

	Бороо шиврээд халуун оргисон толгой дээрээс хүйтэн ус шавшиж, нуруу руу урсана. Аажимдаа хувцас нэвтэрч бие жиндэхэд хоригдлууд дулаацах санаатай бие биеэ шахаж зогсов. 

	— Одоо ч зогсохыг үзэж дээ гэж Киевийн хүн хэлэв. 

	Цаг мөч өнгөрч өгөх юм биш, байрын дарга нар улаан галзуу аашилна. Тэд ийш тийш гүйж, мод шийдмээр цохин эмхлэх боловч үүр цайтал мөн ч болоогүй байжээ. 

	Бүрхэг баргар өглөө болов. Бороо шивэрсэн хэвээрээ. Хоригдлууд ясандаа тултал нэвтэрч усан хулгана болжээ. Энэ тамлалт хир удаан үргэлжилдэг бол? гэж бодогдоно. 

	Оройхон хирд бөмбөр пижигнээд, энд тэнд командлан хашхирах сонсогдов. Хашааны онгорхой дааманаар битүү бүрхүүлтэй ачааны машин орж ирлээ. Түүний тэвшинд автоматчид зогсжээ. 

	Оргосон хүмүүсийг барьсан байна!

	Андрейн цээж рүү хүйт дааж, өлмий дээрээ өндийн урдах нөхдийнхөө толгой дээгүүр өлийн харвал марнагар марнагар СС-ийнхэн машин дээрээс хүүр авч чулуудаж байв. Хэдэн түмэн хоригдол таг чимээгүй боллоо. 

	Зөвхөн бөмбөр дэлдэх, дуу хураагчаар ихэмсэг бардам фашистын ярих л дуулдана. Тэр этгээд:

	—... Лагерийн хүрээнээс гадагш хүзүү бултайсан хүн ийм л болно доо. Агуу их хүчирхэг Герман улс хэдийгээр хамгийн энэрэнгүй шударга боловч шударга хуулийн нь эсрэг тэрсэлсэн хүнд хамгийн хатуугаар ханддаг юм... гэлээ. 

	Бөмбөр учир зүггүй балбасаар л байв. Макс Шуберт командлах нь сонсогдов. Байрын дарга нар дор бүрээ хашхиралдаж, харгалзагч нар мод шийдмээ далалзуулав. Хоригдлуудыг айлгахын тулд байр байраар нь жагсаан цувуулж, сэг болсон хүүрүүдийн хажуугаар явуулав. Та нар үүнийг харцгаа, хараад чичирцгээ гэсэн санаа байжээ. 

	Эхлээд францчууд явлаа. Эрх чөлөөтэй болохын төлөө азаа туршигсдын хүүрийн харалдаа очмогцоо тэд команд дуулсан юм шиг өрөөсөн гараа өргөн, баатруудад цэргийн ёсны хүндэтгэл үзүүлэв. 

	Рапортфюрерийн нүүр хачин муухай мушийж, СС-ийнхэн ба харгалзагч нар мод ташуураар жанчсаар эгнээний гүн рүү орлоо. Гэвч эв санаа, энх нөхөрлөлийн хүчийг яаж ч цохиод нугалсангүй. 

	Зоригтон нарын тамтаг болсон хүүрийн дэргэдүүр хоригдлууд цуваа цуваагаараа өнгөрсөөр байв. Тэд чив чимээгүй, уй гашуу болон аяархан явцгааж, хайрт нөхөд минь баяртай, цаг ирэхэд бид та нарын өшөөг авна гэдэг бодолтой явжээ. 

	Андрей нөхдийн хамт тэдгээр зоригтны нүүрийг нэг бүрчлэн харж Иван Пархоменког эрлээ. Тэдний нүүр, хүн танихын аргагүй болтол сийчүүлжээ. 

	Андрей алхаагаа удаашруулаад Иван Пархоменког нүдээрээ эрлээ. Гэвч яагаад ч юм тэр нь алга байв. Ийм байх ёсгүй. Иваны өрөөсөн чих сэтэрхий шүү дээ гэж бодлоо. Андрей хүүрийг дахин нэг сайтар харахад цөмийнх нь чих бүтэн байлаа. Иван эдэн дотор алга байх нь! Амьд яваа юм байна! Ганцаараа гарч амжиж дээ! гэж бодогдов. 

	Гэтэл энд байгаа бусад нь... Оргосон хүмүүсийн оронд... 

	Тэр өдрийн турш бүлгээрээ оргосон тухай яриа боллоо. Фашизмыг эсэргүүцэх интернационалч нууц төвийн даалгавраар идэвхтэн нар хоригдлуудын дунд ухуулан тайлбарлах ажил зохиов. Тэд СС-ийнхний «заль» гаргасан тухай таниулжээ. Хорих лагерь үүрийг нь эвдсэн олон зөгий шиг дүнгэнэлээ. 

	Иван Пархоменко болон түүний нөхдийн амжилттай оргосон нь Андрейн зүрх сэтгэлийг дэнсэлгэв. Андрей шөнөжин нүдээ аньж хэвтээд юм боджээ. Оргох хэрэгтэй байна. Энэ хавар л оргоно. Ямар ч байсан оргоно! гэж бодогдоно. 

	Сая яах нь энэ вэ? Иван Пархоменко бол надад тун дотно, Бухенвальдад байх хугацаанд минь сайн харж хамгаалж байсан хүн хэр нь надад цуг оргоё гэж хэлээгүйгээр үл барам оргохоор бэлтгэж байна ч гэж үг цухуйлгасангүй. Ирж салах ёс ч хийсэнгүй. Тэгсэн хэр нь өөр хүмүүстэй оргосон байх юм. Бүлгээрээ оргосон байна. Нууц төв үүнийг мэдэж, бүр тусалж байсан нь мэдээж. Энэ бол маргаангүй үнэн! Бас өөр хүмүүс ч оргоход бэлтгэж байгаа байх нь. Энэ бас л маргаангүй! Гэтэл надад энэ тухай нууц төвийн хэн нь ч ам ангайхгүй байна. Намайг мартжээ. Яриангүй мартсан байна! Ер нь хүний анхаарал татаад байх би хэн сэн билээ дээ? Над шиг хүн хэчнээн билээ дээ? Зөвхөн ганц Бухенвальдад л ийм хүн хэдэн мянга байтугай хэдэн түм шүү дээ. Тэгээд хүн бүхэн эрх чөлөөтэй болох эрмэлзлэгтэй байна. Оргох тухай зохион байгуулбал юухан байх вэ! гэх мэтчилэн бодлоо. 

	Андрей бодон бодсоор, яаж ч хичээгээд хүн бүхнийг оргуулах аргагүйг мэдэв. Өөр арга зам хэрэгтэй байна, нийтээрээ бүгдээрээ нэгэн зэрэг бослого гаргах хэрэгтэй юм байна! гэж ойлгов. 

	Андрей ингэж бодмогц сэргэж ирлээ. Бослого! Босоод ирвэл ч СС-ийнхэн, ногоон тэмдэгтүүдэд үзүүлээд өгнө дөө. СС-ийн бэхлэлт рүү дайрч байгаа хүмүүсийн түрүүчийн эгнээнд яваагаар өөрийгөө дүрслэв. Агуулах шатаад л захиргааны байшингийн хавийг харанхуй утаа бүрхээд л өргөст торонд нүх гараад л, газар сайгүй тулалдаан болно. Би хэсэг нөхдийн хамт гол дааманыг эзлэн авч, цамхаг өөд авирч гараад германы далбааг авч хаяад оронд нь улаан туг хатгана. Ингээд л Бухенвальд чөлөөлөгдөнө!.. гэж мөрөөдлөө. 

	Гэтэл яг үүнийг бодож байсан сайхан бодол нь тасрав. Бослого гэнэ ээ! Зэвсэг хаа байгаа билээ? Гар мухар байж пулемёттой өндөрлөг өөд зүглэх юм биш. Бас цэргийн зохион байгуулалт хэрэгтэй. Яг арми шиг батальон, суман, салаа хэрэгтэй. Хүн бүхэнд анги бүхэнд өөрийн даалгавар, зорилго байх ёстой. Ингээд ирвэл ч азаа үзэж болно доо... 

	Гэвч Андрей бодоод бодоод нэмэргүй илбийн хүрээнд орсон юм шиг, ганц биеэ л бодъё гэдэг нэг дүгнэлтэд хүрч ирнэ. Оргоход бэлтгэж эхлэх хэрэгтэй. Ийм нөхцөлд байж байгаа бусад хүний анхааралд орох би хэн сэн билээ? Хүний халамж хүлээх гавьяа надад юу байх билээ? Ингээд л дуусаа. Ер нь намайг онцолж халамжлаад өгөөч гэх эрх ч байхгүй шүү дээ. Надаас илүү гавьяатай хүн зөндөө байна. Тэднийг анхаарч, тэдэнд туслах хэрэгтэй. Хүнд хэцүү цаг ирэхэд цэрэг хүн даргыгаа бодож, асран халамжлах ёстой. Тэр нь ч шударга зүйл юм. Манай зөвлөлтийн хүний ёс мөн гэж бодлоо. 

	Тэгээд Андрей, Батыртай ярихаар шийдлээ. Тэрээр хэцүү үе тулгарахад үргэлж Иван Иванович юм уу ферган нутгийн хүн хоёрын аль нэгтэй зөвлөдөг сөн. Иван Ивановичтай уулзаж чадсангүй. 

	Андрейн «онолыг» Батыр Каримов удтал анхааран сонсоод:

	— Тэгээд бокс юу болох вэ? гэж асуув. 

	— Юу болох вэ дээ гэж Андрей уурлан, — Дахиад би тоглохгүй! Би жинхэнэ тэмцлийг хүсэж байна. Мэдэж байна уу, жинхэнэ тэмцэл гэв. 

	— Тэгвэл бокс жинхэнэ тэмцэл биш хэрэг үү? хэмээн Каримовыг хэлэхэд нүд нь дооглон онийсон байдалтай байв. 

	Андрей, Каримов руу чи чинь юун тэнэг юм асууна вэ? гэсэн байдалтай харлаа. 

	Каримов узбекээрээ:

	— Нутгийн хүү минь сонс, манай Ферганд «Тэмээтэй хүнийг могой хатгаж чадахгүй байхад муу санаа хатгаж чаддаг» гэсэн цэцэн үг бий. Бухимдах хэрэггүй. Ултай суурьтай бодох хэрэгтэй. Би чиний оргох хүсэлтэй байгааг төвд мэдэгдье. Хэрэв хэрэгтэй бөгөөд боломжтой гэж үзвэл... гэж ярьтал Андрей үгийг нь тасалж:

	— Хэрэггүй гэж үзвэл яах вэ? гэж асуув. 

	— Чи залуу халуун байна. Чөтгөр минь чи мэдэж байна уу, чиний төлөө хэдэн арван хүн амь нас хайргүй хөдөлж байгааг мэддэг үү? гэж Каримов толгой сэгсрэв. 

	— Амь хайргүй хөдөлж байгаа юм уу? гэж Андрей итгэж ядах мэт уртаар татан асуусанд

	— Тэгэлгүй яах вэ. Төвийн заасан дагуу чамд нэг хувь талх, аяга шөл, хэлтэрхий ёотон олохын төлөө амь хайргүй хөдөлж байна. Тэд өөрснөө ч идэлгүй чамд өгч байна. Манайхнаас захиргаанд байдаг улс чиний хувийн картыг хамгаалан хар амиа бодохгүй байцгааж байна. Тэргүй бол чи аль хэдийн гуравдугаар цонхонд очоод яндангаар «люфт» болоод гарчихсан байх байсан. Чамайг фрицүүд зүсэлж авсан шүү дээ. Чамайг торгуулийн багаас чөлөөлсөн хүмүүс бас л аминдаа хайргүй байсан. Чамайг тэд эмнэлэгт хэвтүүлж, хөнгөн ажил олж өгсөн. Чи энэ бүхнийг, миний сайхан нүдэнд болоод ингэж байна гэж бодоо юу? гэж Батыр ярив. 

	Андрей доошоо харлаа. 

	— Одоо чамд хамгийн их найдаж байгаа үед чи оргох гэж байдаг. Ингэж байж болохгүй ээ, найз минь. Тэмцэхээс оргоход амархан. Чи одоогийн байдлаар эндээ хэрэгтэй байна. Ямар их хэрэгтэй байгаагаа чи төсөөлөхгүй! Энэ чинь зүгээр нэг бокс биш шүү гэж Батыр нэмлээ. 

	Гэвч энэ яриа Андрейд бүрэн хангалттай санагдсангүй. Каримовын үгэнд үнэн юм яриангүй байна гэж бодон ерөнхийдөө санал нийлэв. Өөртэй нь армид байгаа юм шиг хатуу, шаардлагатай, буурьтай ярьсанд Андрейн дотор онгойж, нэг л аятайхан болсон шиг байв. Гэлээ ч Батырын хэлсэн үгэнд нэг л юм дутуу хэлэгдэлгүй өнгөрсөн мэтээр Андрейд санагдаад байв. Батыр нэг юм хэлсэнгүй өнгөрлөө дөө гэж бодогдоно. 

	Ийнхүү Андрей хуучин бодлоосоо салалгүй Иван Ивановичтай уулзаж ярихаар шийдэв. 

	 


ГУЧИН НЭГДҮГЭЭР БҮЛЭГ

	 

	Хоригдол цөм унтаж байв. Шөнө барагдах үеэр Степан Бакланов гэтэн явсаар байрандаа ирэв. Золигийн бууны тос давирхайнаас доор ажээ. Степан үе мөчөө сэтгэл хангалуун тэнийлгэж, гоожуурын усанд гараа дахин тосов. Гар бууны бие ангиас халдсан тос хуруу хумсан дээр харлаад тун салж өгөхгүй байв. Ус хүйтэн тул саван ер хөөсрөхгүй, гарт баригдалгүй гулсаад байжээ. 

	Гэвч санаа сэтгэлд сайхан байв. Тэгэлгүй яах вэ дээ? Цоо шинэхэн таван «вальтер» буу нууц агуулахад нэмэгджээ. Ганцхан тэдгээрийг шалгах л хэрэг үлдлээ. 

	Гар буу бүхэн, тэр ч байтугай хэсэг бүхэн нь баатарлаг түүхтэй, хэцүү хувь заяатай, эрэлхэг зориг, сонин хачин зам туулсан байлаа. Нууц байгууллагынхан, янз бүрийн орны фашизмын эсрэг тэмцэгчид Бухенвальдын улаан дэргэд байдаг «Густлов-веркс» гэдэг цэргийн үйлдвэрт СС-ийнхний хамар доор гар бууны бие ангийг хийхдээ илүү хийж хэчнээн их зориг самбаа гаргасан гэх вэ. Тэгж бүтэн гар бууны хэсэг одоо Степаны өмнө байж байв. Хамгаалагч, харгалзагч нар хоригдол бүрийн алхах гишгэхийг айхтар харж, мастерууд өгсөн төмөр, хийсэн зүйл хоёртоо маш нарийн тооцоотой байсан билээ. 

	Төвийн бүрэн эрхт төлөөлөгч Леонид Орлов гар буу угсрах цехийн бригадын дарга болж, улмаар Гитлер, Гиммлер, Геббельс, Кальтенбруннер нарт дурсгалын буу хийж өгсөн өнөөх Вицман хэмээх нацистын нэрт дархны «баруун гар» болсон байна. Чи минь болгоомжтой ажиллаарай, ийм мастераас гарахгүй шүү! гэж нөхөд нь Орловт сануулдаг байлаа. Гэвч гойд сайн мэргэжилтэй зөвлөлтийн эх оронч фашистын их гарын зэвсгийн дархны итгэл хүлээж чадаад түүнийг араар нь тавьж хорлон сүйтгэх ажлаа явуулсаар байжээ. Орлов гар бууны хамгийн гол анги болох их биеийг хийдэг байлаа. 

	Гэлээ ч гэсэн бууны нэг хэсгийг хийх нь түүнийг лагерьд авчрахаас хямдхан байв. Зоригтнуудын алхам тутам аюултай бөгөөд тэднийг лагерьдаа ирэх замд нь тусгай харуул даган явна. Гол хаалган дээр СС-ийнхэн ажилчны биеийг сайтар шалган хянана. Өчүүхэн төдий сэжигтэй санагдвал даруй нэгжинэ. Бас баг бүрээс таамгаар хэдэн хүн сонгон авч нэгжинэ. Заримдаа бүх хоригдлыг бүгдийг нь нэгжинэ. Энэ үед зэвсэг авч яваад баригдвал шууд үхэл ирлээ гэсэн үг. Тэр ч байтугай хамгийн өчүүхэн шураг олоход л тэр хүнийг «зальтай байшинд» илгээнэ. 

	Тэглээ яалаа ч зоригт хүмүүс зэвсэг зөөсөөр байжээ. Төвийн гадаад багуудыг хариуцсан бүрэн эрхт төлөөлөгч Николай Сахаров (түүнийг нууц байгууллагынхан гадаад яамны сайд хэмээн тоглоом болгон нэрлэдэг байсан юм) хамгийн үл буцах зоригтнуудыг сонгон авч гар бууны бие ангийг модон улавч, цамцныхаа ханцуй, нууц хармаандаа хийж зөөдөг байлаа. Ийнхүү нууц байгууллагынхан амь хамаагүй явж Бухенвальдад зэвсэг авчирсаар байв. 

	Шөнө нүүр гарын угаалга, жорлон, дээврийн хонгил, доод давхрын хонгилд авчирсан зүйлээ угсарч гар буу, винтов, гранат болгоно. Гэвч энэ буунууд нь буудаж болох уу? гэдэг асуудал гарч ирэв. Гар бууг угсрахдаа тосон дэнгийн гэрэлд зохих багаж үгүйгээр үйлдэнэ. Түүнээс гадна авчирсан зүйл тэр буундаа таарахгүй байх нь олонтой тул гараар хийх хэрэг гарна. Ийм маягаар хийсэн зэвсэг сайн шалгалт, байлдааны чадварыг нь туршихыг шаардана. Гэтэл хорих лагерь дотор үүнийг хэрхэн хийх билээ?

	Интернационалч нууц төв, бууг сумлаж болохоос гадна оньс хөдөлгүүр нь саадгүй л байвал боллоо гэж үзэхэд Степан Бакланов ийм шийдвэрийг зөвшөөрч чадахгүй байлаа. Шийдвэрлэх үед буу гацах юм уу гар дотор дэлбэрвэл яана! Тиймээ, дээрх саналтай яарч тохирч болохгүй юм. Иймээс Степан турших газар олжээ. Энэ бол лагерийн төв дундуур гардаг бэлтгэл сувгийн хоолой байв. Тэр хоолойн нэг амсар Бага лагерийн ард, бага шиг саравчны дэргэд байдаг хогийн авдрын ойролцоо байжээ. Гэтэл амсраас хол бус манааны өндөрлөг бий. Шөнө болмогц сөөм газрыг ч үлдээлгүй хүчит прожектороор гэрэлтүүлнэ. Бакланов хэд хэдэн удаа бүтэлгүй оролдоод шөнө тэр амсарт хүрч болохгүй юм байна гэдгийг ойлголоо. 

	Тийм учраас өдөр шалгая гэж санал гаргахад нь, нөхөд нь галзуурав уу? гэсэн байдалтай харцгаажээ. Гэвч Баклановын хэлэхийг сонсоод дэд хурандаа Смирнов тэрхүү аз мэдсэн саналыг зөв юм байна гэж үзлээ. 

	Өдөр цагаа л тогтоох хэрэг үлдэв. 

	— Ням гаригт Бага лагерийн цаанах ойн цоорхойд боксын тэмцээн болно. Тэнд хүн ч олон цуглах байх, их ч шуугилдах байх гэж Левшенков хэлсэн билээ. 

	Ингээд өнөөдөр үдийн хоолны дараа Бакланов сувгийн амсар луу очно. Сорилт хир зэрэг амжилттай болдог бол? Мэдэгдэлгүйгээр сувгийн амсар луу орж болдог болов уу? Буун дуу хир хол дуулдах бол? гэх мэтийн олон асуудал Баклановыг зовооно. Тэрээр аль хэдийн гараа угаагаад байрандаа орж, өөрийнхөө хэвтдэг газар хөнжлөөр хучаад хэвтэж байлаа. Гэвч нойр хулжжээ. Тийм дээ, зүрх түг түг түгшээд, нэг бодол байн байн орж ирээд байхад яаж унтах вэ дээ! Степан буруу харан эргэж, хөнжлөө толгой дээгүүрээ татав. 

	Степан Баклановыг унтах санаатай эргэн хөрвөж байх тэр цагт долоодугаар байранд дэд хурандаа Смирнов, нууц байгууллагын аюулаас хамгаалах хэлтсийн толгойлогч Николай Кюнг нар уулзаж, зэвсэг турших газрыг хэрхэн хамгаалж байх, хэвийн аюулгүй байдлыг хангах тухай онц чухал асуудлыг хэлэлцэж байжээ. 

	— Нөхөр дэд хурандаа бүх арга хэмжээг авна. Би ч гэсэн хамгаалахад оролцоно гэж Николай Кюнгийн хэлэхэд, түүний дууны өнгөнд шийдвэр төгс байдал илэрнэ. 

	Смирнов түүний гарыг атгаж:

	— Николай минь, би чамд итгэж байна. Цаад Степан чинь тал эр шүү. Багадаа лав зүггүй тархи байсан байх. Юу ч хийхээс буцахгүй хүн дээ! гэж хэлжээ. 

	Дэд хурандаа Смирнов, Баклановын намтрыг мэдэхгүй тул андуурчээ. Степан бага залуудаа юу ч хийхээс буцахгүй зүггүй тархи ердөө ч байсангүй. Курскийн тариачны хүү Степан хар багаасаа гачигдал зүдүүрийг амссан байв. Степан 1920 оны арван хоёрдугаар сард Михаил Баклановын гэр бүлд төрсөн бөгөөд тэднийх өчүүхэн газартай олонх тариачны адил «хүмүүсийн дунд орж» «эзэн» болохыг эрмэлздэг байсан юм. Гэвч амьдрал тэр эрмэлзлийг нь огтхон ч зөвшөөрөлгүй тухай бүр саатуулсаар байжээ. Ийнхүү Михаилын дураар болсонгүй. Том бус аж ахуйгаа ах дүү нар хуваахад Михаил Баклановт хамгийн үнэт зүйл болох морь ноогджээ! Гэвч эцэж турсан мориор хол явж чадсангүй. Тэднийд үхэр, хонь байсангүй. Степаны эцэг ядуу зүдүү байдалтай хэчнээн үзэлцэвч дийлж чадсангүй. Аж байдал нь задраад л байж. Харин хөдөө газар анхны хамтын аж ахуй бий болж эхлэхэд дунд тариачин Михаил Бакланов бүх гэр бүлээрээ артельд элсэн оржээ. Нутгийнхан нь Баклановыг анхныхаа даргаар сонгосон байна. 

	Степан бага байснаасаа юу юу мэдэж байна вэ? гэвэл Старый Оскол хотоос таван километр газар орших оросын том тосгонд төрж өссөнөө мэднэ. Тэр тосгон нь Дусалхан гэдэг хачин нэртэй байжээ. Тосгон нь нэгэн замаг намаг болсон голын эрэгт байх бөгөөд гол тосгоныг хоёр хуваасан нь холоос үзэхүл яг хоёр «дусал» шовойж байх шиг харагддаг байжээ. Иймээс Дусалхан гэдэг нэр үүссэн байна. Тосгон нь том, долоон зуу гаруй хашаа айл байсан юм. 

	Байшингууд нь усан дотор, бас л «дусал» болон харагдана. «Дусал» бүхэн өөр өөрийн нэртэй. Чесноковка, Киселевка, Монастырь, Нахаловка, Выгон, Собачевка, Казенка гэх мэтийн сонин хачин нэртэй ажээ. 

	Баклановынхны намхан пагдгар байшин голын эргийн их сайхан газар, нуга үүсгэсэн хаялгын дэргэд байдаг байв. Хавар ус мөс хайлж голын ус нэмэхэд тэдний байшинг ус хүрээлээд авдаг байлаа. Завьгүйгээр явалтгүй болно. Гэрийнхээ пингээс эхлээд цаашаа сэлэх хэрэг гарна. Жил бүрийн хавар ингэж сандран малын өвс тэжээлийн үлдэгдлийг яаран хураах, доогуур байгаа айлуудыг ус авч цонхонд нь тулах тул тэдэнд туслах бөөн ажил гардаг байжээ. Гэлээ ч гэсэн зуны цагт энэ гол хэчнээн их баяр баясгалан авчирдаг байсан гэж санана! Усанд орох, загас барих, завиар сэлэх, өвөл нь Оскол голын ус хатуу мөсөн хуяг өмсөнгүүт өөрсдийнхөө хийсэн тэшүүрээр гулгаж, хашхиралдаж, гууглалдан хүйтэн ягаан хацартай болсон хүүхдүүд цасаар шидэлдэж, эмэгтэй хүүхэд дуу алдацгаан ер хэчнээн сайхан байдаг байсан гэх вэ? Үнэндээ сайхан байжээ! Степан Бакланов голын эрэг дэх тэр тосгонд арван найман жил болсон бөгөөд нутагтаа үүрд хайртай болжээ. Тэрээр хаана ч явлаа гэсэн, хаана ч суулаа гэсэн ойр хавьд нь гол байхгүй л бол Оскол голоо санаж, нэг л юм дутагдаад байх шиг байдаг болсон юм. 

	Степаныг барагцаалбал зургаан настай байхаас нь эхлэн ууган хүүхдийн хувьд эх эцэг нь гэртээ орхиж өөрснөө зун цагийн ажилдаа үүр цүүрээр гараад үдэш харанхуй болсон хойно эргэж ирэхэд Степан гэр ахуйгаа харж, дүү нараа асарч байдаг болжээ. Дараа нь Степанд тариачин хүний амаргүй ажлуудыг зааж өгсөн байна. Үүнд газар борнойдох, адуунд явах, тариа цэвэрлэх, тариаг үтрэмд аваачих зэргийг заан сургалаа. Үг дуу цөөнтэй ч том хүн толгойг нь илэхэд Степан хэчнээн дуртай байсан гэх вэ!.. 

	1928 оны намар Степаны үе тэнгийнхэн сургуульд оржээ. Степан сургуульд орох юм сан гэж тун их хүснэ. Би юугаар дутах вэ? гэж бодно. Гэвч эх эцэг нь балчир дүү нараа асрах хэрэгтэй гээд сургуульд оруулсангүй. 

	Нэгэн өдөр хамар хашааны нь үе тэнгийн хүүхдүүд сургуульдаа очиж яваад Степаныг дуудаж:

	— Степан бидэнтэй хамт сургуульд оч. Дараа нь цуг харья гэжээ. 

	— Энэ юун хүүхэд вэ? гэсэн багш эмэгтэйн асуултад хүүхдүүд:

	— Анисья Ивановна гуай, шинэ сурагч ирсэн! гэж тоглоом болгон хариулсан байна. 

	Степан энэ үед, одоохон намайг хөөгөөд гаргах байхдаа гэж бодон биеэ хураачхаад сууж байв. Гэтэл багш түүнийг хөөсөнгүй. Багш, хэний хүүхэд, хэн гэдэг нэртэйг нь асуугаад толгойг нь илж:

	— Чи тэгээд сургуульд орох их дуртай байна уу? гэж асуухад

	— Учиргүй дуртай гэж Степан санаа алдан хариулсан байна. 

	— За яах вэ. Маргааш ирээрэй. Чамайг ямар хүн болохыг харж байж болъё гэж багш хэлжээ. 

	Бакланов гэр өөдөө ямар их баяртай, хөл нь газар хүрэхгүй гүйж ирсэн гэх вэ? Үсэрч дэвхрэн, «Намайг хараач, би ямар том болов оо! Би сургуульд орчихсон шүү дээ!» гэж дайралдсан хүн бүхэнд хашхирмаар байжээ. 

	Энэ мэдээ гэрийнхний нь баярлуулсангүй. 

	— Хүүхдүүдээ хэн харах юм бэ? гэж ээж нь хэлээд инээн баяссан хүүгээ зэмлэх мэт харжээ. 

	Харин аав нь арай гайгүй байж:

	— Хүйтэн болтол яв гэж хэлсэн нь эцсийн шийд болов. 

	Гэтэл түүнээс сар хагасын дараа багш хот орох замд аавтай нь дайралдаад:

	— Танай хүү ангидаа толгой цохиж байна. Заавал сургуульд явуулах хэрэгтэй шүү гэж хэлжээ. 

	Ингэж хүүгээ магтуулсандаа эцэг нь нэлээн маадайсан бололтой, хүүгээ сургуульд сургана гэдгээ зөвшөөрчээ. Ийнхүү Степан Бакланов сурагч болон «батлагдсан» байна. 

	Степан хичээлд дуртай, хичээнгүй сайн сурдаг байв. 

	Сургууль нь газрын эзэн Коркаловын эдлэн байсан байшинд байрлаж, тарианы газар, жимсний цэцэрлэг, ногооны хашаатай байлаа. Сургуулийн дэргэдэх тариа ногооны бүх ажлыг хүүхэд өөрснөө хийнэ. Хөдөлмөрийн хичээл буюу хөдөө аж ахуйн хичээл гэж тэр үед тусгай хичээлийг нэрлэдэг байсан нь зөвхөн дадлага төдийгүй, биеийн хөдөлмөрт зөв хандахад сургадаг байжээ. Сурагч бүхэн хүүхдийн зангаар хичээн чармайж, салахыг мэдэхгүй ажиллан оногдсон газраа боловсруулж, байцаа ногоогоо тарьж усалдаг байлаа! Бас сургуулийнхаа цэцэрлэг дотор жимсний мод тарих, эрлийзжүүлэх, хөрс боловсруулах зэрэг бусад олон хөдөө аж ахуйн ухааны «нууц»-тай ямар их дуртай анхааралтай танилцдаг байсан гэж санана! Сургуулийн дэргэд дархны газартай байжээ. Өвлийн цагт сурагчид хөрөөдөж, харуулдаж, нааж, хаддаг байлаа. 

	Мөн түүнчлэн биеийн тамирын талбайтай байсан нь мэдээж. Сурагчид талбайг өөрснөө хийжээ. Тэнд цагариг, авирах олс, шат, дүүжин, хөл бөмбөгний талбай, харайх нүх, шидэх газар, гар бөмбөгний талбай байв. Энд байвал зохих төхөөрөмж байгаагүй, байгаа хэд нь хүүхэд өөрсдийнх нь хийсэн зүйл боловч ямар их тэмцээн болдог байсан гэж санана! Тэр өөрсдийн хийсэн дүүжин хөл бөмбөгний талбай дээр мөн ч халуухан тэмцэлдээн болдог байжээ. Степан Бакланов сургуулийн тамирчдын нэг удирдагч нь байлаа. Түүний оролцоогүйгээр нэг ч тэмцээн болдоггүй байв. Степан хамгийн их амжилт олдог нь өвөл, тэшүүрийн уралдаан байлаа. Тэшүүрээр уралдахад түүнийг барих хүүхэд байсангүй. Бас зуны цагт усанд сэлэхдээ үеийн хүүхдээ хол орхидог байжээ. Гэхдээ Степан зун цаг ажил хийж мөнгө олдог байсан юм. Зун бүхэнд гутал улавч сүлжих газар ажил хийж, дараа жилийнхээ хичээлд хэрэглэх ном, сурах бичиг, бас өмд цамцныхаа мөнгө олдог байжээ. 

	Долоон жилийн сургууль амжилттай төгссөний дараа арван таван настай залуу хүүгийн өмнө одоо яах вэ? гэдэг асуудал тулгарчээ. Хөдөө газар өөр дээд шатны сургууль байсангүй. Ойрхон байх Старый Оскол хотноо багшийн сургууль байлаа. Степан сурах тухай өдрийн бодол, шөнийн зүүд болоод үүнийгээ аавдаа яаж хэлье дээ гэж бодно. Тэднийх бас хоёр хүнээр ам бүл нэмэгджээ. Одоо эх эцэг, ууган хүү Степан, дөрвөн бага хүүхэд нийт долоон ам бүлтэй болжээ. Тэгэхэд ганцхан аав нь ажил хийнэ. Амьжиргаа хүнд, арай чарай л дөнгөөд байдаг байж. Гэвч аав нь хүүгийнхээ номтой болсонд баярлан

	— Степан минь, явж сур. Бид яаж ийгээд дөнгөнө. Хүн хартай танилц гэж өөрийнхөө хатуу шийдсэнийг хэлсэн байна. 

	Степан Бакланов тэр намраа багшийн сургуулийн босгыг бөөн баяртай алхжээ. Хичээл ч амархан ойлгогдож, түүх, герман хэл хоёр гол анхаарлыг нь татав. Түүнийг багш нар нь «бүх юмыг ганц хэлүүлээд ойлгодог хүү» гэж магтдаг байжээ. 

	Гурван жилийн хугацаа гуравхан сар шиг өнгөрч 1938 оны хавар гэхэд Степан Михаилович Бакланов гэртээ ирж, долоон жилийн сургуулийн багш болжээ. Степан хүн сургахын хажуугаар өөрөө сурганы дээд сургуульд эчнээ суралцжээ. Сургуулийн газар идэвхтэй комсомолч түүнийг комсомолын байгууллагын нарийн бичгийн даргаар сонгов. Степаныг багшлаад хоёр дахь жилдээ байхад нь өндөр итгэл хүлээлгэж, сургалт хүмүүжлийн ажил эрхлэгчээр томиллоо. Түүний өмнө өргөн зам нээгдээд байсан боловч дайн эхэлж бүх төлөвлөгөөг нь нураажээ. 

	Ингээд фронт, тулалдаан шархтах, олзлогдох... гэх мэтийг цувруулан үзэв. 

	Үдээс хойш хоригдлууд бөөн бөөнөөрөө ээлжит тэмцээн харахаар очсон хойно Николай Кюнг, Баклановт ирж:

	— Бокс нэгэнт эхэлж байна. Цаг боллоо гэж хэлжээ. Хэдэн минутын дараа тэд байраас гарч явлаа. Тус бүр хог дүүргэсэн хувин барьжээ. Баклановын авч яваа хувингийн ёроолд тостой цаасаар нямбайлан боосон гар буу, сум явжээ. Байрын булан хүрэхэд нь бас аюулаас хамгаалах хэлтсийн гурван хүн нэгдэв. Тэд бас л хог асгах гэж явжээ. Тэдэнтэй цуг «ногооны газар ажиллах багийн дарга» чехийн коммунист Ян Геш явлаа. 

	Ян Геш ханцуйдаа тэмдэг уясан бөгөөд харгалзагч хүний барьдаг бүдүүн шийдэм барьж шууд л үүргээ гүйцэтгэж эхлэв. 

	— Бушуулцгаа, муу гахайнууд! Шнель! Бушуул! гэж зандарна. 

	Түүнд зандчуулсан нууц байгууллагынхан эсэн мэнд явж лагерь өнгөрөөд алсын цоорхойд гарч муу усны сувгийн амсарт ойртов. 

	— СС-ийнхэн манааныхаа өндөрлөг дээрээс боксын тулалдааныг харж байв. Тэд бас л ринг тойрон шахаж суусан олон үзэгч шиг ширүүн өрсөлдөөнийг улайран ухаан малгайгүй ширтэж байжээ. 

	Нэг СС-ийн хүн урагшаа өлийн, гараараа чанга яригчийн дэлбэн үүсгэн алгаа хумбайлгаж:

	— Оросын гахайг дэлс! гэж хашхирна. 

	Рингийн ойр хавь жигтэйхэн их шуугилдана. Тэр шуугиан нэгэн үе намдаж, нэгэн үе ширүүснэ. Нууц байгууллагынхныг анзаарах амьтан ер алга. Тэд хээвнэг явсаар сувгийн амсар хүрэхэд Геш модоо далалзуулан:

	— Бушуул, гахайнууд! гэж хашхирчээ. 

	Нууц байгууллагынхан хогоо асгаж, хувин саваа хангинуулав. Ян Геш бас л

	— Бушуул, нохойнуудаа! Түргэл! гэж шавдана. 

	Энэ үед Кюнг бөхийн хоромхон зуурт амсрын тагийг онгойлгоход Бакланов өөрийнхөө хувинтайг бариад нүх рүү үсрэн орлоо. «Мөн ч хамаагүй эр шүү! Юу руу орох гэж байгаагаа харсан ч үгүй үсрэх юм даа. Тэнд нь үзүүртэй юм байж байвал яана?» гэж Кюнг бодож сандарчээ. 

	Таг ч хавхийгээд хаагдлаа. Степаныг битүү харанхуй нөмрөн авсан тул сувгийн нүхийг тэмтэрч олов. Тэрээр гараа сарвайж, толгой бөхийлгөн яаран урагшиллаа. Арван таван метр хиртэй явахад зүүн гар тийшээ тахийх ёстой байлаа. Герман нөхөд сувгийн хэлхээний зургийг хулгайгаар үзсэн байжээ. Степан түүний нь сайн судалсан байж, яг тэр ёсоор суваг тахийв. Степан тахир луу ороод зогсож, хоёр гар буу гаргалаа. Эргэн тойрон харанхуй нам гүм, зөвхөн алсад ус дуслах чимээ сонсогдоно. 

	Бакланов буугаа сумлаж, гохыг нь сойв. Гох чагхийн дуугарахад Баклановын зүрх дэлслээ. Аз дутахад сувгийг шалгаж байгаа бол яана? гэдэг түгшүүрт бодол гэнэт толгойд орж ирэв. 

	Степан гараа сунгаж, гохыг дарлаа. Гал гялсхийгээд буу тасхийв. Гэрэл гялсхийхэд сувгийн дөрвөлжилсөн дотор тал цааш одсон нь хоромхон зуур харагдаад авав. Сувгийн ханыг том том дөрвөлжин чулуугаар хийснийг ч Степан ажигласангүй. Бууны дуу цуурайтан харанхуйн дунд нэг хэсэгтээ хадав. 

	Гар буугаа тэмтрэн үзвэл дараагийн сумаа гол төмөртөө хийсэн байжээ. Ингэхлээр зүв зүгээр байх нь, сумаа өгдөг оньс нь онц сайн ажиллаж байгаа юм байна гэдэг нь мэдэгдэв. Бас чихнээ үл мэдэгдэх газрын гүний нүргэлээн хадаад байхлаар нь сэтгэлд аятайхан ч юм шиг, аймшигтай ч юм шиг байжээ. 

	Степан тун айхтар чих тавив. Дээр ямар байгаа бол? Аюул гарвал Кюнг худгийн тагийг цохиж нууц дохио өгөх ёстойг бодож байхад өнөө л алсад ус шал шал дуслахаас өөр чимээ үл дуулджээ. Бүх юм зүгээр байгаа бололтой. 

	Бакланов бас нэг бууг авлаа. 


ГУЧИН ХОЁРДУГААР БҮЛЭГ

	 

	Оройн тооллого дээр чанга яригчаар:

	— Лагерь дуулж бай! Маргааш Азийн хүмүүс цөмөөрөө байр байрандаа үлдэгтүн, ажилд гарч болохгүй! гэж зарлав. 

	«Энэ юу гэсэн үг вэ?» хэмээн Андрей сэргэмжлэн болгоомжилж «Гитлерчүүд бас ямар муухай юм сэдээ бол?» гэж бодов. Бүр өчигдөр түүнд Бунцоль ярьсан билээ. Тэрээр: нэгэн үл мэдэгдэх дундад азийн хувцастай хүн комендантын машинаар ирлээ гэж захиргаанд ажилладаг манай нөхөд хэллээ гэж ярьсан юм. 

	— Ийм зочин зүгээр нэг ирдэггүй юм даа гэж Бунцоль үгээ төгсгөж билээ. 

	Ахлагчийн таамаглал үнэн боллоо. Өглөөгүүр бүх узбек, туркмен, татаар, киргиз хүнд тусгай хоол өгөв. Тэдэнд анх удаагаа гурил зуурсан шөл, нэжгээд халбага ургамлын тостойгоор өгөөд, бас нэг хувь талх илүү олгож, хиймэл кофейн оронд жинхэнэ цай чанаж уулгажээ. Хоригдлууд учрыг үл ойлгон ер биднийг яах гээд байна хэмээлцэн дэмий л бие биеэ ширтэлцлээ. Гэвч удалгүй бүх юм тодорхой болов. 

	Өглөөний ундны дараа тэднийг талбай дээр жагсаамагц комендант Питтерийг дагалдан өнөөх төлөөлөгчид иржээ. Төлөөлөгчдийг ферган маягийн судалтай торгон дээл дээр цацагтай бүс бүсэлсэн хүрэн бор царай, цагаан сахалтай лалын шашинтан хүн даргалжээ. Тэр лал шашинтны толгойг цасан цагаан өнгөт том гэгчийн малгай чимэглэн гоёжээ. 

	Батыр Каримов учрыг битүү мэдээд мушилзан инээвхийлж узбекээрээ

	— Ёстой муэзин байна даа! Ийм хүн Узбект байхгүй болсоор удсан юм сан гэж хэлэхэд

	— Музейгээс гараад ирсэн юм шиг байна гэж нэгэн залуу хасаг хэлэв. 

	Лал шашинт яаралгүйхэн явж талбайн голд хүрээд хоригдлыг их л энхрий уриалгахнаар ширтэнэ. 

	Тэр хүн хоёр гараа дээш өргөн наманчилж бурхны судраас иш татан чанга дуугаар уншиж гарлаа. Тэрээр

	— Селям алейкум, залуусаа гэж үгээ эхлээд дараа нь бавгар сахлаа чичиргэнүүлэн байж тануус лал шашнаа умартаж буруу номтныг дагаад үл бүтэх, замаар орсныхоо гайгаар энэ аймшигт нүгэлтний лагерьд оржээ гэж ярилаа. Төрөлх хэлээ санасан хүмүүс буянт лал хүний амнаас гарах үг бүрийг чих тавин сонсож, энэ хүний хэлдэг зөв ч юм билүү? гэж бодоход хүрлээ. 

	— Гэхдээ та бүхний байдал ингээд дууссан гэж үзэж болохгүй ээ. Би та бүхнийг аврах гэж ирснийг минь Аллах тэнгэр гэрчилнэ. Та нарт гарах зам бий! Бүхний дээд тэнгэрийн зарлигаар заасан та нарт саруул зам байна. Залуу насны харгайгаар алдсан алдаагаа засаж, жинхэнэ лал хүний ёсоор эцэг дээдсийнхээ эх нутагт эгж очих боломж та бүхэнд байна. Залуус минь, би та нарыг уучилна гэдгийг их дээд Аллах тэнгэрийн далавчит хөлгийн дөрвөн туурай тачигнан байсан Шахимарданы ариун хад чулуу, Самаркандын бунхан, Бухаарын гайхамшигт суваргыг барьж тангараглана. Та нарын их нүглийг эх эцэг, эхнэр хүүхдийн чинь урсгасан ус нулимс угаан цэвэршүүлжээ. Залуус аа, наран мандах зүг харагтун. Тэртээ холд уул хад, ой модны цаана алсын алсад тануусын төрсөн нутаг байгаа. Өөрсдийнхөө эх эцэг, ах дүү, эхнэр хүүхэд, эгч нарыгаа дурсан санагтун! Тэд чинь өдөр болгон зүрх сэтгэлдээ найдвар хадгалж, нүдэндээ нулимстай наран жаргах зүгийг ширтэн ширтэн санаа сэтгэлээрээ Өрнөдийн оронд ирж байна. Тэд чинь Аллах тэнгэртээ залбирч тануусын амь насыг даатган өршөөл үзүүлэгч гэж гуйж байна. Тэгэхдээ зөвхөн амь нас даагаад зогсохгүй нүгэл хийсэн та нарыгаа ууч сэтгэлээр уучилна гэж байна. Бүхний дээд эзэн тэнгэртээ бид бүхний хувь заяаг шийдэж зохих ёсны өршөөл үзүүлээч гэж залбирагтун хэмээн тэр лал шашинт хүн хэлээд тэнгэрийг ширтэн бамбагар алгаараа нүүр сахлаа илэн шувтрав. 

	— Аминь! гэж ганц нэгэн хоригдол дуун алдаад ядарч царай алдсан нүүрээ илэн шувтарч залбирав. 

	Лал шашинт хүн хэсэг дуугүй болсноо дахин:

	— Ай, үнэн шашинтан нараа! Дорно, Өрнө, Өмнө, Умрын бүх лал шашинтай хүмүүс лалынхаа ногоон тугийн доор жагсан босож большевикуудын эсрэг ариун дайн зарлалаа. Бид өөрийн армийг зохион байгуулсан. Тэр армийг «Туркмений легион» гэж нэрлэж байна. Бусад лагерьд байх бүх лал шашинтан агуу их фюрерийн уучлан зөвшөөрснөөр энэ легионд цөмөөрөө элсэн орлоо. Үнэн шашинтан минь, цаг битгий алдаарай! «Туркмений легионд» элсэн орогтун! Эцэг өвгөдийн чинь ариун нутаг та нараас эрэлхэг зоригийг шаардан хүлээж байна! Тануусын эх эцэг, эгч дүү ах нар, эхнэр хүүхэд та нартаа найдан горьдож та нарын зүг гараа тосон байна. Тэд чинь та нараа ирж, биднийг чөлөөлөөч гэж байна! Тэд та нарыг лал шашныхаа ариун тугийн доор босож биднийгээ коммунизмын улаан халдвараас чөлөөлнө гэдэгт итгэж байна. Залуус минь, та нарыг Аллах тэнгэр харж байна! гэж хэллээ. 

	Тэр хүн үгээ дуусгахад «номхон» командаар зогссон судалт хувцастай хүмүүс түүнийг ширүүн муухай харсаар байжээ. Тэгэхлээр нь лал шашинт хүн дахиад ярьж гарав. Тэрээр хасаг, киргиз, тажик, туркмен хэлээр ярьж, шашин нэгт ахан дүү та нар «Туркмений легионд» орж Зөвлөлүүдийн эсрэг германы талд байлдацгаа гэж бүр тушаан захирчээ. 

	— Агуу их Германы арми бүх фронтоор давшиж байна. Фюрерийн цэрэг зөвлөлүүдийн гол хүчийг бут ниргэсэн. Турк. Иран хоёр дайнд орлоо. Тэд аль хэдийнээ Ашхабад, Кушка, Термез, Марыг эзлээд одоо ариун Бухаар орох замд тулалдаж байна. Бухаарын эмир үнэнч хөвүүддээ уучлал үзүүлээд нэгдмэл нэг агуу их эрх чөлөөний төлөө тэмцэлд та нарыгаа уриалан дуудаж байна. Хөвүүд ээ, лал шашныхаа гэгээн тугийн доор эгнэн жагсагтун! гэж уриалав. 

	Хоригдлуудын эцэнхий царай улам ч баргар муухай боллоо. 

	Дараа нь герман дарга үг хэлэв. Түүний үгийг өөр нэг лал шашинт хүн орчуулав. Тэр дарга, Гитлерт үнэнч зүтгэвэл улам их хөнгөлөлт үзүүлнэ гэж амлаад легионд орохыг уриалав. 

	— Үнэн шашинт ах дүү нараа! Бид та нарыг албадахгүй. Ердөө ч албадахгүй. Бид «Туркмений легионд» сайн дураараа орохыг уриалж байна. Лал шашинтан минь сайн бодогтун. сайн зөвлөгтүн. Бид маргааш ирнэ гэж түрүүчийн хүн нэмж хэллээ. 

	Төлөөлөгчид яваад өгөв. 

	Каримов тэрхүү ихэмсэг лал хүний хойноос удтал муухай харан зогсоход нүд нь уур хилэнгээр гялалзаж байв. «Муухай золигууд чинь, айхтар заль сийлсэн байна шүү!» гэж Ферган нутгийн залуу боджээ. 

	Төлөөлөгчид явсан хойно хоригдлуудыг тараав. Комендант тэдэнд амралтын өдөр «бэлэглэжээ». Хоригдлууд хэсэг бүлэг болоод саяын явдлыг хэлэлцэв. 

	Нэгэн хэсэг узбек хүн цугларсныг үзээд Каримов түүн рүү очив. Гэтэл тэдэн дунд огтын танихгүй нэгэн хоригдол зогсчихсон юм ярьж байв. Байдлыг үзвэл саяхан ирсэн бололтой, онц их тураагүй хүн байлаа. 

	— Дуулав уу? Турк, Иран хоёр хүчээ нэгтгээд Орост дайн зарласан байна шүү дээ гэж тэр хүн узбекээр түргэн түргэн хэлээд, — Тэдний цэрэг Ашхабад, Кушка Термезийг эзэлсэн гэж байна. Бараг Бухаарын хаяанд тулалдаж байна гэнэ. Большевикууд зугтаж, Зөвлөлүүд унаж, тариачид газраа хувааж авч байна гэнэ. Ай Аллах тэнгэр минь, тэнд ёстой амьдрал бий болж байгаа юм байна даа? гэж ярив. 

	Хоригдлууд үл итгэх байдалтай дуугүй зогсоод хүн бүхэн хайртай нутаг, төрөл төрөгсөд, танил талаа бодон байжээ. Нэгэн хүн өрөвдмөөр дуун алдав. 

	Каримов улам ойртож, уурлан хорссоноо нуулгүй нөгөө «шинэ хүний» өөдөөс эгцлэн ширтэв. 

	Тэр хүн хармаанаасаа цаас гаргаж ирээд

	— Май, ах дүү нар минь, манай яруу найрагч юу бичиж байгааг үзэгтүн, уншигтун гэв. 

	Хуудас гар дамжин ирэхэд Каримов үзтэл гэрэл зургийг нь хараад мэл гайхав. Тэр хуудаснаас танил нүүр өөр лүү нь ширтэж байжээ. Онийсхийсэн сэргэлэн нүд, ялимгүй хялар харц, өргөн нүүрийг хараад Бурон мөн үү? гэж бодогдов. Ийм байх ёсгүй... Батыр нүдэндээ итгэсэнгүй. Зөвлөлт узбекийн нэрт яруу найрагч Бурон бол Гафур Гулямын найз бөгөөд түүний шүлгийг бүгдээрээ уншдаг, цээжилдэг байсан билээ. Гэтэл одоо герман цэргийн дарга хувцастай авхуулсан зураг байлаа!

	— Бурон бас л германы талд орсон шүү дээ гэж үл таних хүн хэлээд нүдээ хагас аньж Гитлерийн армийг магтан дуулсан Буроны шүлгийг уншиж гарлаа. 

	Яруу найрагч Бурон бол Узбекистанд төдийгүй бүх Дундад Азид маш их нэртэй, хөгшин залуугүй хүндэтгэдэг хүн байсан юм. 

	— Энэ Бурон байж таарахгүй гэж нэгэн хижээл насны узбек хүн хэлээд толгой сэгсэрч, — Байх ёсгүй гэв. 

	— Энэ гэрэл зургийг юу гэх вэ? гэж нөгөө үл таних хүн хэлбэл

	— Гэрэл зургийг ямраар ч гаргаж болно оо. Би мэднэ, манай хүү гэрэл зурагчин юм гэж тэр хижээл узбек хариулав. 

	— Буроныг битгий худал хэл! Тэр чинь нас барсан гээд нэгэн, буурал үстэй хэр нь бяралхуу узбек хүн хоригдлуудыг түлхлэн «шинэ хүн» өөд дөхөж, — Битгий худал хэл, муу хог минь. Би фронтоос шархтаад Ташкентдаа буцсан юм. Тэр үед сонинууд Буроны тухай бүхэл бүтэн үе бичиж байсан юм. Шүлгийг нь хэвлэж, бас баатарлагаар нас барсны нь нийтэлсэн юм. Бурон фронтод нас барсан гэж хэлэв. 

	— Би ч гэсэн Бурон нас барлаа гэж уншсан хэмээн Каримов тэр хүний үгийг дэмжихэд

	— Би бас уншсан. Би бас! хэмээлцэн хэд хэдэн хүн хэллээ. 

	Нууц байгууллага яаралтай арга хэмжээ авлаа. Каримов болон бусад нөхөд баригдахаас наахнуур явж ухуулан таниулах ажил зохиов. 

	— Найз нар минь! Кушка ч эзлэгдээгүй Термез ч эзлэгдээгүй байсан л газартаа байна. Турк, Иран хоёрын аль алин нь ч дайн зарлаагүй шүү. Түрүүчийн хүний хэлдэг цөм худал гэж таниулжээ. 

	— Германчууд фронт дээр тун базаахгүй байгаа нь бүх юмнаас ил байна. Тэргүй бол яалаа гэж «Туркмений легион» байгуулж эхлэх вэ дээ. Гэхдээ бид тэнэг улс бишээ! Биднийг молигодож чадахгүй ээ... гэж Киримов нутгийнхандаа ярьжээ. 

	Хоригдлууд зөвшөөрөн толгой дохиж:

	— Тийм дээ, германчуудын ажил тун бүтэмж муутай байх шиг байна. Бүргэд цөөвөр чонын нөхөр хэзээ ч болохгүй шүү дээ гэж хэлдэг байлаа. 

	Шөнө нь Андрей мэдээлэх товчооны мэдэгдэл, сүүлийн үеийн мэдээ хоёрыг Каримовт өгөөд:

	— Болгоомжтой яваарай... гэж хэлсэн юм. 

	Каримов үг хэлэлгүй боксчны гарыг атгажээ. Андрей, Каримовыгоо сүүлийн удаа харж байгаагаа яахин мэдэх билээ?

	Өглөөний ундны дараа өнөө хэдэн хүн дахиад л иржээ. Бас л хоригдлуудыг жагсаав. Лагерийн комендант Пистер товч үг хэлсний дараа өнөөх лал шашны хүн маани уншаад

	— Аминь! гэж хэлмэгц нүүрээсээ эхлэн сахлаа хүртэл илж шувтрав. 

	— Аминь! хэмээн хэд хэдэн хоригдол энд тэндээс хэллээ. 

	Герман дарга гар өргөж:

	— «Туркмений легионд» элсье гэсэн хүсэлтэй хүн ийшээ энэ ширээ рүү ирэхийг хүсье гэлээ. 

	Хоригдлууд чимээгүй л байв. «Ирээдүйг бэлгэдэгчийн» ногоон тугийн доор жагсах дуртай хүн байсангүй. Герман дарга дээрх үгээ давтан хэлэв. 

	Тэгтэл олны дундаас нэгэн хүн урдах нөхдөө түлхэлсээр гарч очив. Түүний хойноос дөрвөн хүн дагалдав. Урвагч этгээд гарлаа гэж үү? хэмээн хоригдлууд болгоомжлон хар авав. Каримов сайн дураараа очигсдыг хараад арай л инээд алдсангүй. Тэд цөмөөрөө гаднын улс байв. Зориут явуулсан тэдэн дотор өчигдөр Буроны тухай худал юм зохион ярьж байсан нөгөө хүн ч харагдлаа. 

	Тэр тав ширээ рүү шалмаг очиж, Гитлерт үнэнч байна гэсэн тангарагтай хуудас тус бүр нэжгээдийг аваад бичсэн зүйлийг чанга уншиж, доор нь гарын үсгээ зураад лал хүний дэргэд эгнэн жагслаа. 

	— Дараагийнх нь! Дараагийн хүн нь хэн бэ? гэж герман дарга дуудав. 

	Хоригдлууд таг чимээгүй л байв. Цаг явсаар байлаа. Герман дарга байж ядахлаараа нэрсийн дарааллаар дуудаж гарлаа. Хамгийн түрүүнд хижээл насны тажик хүн дуудагдан ширээ рүү очив. Түүнд бичсэн зүйлийг уншиж өгөөд гарт нь авто үзэг бариулж, 

	— Гарын үсгээ зур. Яг энд, зур гэжээ. 

	Тажик санаа алдаж, герман даргыг эгцлэн ширтээд:

	— Уучлаарай, би бичиг мэдэхгүй шүү дээ... гэв. 

	Лал шашны хүн хөмсгөө атируулан уурлахаар завдсанаа биеэ барьжээ. Тэрээр сайн сэтгэлээс инээх байдал үзүүлэн жагсаалын өмнүүр явснаа гэнэт Каримовын урд зогсоод:

	— Ай, хар хүү минь, чамайг аллах тэнгэрийн ногоон туг дуудаж байна! Энэ муу сайн хэрээнүүдэд чи үлгэр жишээ үзүүлээдэх! гэлээ. 

	Каримов, өөр лүү нь хүн юм хэлээгүй юм аятай хэв нэг байлаа. Тэгэхэд нь германы обер-лейтенантын хувцастай узбек хүн хүрч ирээд Каримовын цээж рүү хуруугаараа чичиж:

	— Нутгийн хашир, зориг гаргана байгаа! гэжээ. 

	Каримов урвагчийг хөлөөс нь толгойг нь хүртэл туйлаас зэвүүцэн хараад:

	— Би тэр легионд чинь орохгүй! гэж тодоос тодоор чанга хэлчхэв. 

	— Юу уу? Большевикийн хар нохой! гэж тэр урвагч хэлээд гараа далайж Каримовын нүүр лүү дэлсжээ. Каримовын хамраас цус гарч эрүү рүү нь улаан зам татуулан урсав. Герман дарга цэргүүд рүүгээ эргэж

	— Аваад яв! гэж товчхон хэлэв. 

	Автоматчид хоромхон зуур Каримовыг тойрон авч хүүр шатаах газар луу туугаад явлаа.. 

	Нөгөө обер дэслэгчийн хувцастай узбек өөр нэгэн олзлогдогчид хандаж:

	— Чамайг арай ухаантай байх гэж бодож байна? гэвэл цаадах нь:

	— Би тар легионд чинь орохгүй! гэж зоригтой хариулав. 

	— Тэгвэл чи яах вэ? гэж урвагч дараагийн хоригдлоос хашхиран асуувал бас л

	— Би тэр легионд чинь орохгүй! гэж хариуллаа. 

	Герман дарга барьц алдаж сандрахдаа комендант өөдөө харсан боловч цаадах нь бухимдан хорссондоо эргээд яваад өгчээ. 

	Германчуудын хийсэн ажил шившигтэйгээр балран унав. Төлөөлөгчид явахаас өөр аргагүй боллоо. Нөгөө таван үймүүлэгч толгойгоо мөрөндөө шигтгэн нугдайж зодуулсан ноход мэт эздээ даган шогшицгоов. Ийнхүү узбек, тажик, киргиз, хасаг туркмен хүмүүс хорт санааг нэгэн дуугаар няцаажээ. 

	Гэвч дайсныг давсан баяр удаан үргэлжилсэнгүй. 

	«Туркмений легионы» төлөөлөгчид дөнгөж явмагц СС-ийнхэн галзуу мэт дайран орж иржээ. Тэд бууны бөгс, бороохой шийдмээр гар мухар хоригдлуудыг толгой түрүүгүй зодож уураа гаргав. Зодуулж муужирсан хүмүүсийг хүүр шатаах газар луу дор нь нь аваачлаа. Удалгүй тэндээс автомат, пулемёт тачигнах дуулджээ... 

	Андрей шөнийн турш нүд аньсангүй. Байрын цонхоор хүүр шатаах газрын яндан үзэгдээд, түүгээр хар утаа багшран улаан дөл оволзон улалзаад ойр хавийгаа улбар туяагаар гэрэлтүүлж байв... 

	Андрей, найзыгаа санах тусмаа л дотор нь харанхуйлна. Хүүр шатаах газрын ой гутам муухай утаа бүх дэлхийг бүрхэн харанхуйлах мэт санагдана. Энэ муухай зүүд шиг юм төгсөх цаг байдаг болов уу? гэж бодогдоно. Гэнэт эрх чөлөө гэгч хий үзэгдэл, үл биелэгдэх мөрөөдөл мэт санагдаад өөрийнх нь амьдрал өчүүхэн юу ч биш юм шиг бодогдлоо. Тэгмэгц тэсэж сууж болшгүй уй гашуу боксчны зоригийг хүлээд авав. Би ер нь өөрөөсөө биш хэнд хэрэгтэй юм бэ? Энэ муу бокс моксоор юугаа хийх вэ?.. Үүнээс ямар ашиг байна? Хэнд хэрэгтэй юм бэ? Зовох гэж амьд яваад хэрэг байна уу?

	Зарим хүн шиг энэ бүхнийг зүйл дуусгавал яасан юм бэ? Ганцхан алхаад л торон хашаанд хүрнэ шүү дээ... гэж бодлоо. 

	 


ГУЧИН ГУРАВДУГААР БҮЛЭГ

	 

	Үнэгэн харанхуй өнгөрч үүрийн өмнөх гэгээ орж байтал радио паржигнаж СС-ийн жижүүр босохын дохио өглөө. Байранд чимээ гарч хоригдлууд сэрж, бригадын дарга, багийн ахлагч нарын захирах, зандрах дуулдана. Модон улавч пад пад хийнэ. Энэ үед Андрей хувь заяа нэгт нөхдийгөө яавал яаг гэсэн байдалтай харан хэвтжээ. Түүний толгой дүнсийгээд ядарсан бие нь даагдахгүй мэт болжээ. Байнга нойтон байдаг өнөөх л модон улавчаа дахиад өмсөх, өнөөх л муухай судалтай хувцсаа дахин өмсөнө гэж бодохоос боксчны дотор муухай болно. Юу л болбол болтугай... гэж бодлоо. 

	Эрх чөлөөгүй байсан жилүүддээ Бурзенко анх удаагаа нөхдийн хамт боссонгүй, хүйтэнд дагжин байж гар нүүр угаах газар луу гүйсэнгүй, дуураймал аяга кофе, модны хөрөөдсөөр хийсэн хувь талхны хойноос ээлж хүлээн зогссонгүй... Юу л болбол болтугай... гэж бодсон боксчин яалгахаас ч буцахгүй болжээ. 

	Нөхөд нь санаа зовж, байрын ахлагчийг дуудав. Гэвч Андрей, Бунцолийг учир зүггүй муухай загнаад хөөв. 

	Хоригдлын цуваа ажилдаа гарсан хойно тэдний байранд лагершутце Владислав гэдэг чех хүн орж ирээд:

	— Дөчин мянга есөн зуун хорин хоёр байна уу? гэж дуудав. 

	Андрей хөдөлсөн ч үгүй

	— Дөчин мянга есөн зуун хорин хоёр босоод! гэж тэр хүн хашхирав. 

	Бурзенко дуртай дургүй тагтнаасаа буувал, нөгөө хүн:

	— Дөчин мянга есөн зуун хорин хоёрыг захиргаан дээр дуудаж байна гэлээ. 

	Андрей хөлдөө модон улавчаа угласан болоод хараал үглэсээр хаалга өөд зүглэв. Өөрийг нь хааш нь, юунд аваачиж буй нь хамаа алга болжээ. 

	Захиргаа орох замд Трумпф дайралдаад ганц боллоо доо гэсэн байдалтай

	— Боксмайстер баригдаа юу? Улааны муу нохой одоохон чи халуун юм амсана даа! гэж дамшиглан занажээ. 

	Андрей зогсох гэтэл нөгөө хүн ар нуруу руу нь бүдүүлгээр ёворч:

	— Яв, яв мал минь! гэв. 

	Гэвч тэд захиргаа руу очсонгүй. Талбай руу ордог дээрээ эргэж долоодугаар байрыг чиглэжээ. Тэнд Андрейг угтаж аваад гар нүүрийн угаалгад оруулав. Түүнийг дөнгөж босго алхмагц хаалга хаагдаж түлхүүр цоож хангиналаа. 

	— Ор, ор, наашаа суу! гэх Иван Ивановичийн дуу сонсогдов. 

	Гар нүүр угаалгын газар үл таних хоригдлууд байлаа. Тэдэн дотор, ногоон тэмдэгттэй тэмцэх тэмцлийг толгойлж байсан Валентин Логунов байхыг шууд танив. Тэр хүн ч Андрей руу гар сарвайж дуугүйхэн мэндлэв. 

	— Нөхөд цэргийн дарга нар аа, яриагаа үргэлжлүүлье гэж Иван Иванович аяархан хэлээд —Салаа бүхэнд дүрэм, зэвсгийн материаллаг хэсгийг системтэйгээр судлуулах ажил зохиох хэрэгтэй байна гэж ярилаа. 

	Андрей гайхаж хоцров. Би буруу дуулаагүй биз! «Нөхөд цэргийн дарга нар аа!» гэв үү? Мөн айхтар аа! гэж бодмогц Андрейн амьсгаа бүчимдэх шиг болов. Аа бас «салаа бүхэнд» гэсэн шүү дээ. Хэрэв салаа гэж байгаа бол суман, батальон байж таарна биз дээ? Бухенвальд гэдэг чинь ийм юм байсан бий? гэж бодно. 

	Иван Иванович цааш нь:

	— Цэрэг бүхэнд оногдох үүргийг нь ойлгуулах хэрэгтэй. Шийдвэрлэх үед хүн бүхэн өөрийнхөө юу хийхийг мэддэг байг. Тэр цагт хүн бүхэн бэлхэн байг гэлээ. 

	Андрей энэ үгийг мэл гайхан сонсов. Тэрээр цэрэг хүнд туйлын танил бөгөөд олзонд ороод бараг мартах шахсан үгсийг чих тавин сонсож байв. Тэр үгс сэтгэл зүрхэнд ямар сайхан байсан гэх вэ?

	— Тэгээд зэвсэг яах вэ? гэж нэгэн дарга асуувал:

	— Зарим зэвсэг одоо бэлэн бий гэж Иван Иванович хэлээд хармаанаасаа цоо шинэхэн герман гар буу гаргаж, — Цэргийн үйлдвэр манай хажуу бөөрөнд байгаа шүү дээ гэв. 

	Тэнд байсан хүмүүсийн нүд гялалзан өөрийн эрхгүй буу руу гараа сарвайцгаалаа. Алив, би нэг үзээдэхье! гэх байдалтай байцгаав. 

	Хүмүүс зэр зэвсгээ санаж гүйцжээ. Тэрхүү жижигхэн хүнд төмөр хэчнээн их итгэл, хэчнээн их найдвар төрүүлнэ вэ? Зэвсэг гэдэг маань үг яриа биш билээ. 

	Гэвч сонин юм үүгээр дууссангүй. 

	Андрейг дөнгөж биеэ барин сэхээ ортол бас нэгэн гайхамшиг гарч ирэв. Иван Иванович хармаанаасаа Бухенвальдын газрын зураг гаргаж ирээд тэдний өмнө хэв нэг дэлгэлээ. Тэр өөрсдийн үйлдсэн газрын зураг дээр байр, хүүр шатаах газар, СС-ийнхний хотхон, хамгийн гол нь харуул манааны систем, пулемётын өндөрлөг, эргүүл, блиндаж сэлтийг тодорхой зуржээ. 

	— Тухайн цаг ирэхэд танай батальон бригадын бүрэлдэхүүнд багтаж үүнийг эзлэх болно гэж Иван Иванович хэлээд долоовор хуруугаараа эмнэлэг, гол хаалга хоёрын дундах торон хашааг зааж, — Харин одоо танай хүн бүхэн ирээдүйд тулалдах газраа нэг бүрчлэн судлах хэрэгтэй. Ер нь хүн бүхэн овгор чулуу, бут сөөг бүхнийг мэдсэн байвал зохино. Өргөст торыг сэтлэх аятай газрыг эрж олоод хүмүүсээ аажмаар бэлэн болгогтун гэж хэлэв. 

	Дарга нарын зөвлөгөөн удсангүй, гэтэл Андрей бүх насаараа ийм ярианд суухаас ч буцахгүй байжээ. Дэд хурандаа хүн бүхэнтэй гар барин салах ёс гүйцэтгэж, элгэн халуун үг хэлнэ. 

	Тэрээр, явахыг яаралгүй эргэлдэн зогссон боксчинд хандаж:

	— Андрей, чи үлдээрэй, чамтай ярих юм байна гэлээ. 

	Тэднийг явсан хойно Иван Иванович боксчны мөрөн дээр гараа тавьж, нүд рүү нь зэмлэх байдалтай хараад:

	— Чи юу гэж заваараад байгаа юм бэ? гэж асуув. 

	— Юу юу гэж, би бусдаас юугаараа муу байна? Хар л даа, та нар тулалдаанд бэлтгэж байна. Зэвсэг газрын зураг... Би тэгэхэд? Намайг яагаад оруулахгүй байна? Итгэхгүй байна уу... гээд л Андрей шатаж гарлаа. 

	— Бид чамд итгэл тавьж байна гэж дэд хурандаа хэлснээ түр азнаад, — Чи рингд гарч байгаа шүү дээ... гэв. 

	— За тэр бокс ч яамай! Та ч гэсэн, Левшенко ч гэсэн очиж үзэхгүй л юм байна шүү дээ. Намайг хардаггүй гэж бодож байна уу? гэвэл

	— Чи юу ч үзэхгүй байна. Юу ч мэдэхгүй байна. Энэ бол цэргийн нууц. Гэхдээ би чамд итгэж байгаа болохоороо хэлэх ёсгүй юмыг хэлье. Боксын тэмцээн болоход ихэнх эрүүгийн хэрэгтэн, элдэв есөн шидийн хог шаарнууд рингийн дэргэд цуглардаг гэдгийг мэдэж ав. Бидэнд хамгийн хэрэгтэй юм энэ л байна. Тэгээд боксын тэмцээний ид дундуур саяын дарга нар чинь цэргүүдтэйгээ байлдааны сургууль хийж байгаа юм. Одоо бокс ямар юманд хэрэгтэй байгааг мэдэв үү? гэж Иван Иванович ширүүхэн хэлжээ. 

	Андрей бүр ч их гайхаж балмагдлаа. Би яагаад энэ тухай бодсонгүй вэ? гэж бодоод түүний оргоё гэсэн бодол нь одоо хийж байгаа юмны нь дэргэд туйлын өчүүхэн зүйл болох нь мэдэгдлээ. Би юутай тэнэг хүн бэ? гэж харамсав. 

	— Иван Иванович гуай, намайг уучлаарай гэж Андрей хэлээд гэмшин уруу харвал

	— Тэгэлгүй яах вэ, дүү минь! гэж Иван Иванович хэлээд Андрейг хаалга руу дагалдан явахдаа

	— Чамаас хүсэх нэг юм байна... гэв. 

	— Хүсэх юм ий? гэвэл

	— Тиймээ, чи сүүлийн үед цаадуулыгаа хэтэрхий түргэн нам цохичхоод байна. Аль болохоор удаах хэрэгтэй. Бидэнд минут бүхэн олдошгүй үнэтэй байна гэжээ. 

	— Гүйцэтгэе! гэж Андрей туйлаас баясалтай хэлээд дэд хурандаад ёслоход

	— Сайн байна гэж Иван Иванович Андрейн гарыг чанга атгалаа. 

	 

	Оройхон болж байхад зэргэлдээ байрны Роман гэдэг польш хүн учиргүй их сандарсан орж ирлээ. 

	— Андрей минь, түр зуур гараач гэж тэр хүн гуйв. 

	Бурзенко түүнийг Левшенковтой цуг байхыг нь мэдэх байжээ. Роман бол польшийн коммунист хүн. 

	— Намалдаглаад өгөөч. Сайн цохиодхооч! гэнэ. 

	Роман Андрейг туслаач гэж гуйлаа. Тэдний байранд залхаан цээрлүүлэх отрядад байсан шинэ хоригдол иржээ. Тэр хүн агуулахаас идэх юм хулгайлсан хэргээр энэ лагерьд ирсэн юм санж. Тэрээр оросын партизан нарыг дүүжилсэн, тэдний гэр орныг шатаасан, партизан хүүхнүүдийг хүчирхийлснээ илэн далангүй ярьж сайрхсан байна. 

	— «Чи бол муу нохой, чамаас оросууд хариугаа авна даа» гэж хэлсэн чинь намайг дайрч багалзуурыг минь шахлаа гэж Роман хэлэв. 

	Польшуудын байр луу Андрейтэй хамт нас барсан Каримовыг орлосон нисгэгч Алексей Мищенко, Сибирь нутгийн Григорий Екимов нар явалцав. 

	Тэр залхаан цээрлүүлэхэд байсан хүн урт гартай, өндөр, доод эрүү нь урагш ёрдойсон эр байсан бөгөөд Романыг хармагцаа армаг тармаг дорсгой шүдээ ярзайлган:

	— Большевикийн тахал чи ирэв үү? гэж занав. 

	Роман мөчөөгөө өгсөнгүй, хариу доромжлов. 

	Нөгөө этгээд тагтан дээрээс үсрэн буугаад Роман руу ухасхийлээ. Романы дэргэд оросууд байгаар харалгүй аашилж загнан, оросын эр эм партизануудыг балласан шигээ польшийн коммунистуудыг одоохон баллана гэж занажээ. 

	— Энд чинь чиний Орос биш, бид мэдэх болоод байна! Харин Роман Крипиневич, большевикийн тахал чамайг муурын зулзага шиг багалзуурдана гэжээ. 

	Андрей тэр хүний замд хөндөлцөн зогсвол тэр этгээд

	— Зайл! гэж хараалаа. 

	Бурзенкогийн дэргэд Алексей, Григорий хоёр ч зэрэгцэн зогсов. Тэд:

	— Бид оросын партизан байна гэлээ. 

	Польш хүн санаанд ороогүй юмтай учирсандаа, балмагдаж, огцом эргээд цонх өөд ухасхийжээ. 

	Гэвч цонх хүрч чадсангүй. Түүнийг Алексей Мищенко замаас нь барьж авахад бултаж зугтан, хазаж хашхирч гарав. Тэд түүний гарыг нь мушгиж бариад гар нүүр угаах газар оруулж, хөл угаадаг цементэн онгоцонд толгойгоор нь дараад хахаж цацаж үхтэл нь бариад байжээ. 

	Гурван орос хүн ингэж ажиллахдаа хоорондоо ингэе тэгье гэж нэг ч юм хэлэлцсэнгүй шууд бие биеийнхээ санааг ойлгоод нэгэн хүн шиг аажуухан, дуугүйхэн, шийдмэгхэн хөдөлсөн юм. Бүх юм болох ёсоороо гүйцэлдэх шиг болжээ. Тэр гурвын дотроо хадгалсан өшөө хорсол ингэж илрэн гарчээ. 

	Ийнхүү залхаан цээрлүүлэгчийг шийтгэсэн нь нисэгч Алексей Мищенко Сибирь нутгийн Григорий Екимов нартай Андрейг шууд ойртуулан нөхөрлүүлсэн байна. Ер нь хамтын тэмцэлд бий болсон нөхөрлөл хамгийн үнэнч найдвартай байдаг шүү дээ. 

	Тэр шөнө Алексей Мищенко хатуу дэвсгэр дээрээ хэвтэн байхдаа өөрийнхөө үйлдсэн тэмдэглэлийн дэвтрийг Андрейд үзүүлж

	— Бодийг нь хөтөлсөн муу цуснуудаа бүртгэдэг юм. Саяын этгээдийг хэн гэдэг байсан юм бол, чи мэдэх үү? гэж асуулаа. 

	— Үгүй, мэдэхгүй юм гэвэл

	— Романаас асуух хэрэгтэй юм байна гэлээ. 

	Бурзенко харандаагаар бичсэн хуудаснуудыг эргүүлэн урвагч нарын овог нэрийг уншаад дэвтрийг нь эгүүлж өгөхдөө:

	— Чи эднийг хаана цааш нь харуулсан юм бэ? гэж асуув. Цаадах нь:

	— Энд Бухенвальдад. Тусгаарлах байр, Бага лагерь хоёрт байхдаа гэж хэнэггүй тайван шивгэнэв. 

	— Чи аль байранд байсан бэ? гэвэл

	— Тавин зургаадугаарт. Аа чи хаа байсан бэ? гэж Мищенко хариу асуужээ. 

	Тэр хоёр бараг л үүр цайтал ярилцжээ. Мищенко. боксчныг нууц байгууллагынхантай холбоотой байх гэж тааварлаад өөрийнхөө тухай нуух хаахгүй ярьжээ. Нисэгч тэмцэх юм сан л гэж бодож байв. Андрейг Усман, Ефим Семенович хоёртой хорих лагериас оргосон ноднин хаврын тэр нэгэн өдөр Алексей Мишенко агаарын тэнцүү бус тулалдаанд дийлдээд унасныг мэдлээ. Мищенко шатаж буй онгоцноосоо шүхрээр бууж амжжээ. Тэгэвч дайсны газар буугаад хэсэг буудалцсаны эцэст зүүн хөлөө шархтаж унасан байна. Тэрээр босохыг завдан өндийтөл толгой руу нь бууны мөрлөгчөөр цохисон тул, даруй ухаан алджээ. Ингэж Алексей олзлогдсон бөгөөд Орел, Смоленск Ноймаркийн хорих лагерийг дамжсан байна. Ноймаркт байхдаа нууц бүлэг байгуулаад бөөнөөр зэвсэглэн оргоход бэлтгэсэн боловч оргож амжсангүй. Гестапынхан, лагерийн дотор нууц байгууллага байх шиг байна гэж хий хардаад ахмад Филиповский, Алексей Мищенко нарыг таамгаар барьжээ. Тэр хоёрыг тамлахын муухайгаар тамлаад цус нөжтэй нь хутган нүцгэн шалдангаар чирч нөхдийнх нь өмнө авчирсан байна. Тэгэхдээ та нар нууц байгууллагын удирдагчаа илрүүлэхгүй бол ингэж тамлана гэж сүрдүүлсэн хэрэг байв. Гестапынхан чухамхүү жинхэнэ удирдагчдыг нь бариад байгаагаа мэдсэнгүй. Гэлээ ч гэсэн лагерьд байгаа хоригдол нөхөд нь юу ч хэлсэнгүй. Эцэст алуурчид ч залхуурч, олзны улстай зууралдаж байхаа больё гэж шийдээд тэр хоёрыг хот руу явуулсан байна. 

	— Филиповский бид хоёр хэзээ манийг бууддаг бол гэж цаг үргэлж бодож байлаа. Оройхон хирд шоронгийн гудамд олон хүний хөлийн чимээ, шуугиан сонсогдов. 

	Тэд бид хоёрын байгаа өрөө рүү ирэв. Миний зүрх ч палхийгээд явчихлаа. Бид хоёр юм ч ярьсангүй үнсэлдэж, гар барилцаад үхэхэд бэлтгэв... Цоож харжигнан, том нүсэр төмөр хаалга нээгдэв. «Оо! Комиссар! Руссиш комиссар!» гэлцэх нь дуулдав. Шоронгийн хуяг: «эднийг цагийг нь олж барьсан, гестапынхан ганц хоёр өдөр цалгардсан л бол эд нар бүх Померан мужийн шоронгийнхныг босгох байсан!» гэж бусад хүндээ тайлбарлав. Чухам ямар учиртай юм болж байгааг нь бид ойлголоо. Гестапын мөрдөн байцаагч зэрэг тушаал ахих юм уу одон горьдсондоо ийн бидний «хэргийг» сүрхий юм болгосон байжээ. Бид ч дүүжлүүрээс гарцаагүй боллоо гэж бодов. Гэтэл биднийг дүүжилсэнгүй. Энэ Бухенвальдад авчирч хаясан нь энэ дээ гэж Алексей ярьжээ. 

	 


ГУЧИН ДӨРӨВДҮГЭЭР БҮЛЭГ

	 

	Андрей гар нүүр угаагуурыг угааж, байраа цэвэрлээд буцалсан ус авчирч лаазаа дүүргэхээр явжээ. Тэр хоосон хувингаа савчин өөрийнхөө дуртай

	 

	Хөгжилтэй хүн инээдэг 

	Хүссэн хүн бүтээдэг 

	Хүлээсэн хүн олдог... 

	 

	гэдэг дуугаа исгэрэн аялж явав. 

	Энэ дуу түүний санаа сэтгэлийн эрэлт хүсэлтэд хамгийн сайн хариу өгөх мэт байсан юм. Үнэндээ хүссэн юмаа бүтээж, хүлээсэн юмаа олж авсан мэт санагджээ. Замд дайралдсан СС-ийн хүнд маш гавшгайгаар малгайгаа авч ёсолсон тул цаадах нь маасайн инээмсэглэв. 

	— Андрей, байзнаарай. Чи яагаад үүгээр орохоо болив? гэж эмнэлгийн хаалгаар Пельцер даллан дуудав. 

	Бурзенко эмнэлэг рүү эргэв. 

	— Хуучин найз нартаа дуртай ирэлгүй яах вэ гэж Андрей баясгалантай хэллээ. 

	Гэтэл, Пельцерийн царайд хэдий баярласан инээмсэглэл байвч нүд нь гунигтай байжээ. Үүний нь Андрей мэдчихээд:

	— Хашир минь, чи яагаа вэ, нэг л уйтгартай байх чинь! гэж асуухад

	— Чи мэдэхгүй байна уу? Баярлах цаг энэ мөн гэж үү? гэв. 

	— Миний баяртай явахаас хэн айх юм бэ? Би Давирхай биш шүү дээ гэж Андрейг хариулахад

	— Үгүй, би түүнийг яриагүй байна гээд Пельцер Андрейг удтал ширтэв. 

	— Хүн ганцхан үхдэг. Үхэхээс доор юм хаа байх вэ? гэж Андрей яривал

	— Түүнээс ч доор юм бий гэж Пельцер хэлээд хэсэг дуугүй байснаа, — Чи Костя далайчинтай уулзаад удаж байна уу? гэж асуув. 

	— Костя юу? Хар тэнгисийн үү? Саяхан... гэж Андрей хэлэхдээ, «чухам хэдийд хамгийн сүүлд уулзлаа даа» гэж санаж ядан, — Арваад хоног юм уу арав гаруй хоногийн өмнө уулзсан... Юу гэж? гэв. 

	— Яагаад цаадах чинь үзэгдэхгүй байна даа? Ямар нэгэн гай тохиолдсон юм биш биз? гэж Пельцерийг асуувал Андрей:

	— Костя гэдэг чинь улайсан гал, урссан уснаас гараад ирэх хүү байхгүй юу гэв. 

	— Чиний нас залуу, цус шингэн байна. Тэдний ажилладаг уурын зуух руу Эльза хатагтай шагайсан гэж би дуулсан юмаа. Эльзаг явсан газар хүүр л үлддэг юм шүү дээ... Тэр чинь хорт могойноос хортой, уураг тархи нь тэр аяараа идээлсэн хүн байгаа юм... гэж эмч хэлжээ. 

	Андрей буцалсан ус авчирч лаазаа дүүргэж хувингаа далд хийлээ. «Яагаад Пельцер Костягийн хойноос санаа зовоод байна?» гэж Андрей бодлогошров. Ер нь ингэхэд би Костятай хамгийн сүүлд хэдийд уулзлаа? гэж бодоод өдөр хоног тоолоход хамтарч ногоон тэмдэгтүүдийг цохисон тэмдэглэлт шөнөөс хойш Костя хоёрхон удаа гүйж ирсэн байлаа. Тэгээд дараа нь яалаа? гэвэл гал зуухнаас идэх юм өөр хүн авчирдаг болсон. Перессо гэдэг испани хүн авчирдаг болсон. Андрей тэр хүнээс Костя хаа байгааг асуухад цаадах нь орос хэл мэдэхгүй тул ойлгосонгүй өнгөрчээ. Тэгснээс хойш ийм удаан Костятай уулзаагүй байж байв. Пельцерийн сэтгэлийн түгшүүр Андрейд халдав. Гэтэл үнэн хэрэг дээр Костяд ямар нэгэн гай тохиолдсон бол яана? Туслах хэрэгтэй ч байгаа юм билүү? Тэгэхэд би дуу аялж явдаг гэж бодоод Андрей байрын дарга дээр очлоо. «Гал зуух очих зөвшөөрөл авъя. Костятай уулзах юм сан» гэж тэр бодсон хэрэг. 

	Альфред Бунцоль ширээний дэргэд гар дээрээ толгойгоо тавиад уруу царайтай сууж байжээ. Түүнийг толгойгоо өргөхөд бор нүд нь нулимстай байхыг Андрей харчхав. 

	— Та яав аа? Өвдөв үү? гэж Андрей шалавхан дөхөхөд

	— Зүгээр, зүгээр. Миний энд өвдөөд байна гээд зүрхээ зааж, — Сэтгэл өвдөөд байна гэв. 

	Тэгтэл гэнэт Бунцоль давхийн цочих мэт болоод ширээ алгадаж:

	— Бид үүнийг уучлахгүй! Дуулж байна уу. Андрэ бид хэзээ ч уучлахгүй! Муу чоно! Хүний оронцог, хорьдугаар зууны махчин! гэж хашхирав. 

	Альфред нударгаа далалзуулан хараал тавьж түүх, бүх дэлхий нэг цагт шүүнэ дээ гэж занана. Андрей ахлагчийг ийм сэтгэл үймэрсэн байхыг нь ер үзээгүй тул ингээд зогсоод байх уу, аль гарч явах уу... гэдгээ мэдэхгүй байв. 

	Бунцоль хамаг хараалаа бараад сууснаа дахин суга үсрэн босож, хоёр гараараа толгойгоо базлан өрөөн дотуураа холхиж:

	— Юутай аймшиг! Юутай шившиг! Соёл иргэншлийг ямар муухай доромжилно вэ? гэв. 

	Андрей түүнийг тайтгаруулах санаатай. 

	— Зүгээр дээ, та тайвшир... Та фашистын хорих лагерьд байгаа шүү дээ. Гайхах юу байх вэ. Та тэгээд фашистуудаар яалгах гэсэн юм бэ? гэвэл

	— Яалгасан ч яах вэ, ганцхан тэр л биш бол хамаагүй. Ганцхан тэр л биш бол... гэж үгээ олж ядан хариулав. 

	Альфред тайвширч, өнөөдөр нэгэн хуучин танилтайгаа уулзсанаа Андрейд ярив. Тэр хүн нь зураач юм байж. Шог зураг зурлаа гэж Бухенвальдад хоригдсон гэнэ. Тэр хоёр багадаа нэг сургуульд сурч байжээ. Зураачийг Макс гэдэг гэнэ. Одоо Макс эмгэг судлалын нууц урлалын газар байгаа юм байна. Тэр газар комендантын авгай Эльза хатагтайд зориулан барьсан шинэ байшинд байдаг ажээ. Эльза тэнд бүрэн эрхтэй, түүний удирдлагад Вагнер «эмч» баллаж байдаг гэнэ. Тэр ч муухай бузар булай амьтан даа. Хорьдугаар зууны махчин. Чухам энэ алуурчны «дагалдангаар» Максыг өгчээ. Хөөрхий Макс чухам ямар болсон гэж санана! Үс нь цав цагаан болоод, гар нь салга болжээ. Удаан тэсэхгүй биз ээ... Вагнер түүгээр уран зургийн альбом хийлгэдэг гэнэ. Ямар альбом гэж санана! Зураач нүдээрээ нулимс дүүргэн байж хуудсыг нь эргүүлэн тэр аймшигт зүйлийг үзүүлсэн. Маш зузаан том альбом байсан гэж бод л доо. Түүнд гэр бүлийн гэрэл зураг юм уу марк, ил захидал цуглуулсангүй. Үгүй, үгүй... Түүнд зүү шивж зураг зурсан хүний арьс цуглуулжээ! Хүний арьсан дээрх зураг шүү... Эльза Кох тийм зургийг өөрөө эрж сонгож авдаг юм гэнэ. Тэр авгай, Говеныг дагуулж ажлын газраар ороод хоригдлуудыг цамцаа тайл гэдэг гэнэ. Тэр муухай эмийн дүрстэй дэлт өлөгчин хүний биен дэх сайхан зургийг харж, тэмдэглэлийнхээ дэвтэрт уг хоригдлын нь дугаарыг бичиж аваад явдаг гэнэ. Тэгээд маргааш нь гэхэд тэр хоригдлыг радиогоор дуудаж гуравдугаар цонхонд аваачаад, улмаар гестапын шоронд хийдэг гэнэ. Тэндээс Вагнер «эмчийн» гарт өгнө. Тийн хэсэг цаг өнгөрөхөд сайхан зурагтай арьс альбомын хуудсанд наагдана... 

	— Тэнд янз бүрийн зураг цуглуулжээ. Олон янз байна билээ. Нэг хуудас л нэг хүний амиар бүтээ шүү дээ. Түүнийг үзэхэд миний ар нуруу руу хүйт даагаад байсан. Макс дөнгөж саяхан наасан зургаа надад үзүүлсэн. Тэр хэсэг арьсыг далайчин хүнээс авсан бололтой юм. Их сайхан зураг. Гурван дарвуулт хөлөг хошуугаараа далайн усны долгионыг хага яраад явж байгаа зураг байсан гэж Бунцоль аяархан ярилаа. 

	— Гурван дарвуулт хөлөг ий? гэж Андрейг давтан асуухад

	— Тиймээ гэв. 

	— Орой дээр нь бяцхан таван хошуу байна уу? гэж Андрей асуугаад ам хэл нь хатав. 

	— Тийм, байна билээ гэж Бунцоль өнөө л хааш яаш байдлаар хариулснаа гэнэт Андрейн асуултыг ойлгож давхийн цочоод, — Андрей, чи... Чи тэр хүнийг таньдаг байсан уу? гэж асуув. 

	— Таньдаг байсан... гэж Андрей хоолой чичрүүлэн хэлээд, — Та ч гэсэн таньдаг байсан... Костя далайчин тийм шивээстэй байсан юм шүү дээ... гэж хэлбэл

	— Костя далайчин уу?.. Өнөөх гал зууханд галч байсан уу? гэж Бунцоль нүдээ бүлтийлгэн асуужээ. 

	— Яг мөн... гэхэд

	— Ай, чөтгөр ав! гэж байрын ахлагч дуу алдаад ясархаг туранхай гараа атгав. 

	Костя үхсэн гэхэд Андрей нэг л итгэж өгөхгүй байв. Байж боломгүй санагджээ! Костя амьд байж болно, ахлагч андуурч болно шүү дээ. Заавал Костя болдог нь юу вэ? Бүр гайхаж хоцров. Тэр зураг заавал ганц Костяд байх юм шигээр бодсон нь ямар учиртай вэ? Өөр хүн тийм зурагтай байж болно биз дээ? Бололгүй яах вэ. Өөрөө тэр альбом үзээгүй байж өөр хүний үг, Бунцоль шиг үнэнч шударга хүний үгнээс ч болов итгээд ийм дүгнэлт хийх эрх хаана байна аа? «Уй гашуунд унах ер хэрэггүй. Шалгаж үзэх хэрэгтэй байна. Сандрах юм ер алга. Нууц төв тийм юмыг үзэлгүй, өнгөрөөх ёсгүй. Яалаа ч гэсэн Костя хэрэгтэй хүн» гэж Андрей өөрийгөө зэмлэжээ. 

	Гэвч тэр орой нь Левшенков ирж, Костяг гестапынхан барьж аваачаад тэндээсээ «зальтай байшинд» явуулсан гэж хэлжээ. Хэн ч тусалж чадсангүй гэнэ. Захиргаанд ажилладаг чех нөхөд далайчийг хэд хэдэн удаа аварч баатарлан оролдсон байна. Костягийн нэр гуравдугаар цонхонд очих хүмүүсийн нэрсийн жагсаалтад гурав дахин ороход чехүүд «андуураад» тухай бүрд нь Костягийн хувийн картыг өөр карт дотор холиод өнгөрдөг байжээ. Далайчийг аврахын тулд нууц төв бололцоотой бүхнээ хийсэн байж. Гэвч Костягийн хувь заяа нэгэнт шийдээстэй. Эльза Кох авгай өөрөө шууд сонирхсон байжээ. Тэр авгай хэд дахин зуухны газар ирж үзсэн байна. Тэгээд түүний шууд заалтаар Костяг аваачжээ... 

	Зовсон ч тэмцсэн ч хамт байсан Костя далайчны үхэл туйлын байж боломгүй, зэрлэг муухай санагдаад санаанд нэг л багтаж өгөхгүй байв. 

	— Дүү минь баяртай!, гэж Андрей хэлээд хүчирхэг нударгаа уурлан хорссондоо бат атгав. 

	Бухенвальдын аж байдал өдөр ирэх тутам түгшүүртэй бэрх болов. СС-ийнхэн зөвлөлтийн армийн ялалт түүнээс баруун зүг шуурхайлан давшиж байгааг дуулах тусмаа улам эмзэглэж германчууд хүчтэй хэвээрээ байгаа шүү гэдгээ батлахын тулд гар мухар хоригдлуудыг мод шийдмээр зодож, алж хядах нь бүр ч ихэсжээ. Ялангуяа тэд орос хүнийг цохиж нүдэж бахаа хангаж сэтгэлээ зогоодог байлаа. 

	СС-ийнхний муухай нэр өгсөн «олон улсын араг яснуудын тэргүүн шалгаруулах», «боксчдын тэмцээн» зарим хүний зугаа гаргах зүйл байсан бол улс төрийн тэмцлийн талбар болон хувирлаа. Лагерфюрер Густ Андрейг тэмцээнд ялагдахаас нь нааш зүгээр нэг алчхаж болохгүй гэж эрүүгийн хэрэгтэн цэргүүддээ тушаасан байв. Густ, Андрейг дуртай цагтаа алчхаж болох боловч нөгөө олон нийтийн бодлыг нэг мөсөн үгүй хийчих аргагүйг сайтар мэдэж байсан юм. 

	Дээд зэргийн арий үндэсний давуу талыг үзүүлэх гэсэн нь шившигтэйгээр балран унадаг тул ногоон тэмдэгтүүд бажгадан сандарчээ. Өлсгөлөн орос цэрэг тарган цатгалан, чийрэг чамбай дээрэмчин, арий хүн, ер СС-ийн гар хөл бологсдыг цөмийг нь ялаад байсан байна. Андрейн ялалтад эргэлзэх арга байхгүй, тоглосон хүнээ бүгдийг нь нам цохиж ухаан алдуулсан тул үгүйсгэх ямар ч нөхцөлгүй байлаа... 

	Оросын тамирчны ялалтын ач холбогдлыг ногоон тэмдэгтүүд бага боловч бууруулах санаатай Андрей Бурзенког бараг л ЗХУ-ын үнэмлэхүй аварга мэтээр худал цуурхал дэгдээж ч үзсэн байна. 

	Эрүүгийн хэрэгтнүүд боксчин байсан хүнийг бусад үндэстний хоригдол дотроос сонгон авч бүх бололцоогоор ханган хоол тэжээл өгч, шаргуу сургуулилан, эдний нэгэн нь ч болов зөвлөлтийн боксчны гарыг даагаад өнгөрөөсэй гэж горьджээ. Хэрэв уналгүй өнгөрвөл яаж ийгээд оноогоор ялсан гэх бололцоотой болно шүү дээ. Гэтэл тэр хүмүүсийн хэнбугай нь ч Андрейтай тоглоод минутаа гүйцээлгүй нам цохиулдаг байжээ. Орос тамирчны хүчтэй цохилт ямар ч хамгаалалтыг нэвт цохидог байв. Украин овогтой Бойко гэдэг польшийн хүчтэй боксчныг ялсны нь дараа ногоон тэмдэгтүүд шинэ хүнийг олж авчирлаа. Тэр нь францын мэргэжлийн боксчин Жак Дулье байлаа. «Францын мэргэжлийн боксын аварга. Нэг бус удаа дэлхийн аварга цол булаацалдаж байсан хүн. Энэ хүн орос боксчинд жинхэнэ нударгын амт үзүүлнэ дээ!» гэж ногоон тэмдэгтүүд онгирон зарлаж байсан юм. 

	Жак бол Андрейгаас бараг л хагас тохой шахам өндөр бөгөөд холын зайнд тоглохдоо гайхалтай сайн, ринг дотор хөнгөхөн хөдөлж, хамгаалахдаа эсрэг цохилт хийж чадварлаг тоглодог боксчин байжээ. Түүнтэй үзэлцэхэд нэлээд амаргүй байлаа. Тэрхүү франц ойртохоос байнга зугтааж, харилцан цохилцохоос үргэлжид эвтэйхэн мултраад цохисны хариуд холоос огцом хурдан цохиж оноо авахыг эрмэлзжээ. Тэр сулхан боловч олон цохино. Түүнээс бус дотроо бодож явсан нь ойлгоход төвөггүй, ердөө л хөл дээрээ явж байгаад минутаа гүйцээж оноогоор ялах л зорилготой ажээ. «За яах вэ, чинийхээр л болж дээ» гэж Андрей, Иван Иванновичийн захисныг бодлоо. 

	Хурдан хурдан дайрч, эсрэг сөргүүлэн цохилцох маягаар эхний хоёр үе өнгөрөв. Франц хүн ногоон тэмдэгтүүдийг ихэд баярлуулав. Тэд ялалтын баярыг ёслон тэмдэглэхэд бэлтгэж, одоо ч нэг ялагддаггүй орос ялагдах нь дээ! гэж баярлаж байжээ. 

	Гэвч гуравдугаар үеийн эцсийн хэдэн минутад Андрей хуурмаг хөдөлгөөн гаргаж Жакийн довтолгоонд сандарсан дүр үзүүлэн гэдрэгээ нэг алхсан байна. Энэ үед франц хүн хоёр удаа угсруулан шулуун цохилт хийе, тэгээд л буцаад хуучин байрандаа оръё гэж бодоод урагш ухас хийжээ. Эсрэг этгээдийн бээлийтэй гар биеэсээ наашаа хөндийрч буцаад татагдах аргагүй болсон яг тэр үед Андрей гэнэт огцом доош суун бултаж Жакийн гар доогуур гараад цээж рүү нь хүчтэй цохилоо. Дараагийн эгшинд дээш өндийж Жакийн толгойг хараагүй боловч энд байх ёстой гэж баримжаалан цохихдоо яг эрүүн дээр нь буулгав. Ийнхүү Бурзенкогийн бээлий зорьсондоо тусахад Жак нам хэвтлээ. 

	Нокаут! Ухаан алдталаа цохиулжээ. 

	Чингэж Андрей тэмцээн болгонд Герман, Австри, Унгарын мэргэжлийн боксчдын аварга байсан хүмүүс, Югослав, Италийн сайн сайн боксчдыг удаа дараалан нам цохисон юм. 

	Өлөн хоосон, тамирдаж эцсэн хүн тийм хүмүүстэй тоглоход үнэхээр бэрх байлаа. Гэвч тэмцээнийг удаан үргэлжлүүлэх нь түүнээс ч бэрх байжээ. Ингэж тоглох нь амиа хорлосонтой адилхан юм гэж дотоодын ямар нэгэн хүчин хэлээд байх шиг байв. Эцсийн эцэст сүүлчийн үед эсрэг этгээддээ шийдвэрлэх цохилт хийж, нам унагах хүч хүрэхгүй болно шүү дээ. Андрей илэрхий давуу юм уу цэвэр унагаж ялахгүй бол ногоон тэмдэгт нөгөө хүний нь оноогоор яллаа гэж зарлана гэдгийг сайн мэдэж байв. Тэгвэл Андрейг уг дуугүй хүүр шатаахад явуулах юм. 

	Бурзенко тэртээ нэгэн цагт Ташкентдаа байхдаа боксчин хүн ганцхан үе тоглохдоо найман цаг газар малтсан хүнтэй ав адилхан булчингийн эрч хүч зарцуулдаг гэж боксын сурах бичигт байсныг санана. Ажлын бүтэн өдрийн эрч хүчийг гуравхан минутад зардаг байна! Тэгвэл гурван үе гэдэг маань ажлын гурван өдөр гэсэн үг! Хэвийн нөхцөлд, хамгийн гол нь сайн хоолтой байсан бол тийм эрч хүчийг дасгалын явцад л элбэг олоод авах нь мэдээж. Гэтэл энд тийм нөхцөл ч алга, дасгал сургууль ч алга, хоол тэжээл ч алга ажээ. Бас тэмцээнийг пулемётын аман доор явуулдаг, тэр дээр манааны өндөрлөгт байгаа СС-ийнхэн унтаагүй бөгөөд гал нээх шалтаг эрж ядан байдаг юм. 

	Гэлээ ч гэсэн Андрей ийм нөхцөлд бокс тоглох, Эх орныхоо спортын нэр төрийн төлөө тэмцэх хүчтэй байжээ. Ингэж Зөвлөлтийн спортын нэр төрийг амжилттай хамгаалснаараа нууц төвийн даалгавар биелүүлж байсан юм. 

	Андрей Бурзенко гурав, дөрөв, зургаан үетэй тулалдаанд ордог байлаа. Тэрээр ринг дотор орж ирээд чадварлаг хөдөлж, аль болохоор ойртохоос зайлсхийн, улангасан дайрсан этгээдийг угтуулан цохиж цаг хожно. Энэ үед Андрей бодол санаа нь тэртээ хол, үзэгчдээс цааш, бачуу уйтан гар нүүр угаалга, угаалгын газрын доод хонгил халуун усны газарт байдаг байв. Тэдгээр газарт өшөө авагчдын нууц арми чухамхүү энэ үеэр цугладаг байжээ. 

	Андрейг рингд гарч байхад зэргэлдээ байх бага эмнэлгийн доод хонгил, наймдугаар байрын дээврийн хонгилд Евгений Яльцев, Леонид Орлов, Владимир Холопцев, Борис Сироткин нар эрэг шураг, эргүүлэн улаан гараараа винтов, пулемёт эвлүүлэн угсарч байдаг юм... 

	Андрейг рингд гарч байхад зэргэлдээ байх бяцхан дэлгүүрийн доод хонгилд байгуулсан нууц лабораторид Павел Лысенко өөрсдийн хийсэн гранатыг хүчил, хөвөнгөөр хийсэн дэлбэрэх зүйлээрээ цэнэглэж байдаг юм. 

	Андрейг рингд гарч байхад тэмцээн болж буй газраас хорь гучхан метрийн цаана нууц төвийн гишүүн, цэргийн салбарын удирдагч Степан Бакланов сувгийн нүх рүү орж, буу зэвсгээ шалгадаг юм... 

	 

	Андрейг рингд гарч байхад зэргэлдээх Валентин Логуновын нууц батальон байдаг дөчин дөрөвдүгээр байранд авто суман зохион байгуулагдаж, авто сумангийн дарга Вениамин Щелоков хоригдлуудад авто-ын хэрэгсэл зааж хичээл хийж байдаг юм.. 

	Андрейг рингд гарч байхад зэргэлдээх байруудын доод дээд хонгилд нууц салаа, батальон ээлжит хичээл сургуулиа хийж байдаг юм. Тав арваараа цугласан цэргүүд дүрмээ давтаж, герман зэвсэг эзэмшиж сурч, өөрсдийн хийсэн гранат, шатах шингэнтэй шилээ хэрэглэн шидэх бэлтгэл хийж байдаг юм. 

	Андрейг рингд гарч байхад зэргэлдээх байрын доод хонгилын зууханд цэрэг улс төрийн нууц байгууллагын командын бүрэлдэхүүн цуглаад Иван Иванович Смирновоор даргалуулан ирээдүйн байлдааны ажиллагааны төлөвлөгөөг боловсруулж, ирээдүйн дайрах довтлох газраа товлон тохирч байдаг юм. 

	Андрейг рингд гарч байхад зэргэлдээх эмгэг судлалын нууц байранд фашизмыг эсэргүүцэх интернационалч нууц төвийн хурал болж оросын цэрэг улс төрийн байгууллагын удирдагч Николай Симаков бүх нийтийн чөлөөлөх зэвсэгт бослогын бэлтгэл ажлын явцыг илтгэж байх ажээ. 

	 


ГУЧИН ТАВДУГААР БҮЛЭГ

	 

	Матильда хатагтай ирсэнгүй. Густ битүүдээ хараал тавьсаар Веймарын галт тэрэгний буудлын цахилгаан дэнлүүгээр гэрэлтүүлсэн тавцан дээгүүр алхална. Дараачийн галт тэрэг хүлээнэ гэх арга алга. Ээлжит вагон бүр өглөө болж байхад ирэх ёстой байжээ. 

	Лагерфюрер Густ бухимдан уурсахад, ард нь явсан фельдфебель Фишер:

	— Таны гэргий маргааш ирэх байхаа даа гэж хэлэхэд нь

	— Магадгүй. Тийм байж өнөөдөр очно гэж ямар юмаа хийж мэдэгдсэн юм бэ, намайг л эвгүй байдалд орууллаа! гэв. 

	Густ тавцан дээгүүр хэсэг алхалснаа эргэж:

	— Фишер ээ, манай авгай шөнө ирдэг болов уу, чи юу гэж бодож байна? гэж асуухад

	— Эрхэм оберштурмфюрер гуай, шөнө яасан ч ирэхгүй. Ийм түгшүүртэй байхад шөнө гараад явж байх нэг ч залуу эмэгтэй байхгүй гэж хэлэв. 

	— Фишер минь, чиний хэлдэг үнэн. Гэртээ харья гэлээ. 

	Фишер албаны штабын «Оппель» машинд түрүүлэн хүрч даргадаа хаалгыг нь онгойлгон зусардлаа. 

	Лагерфюрер Густ бүх замын турш юм ярьсангүй. 

	Бухенвальдын хорих лагерийн СС-ийнхний хотхонд орох хаалган дээр байсан хянах байрын дэргэд ирж зогсоход нь Давирхай тэргүүтэй хэдэн СС-ийн хүн үдшийн бүрэнхийд машин дотор хэн явааг сайн харалгүй нэгэн зэрэг:

	— Матильда хатагтай тавтай морилно уу? гэж хашхирчээ. 

	Густ хариу хараал тавихад хуудуу загнасан СС-ийнхэн гэдрэг боллоо. «Оппель» машин гол замаас гарч Шубертын байшинг чиглэв. 

	Густад хувийн орд байшин хараахан байсангүй. 

	Тэрээр өөрийн дарга, комендантын нэгдүгээр туслах Макс Шубертын байшинд хэдэн өрөөг нь эзэмдэн суудаг байжээ. 

	Эрих Густ яахын аргагүй фашист үзэлтэн бөгөөд Гитлерт үнэнхүү итгэдэг, дайн Германы ялалтаар дуусаж, амьдралын өргөн боломжит нутагтай болох цагт Гитлер надад эзэлсэн орныхоо нэгнээс томоохон хэсэг газар өгнө дөө гэж үхтэл итгэсэн хүн билээ. 

	Густ ингэж бардан мөрөөдөхдөө хэдэн мянгын орлоготой өргөн уудам эзэмшлийн эзэн болчхоод байгаагаар өөрийгөө дүрслэн боддог юм байж. 

	Тэрээр бүх доод арьстан хүн тийм эзэмшлийн газар боол болох заяатай гэдэгт хатуу итгэхийн зэрэгцээ жаргалт ирээдүйгээ ойртуулахын тулд өнөөдөр ч болов бэлтгэе гэж эрээгүй бодно. Одоо мэдэлд нь байгаа германы эрүүгийн хэрэгтэн ногоон тэмдэгт нар оберштурмфюрерт сар тутам ихээхэн хэмжээний хахууль өгүүлж байжээ. 

	Түүний залуу эхнэр хархан үст Матильда бол цэвэр цусны арий хүн бөгөөд хоосорсон тайж фон Рабфальцигийн удмын охин тул ирээдүйн их эзэмшлийн эзэгтэй байхдаа эгээ нэг таарна. Түүнчлэн Матильда сайхан хүүхэн, хорин долоон настай оберштурмфюрер Густ хэдий харгис цэвдэг боловч авгайн сайхныг мэдэж чаддаг ажээ. 

	Густ уурласнаа нуусангүй шууд байшинд орвол үүдний өрөөнд харшийн эзэгтэй Шуберт хатагтай угтан тосож, Густ хатагтай ирээдүйг дуулаад учиргүй их юм ярьж гарлаа. 

	— Гай дайрсан биш байгаа даа? Шөнө ирэхгүй нь мэдээж. Тийм залуухан амьтныг эх эцэг нь юунд тавих вэ дээ. Ай, яасан харамсалтай юм бэ.. гээд л урсгаж гарчээ. 

	Густ, Шуберт хатагтайн унаж сийрэгшсэн өнгөгүй шар үс, унжиж шолхойсон хацрыг нь хараад юу ч дуугаралгүй гэрийн эзний дуудсан зүг гал тогооны өрөө рүү очив. Макс Шуберт хүрэн улаан халаад өмсөөд бүдүүн халзан юм галын өрөөний ширээний дэргэд зогсож байв. Тэрээр нэг гараараа махны машины бариул эргүүлэн, нөгөө гараараа саяхан нядалсан тугалын махыг хэсэг хэсгээр нь машинд хийж өгнө. Макс буруу харсан хэвээрээ:

	— Санаа бүү зов. Авгай чинь ирээд чамайг залхаагаад өгнөө гэж хэлснээ дууныхаа өнгийг өөрчлөн, — Цаад мангуу чинь надтай суугаад хорин жил болсон хэр нь одоо болтол намайг ойлгодоггүй юм гээд санаа алдаж, — Юу ч гэх вэ дээ! Амьдралынхаа тэн хагасыг Шуберт гэдэг нэрд гарсан овогтой явсан мөртөө хэвийн амьдралд сурахгүй юм гэхдээ Максын дууны өнгөнд уурласан байдал тодорч, — Миний муур, мигуйнууд ганцхан удаа машиндсан мах идэж чаддаггүй юм. Гэтэл энэ гайхал зарцаа харж байж чадахгүй, дандаа л хоёр дахин машиндсан гэж намайг хуурах юм гэж ярив. 

	— Чамайг над мэт нь байтугай чөтгөр ч хуурч чадахгүй шүү дээ! гэх Шуберт хатагтайн дуу үүдний өрөөнөөс дуулдав. 

	Густ эр эм хоёрын эхэлсэн маргааныг сонссонгүй үүдний өрөөг өнгөрч нарийхан гудмаар яваад тусгаарлагдмал тохилог сайхан гурван өрөөтэй байрандаа ирэв Густ хаалгаа онгойлгохоосоо өмнө том гэгчийн хөх муурыг өшиглөж хөөлөө. Энэхүү ой гутам муухай амьтад сайхан зассан гэр орноор нь үргэлж тэнүүчилж, тоглож наадан, хүржигнэлдэж хэрэлдэн, гэрээр нэг дуу шуу болж хоол унд голж шилэн явдаг байжээ.. Шуберт мигуйнд хязгааргүй дуртай билээ. Мигуй шөнө болоход тэдний хөнжилд орж ирэх тул Шуберт хатагтай нөхөртэйгөө нэг оронд унтахаа больсон байв. Түүнийг хоолоо идэж байхад мигуйнууд ширээн дээгүүр сэлгүүцэж нуруугаа хотойлгон, таваг дээр нь сүүлээ сунган тэнийлгэж явдаг байжээ. 

	Густ өрөөндөө орж гэрлээ асаангуутаа өргөн цэнхэр орон дээр нь тарган цагаан мигуй унтаж байхыг харчихлаа. Тэр мигуй гэрлээс нүд салган, Густын өөдөөс айх мэт ширтэж, түүний бодлыг таан мэдээд хэзээний заншлаараа орон доогуур орж нуугдахаар ухасхийв. Гэвч Густ түүний бамбагар тарган шилэн хүзүү дээрээс нь барьж аваад цонхоор чулуудав. 

	Залуу дарга уурласан хэвээрээ өрөөн дотуураа холхив. Унтлагын өрөөнд бяцхан ширээ засаад хоёр хүнд тааруулан сардин загас, шөлний тос хольсон тооройн мах, шоколад, жимс тэргүүтэн тавьж, тавиур дээр дарс, шарз тус бүр нэжгээд шил шампан дарсыг мөстэй хувинд хийж зэхсэн байлаа. Өнөөдөр залуу авгайтайгаа үдшийн шөнийг сайхан өнгөрөөгөөд маргааш өдөр Шубертынд авгайн нь ирсний учир тохиолдуулан хийх цайллагад орох ёстой байсан юм. 

	Густ ширээнд хүрч шарзнаас хундагалан уугаад дахин аягалж, сардин загас сэрээдэв. Ер нь өнөөдөр миний наргихыг хэн хорьсон юм бэ? гэж бодон сууж сайтар хооллов. Шил шарзаа бүгдийг нь уугаад гуйвчин явсаар утсандаа хүрэв. Би өнөөдөр зугаалж болохгүйдээ яадаг юм? хэмээн утсаа авч фульдфебель Фишерийг дуудан:

	— Каринаг... Нааш нь аваад ир... Тэндээ битгий удаарай. Бушуул гэж хэллээ. 

	Хагас цагийн дараа янхны газарт Венеци хотоос авчирсан Карина Жованандог Густынд оруулж ирэв. Лагерийн янхны газар СС-ийнхэнд зориулж нээгдсэн юм. Бас шалгарсан ногоон тэмдэгтэд тэр газар орох билет өгдөг байжээ. Янхны газарт зориулан эмэгтэйчүүдийн лагериас сайхан хүүхнүүдийг сонгож авдаг байсан юм. Ийнхүү яах ч арга мухардаж зориг шантарсан хүүхнүүд нацистуудын тачаалыг үг дуугүй хангаж байдаг байлаа. 

	Согтуу шахам Густ, Каринаг шуналтайгаар нэвт шувт харав. Карина арван долоотойдоо хөгжим бүжгийн сургууль төгсгөөд Венецийн театрын тайзнаа гарч эхэлж байтал нь хар цамцтан нар фашизмын эсрэг үзэлтэй аав Жозеф Жованандог баривчилж дүүжлээд гэр бүлийг нь хорих лагерьд авчирч хорьсон байжээ. Венец хотын нарийхан гоолиг бөгөөд том хар нүдтэй энэ хүүхэн Густад эхнэрийг нь ямар нэгэн талаар санагдуулдаг юм. 

	Густ, эрх чөлөөгүй бүсгүйн өлөн нүд амттан дүүрэн ширээнд өөрийн эрхгүй тусахыг нь хараад ширээнээ суусан хэвээрээ

	— Нааш ир! гэж хэлэв. 

	Бүжигчин хүүхний гоолиг нарийхан бие, чамбай шулуухан хөл нь хоригдол хүний бүдүүн хадуун даашинзны цаанаас бүдэг бадаг тодрон үзэгдэнэ. Густ хундага дүүргэж:

	— Уу гэлээ. 

	Тэрээр хундагатай архиа хүүхний бондгор уруулд тулгаж:

	— Уу... уу! гэж шавдав. 

	Карина хахаж цацан үрчийн байж хэд хэдэн хундага угсруулан уулаа. Тэгмэгц бүсгүйн нүд бүргэлзээд хөл нь солбин ээдрээд ирэхэд Густ тачаадан тэмүүлж бушуухан гэгч нь хүүхний хамаг хувцсыг тайлж хүүхний биед ганц ч юм үлдээсэнгүй. Тэгээд битгий хөдөл гэж тушаагаад өөрөө түшлэгт ванданд гэдрэг налайн сууж хэдэн минут бүжигчин хүүхний шалдан биеийг нүд салгалгүй ширтэж, янжуураа баагиулан суужээ. Тэгснээ

	— Бүжиглэ гэж тушаав. 

	Карина хааш хэрэг гөлрөн зогссоноо гэнэт ухаан орох шиг болоод хэний ч өмнө бүжиглэсэн ялгаа юу байх вэ, энэ завхай залуугийн өмнө юм уу үүнээс долоон доор балмад самуун фашистын гар хөл бологчдын өмнө бүжиглэхэд ямар ялгаа байна? гэж бодоод бүжиглэж гарав. Шалны чийдэнгийн шар гэрэл бүдэг харанхуй дундаас уян налархай нүцгэн биеийн хэлбэрийг эгзэгтэй үзэгдүүлнэ. Хүүхэн германы аяны марш асар том арван хоёр чийдэнт радио хүлээн авагчаас хяхтнан хашхичин сонсогдох аялгуунд бүжиглэв. Тэрээр Густыг шалны чийдэнгийн гэрэл унтраатал бүжиглэсэн байна. Дараа нь урьд урьдынхаас улам муухай ой гутам нойргүй шөнө эхэлж дээ. 

	Үүр цайхын өмнөхөн утас дуугарахад Густ сэрэв. Густын хувьд шөнө их л богинохон шиг байжээ. Тэрээр харилцуурыг аваад хаятал дахин хонх нь хангинав. Густ харилцуурыг авч

	— Юу гээд байгаа юм бэ? хэмээн хашхирав. 

	СС-ийн жижүүр, Матильда хатагтай ирсэн, түүнийг харуулын даргын туслах Шубертынд хүргэж өгөхөөр дагалдан явлаа гэж мэдэгджээ. 

	Густ ор луугаа харайн хүрч унтаж буй хүүхнийг угз татан босгов. Тэр хүүхэн ч эгшин зуурт хөл дээрээ босоход нь

	— Бушуул! Бушуу яв! гэлээ. 

	Густ айсан хүүхэн рүү хувцас хунарыг нь хаялан өгч, учир зүггүй харааж байлаа. Каринаг салганан чичирсээр товчоо товчилж байх зуур Густ Фишер рүү яаран утасдаж:

	— Нойрмог гахай минь, нүдээ нээ! Юу гэнэ ээ? Матильда ирчхээд байна... Бишээ биш угтах хэрэггүй. Одоохон наашаа ороод ир! Наашаа, миний өрөөнд шүү... Каринаг зайлуул... гэж сандран хэлжээ. 

	Тэднийг гарсны дараа Густ өрөөн дотуураа ийш тийш гүйж хоосон шил цуглуулан хоолны шүүгээ рүү чихлээ. Гадаа хаалганд хөлийн чимээ дуулдлаа. 

	Матильда хатагтайг өрөөнд орж ирэхэд цөм ёсоороо болсон байв. Матильда том сайхан нүдээрээ өрөөн доторхыг тойруулан хараад нөхрийнхөө сүр сүлдгүй шолхойсон царайг харав. Нөхөр нь гоёлын өмдөө хагас дутуу татаад хөл нүцгэн, ер түүний санаж явснаас шал өөр байдалтай үзэгджээ. Густын сандарсан байдал ч хүүхний хараанаас мултарч эс чадна... 

	— Хайрт минь, намайг ирсэнд чи баярлаж байна уу? гэж хүүхнийг асуувал

	— Баярлалгүй яах вэ. Чи яагаад мэдэгдсэнгүй вэ гэв. 

	Матильдагийн нүд дүгрэглэж

	— Эрих минь! Манай тэнд бөмбөгдсөн. Намайг ээж тавихгүй байсан. Тэглээ ч гэсэн би зөрөөд наашаа гарлаа! Өглөөний галт тэрэгнээс хожимдчихсон.. Тэгсэн хэр нь хүрээд ирж дөнгөлөө дөө! гэж ярилаа. 

	Матильда хувцсаа солилгүй өрөөнүүдээ үзлээ. Түүний санаа бодол нэг л биш ажээ. Эмэгтэй хүний төрөлхийн совин хэзээд айхтар байдаг. Өчүүхэн сэжиг гарвал л үлдсэний нь ухаанаараа гүйцээгээд орхидог билээ. 

	Матильда зочдын өрөөгөөр орж, унтлагын өрөө рүү шагайлаа. Тэрээр хоёр хүний том гэгчийн хос ор, цав цагаан даавуу, нимгэн бүтээлгийн зах тор, бамбагар том дээрээ... харав. Хоёр дэрэн дээр хоёуланд нь толгойгоо тавьсан хонхортой байхыг хармагц Матильда давхийн цочив. Хүүхэн уруулаа тас зуусаар нөхөр өөдөө аяархан ирэв. Түүний харцанд үл итгэсэн, үзэн ядсан байдал хослон тодорчээ. 

	— Чи намайг ирсэнд баяртай байна уу үгүй юу? гэж асуухад нь Густ юу ч хэлж чадсангүй ээ. 

	 

	Лагерфюрерийн залуу авгай үдийн хоол идсэний дараа ихэд ядарснаа мэдэв. Удахгүй болох цайллага дээр ядарснаа мэдэгдүүлэхгүйгээр байхын тулд амрахаар шийджээ. 

	Зочдын өрөөний зөөлөн орон дээр Альба нэрт мигуй хэвтэнэ. Матильда гэрийн амьтанд дуртай ажээ. Мигуй үүний нь даруй мэдчихээд орон дээрээс үсрэн бууж ирээд Матильдагийн хөлийг шөргөөлөө. Густ хатагтай толгойн дороо зөөлөн дэр тавиад орон дээр хэвтэв. Мигуй залуу хүүхний гэдэс дээр санаа амар хэвтэж, хүүхний энхрийлэн илбэх гарын аясаар нүдээ анин таашааж байлаа. 

	Матильда унтаад, хүн хаалга тогшихыг дуулсангүй. Гудам руу орсон хаалган дээр СС-ийн хошууч Макс Шуберт дарга хувцсаа бүрэн бүтэн өмсчихсөн зогсож байжээ. Тэрээр үдийн хоол, тодорхойлбол муурын хоолонд ирсэн байж. Муур мигуйнуудаа хооллуулах ажлыг өөрөөсөө бус хүнд итгэж даалгадаггүй байсан юм. Шуберт татсан махаа пяланд хуваарилан хийж байтлаа Альба мигуй алга байгааг мэдсэн байна. Шуберт түүнийг өрөөгөөрөө эрээд олсонгүй тул ийн Густынхыг түйвээхэд хүрчээ. Тэр хаалга тогшсон боловч хариу гарахыг нь хүлээлгүй босго алхан ортол зочдын өрөөнд байгаа зүйлийг хараад туйлын ихээр өхөөрдөж, санаа сэтгэл нь баяраар бялхжээ. 

	Орой СС-ийн хотхоны «дээд зиндааныхан» тэднийд цугласан үед Шуберт гуай орлогчийнхоо эхнэрийн дэргэдээс холдсонгүй. Шуберт нарийхан хөлөө чөргөнүүлэн хүүхний хажууд эргэлдэж түүний санаанд аливаа талаар нийцүүлэхийг хичээн хүссэн болгоныг нь гүйцэтгэж байлаа. 

	Матильда Парисын хамба хилэнгээр хийсэн энгэр задгай богино ханцуйтай хүрэн ягаан даашинз өмссөн нь тун аятайхан ажээ. Түүний том нүд нь гуниглах байдлыг үзүүлэн сүүмийгээд цэцгийн дэлбээ шиг уруул нь инээмсэглэх байдалтай байлаа. Тэрээр дарга нарын харц өөр дээр нь үргэлж тусахыг мэдэж энд тийм ч уйтгартай байхгүй юм байна даа! хэмээн бодож суужээ. Матильда хааяа хааяа нөхрөө харахад нь залуу чийрэг өндөр гоолиг тэрээр дорд тушаалын хүмүүсээсээ дагуулахгүй сайхан нь маргаангүй ажээ. Гэлээ ч гэсэн Матильда дэрэн дээр байсан толгойны орыг хараахан мартаж чадсангүй. Намайг ирдэг шөнө Эрих хэнийг гэртээ авчирсан бол? гэж бодоод царайгаа хувиргалгүй, тэнд байгаа авгай нарыг ээлжлэн ширтэв. Наад захад Эйзель хатагтай сууж байна. Цагаан үстэй, царай муутай, нуруугүй юм шиг ганхганасан биетэй тэр авгайг үзээд энэ яавч биш гэж бодлоо... Түүнээс цааш Ле-Клайре гэдэг сэвхтэй бүдүүн прусс хүүхэн сууж байна. Энэ авгай хүний сэтгэл татах өчүүхэн ч юмгүй санагдлаа. Дараа нь Бунгеллер хатагтайг харвал маш залуухан агаад тунгалаг цэнхэр нүдтэй ажээ. Гэлээ ч гэсэн надтай яаж зүйрлэлцэх вэ дээ? гэж бодов. Түүнээс гадна Бунгеллер хатагтай тун саяхан бэлэвсэрсэн тул уй гашуундаа баригдаад гашуудлын хувцсаа ч тайлаагүй байсан билээ. Түүний хар хүн дэслэгч Бунгеллер Дорнод фронт дээр мина дэлбэрэхэд үхжээ... Энэ бишээ, хөөрхий бүсгүй одоохондоо янаг амрагийн юм санах болоогүй байгаа гэж бодлоо. 

	Тэднээс цааш Вельпнер хатагтай, Шуберт хатагтай нар байсан нь элдэв хөгтэй явдал нь аль хэдийн дурсгал болон үлдсэн хүмүүс байв. Шуберт хатагтайн ярьсан нь үнэн бол шинэ комендантын эхнэр залуу сайхан хүүхэн бий ажээ. Гэвч нөхөр нь дорд хүмүүстээ хатуу харгисаар үл барам өөрийнхөө залуу ханьд ч хатуу ажээ. Тэрээр эхнэрээ гэртээ цоожилж орхиод залуу дарга нар түүнтэй минь самбаганах бий хэмээн хардан сэрдэж байдаг байлаа Комендант авгайгаа энэ нэртэй дээгүүр цайллагад ч ирүүлсэнгүй. Матильдагийн дотор дахиад л тайвшрав. Тэр би буруу бодсон ч байж болно, Эрих хоёр дэр дэрлэсэн байж болно шүү дээ гэж бодоод ер нь энэ эвгүй зөрчлийг мартахаар шийдсэн байна. Энэ үед Матильда, Макс Шубертыг анхааран энхрий ширтэж, Альба нэрт мигуйгаа эрхлүүлэн илж байхыг нь хараад:

	— Та муурт их хайртай юмаа даа? гэж асуув. 

	Шуберт малийтал инээмсэглэж:

	— Эрхэм хатагтай минь, эднийг хайрлахгүй байх аргагүй юм. Тун хоргүй амьтан шүү дээ. Цагаан санаатай, эрхээс гадна хүнд муу юм ердөө ч хийдэггүй амьтад. Эрхэм хатагтай аа, одоо цагт хүн адгууснаас доор болоод байгаа шүү. Та залуу байна, цагаа болоход нээрэн тийм юм байна гэж үнэмшинэ дээ гэхэд Матильда Альбагийн зөөлөн цагаан үсийг илж:

	— Би бас л муурт хайртай байдаг юм гэжээ. 

	Энэ завсар Шуберт хатагтай, Густ хоёр зочдыг ширээнд урив. Зочид сайхан цайллага болох нь дээ гэсэн байдалтай байгааг дуутай шуутай Матильда бүхий л боломжийн зууш, уух юм байгааг хараад л мэдлээ. Гэхдээ талстай лонхонд цэлэлзэн харчуулын анхаарлыг татаж байгаа марктай шарзыг хар хүн нь Бухенвальдад тарчлан буй Бельгийн сайд агсан хүнд ирүүлсэн илгээлтээс авсны нь яахин мэдэх билээ. Бас гэртээ эмийн оронд хэрэглэдэг гялгар шилтэй Шинэ Зеландын ром архийг фашизмын эсрэг үзэлтэй Польшийн гүнд Австрали тивд байдаг төрөл садан нь илгээснийг Густ замаас нь авсныг Матильда мэдсэнгүй. Мөн мөстэй хувинд байгаа шампан дарсыг францаас эргэлтэд ирүүлснийг ч мэдсэнгүй. Эдгээр зүйлийг авах ёстой хүмүүсийг цөмийг нь буудсан байжээ. Мөнгөн цард овойтол овоолсон шоколад бол Бухенвальдын Бага лагерьд өлбөрч үхэж байсан Голландын санхүүгийн эзэн хүнд илгээсэн зүйл, ер нь ширээг сүртэй сайхан чимсэн амтат зуушийг олон улсын Улаан Загалмайн нийгэмлэгийн илгээлтээс авсан гэдгийг залуу хатагтай огтхон ч мэдсэнгүй билээ. 

	Дарга, хатагтай нарыг хундага өргөсөн яг тэр эгшинд зочдын өрөөний хаалга цэлийтэл нээгдэж Эльза хатагтай инээн баясан улаан шаргал үсээ намируулсаар хуй салхи шиг шуугин орж иржээ. Тэр хүүхнийг орж ирэхэд болсон явдал Матильдад туйлын эвгүй санагдав. Эрэгтэйчүүд ухасхийлдэн босож, бие биеэсээ өрсөн түүнд суудлаа тавьж урилаа. Хошууч Говен, ахмад Эйзель тэр ч байтугай гестапын дарга Ле-Клайре нар саяхан Матильдаг дуниаран ширтэж байснаа одоо болоход тэрхүү эрээ цээргүйгээр гуягаа ил гаргасан шар хүүхний дэргэд бөмбөгнөцгөөлөө. Матильда царайгаа ярвайлгав. Түүний бодлоор бол өөрийн нь энд байсан цагт өөр хүүхэнд тэгтэл сүйд болох ёсгүй мэт санагджээ. 

	Эльза хатагтай ширээнээ суусан хүмүүсийг нэгэнт дооглох мэт хараад алт шармал том хундага өргөж:

	— Агуу их Германы төлөө! Залуу сайхан дарга нарын төлөө ууя гэж зовсон царайгүй хашхирлаа. 

	Дарга нар «Хох!» гэж хашхиралдаад Эльзагийн өргөсөн гар луу хундагатайгаа сарвайцгаав. Эльза хатагтай СС-ийнхний дууг дарахыг хичээн учиргүй чангаар:

	— Эрхмүүд ээ, миний дэргэд Густ алга байна! Би Бухенвальдын хамгийн залуу, хамгийн сайхан даргатай цуг уухыг хүсэж байна! гэж хэллээ. 

	Гэргийтэйгээ сууж байсан оберштурмфюрер Эрих Густ эвгүй байдалд оров. 

	— Би Густыг шаардаж байна! Эрих ээ, би таны төлөө ууя! гэж тэр хатагтай бас дахин хашхирчээ. 

	Эльза хатагтайн барьсан алт шармал том хундага, Густын хундага хоёр хангинатал мөргөлдөхөд дарга нар бас л «Хох!» хэмээн хашхиралдлаа. Энэ явдлыг атаархан жөтөөрхөж ширтэн байсан Матильда гэнэт комендантын эхнэрийн хуруунд хар өнгийн доржпалам шигтгээтэй том гэгчийн алтан бөгж байж байхыг харчихжээ. Гялтганан солонгорсон хар өнгийн чулуу Матильдагийн хамаг сэтгэлийг хөдөлгөв. Хоосорсон тайж фон Рабфальцигийн бага залуу охин тийм үнэтэй цэнтэй юмыг зөвхөн мөрөөдөж чадах байжээ. Энэ нь Матильдад айхтар цохилт болсон тул гэнэт өөрийгөө хэнд ч хэрэггүй ядуу даржин хүүхэн шиг санаад ирмэгц том хар нүдэнд нь жинхэнэ гуниг тодрон үзэгдлээ. 

	Анхны бүжиг эхлэхэд Эльза Кох, Густыг уриад боссон тул Матильда бүр биеэ барьж байхад хүрэв. Тэрээр усгал зөөлөн харцаар Макс Шубертыг ширтвэл Макс ч хоромхон зуурт дэгдэн иржээ. Матильда бүжиглэх дур хүрсэнгүй тул лагерфюрер Шуберт түүний дэргэдэх сандалд суугаад орлогчийнхоо гэргийг зугаацуулж гарчээ. 

	Эльзагийн бөгжний хар өнгийн доржпалам шигтгээ энэ цайллагад байсан бас нэг хүний дургүйг хүргэжээ. Энэ хүн бол хошууч Адольф Говен байв. Хатагтай Эльзаг зочдын өрөөний хаалга онгойлгоход л Говен бөгжийг нь харж амжсан юм. Тэрхүү хар өнгийн доржпалам урьд ахлах дэслэгч Густын гоёл байсныг хошууч маш сайн мэднэ. Ийм учраас одоо бүжиглэж явахдаа Густад даанч хэтэрхий наалдан яваа Эльза хатагтайн хөгжмийн аяар хөдлөх хөдөлгөөнийг ерөнхий эмчтэн атаархан харж байжээ. 

	Эмнэлгийн ахлах эмч ахмад Эйзелийн согтуу үг Говеныг хөгжилгүй бодлоос нь ангижруулав. 

	— Хэрэв манайх дайнд ялагдах юм бол бид сайнаа үзэхгүй. Би үүнд хатуу итгэж байна. Нэгнээ иймээс хойш еврей коммунист хоёрыг аль болох олноор нь нөгөө ертөнцөд илгээх хэрэгтэй байна. Би түргэн үйлчилгээтэй хор тэр ч байтугай та бод л доо бензин керосиноор тарьж тэднийг цааш нь харуулсаар л байна. Саяхан нэг муу хөгшин еврейг карболын хүчлээр тарьсан чинь тэр золиг: «Биднийг бүгдийг нь устгаж чадахгүй шүү!» гэж хашхирч амжсан шүү. Миний бодоход устгаж болмоор санагдах юм. Жишээ нь би түүний дараагаар өөрийнхөө хийдгийг бүр ашигтай болгосон чинь нэг амиар гурван хоригдолд хийгээд л байхад үхүүлэх чадал нь хамаагүй их нэмэгдсэн шүү! гэж тэр хүн ярив. 

	Говен ярианд оролцож:

	— Шал тэнэг юм. Чөтгөр ав, та фюрерийг даанч муу мэдэж байна! Саяхан би Берлинд СС-ийн хамгаалах отрядын захиргаан дээр очоод ирлээ, тэнд байхдаа асар их хүчтэй шинэ зэвсэг туршиж дуусаж байна гэдэг сайхан сонин дууллаа. Ямар их хүчтэйг нь та төсөөлж чадахгүй. Хоёр гурван тийм бөмбөг л газрын хөрснөөс Москва юм уу Лондон шиг хотыг арилгахад элбэг хүрэлцэнэ. Агуу их Герман өөрийгөө үзүүлнэ ээ, гайгүй гэв. 

	Хошууч Адольф Говен яриандаа халав. Саяын үг дарга нарын анхаарал татсан тул тэд түүнийг хүрээлэн зогсжээ. 

	— Фюрер ирээдүйгээ итгэл төгс харж байна. Тэр эзлэгдсэн нутаг газрын хүний нөөцийг ашиглах төлөвлөгөөг баталсан. Франц, Чехословак, Украйн, Польшийг эзлэн «амьдралын хүрээг» өргөсгөх цуут төлөвлөгөө биелнэ. Энэ газруудын хүн амыг үй олноор нь ариутгах бэлтгэл ажилдаа ор гэсэн нууц заалт аваад байгаагаа та нарт хэлье. Энэ бол бидэнд сайхан ажлын хүчийг өгч, улмаар манай герман үндэстэн өсөж хорь, юм уу хорин таван жил болоход дээрх үндэстнүүд үр удам үлдээлгүй аяндаа устаж үгүй болох юм гэв. 

	Зочдын өрөөний нөгөө буланд Шуберт, Густ нар гестапын даргын ярихыг анхааран сонсож байв. Ле-Клайре:

	— Манай Тюренгийн фюрер Заукель өөрийнхөө хөрөнгийг Швейцарын банканд шилжүүлж эхэлсэн шүү... гэж шивгэнэнэ. 

	Матильда хатагтай өвдөг дээрээ байсан Густын гарт хүрч:

	— Энэ хүн юу ярьж байгаа юм бэ? Би сайн ойлгохгүй байна, хайрт минь гэв. 

	Густ эхнэрийнхээ гэнэн хонгорыг үзээд инээмсэглэж өөр лүүгээ наалдуулан тэвэрлээ. 

	— Би цөмийг нь хэлж өгнө, тэгэхдээ энд биш... Би чамайг их санасан шүү... гэж Густ эхнэртээ хэлжээ. 

	Матильда нөхрийнхөө бат гарыг бэлхүүсээрээ тэврэхийг мэдрэн инээмсэглэв. Архи уусандаа толгой нь мансууран, хүмүүсийн дүрс харагдахтай үгүйтэй болно. Гэлээ ч гэсэн тэр Эльза Кохыг хаа байгаа бол? гэж нүдээр эрлээ. Цаадах нь цонхны дэргэд сандлын арыг налан суугаад адар өөд хүйтэн цэвдэг ширтэн байв. Түүний харцанд уйтгар гуниг, ганцаардмал, гонсрол байгааг Матильда ажиглаж мэдлээ. Энэ Бухенвальдын эрслэнд хүртэл бүх юм санаснаар нь болдоггүй байх нь гэж бодлоо. Өчигдөр орой, оройн тооллогын дараа Эльзагийн янагийн холбоотон, залуу эрүүгийн хэрэгтэн Артур шууд буудуулсны нь Матильда хатагтай яаж мэдэх билээ дээ. Одоо хир Эльзагийн чихэнд огт санаанд ороогүй байтал нь гэнэт Бухенвальдад хүрч ирсэн нөхрийн нь шүднийхээ завсраар сийгүүлэн хэлсэн

	— Цаад хар хүү чинь чалчаа юм билээ.... Чамд сурсан заншлаа орхихыг зөвлөе гэсэн үг дуулдсаар байсан юм. 

	Гэнэт Эльза хатагтай, тэр дуртгалын хамаг хүндийг булгиж хаях мэт буржгар шар үсээ сэгсрэхэд нүдэнд нь түрүүчийн хөх гал бадраад ирэв. Тэр хүүхэн ширээ рүү харайн хүрч шарз дүүрэн хундага бариад:

	— Ноёдоо! Германы төлөө! Фюрерийн төлөө ууя? гэж хашхирлаа. 

	Хоосон болсон хундагаа зүймэл шалан дээр бяц чулуудав. 

	Уруу царайлсан дарга нарыг сочоон сэргээж, анхаарлыг нь татахад энэ л хүрэлцэх байжээ. СС-ийнхэн «Хайль!» гэж хашхиралдан шил шилээр нь суллалаа. Хоосорсон хундага шалан дээр шидэгдээд л байв. Согтуу хүмүүсийн эмх замбараагүй шуугиан үймээн дундаас Эльза хатагтайн эзэрхий дуу гоц сонсогдоно. 

	Эльза хатагтай зэрлэг юм шиг үсчин цовхроод ширээн дээр харайн гарахад гайхаш алдан чимээгүй байсан Матильда давхийн цочив. Шуберт хатагтай хоолойгоо шахан дуу алдлаа. Түүний хайртай шаазан таваг нь улайран галзуурсан хүүхний ногоон туфлийн уланд бяц үсэрчээ. Эльза:

	— Агуу их Германы төлөө! гэж хашхирсаар байв. 

	Эльзагийн нүүр улайгаад, сагсайж сэгсийсэн үс нь гал бадрах мэт байлаа. Тэр хүүхэн хундагатайг нэг амиар уугаад Ай, Герман минь бүхнээс дээгүүр... гэж дуу эхэллээ. 

	Согтсон СС-ийнхэн гар гараасаа барилцан ширээ тойров. Онгорхой цонхоор:

	Ай герман минь бүхнээс дээгүүр... гэж зэрлэг муухайгаар чарлалдан хашхирах нь дуулдсаар байлаа. 

	Матильда СС-ийнхний найрт байж ер үзээгүй байжээ. Савхин гутлын улан дор гишгэгдэн бяцрах шил, энгэр заамаа ярсан дарга цамцтан, согтож дүрлийсэн нүд... тэргүүтнийг үзэж мэл гайхжээ. 

	Тэгвэл гэнэт хаалган дээр Бухенвальдын комендант, штандартенфюрер Пистер хэдэн хүн дагуулан орж ирээд:

	— Болиорой! гэж тэнхээ мэдэн хашхирав. 

	Комендантын дуу согтуучуулын муухай хашхираанд уусаад хэн ч түүнийг анхаарсангүй. Тэгэхлээр нь царай цонхийсон Пистер гар буугаа шүүрэн авч буудлаа. 

	Буу тас хийхэд мангуурч дууссан дарга нар мэл гайхан зогсоцгоов Штандартенфюрер уруулаа шазайлгаад, цугларсан олныг туйлаас зэвүүцэн ширтэж:

	— Муу ноход минь! Та нар энд наргиж байдаг! Цаана чинь францын наад талд десант буугаад байна... Хоёрдугаар фронт нээгдээд байна гэж хэлжээ. 

	 


ГУЧИН ЗУРГААДУГААР БҮЛЭГ

	 

	Гитлерийн эзэнт улс бүх заадас зүйдлээрээ хагаран цавтаж, өмхөрсөн галт онгоц хэсэг хэсгээрээ салаад далайн ёроол руу живж буй мэт боллоо. Зөвлөлтийн цэргийн ялгуусан давшилтын сураг амнаас ам дамжин, бүх Бухенвальдынхны санаа сэтгэлийг дэнсэлгэн хөдөлгөв. Фашистуудын ажил үйл тун муудаж, Герман даяар ээлжит бүх нийтийн дайчилгаа явуулжээ. «Хохимой толгой» гэдэг СС-ийн дивизийн ихэнх салаа салбар эзэн хааны захиргааны тушаалаар Бухенвальдыг хамгаалах үүргээ орхиж Дорнод фронтын онгойсныг очиж нөхөхөөр явжээ. Тэдний оронд хамгийн сүүлчийн цэрэг татлагаар ирсэн хүмүүс орсон бөгөөд тэдэн дотор бүр дэлхийн нэгдүгээр империалист дайнд явсан хүн цөөн бус байв. Шинэ харгалзагч нар харгислах нь гайгүй, биеэ төлөв авч явна. Гэвч СС-ийн үлдсэн алуурчид гар хумхилгүй «ажиллажээ». Удахгүй хариу амсаж сайнаа үзэхгүй цаг ирнэ гэдгийг мэдэхлээрээ тэд аль болох олон хүнийг хүүр шатаахад явуулахаар эрмэлзжээ. 

	Хоёрдугаар фронтын тухай, холбоотны цэрэг буусан тухай мэдээ хоригдлуудыг догдлуулан, сонин сураг бүх байрыг дамжин дуулдаж, фашизмын эсрэг үзэлтнийг нэгэн гэр бүлд нэгтгэв. 

	Наймдугаар сарын хорин тавны өдрийн үдийн хоолны дараа Андрейг боксын тэмцээнд ороход нь нэг бус удаа рингийн шүүгчээр ажилласан Шарль, Поль Рэнуар нар Андрейн байранд орж ирэв. Поль Рэнуар францын эх орончдын бэлэглэсэн бяцхан дөрвөлжин шоколад, утсан зүсэм мах авчирчээ. 

	Миний нөхөр улаан загалмай нийгэмлэгээс илгээлт авсан юм гэж тэр францаараа хэлэв. 

	Тэгэвч Бурзенко юу ч ойлгохгүй байхыг нь хараад ширээн дээр туг зурж, түүн дээрээ загалмай, хавирган сар хоёрыг зурж үзүүлэхэд нь Андрей ойлгож толгой дохилоо. 

	— Баярлалаа, найзаа. Удахгүй Гитлер капут болно! Рот фронт гэж Андрейг хэлэхэд

	— Фронт, фронт, цвей фронт! гэж Поль Ренуар зөвшөөрөн толгой дохижээ. 

	Поль тэгж хэлэнгүүтээ Франц Английн нутгийг дүрслэн зураад том гэгчийн сум, онгоц зурж, «1500000» гэсэн тоог бичлээ. 

	— Оо, гэж Поль учиртайхан дуу алдаад, — Цвей фронт! Цвей фронт! гэв. 

	— Сервус! гэж Андрей Бухенвальдынханд эв нэгдэл, нөхөрлөл, хамтын тэмцлийн илэрхийлэл болсон үгийг хэлээд, — Сервус, найзаа сервус! гэв. 

	Яг энэ үед түгшүүрийн дохио хангиналаа. Хоригдлууд бие биеэ харж, энэ юу гэсэн үг билээ? Өдөр дунд түгшүүр зарладаг чинь ямар учиртай билээ? Хүн оргосон гэж үү дээ? гэж таамаглацгаасан боловч алин нь ч биш байжээ. 

	— Лагерь дуулж бай! Агаарын түгшүүр! Агаарын түгшүүр! Агаарын түгшүүр! гэж дахин дахин зарлалаа. 

	Энэ үгийг батлах гэсэн мэт СС-ийнхний хотхонд хурдан их буунууд пижигнэж эхэллээ. 

	— Зенит байна, зенит байна гэж Андрей хэлэхэд Поль малийтлаа инээвхийлэн толгой дохиж байв. 

	Бухенвальд дээгүүр байлдааны онгоцнууд гарч ирлээ. 

	Түгшүүрийн дохио, зенит буудах, бөмбөгдөгч онгоцны дуу хоригдлыг айлгасангүй харин чиг баяр баясгалан найдвар итгэл төрүүлжээ. Анх удаагийн агаарын түгшүүр! Үл таних нөхөд минь цохиод байгтун! Энэ муухай лагерийг шатаагтун! Цэргийн үйлдвэрийг устгагтун! гэж залбирцгаажээ. 

	Урьд Бухенвальд дээгүүр англи, америкийн бөмбөгдөгч онгоцны нэгдмэл ангиуд нисэн өнгөрөхийг хардаг байсан бөгөөд хоригдлууд, ямар хотыг бөмбөгдөх гэж яваа юм бол? хэмээн дээш саравчлан хардаг байж билээ. 

	Гэтэл өнөөдөр тийм онгоцнууд Бухенвальд руу шуугин орж иржээ. Хамгийн түрүүчийн онгоцны мөнгөлөг далавчнаас жижигхэн жижигхэн хар юм тасран доош унах нь үзэгдээд цагаан утаан сүүл татуулан өнгөрч дээш дүүллээ. 

	СС-ийнхний тосгонд чих дүлийрэм дэлбэрэх чимээ гарав. Энэ дэлбэрэлтийн дараа бас хэд хэдэн тийм чимээ гарав... Газар доор завод байдаг тэр хэсгээс шороо утаа холилдон босож тэнгэр баганадав. Төмөр бетоны холимог, мод чулуу туйпуу агаарт шидэгдэж бөөн юм манарлаа... 

	Андрей, франц хүнийг байрныхаа дээвэр дээр татаж гарган:

	— Бушуулаарай, түргэлээрэй! гэж байв. 

	Бурзенко аюулыг умартан баяр хөөр болж, дугуй малгайгаа аваад даллан:

	— Дахиад нэг! Дахиад буулгаад бай! гэж хашхирч байжээ. 

	Поль бөмбөг гэгчийг анх удаагаа үзсэн тул цонхийж цайгаад нүдээ дүрлийлгэн газар шороо дээш оргилон бургилж, үлдсэн хана туурга улаан гал болохыг харан байлаа. 

	Тэгтэл гэнэт Поль гар сунган зааж, 

	— Новак! Чех Новак байна! гэж шатаж буй СС-ийн хуаран руу гүйж яваа хүнийг хэллээ. 

	Гал авалцсан байшингаас хараахан үхээгүй байгаа СС-ийнхний орь дуу тавих нь дуулдана. Тэр хүн энэхүү улаан гал болсон байшин руу харайж орлоо. Андрей, тэр хүн конторт ажилладаг хүмүүсийн өмсдөг хөх хувцастай байхыг нь ажиглав. Новак гараараа нүүрээ таглаад шатаж буй байшин руу орж алга болов. 

	— Муу урвагч! Аврах хүнээ олов оо... Долигонох санаатай, муу хог! гэж Андрей хараал тавив. 

	Хэдэн минутын дараа Новак хуарангаас хайрцагтай юм үүрээд гарч ирэв. Тэр юм нь их л хүнд бололтой. Чех хүн зогсож, амьсгаа аваад дахиад л хайрцгаа мөрөн дээрээ тавьж, түүний хүндэд дарагдан бөгтийн гүйлээ. 

	Андрей өөрийн эрхгүй баярлан дуу алдав. Тийм хавтгай хайрцагт ихэвчлэн сум, гранат хийдэг билээ. Новак тийм ч учраас амь хайрлалгүй улаан гал авалцсан хуаран руу харайж орж л дээ! Эр хүн! гэж бодлоо. 

	Зоригт чехийн эргэн тойронд сум исгэрэн бууна. Тэрээр хоёр галын хооронд оржээ. Онгоцнууд хэлбийж ирээд СС-ийнхний хуаран руу тугалган мөндөр буулгаж байхад манааны өндөрлөгөөс нацистууд баатар эрийн зүг гал нээсэн байлаа. Захиргааны байшинд хүрвэл л аврагдах байсан бөгөөд тэнд хүртэл хэдхэн алхам үлджээ. Дахиад хэд алхвал чех эр аюулаас мултрах байв. Хэд хэдэн хоригдол амь биеийг огоорон түүний урдаас гүйлдэв. 

	Гэвч Новак хайрцагтай юмаа далдлах газар хүргэж чадсангүй. Түүний дэргэд агаарын бөмбөг дэлбэрчээ. Зоригт эрийн мөрөн дээр улаан ягаан дөл асахыг Бурзенко харжээ. Тэгээд чих дүлийрэм нүргэлээн болсон байна. 

	Чингэж Чехийн эх оронч, нууц байгууллагын гишүүн Новак гэгч баатарлагаар амь үрэгдлээ. 

	Онгоцнууд далд оров. Бухенвальдад нам гүм түгшүүртэй байв. Цэргийн үйлдвэрийн дээгүүр өтгөн хар утаа багширч, зэвсгийн цех, шатахуун агуулах газрууд шатжээ. Утаа СС-ийн хотхоныг ч бүрхлээ. Нэг хуаран эвдэрч нураад, өөр нэг нь шатаж байв. Зарим нэг харш гэмтсэн ба хоргодох байранд нуугдсан СС-ийнхэн ийш тийшээ болгоомжлон харсаар гарч ирэв. Тэд шавар шороонд халтар ухна шиг болоод айхын ихээр айж, уурлан хорсжээ. Зарим нэг нь дайн гэгчийг анх үзэж байгаа ч байлаа. 

	Андрейг нурсан байшин цэвэрлэж өөд татах багт оролцон СС-ийн хотхонд очиход гал командын хоригдол гал сөнөөгчид шатаж буй галыг резин хоолойгоор ус хаяулан яаралгүйхэн унтрааж байв. Төв замын солгой этгээдэд уул овоо шиг байсан модон улавч шатаж байлаа. Хар утаа зам таглан бүрхээд нүд хорсгоно. 

	— Та минь ээ, наашаа! Наашаа ирээрэй гэсээр сандарч тэвдсэн Ле-Клайре багийн өөдөөс навс савс гүйж ирэв. 

	Андрей, мармагар нүүрт гестапын даргыг шууд танив. Тэр хүн Андрейг байцааж байсан тул тун эвгүй юм болж дээ! гэж бодоод мушилзан хөх инээд нь хүрэв. 

	— Та минь ээ, нааш ирж үзээч! Гэрэл зураг ч болов олж үзээч! гэж Ле-Клайре гар нь салгалан хэлнэ. 

	Гестапочийн эхнэр, хоёр хүүхдийнхээ хамт үхсэн байжээ. 

	Хоригдлууд яаралгүй хөдлөн чулуу туйпууг онгилж, Бухенвальдын нэгэн гол алуурчны гэрээс үлдсэн зүйлийг нь гаргав. 

	Григорий Екимов хонх ёнх болсон онгорхой лаазыг Андрей руу сарвайн:

	— Андрей, май чанамал жимс байна, идээд үз дээ гэж хэлэв. Григорий амттанд хошуугаа дүрээд халбага малбага ч хэрэглэсэнгүй идэж байжээ. 

	Бурзенко шууд лаазнаас нь ам руугаа хөнтөрч гарав. Германчууд интоороор сайхан чанамал хийдэг юм байна даа! гэж бодлоо. 

	Өөр нэг хэсэг хоригдол хуарангийн дэргэдээр үхсэн СС-ийнхнийг машинд ачлаа. Тэд сэтгэл хангалуун ачиж байлаа. Олон ч хүн алагдсан байж. Комендант хүүрийг шулуухан шатаа гэсэн байв. Тэр үед ёслол хүндэтгэл үйлдэхтэй манатай болжээ. 

	Андрей бүр орой, оройн тооллого болж байхад лагерьдаа эргэж ирэв. Тэрээр өөрийн олсон хүнсний зүйл болох нэг лааз өтгөн сүү, халтар болсон хэдэн дөрвөлжин ёотон, хайрцаг тамхиа ширээн дээр өрж:

	— За тамхилцгаа! гэжээ. 

	Хайрцаг тамхийг ч дор нь хоослов. 

	Аврах ажилд оролцсон бусад хоригдлын «олз» түүнийхээс баян, хэрчим давсалсан гахайн өөх, гуяны хэсэг мах, хагас бяслаг, дарагдаж дагширсан бин олж ирсэн байв. Байрын ахлагч Альфред Бунцоль идэх юмыг тэнцүүлэн хуваагаад

	— Та бүхнийг хоолонд урья! гэж нахилзан хэлэв. 

	Алексей Мишенко өөртөө оногдсон өөхийг үмхлэхдээ, сэтгэл баясан инээмсэглэж:

	— Цус сорогчдын үхэхийн төлөө... Маргааш бас л ийм юм болох болтугай! гэж хэллээ. 

	Хоригдлуудын санаа сэтгэл хачин сайхан байв. Бухенвальдыг бөмбөгдсөн явдал тэдэнд мөн ч сайхан санагджээ. Одоо хүн бүхэн эрх чөлөө ойртсоныг мэдэрч, энэ бүх зовлонгоос гарах цаг дөхсөнийг мэдэж байх бөгөөд хэдэн жилийн турш бүтэх нь өнгөрсөн мэт бодогдож агсан зүйл бодит боломжтой зүйл болон хувирч эхэлжээ. Ингэж бодоход л олзны хүний дотор нар гарах шиг болж, хүмүүс өөрсдийгөө хүн гэдгийг дахин мэдэрч эхэлжээ!

	Хоригдлууд хэсэг бүлгээрээ оросуудыг хүрээлэн зогсож ярьдаг юм нь дайн, тэмцэл хоёр боллоо. Олзны хүмүүс гэнэт, германчуудыг ялж болох юм байна! гэдгийг тодоос тод мэдрэн ойлгожээ. 

	Сталинградын дэргэдэх тулалдаанд оролцсон Григорий Екимов өвөл хэрхэн германы армийн командлагчийг олзлон авснаа ярина. 

	— Өдөн алчуураар битүү ороосон хүн дүрстэй юм гарч ирээд орны цагаан даавуугаар даллахчаа болж билээ. Бууж өгч буй хэрэг байх нь. Түүний араас, «Гастрономын» доод хонгилоос хатанги туранхай хурандаа нар, генералууд нь гарч бидэн өөд гар өргөн мэндэлж байж билээ... гээд л ярина. 

	Григорий тэрхүү түүхийг мянгантаа ярьсан боловч өнөөдөр шал өөрөөр сонсогдоно. 

	Шөнө дөл болтол байрынхан унтсангүй. Энд тэндгүй л шивгэнэлдэх, битүүхэн яриа хөөр болох нь дуулдана. 

	Элдэвт халууцан хөөрсөн толгойгоо хатуу дэрэндээ тавьж зөөлөн бөхөд дийлдэхийн даваан дээр байтал гэнэт Альфред Бунцоль байранд орж ирлээ. Ийм орой болсон хойно энэ хүн ер ирдэггүй байсан юм. Андрей толгой өндийж, ахлагчийг хараад ямар нэгэн гай дайрсныг шууд ойлгов. 

	Бунцоль бушуухан унтраалгад хүрээд чийдэн унтраав. Яг тэр эгшинд нэгэн хүний нухацтай дуу сонсогдож:

	— Нөхөд өө! Анхаараарай! гэв. 

	Бурзенко тохойлдон өндийлөө. Тэр дуу нэг л таньдаг дуу шиг байлаа. Энэ хүнийг хаана үзлээ дээ? гэж санаж ядав. Аа, Тийм, ногоон тэмдэгтийг дарах бэлтгэлийн үеэр долоодугаар байранд шөнө очихдоо сонссон юм байна шүү гэж сая бодож олов. Энэ бол Николай Кюнгийн дуу байжээ. 

	— Нөхөд өө! Өнөөдөр бөмбөг буух үеэр фашистуудын үйлдсэн бас нэгэн шинэ бузар хэргийг бид дуулж чадлаа. Гиммлерийн нууц тушаалаар долоо хоногийн өмнө, манай энэ Бухенвальдад хүүр шатаах газрын хашаа дотор германы пролетари нарын удирдагч, Германы коммунист намын дарга нөхөр Эрнст Тельманыг зэрлэгээр алсан байна гэж тэр хүн хэлэв. 

	Байр ганхалзах шиг болоод явчхав. Хоригдлууд орноосоо үсрэн босоцгоов. 

	— Тельманыг үү?

	— Үнэн гэж үү? гэлцлээ. 

	Кюнгийн дуу дахиад л чимээ даран сонсогдож:

	— Нөхөд өө! Манай хайрт нөхөр Эрнст Тельманы дурсгалыг нэгэн минут дуугаа хурааж хүндэтгэн тэмдэглэе гэлээ. 

	Байранд гашуудлын нам гүм боллоо. Андрей толгой бөхийн байхдаа энэхүү нугаршгүй коммунистын нэрэмжит сургуульд байснаа санав. Тэгэхэд баяр ёслолын үеэр Тельманы томоос том зураг гол хаалганы дээр татаж олон улсын пролетари нарын эрэлхэг тэмцэгчид зориулсан үдэшлэг явуулдаг байсныг санав. 

	Хайрт нөхөр Тельман баяртай... 

	Ахлагчийг чийдэн асаахад Кюнг аль хэдийнээ гараад явсан байжээ. Бунцоль олзлогдогсдыг алгуурхан гөлийн ширтээд уруу харсаар гарч одов. Ялангуяа түүнд хамгийн хэцүү байжээ. Учир нь Бунцоль Тельманыг сайн таних төдийгүй Гамбургийн ажилчны ажил хаялтыг хамтран зохион байгуулж байсан хүмүүс билээ. 

	 


ГУЧИН ДОЛООДУГААР БҮЛЭГ

	 

	Тельманыг алсан сураг Бухенвальдын хэдэн түмэн хоригдлыг хирдхийн сочоож, фашизмын эсрэг бүх үзэлтнийг нэгтгэн нягтруулав. Комендант бүх нийтийн үймээн гаруузай хэмээн болгоомжилж манааны өндөрлөг дэх цэргийн тоог хоёр дахин ихэсгэх тушаал өгчээ. Тус тусдаа байр хариуцан СС-ийнхэн харьяа хоригдлынхоо санаа сэтгэлийг сайтар хянаж, хэрвээ хэрэг тохиолдвол сум хайрлахгүй байх хатуу заавар авчээ. Хэдэн зуун урван тэрслэгчийг лагериар нэг тавилаа. Нөлөөгөө алдсан ногоон тэмдэгтүүдэд туслуулахаар Дахаугийн хорих лагериас бөөн хулгайч дээрэмчин нарыг ирүүлэв. 

	Бухенвальдын байдал хурцдаж, ногоон тэмдэгт, улс төрийн хоригдол хоёрын хоорондын тэмцэл улам бадран дүрэлзэв. 

	Андрей Бурзенког ринг дотор ээлжит ялалтаа хийсний нь дараа шилж авсан хэсэг дээрэмчин, рингийн татлагын завсраар гарч явахад нь орос тамирчин руу хашхиран дайрлаа. Гэвч хэдэн чийрэг, ханхар цээжтэй орос хүн тэдний замыг хаав. Эдний хооронд үүссэн зодоон төдхөн бүх нийтийн зодоон болж хувирав. Тэр зодоонд шинэ шинэ хүн нэмэгдэн орсоор байв. Удалгүй ойн цоорхойд жинхэнэ гардан тулалдаан болж, хоёр талаас мянга гаруй хүн оролцжээ. Манааны өндөрлөгөөс ажиглаж байсан СС-ийнхэн хоригдлууд руу пулемётынхоо амыг чиглүүлчхээд үр дүнг нь хүлээж байв. Гэтэл улс төрийн хоригдлууд илтэд дийлээд ирмэгц тэд балмагдан сандарч пулемётоороо хэд шүршлээ. Хүмүүсийн толгой дээгүүр сум исгэрэн өнгөрөхөд тал тал тийшээ хага бутран зугтааж ногоон тэмдэгт СС-ийнхний ачаар үхтэл зодуулахаас аврагджээ. 

	Гестапынхан өөрсдийнхөө үйлдсэн хэргийг тэртэй тэргүй дэлхийн олон нийтэд мэдэгдэх болно. Тэгэхлээр тэр аллагын тухай юу гэж мэдээлэх вэ? гэж бодоцгоолоо. Рейхскомиссар Гиммлерээр толгойлуулсан бүр хамгийн мулгуу алуурч ч гэсэн хэвшил болсон «Амиа хорлосон» гэх юм уу «Оргох гээд буудуулсан» гэдэг үгэнд маань хэн ч итгэхгүй гэдгийг мэдэж байсан юм. Гестапынхан эхлээд тэр аллагын ул мөрийг баллах санаатай оролдов. 1944 оны есдүгээр сарын 14 буюу бараг нэг сар шахмын дараа фашистын суртал нэвтрүүлэг Тельманы үхсэнийг мэдээлэхээр зориглосон байна. Орой болсон хойно Бухенвальдын талбай дээр хоригдлууд жагсаж оройн тооллогод гараад байтал Берлиний радиогоор тусгай мэдэгдэл нэвтрүүлжээ. Тэр нь:

	«Англи Америкийн агаарын цэрэг Веймарын орчмыг дайрах үеэр, наймдугаар сарын 28-нд олон тооны хийн бөмбөг хаясан нь Бухенвальдын хорих лагерь дээр буужээ. Алагдсан хоригдлын дотор рейхстагийн депутат агсан Брейтшейд, Тельман нар оролцсон байна» гэж мэдээлжээ. 

	Бүдүүлгээр худал хэлсэн нь бүхэнд илэрхий байв. Наймдугаар сарын 28-нд Веймар, Бухенвальд хоёрын аль алиныг бөмбөгдөөгүй билээ. Гурав хоногийн урьд буюу наймдугаар сарын 25-нд бөмбөгдсөн байв. Түүнээс гадна энэ бүх хоригдол, нэг ч хийн бөмбөг хорих лагерийн дэвсгэрт унаагүй гэдгийг мэдэж байлаа. 

	Гестапынхан яарч сандрахдаа суртал ухуулгын яамтай үгээ ойлголцож, арай үнэн он сар олж хэлж чадсангүй бололтой. 

	Эгнэн зогссон хоригдлуудын цувааг дамжин үзэн ядахын чимээ тархав. Жижүүрийн рапортфюрер радиогоо унтрааж, яагаад та нар сахилгатай байхгүй байна? хэмээн аашилж загнаж гарлаа. Байрын дарга нар мод шийдэм даллан дайрч «журамлуулахыг» оролдов. 

	Гэтэл тэр шөнө нууц байгууллагынхан Москвагийн радиогийн тусгай мэдээ хүлээн авчээ. Үүнд: «Өнөөдөр германы мэдээлэх агентлагаас холбоотны агаарын дайралтад Бухенвальдын хорих лагерийн олон хоригдол үхсэн мэтээр мэдээллээ. Тэрхүү үхэгсдийн дотор Германы коммунист намын дарга, рейхстагийн депутат Эрнст Тельман, социал-демократ намаас сонгогдсон рейхстагийн депутат Брейтшейд нар орсон мэтээр хэлж байна. Гэтэл холбоотны цэргийн командлалын баталж байгаагаар бол наймдугаар сарын 28-нд Бухенвальдад байтугай, германы аль ч нутагт агаараас дайраагүй гэж байна. Ингэхлээр Тельман, Брейтшейд нарын үхсэн нь гитлерчүүд өөрсдийнх нь хийсэн ажил мөн. Энэ явдал Гитлер оппозиц намын удирдагчдыг устгаж эхэлсэнтэй холбоотой биз. Гитлер, өөрийнхөө үндэсний социалист намын гишүүн биш рейхстагийн депутат байсан бүх депутатыг баривчлах тушаал өгөөд байгаа юм... » гэжээ. Мөн иймэрхүү мэдээг Лондоны радио уламжлав... 

	Маргааш өглөө нь энэ мэдээ амнаас ам дамжин тархаж, хүн бүхэн фронтын галын цагариг фашистын ичээг бүслэн авч, өдөр ирэх тутам дотогш түрсээр байгаа юм байна гэдгийг ойлгожээ. Тэр хүрээн дотор нацистын удирдагчид хүрэлзгэнэ адил зүг чиггүй сандарч зайлшгүй сөнөх болсноо мэдээд пролетари нарыг удирдагч үгүй болгож, германыг ирээдүйд удирдаж магадгүй гэсэн хүнээ яаран үгүй хийж байгаа ажээ. 

	Гурав хоноод байхад Геббельсийн яам «тодруулсан мэдэгдэл» зарласан нь:

	«Дайсан этгээдийн баталгааны хариу болгож германы тал мэдэгдэх нь: Наймдугаар сарын 24-нд холбоотны агаарын нэгтгэл анги Бухенвальдын лагерь дээр мянга орчим хийн ба хэд хэдэн шатаагч бөмбөг хаясан юм. Үүний улмаас лагерь тэр аяараа цусанд умбасан юм» гэжээ. 

	Ийнхүү болхи толхи худал хэлсэн нь нацистуудыг юутай хээтэй нь илчлэв. 

	Нууц байгууллагын хүлээн авагч доорх мэдэгдлийг Лондоноос хүлээн авав. Үүнд:

	«Есдүгээр сарын 14-нд германы албан ёсны мэдээлэх агентлаг мэдээлэхдээ, наймдугаар сарын 28-нд Британийн агаарын дайралтын улмаас Бухенвальдын хорих лагерьд байсан Эрнст Тельман, Рудольф Брейтшейд болон бас бус олон хоригдол алагдсан гэж байна. Гурав хоногийн дараа германы мэдээлэх товчоо, холбоотон наймдугаар сарын 24-нд дайрсан гэж бас нэгэн шинэ маягийн худал үг хэлж булзааруулж үзэж байна. Энэ дайралтаараа Британийн ба Америкийн агаарын нэгтгэл ангиуд хорих лагерийг цусанд умбуулсан мэтээр мэдэгдсэн байна. Нацистууд бодож цөхөлгүй, дайрсан өдрийг урагш нь дөрөв хоногоор татсанаас гадна Бухенвальдад болсон явдлыг олон нийтэд зарлахаасаа өмнө бүтэн хорь хоног бодож арга сүвэгчилж дээ. 

	Бидний гарт байгаа мэдээнээс үзвэл, долоо наймдугаар сард Бухенвальдад долоон мянган хоригдол, түүн дотор Тельман, Брейтшейд нар зэрлэгээр алуулсан байна. Энэ аллага бол нацистуудаас Герман ба Австрийн бүх оппозиц удирдагчийг зайлуулах гэсэн шинэ оролдлого мөн» гэжээ. 

	Фашизмыг эсэргүүцэх интернационалч нууц төв байруудад Тельманы дурсгалыг тэмдэглэх үдэшлэг, лагерь даяар гашуудлын цуглааныг тус тус зохион явуулах шийдвэр гаргав. Эл цуглаанд арван есөн нууц байгууллага тус бүр байр бүхнээс хоёр хүний бүрэлдэхүүнтэй төлөөлөгчдийг томилон очуулах болов. Цуглаан хийхээр ариутгалын байрын доод хонгилыг сонгон авчээ. Тэнд зай ихтэйн дээр цаашаа гарсан хаалгатай байжээ. 

	 

	Оройн тооллогын дараа Альфред Бунцоль, Андрей, Григорий Екимов хоёрыг дуудаж:

	— Явах цаг боллоо гэж хэлэв. 

	Тэд харуулын цагдааг болгоомжлон тойрч явсаар ариутгалын байр луу чиглэв. Намхан чулуун байшингийн өмнүүр шөнийн харуул буюу лагерийн ахлагчаас зориуд улс төрийн хоригдлоор бүрдэл болгон тавьсан лагерийн цагдаа нар ийш тийш явж харагдав. Тэдэнд үзэгдэлгүйгээр байранд орох боломжгүй байсан тул лагершутце Владек гэдэг чех хүн очсон хүмүүсийг таниад

	— Бушуу орцгоо хэмээн дотогш нэвтрүүллээ. 

	Андрей, Бунцоль, Екимов гурав чулуун шатаар уруудан явсаар гүнзгий хонгил танхимд оров. Тэнд тайз намхан, чийг ханхлахаас гадна ариутгах уусмал үнэртэнэ. Нүд аяндаа харанхуйд дасаж, бас дээрээс бяцхан нүхээр цахилгаан гэрэл нэвтлэн бүдэг гэрэл тусгав. 

	Андрей нүдээ дассан хойно, мөнхүү гашуудлын цуглаанд ирсэн хоригдлуудыг нэгд нэгэнгүй тойруулан харж хамгийн түрүүнд ногоон тэмдэгтийг дарах үес бүлэг толгойлж явсан Валентин Логуновыг таньж, Левшенков, Симаков нартай гар чанга атгалцаад, Анри Глинер гэдэг бельги хүнтэй хэд гурван үг сольж, шуурхай хэлтсийн дарга Гельмут Тимантай мэндэллээ. Тиман, Поль Марсель гэдэг франц хүнтэй юм ярьж байв. Тэр хүнийг аймшиггүй коммунист хүн гэж Андрей олонтоо дуулсан байсан юм. 

	Гарри Миттельдорп дэргэдээ зай гарган Андрейд суудал тавьж өгөөд:

	— Андрей, наашаа суу гэж шивгэнэв. 

	Миттельдорп өөрийн нөхөд голланд, норвег хоёр хүнийг Андрейд танилцуулав. Норвег хүн нь германаар ярьж, Андрейн гарыг атган удтал сэгсрээд:

	— Гут, боксмайстер! Гут! гэв. 

	Гарри Миттельдорп эл цуглаанд мэргэжлийн хувьсгалч, коммунистууд цугласан байна гэж таниулав. Эднээс олон хүн Тельмантай нэг бус удаа нүүр учран уулзаж явжээ. 

	Ханын дэргэдэх хайрцаг дээр фашизмыг эсэргүүцэх интернационалч нууц байгууллагын төвийн удирдагч Вальтер Бартель гараад:

	— Нөхөд өө, Эрнст Тельманы дурсгалд зориулсан гашуудлын цуглаан нээснийг мэдэгдье гэв. 

	Нэгэн хүн чүдэнз хавирч, уруу нь харуулсан торхон дээр байгаа өөхөн тосоор хийсэн лааны хугархайг асаав. Тэр гэрэлд Тельманы багавтар зураг сүүмэлзэн үзэгдэв. Энэ зургийг орос зураач хоригдол Роман Ефименко гэдэг хүн модны нүүрсээр зурсан гэдгийг Андрей хожим дуулсан юм. Тэр хүн эх нутаг Донбасстаа байхдаа Тельманыг гэрэл зургаас нь харж нэг биш удаа зурсан юм байжээ. Харин энэ зургийг зураач цээжээр зурсан ажээ. Гашуудлын цуглаанд оролцогчид урьдын танил германы пролетари нарын удирдагчийн эрэлхэг царай, саравчтай малгайн доороосоо хянамгай харах байдал, их ухаан, дайчин хүний хатуу чанд, ууч элэгсэг сэтгэлийг илтгэсэн нүдийг олж харжээ. 

	Хамгийн түрүүн, дугаар дээрээ зурвас улаан тэмдэгтэй судалт цамцтай хижээл насны буурал хоригдол үг хэлэв. Тийм улаан тэмдэг бол энэ хүн арваас дээш жил хоригдсоны тэмдэг билээ. Андрей түүнийг германы ахмад коммунист Роберт Зиверт гэж таних байлаа. 

	— Саар мужид санал хураахын өмнөхөн манай төлөөлөгчид нөхөр Тельмантай уулзахаар Берлин орсон юм сан. Нацистууд татгалзаж зүрхэлсэнгүй, арга буюу Моабитын шоронгийн хаалгыг нээж өглөө. Бидний нэг нөхөр, уулын ажилчин хүн Тельманаас таныг доромжлохгүй байна уу? гэж асуусан юм. Тэгэхэд Эрнст тун их сэтгэл хөдлөн «Тиймээ, доромжлолгүй яах вэ!» гэж хэлж билээ. Тэгээд л шоронд хоригдсон түрүүчийн хэдэн сард эрүүгийн комиссар Геринг өөрөө гестапын зэрлэгүүдээ дагуулаад орж ирдэг байсан, тэд Тельманыг зодож байгаад «хэрэг хүлээлгэх» санаатай оролдсон гэх мэтийг ярьж эхэлтэл нь гестапынхан бидэнд цааш ярих чөлөө олгоогүй хориглосон юм. Гестапынхан төлөөлөгчдийг бүдүүлгээр түлхлэн гаргахад нөхөр Тельман бидэнд: «Энэ тухай Саарын ажилчдад яриарай!» гэж хашхирч билээ гэж тэр хүн ярилаа. 

	Хүмүүс удаа дараалан босож үг хэлэв. Тельмантай Москвад уулзсан тухайгаа Иван Иванович Смирнов дурсан ярив. Альфред Бунцоль Тельманыг Ганноверийн шоронд байхад нь Гиммлерийн галзуу залуучууд хэрхэн доромжилсны нь ярив. Тельманыг тавин хоёр нас хүрсэн тэр өдөр тэд Тельманы нэр дээр ирсэн олон тооны захидал, ил захидал, цахилгаан утсыг хураан авчээ. Цадигаа алдсан гестапын түшмэл, чамайг аль хэдийн мартсан, чи одоо хэнд ч хэрэггүй болсон, хэн ч чамайг санахгүй байна гэж Тельманд хорон үг хэлсэн байна. Тэгэхэд нь Тельман юу ч хэлсэнгүй, зөвхөн чам муутай ярих хүсэл алга гэсэн байдал үзүүлэн буруу харжээ. Гэтэл нөгөө этгээд явсангүй, хэсэг байзнаад ертөнцийг үзэх коммунист үзлээсээ няцаж улаан Оростой холбоогоо үүрд тасаллаа гэсэн товхимол бичихгүй юу гэж Тельманд санал болгосон байна. 

	Тельман огцом эргэж тэр гестапочид: «Та болон таны цаад шоронгийн ноёнтон, Зөвлөлт Холбоот Улс хорин жил оршин тогтнож байгааг санаж авах хэрэгтэй. Тэгвэл та нарын гурав дахь эзэнт улс тийм удаан тогтнож чадахгүй шүү!» гэж эрс шийдмэг хэлжээ. 

	Бухенвальдад үйлдсэн урьд хожид дуулдаагүй муухай гэмт хэргийн өөрийн эрхгүй гэрч болсон Мариан Згода гэдэг польш хүнийг үг хэлэхэд Андрей бусдын адил хирдхийн цочив. 

	Мариан Згода догдолсон сэтгэлээ барьж ядан байж:

	— Наймдугаар сарын арван наймны тэр ёрын өдөр намайг хүүр шатаах газрын хашаа доторх хүүрийг зууханд хий гэж тушаасан юм. Тэгтэл үдийн хоолны дараа гестапын битүү бүрхүүлтэй машин хүүр шатаахын хашаанд орж ирсэн нь бидний мэддэг машин байлаа. Хүүр шатаахад ажилладаг хоригдлуудыг хашаанд оруулахаа болив. Ахлагч фельдфебель Гельбег гэгч араатан биднийг нударгаар занаж: «Хулгана шиг цаанаа байгтун, бузар хамраа цухуйлгаад үзэв ээ?» гэсэн юм. Бид алсын өрөөнд бөөгнөрөв. Би цонх өөд авираад онгорхой салхивчаар харсан чинь бүх юм илхэн үзэгдэж дуулдаж байв. Хар машинаас нэгэн хүнийг гаргалаа. Тэр хүн өндөр тэгш биетэй, өргөн мөртэй, тунгалаг нүдтэй хүн байсан. Тэр надаас тавхан алхам зайтай явж өнгөрөхөд нь харвал нэг л таньдаг царай харагдлаа. Гэвч би түүнийг Тельман гэж таниагүй л дээ. Гестапынхан тэр хүнийг хүүр шатаах газрын доод хонгил руу оруулсан. Тэгэхэд араас нь гар буутай хоёр хүн дагаж явсан. Нэг нь алуурчны туслах Вилли мөн болохыг би таньсан. Тэднийг хонгилд оронгуут л буу тасхийх нь дуулдсан. Дараа нь хоёр ч удаа буу дуугарсан юм... Хэдэн минутын дараа гестапын хоёр хүн хонгилд гарч ирсэн. Нэг нь «Тельманыг цааш нь харуулж амжлаа даа!» гэж хэлэхийг би чихээрээ сонссон. Ийм л юм болсон юм даа... гэж ярив. 

	Байшингийн хонгилд түгшүүрлэм нам жим байлаа. 

	Вальтер Бартель дахин дээшээ босож:

	— Нөхөд өө! Нацистууд манай удирдагч Эрнст Тельманыг арван нэгэн жил зургаан сарын турш ганцаарыг нь хорьж байлаа. Тэгээд тэд түүнийг нууцаар Бухенвальдад авчирч зэрлэгээр хороосон байна. Нөхөд минь, фашистууд өөр ямар ч муухай юм хийгээгүй, үй олноор нь буудаагүй, бүхэл бүтэн улс орныг дээрэмдээгүй байлаа гэж бодоход зөвхөн ганц энэ аллага, ингэж хулчгараар сэмхэн алсан нь үеийн үед угаагдан арилшгүй хар шившигт биеэ хутгалаа гэсэн үг шүү. Нөхөд минь, нацистуудын бузар гар манай эгнээнээс германы пролетари нарын хамгийн хайртай хүндэт удирдагч, коммунизмыг туйлбартай номлогч, Германы коммунист намын дарга хүнийг суга татан үгүй хийлээ. Тельман бол өөрийн ард түмний саруул ирээдүйн төлөө цусаа дусал дуслаар өгсөн, германы пролетари нарын ялалт, коммунизмын үзэл санааны ялалтад эцсийн өдрөө хүртэл итгэл төгс байсан хүн билээ. Хайрт нөхөр Тельманаа таван минут дуугүй босож хүндэтгэн дурсъя гэлээ. 

	Хоригдол, байрын төлөөлөгч нар босож гашуудан зогсоцгоов. Түгшүүрт нам гүмийн дунд цагийн хурд удаашрах мэт болоод Андрей толгой унжуулан зогсож байхдаа энд байгаа бусад хүний нэгэн адил Тельман шиг эрэлхэг хатуужилтай байж, алуулсан коммунистуудын цусаар мялаалгасан гал улаан эрхэм тугаа өндрөөс өндөрт өргөж явна даа хэмээн битүүдээ андгайлж байлаа. 

	Гэнэт гашуудлын нам гүм байдал дундаас хувьсгалт маршийн аялгуу урган гарч ирэв. Аялгуу тун намуухан, дөнгөж дуулдах төдий гарч ирсэн хир нь хачин чанга мэт санагдаад дуу нь улам хүчтэй болох шиг болохоор нь хүмүүсийн зүрх дэлсэж эхэлжээ. Андрей догдолсон сэтгэлээ барин, тэнд байгсдын толгой дээгүүр, дуулдах төдий аялгуу сонсогдох алсын булан руу ширтэв. Тэнд бүдэг харанхуйд лагерийн хөгжмийн салаанд оролцдог таван чех хоригдол, мөр зэрэгцэн зогсоод германы аман хуур гялалзуулан оросын гашуудлын хувьсгалт марш үлээн германы ажилчин ангийн удирдагч Эрнст Тельманд эцсийн хүндэтгэл үзүүлж байгаа нь харагджээ. 

	 

	Ард олноо гэж чин сэтгэлээс хайрласаар 

	Аюулт тэмцэлд амь насаа алдав та

	 

	Андрей энэхүү хязгааргүй гунигтай боловч тэмцэлд уриалан дуудсан аялгууг хичээнгүйлэн даган, шивгэнэх мэт аяархнаар

	 

	Амьдрал эрх чөлөө, алдар хүндийн төлөө 

	Амь нас, үнэтэй бүхнээ өргөв та

	 

	гэж дуулалдлаа. 


ГУЧИН НАЙМДУГААР БҮЛЭГ

	 

	Нууц цуглааны тухай гестапынхан мэдсэн байна. Өдөр нь Шубертын тушаал гарлаа. 

	— Захиргаа, дуулж бай! Вилли Блейхерт, Григорий Екимов, Ярослав, Либерцайт, Франц Лайтнер нарын зэрэг хоригдол хаана ажилладгийг бушуу мэдэгдэгтүн! Мөн тэдний тухай бүх баримт бичиг, хувийн хэрэг сэлтийг шууд комендантад өгөгтүн. Гахайнуудаа, түргэлээрэй! гэж тушаажээ. 

	Оройхон болж байхад бөөн цэрэг, блокфюрер нар лагерийн дэвсгэрт орж ирэв. Тэд бүх нийтийг нэгжиж, ариутгалын байрын ахлагч Вилли Блейхерт тэр байрын ажилчин Григорий Екимов, Тимофей Савин, мөн түүнчлэн Ганс Бурхард, Губерт Мюллер, Франц Лайтнер болон бас бус хэдэн хүнийг баривчиллаа. 

	Ярослав Либерцайт эрүү шүүлт даахгүй биз гэж бодоод амиа хорлолоо. Тэр өргөст торон хашаанд очиж наалджээ... 

	 

	Андрей нойрон дундаа нэгэн хүн угзчаад байхыг нь бүүр түүр мэдэв. Бурзенко арай ядан нүдээ нээвэл Мищенко байж байлаа. Мищенко:

	— Одоохон жорлонд оч. Бушуул гэж шивгэнэлээ. 

	Бие засах газар арван таваад хүн цугласан байсны олонх нь өөр байрынхан байлаа. Тэд цөм сандарч тэвдсэн байсан тул Андрей ч сандрав. Тэрээр баривчилгаа болсныг нэгэнт мэдсэн байсан юм. 

	Нууц байгууллагын аюулаас хамгаалах хэлтсийн толгойлогч Николай Кюнг хүрч ирэхэд нууц байгууллагынхан шууд зам тавьж хүрээлэн авав. 

	Кюнг төвийн тушаалыг зарлан сонсголоо. Үүнд:

	— Байгууллага аюулд учирлаа. Гестапынхан ихээхэн хэмжээний тагнуулын бүлгийг лагерьд авчирсан байна. Ямар нэгэн талаар саад болох бүх зүйлийг даруй устгах хэрэгтэй байна. Шинэ хүн элсүүлж авахаа түр хугацаагаар зогсоож, сонор сэрэмжээ дээшлүүлцгээ! Тагнуулыг илрүүлж устгах талаар холбогдох бүх арга хэмжээ авцгаа! гэж тушаажээ. 

	Ер нь байнга шинэ хүн ирдэг байсан юм. Энэ бол жирийн үзэгдэл байсан бөгөөд нэг хэсэг хоригдол үхэж, нэг хэсгийг нь алж, тэдний оронд шинэ хүн ирдэг нь ёс болсон байв. 

	— Сүүлийн үед шинээр ирсэн бүх хүнийг юуны өмнө хяналтдаа авагтун. Сонор соргог, болгоомжтой байгтун. Нэг хүн алдвал олон хүний амь хохирно шүү гэж Николай Кюнг үгээ төгсгөв. 

	Кюнгийн явсны дараа бусад байрынхан тарлаа. Тэнд үлдсэн дөчин хоёрдугаар байрын ахлагч Альфред Бунцоль:

	— Найз нараа, байдал нууц байхыг шаардаж байна. Одоогоос эхлэн арга ядсан үед л надад хандагтун, хандахдаа зөвхөн Андрейгаар дамжуулна шүү гэж захив. 

	Нууц байгууллагынхан нэг нэгээрээ тэндээс цувран гарцгаав. 

	Гадаа шөнө дөл болжээ. Андрей унтъя гэсэн боловч нойр нь хулжаад, хажууд байх Мищенко бас л унтахгүй байгааг мэдэж хэвтэв. 

	— Алексей чи унтаагүй байна уу? гэж Бурзенко аяархан дуудав. 

	Мищенко хөдөлж:

	— Яадгаа мэдэхээ болиод байна. Өнөөдөр нэг хороонд байсан хүнтэйгээ дайралдчихлаа. Тэр огт зүгээр ч байж болох юм, гэтэл төвийн тушаал дуулснаас хойш санаанд орж ирээд болдоггүй. Айхтар будилаантай юм боллоо доо? гэж ярив. 

	— Тэгээд ярь л даа гэхэд нь

	— Би Бага лагерийн бүсэнд явж байсан чинь нэг хүн: «Алексей! Алексей! Мищенко! гээд дуудлаа шүү. Би эхлээд эргэж харахаар завдсанаа гэнэт болилоо. Бага лагерьд байдаг нөхөд хэзээ ч намайг нэр овгоор минь дууддаггүй юм чинь дээ. Лагерийн дотоод журмыг мэддэггүй л хүн намайг дуудлаа даа гэж бодов. Хэн байх нь вэ? Ямар хэргээр дуудав? гэж бодсоор би алхаагаа хурдасгаж, байшингийн булан тойрлоо. Нөгөө хүн араас гүйгээд байх шиг байна. Би ч барилцаж авахаар зэхтэл, тэр хүн гараад ирлээ. Гэтэл Бухенвальдад дайралдахын чинээ огт санаагүй тийм нэгэн таньдаг хүн минь байж байна гэж ярив. 

	Мищенко дуугүй болсноо:

	— Тэр хүн бол нисэх хүчний нисэгч Таламанов хошууч байлаа. Бид хоёр нэг хороонд байсан юмаа. Тэр надаас түрүүн олзлогдсон, би түүнтэй Ноймаркийн хорих лагерьд тааралдсан юм. Таламанов Ноймаркт байхдаа германы иргэний агаарын тээвэрт ажиллах гэж зүтгэсэн. Бид тэгэхээр нь хориглосон чинь, би гэртээ олон хүүхэдтэй хүн, шал дэмий үхээд яах вэ, түүний оронд германд ажилд орвол анхны боломж гармагц л өөрийн хөндөө нисээд очно шүү дээ гэж хэлж байсан юм. Гэлээ ч гэсэн бид түүнд итгээгүй, үзэн ядаж байсан юм сан гэж үргэлжлэн ярилаа. 

	— Тэр чинь яагаад Бухенвальдад ирчхэв ээ? гэж асуувал

	— Сайхан завшаан гарахлаар нь нутаг руугаа нисэх гэж байгаад баригдаж, ийшээ тушаалгасан гэнэ гэв. 

	— Зориуд нааш ирүүлсэн юм биш байгаа даа? гэвэл 

	— Арай ч тийм баймааргүй санагдах юм. Зөвлөлүүдийг үзэн яддаг юм уу Эх оронтойгоо холбоогоо үүрд тасалсан хүн тагнуул болдог. Тэгэхэд Таламановын гэр бүл, эхнэр хүүхэд Уралд байж байгаа шүү дээ. Гэхдээ нэг л өөр болчихжээ! Харахад ямар гэж санана! Гуньж гутраад л тусламж дэм эрэх юм. Уул овоо шиг хүүр, хүүр шатаах газрын дөлийг үзээд ухаан алдах шахсан байна. 

	Нүд нь тогтож өгөхгүй, хамаг бие нь чичрээд л байх юм. Харахад муухай ч өрөвдмөөр байна билээ гэв. 

	Андрей бодлогоширч

	— Тэгээд цаадхын чинь талаар амьтан юу ярьж байна даа! гэж асуув. 

	— Би тавин зургаадугаар байрынхаас асуулаа. Бүтэн өдөржин хог ухаад хоолны үлдэгдэл, шаар шавхруу түүж идэх юм... гэж ярьсан. Намайг барьж аваад л чичрээд байсан. Намайг Ноймаркт байхдаа нууц байгууллагад байсны минь мэднэ л дээ, тэгээд ч энд бас л нууц байгууллага бий байх гэж бодож байгаа нь лав. Нөхөдтэйгөө танилцуулаач, ямар ч даалгавар биелүүлэхэд бэлэн байна гэж гуйсан шуу. Би бүр яахыгаа мэдэхээ болиод байна гэж түүнийг ярихад

	— Тийм улсад би л итгэдэггүй гэж Андрей хариулбал 

	— Бид хоёр нэг хорооны улс аа. Хамт байлдсан, зүгээр л нисэгч байсан юм сан. Магадгүй бидний бодож байгаа шиг тийм муу хүн биш байж болох юм даа Германы онгоныг аваад явах гэсэн байна шүү дээ гэж санаж бодож байгаагаа хэлээд

	— Түүнийг яая даа, байз? гэлээ

	Бурзенко авсаар хариу хэлсэнгүй. Түүнийг олзонд байсан хугацаа болгоомжтой байхад сургажээ. Тэрээр нөхрийнхөө үгийг ойлгож байсан ч ийм юман дээр ганц дуулаад итгэснээс арав дахин шалгасан нь дээр гэж боджээ. 

	Андрей гал зууханд байдаг нөхдийнхөө өгсөн зүсэм талх гаргаж Мищенко өөд сарвайн:

	— Май, үүнийг цаадхадаа аваачиж өг. Харин хэнтэй ч танилцуулсны хэрэггүй гэж хэлэв. 

	Ийнхүү тэр хоёр ингэж тохирлоо. 

	Үхлийн аюул нууц байгууллагыг нөмрөв. Андрей Мищенко хоёрыг Таламановын тухай ярилцаж хоносон тэр шөнө хүүр шатаах газрын хүйтэн чийгтэй доод хонгилд нуун байгууллагын идэвхтэн арван найман настай комсомолын гишүүн Тимофей Савин, коммунист Григорий Екимов нарыг гестапынхан эрүүдэн шүүж байжээ. 

	Нацистууд лагерийн дотор нууц коммунист байгууллага байна гэж тааварлан түүнтэй холбоотой болов уу гэсэн хоёр орос хүнийг сэрдэн барьсан байна. Гестапынхан тэдэнд хэрэг хүлээлгэх гэж туйлаас хичээсэн боловч наадуул нь өчиг өгсөнгүй. 

	Нацистууд ялангуяа Григорий Екимовыг сэжигтэй этгээд хэмээн маш зэрлэгээр тамласан юм. Гэсэн ч Григорий хамаг бэрхийг шүд зуун давж, асуусан бүх асуултад нь ердөө л:

	— Мэдэхгүй гэж хариулдаг байжээ. 

	Гестапынхан юу ч олж долоолгүй Екимовыг Веймар хотноо үлэмж мэргэжсэн алуурчдын гарт шилжүүлсэн байна. 

	Григорий Екимовын эрэлхгээр биеэ авч байсан тухай түүнтэй хамт баригдсан германы коммунист хүнээс нууц байгууллагынхан сураг сонсов. Екимовыг геспапод тамласныхаа дараа лагерьд буцаасан юм. Харгалзагч нь андуураад хавчиг хатуу шоронд хийхийнхээ оронд байранд нь оруулчихжээ. Тэрээр байранд хэдэн цаг болох хугацаандаа байцаалгасан тухайгаа нөхдөдөө ярьж амжсан байна. 

	Лагерь дахь түгшүүр намдсангүй, Веймарын гестапо байцаасан хэнээрээ бөгөөд нууц байгууллагын хувь заяа баригдсан хүний хатан тэвчээрээс л шалтгаалах болоод байжээ. Григорий Екимов холбоочин хүн байсан учраас тун их юм мэдэх байжээ. 

	Гестапочууд түүний уруулыг улайсгасан нүүрсээр тулж, резин мунаар нүдэн, хөлөөр нь дүүжилж үзжээ. Гэвч яаж ч зодож нүдээд үг хэлүүлж эс чадав. Орос хүний туйлбартай дуугүй байхад улайран хорссон гитлерчүүд тамлах боловсронгуй аргыг хэрэглэсэн байна. Тэд үл дагасан олзны хүнийг хүлээд «хэрэг хүлээх өрөө» гэж нэрлэдэг авдарт чихжээ. 

	«Хэрэг хүлээх өрөө» гэдэг бол өргөөшөө далан сантиметр, уртаашаа зуун дөчин сантиметрийн гонзгойвтор төмөр авдар юм. Тэр авдрын араас уурын халаалтын хоёр хоолой оруулсан байх тул авдар дотор жаран градус хүртэл халаана. Ийм авдарт хийлгэсэн хүн тав хоногоос удаан тэсдэггүй байжээ. 

	Гестапынхан гуравдах хоног дээрээ «хэрэг хүлээх өрөөг» онгойлгож үхлүүт байгаа Григорийг чирч гаргаад эрүүдэж эхэлсэн байна. 

	Нацистууд Екимовыг гурван долоон хоног эрүүдэн зовоожээ Нууц байгууллагынхан гурван долоон хоног бүх нийтийн баривчилгааг хүлээн байжээ. 

	Гитлерчүүд юу ч олж чадалгүй, голтой байгаа Григорийг Бухенвальдад нь буцаав. Григорийг танихын аргагүй байсан бөгөөд цус хурж, хөх няц болоогүй газар биед нь байсангүй. Нууц байгууллагынхан баатар эрийг эмнэлэгт хэвтүүлж хоригдол эмч нар амь насыг нь аврахын тулд бололцоотой бүхнээ хийжээ. Янз бүрийн үндэс ястны фашизмын эсрэг үзэлтэн нар, гэр орноосоо ирсэн аль сайн хоол хүнсээ Екимовт өгдөг байв. Мөн түүнчлэн хоригдлын бүхэл бүтэн төлөөлөгчид ирж орос коммунистыг бишрэн шагшин харж хүндэтгэдэг байлаа. Чухамхүү түүний эрэлхэг хатуужилтайн ачаар Бухенвальдад бүх нийтийн баривчилгаа, аллагаас аврагдсан юм чинь дээ... 

	Ачлалт нөхөд их хүч тавьсан ч баатар эрийн амийг аврах нөхцөлгүй байв. Эмч нарын хамаг оролдлого талаар болно. 

	Бурзенко нөхрийнхөө орны дэргэд өдөр шөнөгүй сахиж, ганц минут ч холдохгүй байлаа. Веймарын гестапоос авчирсны дараа гурав хоноод байхад Григорий Екимов ойрхон зуур ухаан оржээ. Тэрээр нүдээ харж цус нөж болсон уруулаа хөдөлгөн:

	— Та нар намайг харах юу байсан юм бэ... хэрэггүй... Бид дахиад л хамт байна... зүгээр битгий байгтун. Дуу дуул л даа! гэж хэлэв. 

	Николай Симаков буруу харж, сэмхэн нулимсаа арчив. Андрей Бурзенко, Григорийн гарыг аяархан барьж

	 

	Босоцгоо, дарлагдсан ардууд 

	Боолчуудын ертөнц босоцгоо... 

	 

	гэж аяархан дуулав. 

	Нууц байгууллагынхан баатрын орыг тойрон зогсож, бие биеэ тэврээд амь тавих гэж буй нөхрийнхөө хувирч байгаа царайг харан дөнгөж дуулдах төдийхнөөр:

	 

	Үгээгүйчүүд эрхээ эдэлсэн 

	Үнэн бат журмыг тогтооно оо... 

	 

	гэж дуулцгаалаа. 

	Гельмут Тиман тасагт орж ирээд. 

	— Яах чинь энэ вэ? Өвчтөнд агаар, тайван байх хоёр хэрэгтэй байхад... Явцгаа! гэв. 

	Гэвч мэс заслын тасгийн даргын үгийг хэн ч дуулсангүй. 

	Тэгэхлээр нь Тиман гадагшаа шагайж, жижүүртээ нэг юм хэлээд Екимовын ор луу ирж Симаков, Бакланов хоёрын мөрнөөс барьж мөн л аяархнаар

	 

	Энэ бол манай эцсийн 

	Эрс тулалдаан юм... 

	 

	гэж германаар дууллаа. 

	Хэдэн минутын дараа Григорийн бие муудаж, амьсгаа нь тасалдсаар амь тавьжээ. 

	Тэгэхдээ Григорий эцсийн хүчээ шавхан байж арай дуулдахаар:

	— Би хоёр голтой ч байлаа гэсэн, хоёулыг нь... Эх орныхоо төлөө бодох санах юмгүй өгөх сөн... Бид орос хүмүүс, ленинчүүд шүү дээ! гэж хэлсэн билээ. 

	 


ГУЧИН ЕСДҮГЭЭР БҮЛЭГ

	 

	Ногоон тэмдэгт нар эцэст Андрейг зүйл дуусгахаар шийджээ. Тэд орос боксчны эсрэг гэмт хэргийн нэгэн толгойлогч, мэргэжлийн боксчин байсан Виллийг тухиран хөдөлгөсөн байна. Вилли аймшигтай тэнхээтэй бөгөөд туслах алуурчин тэрээр СС-ийн дарга нарыг зугаацуулахын тулд хүүр шатаах газрын доод хонгилд тамирдаж сульдсан хоригдол хүнийг гараараа ганцхан цохиод л алж өөрийнхөө «уран чадварыг» гайхуулдаг байжээ. Ногоон тэмдэгтийн нэрлэдгээр боксмайстер Вилли бол хамгийн хэрцгий балмад алуурчны нэг байв. Боксмайстер Виллийг гестапынхантай хамт нөхөр Тельманыг алахад оролцсон гэдгийг нь Бухенвальдын хоригдол цөм дуулсан байв.. Гэтэл тэр нэртэй харгис этгээд Андрейтай учрах хүсэлтэйгээ илэрхийлжээ. 

	Арий хүн Вилли, орос боксчинтой тоглох боллоо гэдгийг эрүүгийн хэрэгтэн нар долоо хоногийн өмнөөс эхлэн Бухенвальдаар нэг зарлаж, германы боксмайстерын хүч чадварыг магтан дуулж Бурзенко зайлшгүй дийлдэнэ гэж бэлгэдэн хэлцгээж эхэллээ. 

	— Боксмайстер Вилли нөгөө муу оросын хавирга тоолохоор шийдлээ!

	— Эй, чи! Авсаа бэлтгэ, боксмайстер Вилли чамайг муурын зулзага шиг ална даа!

	— Боксмайстер хүн, амьтай шуудайн дээр боксын ур лагийг үзүүлэх гэж байна, ирж үзэцгээгээрэй!

	— Үүрд босохгүй болгодог тийм нокаутыг боксмайстер Вилли үзүүлнэ гэж амлаж байна!... гэлцжээ. 

	Ногоон тэмдэгт нар иймэрхүү юмыг Андрейтай дайралдах болгондоо хэлнэ. Хаана ч уулзсан цав хэмээн нөгөө болох гэж буй тэмцээний тухай «яриа» дэлгэнэ. Зарим нь өрөвдөнгүй, зарим нь орос боксчныг хайрлах байдал гарган, нөгөө нэг хэсэг нь ялагддаггүй хүний яс нь яаж үйрэхийг харъя даа хэмээн баясан өгүүлцгээнэ... Тэдний хэн нь ч гэсэн Вилли ялна гэдэгт эргэлзсэнгүй. 

	Анхандаа Андрей юм гэхгүй, зүгээр л мушилзаад өнгөрдөг байсан бол сүүлдээ аажмаар уурлах, үзэн ядах үзэлд автагджээ. Тэсэж байгаад л ялах сан гэдэг ганцхан хүсэлд автагдлаа. 

	Виллийг Андрей Бурзенкотой уулзахыг харахаар Бухенвальдын хэдэн мянган хоригдол цуглав. Андрейг рингд орж ирэхэд газар дээр чихцэлдэн суусан олон баяр хүргэн дүнгэнэлдэж угтлаа. 

	Бурзенко буландаа ирж, мухар сандалд суув. Байнгын засуулч нь болсон Гарри Миттельдорп боксчны гарын царвууны үеийг хичээнгүйлэн боож гарав. 

	— Чангадаагүй биз гэж түүнийг асуухад

	— Зүгээр гэж Андрей хэлээд хэдэнтээ гараа атгаж сулруулж үзээд

	— Болно! гэв

	Боксмайстер Вилли гарч ирэхийг бүгдээрээ хүлээлээ. Түүний тухай даанч их зарласан болохоор хүн бүхэн хүлээн байхад гарч ирэхгүй л байлаа. Олон түмэн тавтир алдаж эхэллээ. 

	Харин Гарри ширүүвтэр алгаараа Андрейн гарын булчинг илж

	— Анхаарсны хэрэггүй. Мэргэжлийн боксчны жирийн нэг арга байгаа юм! Айлгах, хүнийг бухимдуулах гэсэн арга юм шүү дээ гэж зөвлөн хэлнэ. 

	Андрей тайван байхыг хичээнэ. Тэрээр, одоо миний өмнө дайсан гарч ирнэ. Боксчны дүртэй дайсан гарч ирнэ. Заавал ялах хэрэгтэй, яах ч байсан ялах хэрэгтэй! гэж бодно. 

	Виллийг орж ирэхэд хүмүүс түр чимээ тасарч, цөмөөрөө ринг өөд гайхан харжээ. 

	Рингийн олсон дээгүүр ямархан нэгэн хүглэгэр том үс ноос ургасан аймаар амьтан орж иржээ. Энэ бол хүн биш араатан амьтандуу гэмээр муухай юм байлаа. Бие дөрвөлжин, хөл үсэрхэг, судас шөрмөс нь ил харагдана. Мөр нь шувтайгаад, өвдгөө хүрсэн урт гар нь унжин, булчин нь овойж товойгоод, битүү үс бүрхсэн цээж нь урагш түнхийн түржээ. Нүүр гэх юм гэвэл урагш ёрдойсон эрүү, зангилаан хамар, чихэндээ тулсан ам, ухархайндаа шигдэх шахсан ширгүү онигор нүд байлаа. 

	Вилли нүсэр алхалсаар өөрийнхөө буланд очоод засуулч нар руу гараа сарвайвал, цаадуул нь боксын бээлий углаж хичээнгүйлэн өмсгөж уяж гарлаа. 

	Андрей, боксмайстерын армаг тармаг шар үстэй өргөн цээжийг араас нь хараад анх үзмэгц ой гутсан нь одоо жигшин дургүйцэх үзэл болон хувирав. Бухенвальдын аянга, СС-ийн алуурчин гэдэг нь энэ байх нь. Энэ этгээд улс төрийн хоригдлыг харанхуй шоронд оруулаад гар хөлийг нь хугачин тамладаг байх нь... Энэ этгээд эзэндээ долигонож зугаацуулахын тулд гэм буруугүй хүмүүсийг ганцхан цохиод алдаг байх нь. Энэ этгээд нөхөр Тельманыг алахад оролцсон байх нь... гэж хорсон бодлоо. 

	Боксмайстер Вилли гэж нэрийг нь дурдахад зарим хүн айн цочиж, түүнийг биеэр нь харсан олон хүн дагжин чичирдэг байлаа. Гэтэл Андрей огтхон ч хулчийсангүй, тэр алуурчнаас айхгүй байжээ. Тэрээр ганцхан бушуухан рингийн голд учрах юм сан шалавхан л нударгалан цохих юм сан гэдэг хүсэлд автагдан байжээ. 

	Энэ удаад рингийн шүүгч хийсэн эрүүгийн хэрэгтэн тэмцээн эхлэх команд өглөө. Цагчин элсэн цагаа эргүүлэн тавьж, дүүжилсэн төмөр цохиод:

	— Нэгдүгээр үе! гэж зарлав. 

	Боксчид өөд өөдөөсөө хөдөлж, хэчнээн ойртох тутам тэр хоёр төчнөөн ялгаатай болох нь харагдав. Виллийн асар том биеийн дэргэд туранхайвтар Андрей бараг л хүүхэд шиг байлаа. 

	Эсрэг этгээдүүд рингийн голд уулзав. Тэр хоёр хөлөө гулсуулан хөнгөхөн тавьж бие биеийнхээ хөдлөх бүрийг нэгд нэгэнгүй ажиглан хянаж, дайрч эхлэх боломж гарахыг хичээнгүйлэн сонгож байлаа. 

	Эхлээд Вилли урагш дайрав. Түүний холоос цохисон шулуун цохилт Андрейг бага бус сандруулав. Бурзенко хүчээ хадгалж байхын үүднээс идэвхтэй хамгаалах хэрэгтэй болов. Гэвч Вилли түргэн хугацаанд Андрейн хамгаалах аргад зохицож, хэд хэдэн удаа худал довтлон угсруулан цохиж амжлаа. 

	Андрей тулалдааны анхны хэдэн секундэд мэргэжлийн боксын олон янзын техник, аливаа арга барилыг эзэмшсэн хашир зальтай хүнтэй тулгарснаа ойлгосон юм. Ийм хүнийг хожих амаргүй, тун ч хэцүү нь мэдээж хэрэг

	Вилли зантгар толгойгоо ялимгүй урагш түхийлгээд санаачилгыг гартаа авах санаатай урагш туйлбартай давшсаар байв. Андрей хоёр гараараа арай чарай хамгаалж хэдийгээр хааяа хааяа сөргүүлэн цохих боловч эсрэг этгээдийн ширүүн дайралтыг няцааж чадахгүй байлаа. Ийм явдал ер тохиолдоогүй билээ. Андрей эсрэг этгээдийн түрэлтийг зогсоох гэж дахин дахин оролдов. Ердөө ч болж өгөхгүй байв. Вилли огтхон ч сандарсан юмгүй, аанай л амьгүй юм шиг дайран орж ирсээр байлаа. Андрей хэдийгээр өөрөө цохисноос багагүй цохиулж байлаа ч гэсэн санаачилга алдаад байгаагаа мэдэж явав. Вилли тасралтгүй довтлон, хэдэн пүү туухайгаар цохисон шиг хүнд нударга нэгэн жигд буулган орос боксчныг зай завсаргүй балбаж гарчээ. Минут өнгөрөх тутам түүний нударгын жин нэмэгдэх мэт байв. Андрей ийм хурдтайгаар цаашид тоглох нь аюултай байсан тул тактикаа өөрчлөх хэрэгтэй боллоо. 

	Андрей, Виллийн цохисон гар доогуур бөхийн шургаж, түүний үсэрхэг биед ойртоод, ойрын зайнд үзэлцэхийг урьдал болгов. Тэгвэл сая үзүүлээд өгч болох мэт санагджээ! Гэтэл Вилли аюултай байдлаас чадварлаг гарч, ойртохоос зайлсхийн холын зайнаас хүнд нударгаа буулгасан хэвээр байлаа. Холын зайнд тоглохдоо Вилли тун сайн байжээ. Тэрний гар урт тул үлэмж давуу талтай байсан юм. 

	Гэвч Андрей нацистыг ойрын зайнд оруулж чадлаа. «Ээ боксмайстер гуай, тэсэхийг чинь харъя даа» гэж Андрей ойртонгуутаа бодоод өөрийнхөө хамгийн дуртай доороос цохидгоо хийлээ. Андрейн ингэж цохиход олон хүн унасан билээ. 

	Хэдий тийм боловч энэ удаад найдлага нь биелсэнгүй. Дөнгөж саяхан ойртохоос тун хичээн зайлсхийж байсан Вилли нь ойрын зайн тулалдааныг маш тааламжтай хүлээж авав. Хүлээж аваад ч зогссонгүй, бүр удирдан тоглож гарах нь тэр ээ! Вилли Андрейг халуун амьсгаагаараа шүргэн, туйлын эрчимтэй хөдөлж гарчээ. 

	Эрүүгийн хэрэгтнүүд магнай хагартал баярлаж, одоо л нэг энэ муу оросын омгийг дарах нь дээ! гэлцэн байв. Одоо «эрэлхэг арий хүний» нударга дээд зэргийн арьстны давууг батална! гэцгээнэ. Рингийн тал бүрд шахан суусан ногоон тэмдэгтүүд орилолдож шуугилдан баяр хөөр болцгооно. Тэд Виллийн амжилттай хөдлөх, дайрах болгонд тэнхээ мэдэн бархирч, шүгэлдэн исгэрч, алга ташиж байжээ. 

	— Рус, хэвтээд өг!

	— Капут!

	— Бууж өг! гэж хашхиралдана. 

	Улс төрийн хоригдлууд сэтгэл түгшин чив чимээгүй сууцгаажээ. Цөм, тэр ч байтугай спортын талаар хамгийн мэдлэггүй хүн хүртэл ринг дотор хэрэг бишдэх болж байгааг ойлгож суув. Энэ тоглолт урьдынхаас шал өөр байжээ. Андрей бушуухан ухарч, ойртохоос зайлсхийн, их л хэцүү байдалтай харагдана... Гэвч түүнд яаж туслах билээ? Юугаар дэмжих вэ? хэмээн хэдэн мянган харц орос боксчин дээр тусаж, Андрей минь тэсээрэй! гэж байлаа. 

	Төмөр цохих хан хийхэд тамирчид хоёр тийш салав. Андрей даагдахад хэцүү болсон гараа татмал олсон дээр тавьж, амаа том ангайлган агаарыг шуналтайяа сорно. Гарри Миттельдорп нойтон алчуураар халуун оргисон дух, цээжийг нь түргэн түргэн арчина. Сэрүүн юм хүрэхэд ямар сайхан байв аа!?

	Нэгдүгээр үеийн байдлаар үзэхэд уулзалт Андрейд амжилтгүй болсон нь илт байв. Андрей ч үүнийг ойлгож байлаа. Тийм учраас Гаррийн шивгэнэн хэлэх тайвшруулах үгс талаар өнгөрч байв. «Тийм ч биш дээ, найз минь өнөөдөр миний дийлдэж байгааг чи өөрөө сайн мэдэж байлаа. Урьд урьдынх шиг үлэмж хүчтэй хүнийг дийлдэг тактикийн давуу талаа ашиглаж чи чадахгүй нь байна. Байдал тун муу байна, ер нь ялах аргагүй юм уу даа... » гэж Андрей бодож суулаа. 

	Ийм уулзалт хорих лагерьд бус, эрх чөлөөтэй цагт жинхэнэ тэмцээн шиг тэмцээнд байсан бол амжилт олохоор оролдоод үзэж болох л байсан. Виллитэй үзэлцэж бололгүй яах вэ. Тийм үед бол ч хэн нь ялахыг хэлэхэд бэрх байх сан. Гэтэл энэ газарт, рингийн эргэн тойронд цусанд шуналтай дайсны нүүр мялайгаад, тэмцээнийг дайсан этгээд шүүж байгаа цагт үнэн дүгнэж, шударга шүүнэ гэдэгт найдах арга алга. Оноогоор ялна гэж санахын хэрэг алга. Андрей үүнийг сайн мэднэ. Түүнийг ялагдуулахын тул германы эрүүгийн хэрэгтнүүд юу ч хийхээс буцахгүй шүү дээ. 

	Иймэрхүү гарцаагүй шахам байдалд зөвхөн илтэд нокаут хийвэл л амжилт олж болно. Гэтэл санаачилга авч чадахгүй байгаа хүн чинь яаж цэвэр ялах юм бэ? Өөрөөсөө бараг хорин килограммаар илүү хүнд жинтэй хүнийг яаж унатал цохих хэрэг вэ? Арай чамай хамгаалж байсан цагт ялна гэж бодоход хүнд юм. 

	Хоёрдугаар үе, нэгдүгээр үетэйгээ адилхан боллоо. Андрей ойртохоос зайлсхийн хажуу тийшээ бултан гарах юм уу гэдрэг үсрэх, цээжээрээ хагас эргэн хүнд цохилтыг гараараа хаацайлан хамгаалсаар байв. Харин уураг тархи нь дээд зэргээр ажиллаж, тэмцээний явцыг задлан шинжилж, дайралтын учир утгыг сайтар салган дүгнэж, чадварлаг дайсны хөдөлгөөн бүрийг судалж байжээ. Андрейн нүд өчүүхэн хөдөлгөөн, гарын далайлт, бие эргэх хөл гишгэхийг огтхон ч алдалгүй харж байжээ. Тэр фашист өөгүй ажээ! Тэр этгээд чадмаг хамгаалж байж эсрэг хүнээ цохихоос гадна довтлохдоо аюул тулгарч болзошгүйг бас ч үл мартана. Түүний довтлох нь хурдан боловч улаан галзуу биш, цохих нь огцом боловч яарч сандарсан юмгүй ажээ. Үүнээс гарах зам хаа байна? Ялах оньсон түлхүүр хаа байна? Энэ нацистад эмзэг газар үгүй гэж үү дээ? хэмээн Андрей бодож явлаа. 

	Гуравдугаар үе өмнөх хоёр үетэйгээ адил байлаа. Вилли өнөө л хэвээрээ Андрейг салахгүй дагаж, хүнд нударгаа буулгасаар авай. Тэрээр туйлбартай урагш давших боловч хөдлөхөд нь ямархан нэгэн эгдүүцэх байдлын зах сэжүүр мэдэгдэж ирэв. Орос боксчны шаргуу хамгаалалт туслах алуурчны хорыг хүргэсэн бололтой. Ер Вилли эсрэг хүнээ хамгаалж байхыг үзээгүй юм санжээ. 

	Вилли ид тулалдааны дундуур Андрейг бээлийний дотор талаар цохилоо. Вилли Андрейн нүүрэн дээр нь цохъё гэж бодсон боловч Андрей мөрөө тавьж хамгаалж амжжээ. Андрейн мөрөн дээр цусаар тамга дарсан юм шиг хүрэн улаан толбо гарлаа. Боксын дүрэм ёсоор бол бээлийн дотор талаар цохихыг эрс хориглодог, хэрэв тэгж цохивол шүүгч буруут этгээдийг шийтгэдэг ёстой билээ. Андрей шүүгч өөд хэдийгээр, энэ хүн буруу цохичихлоо шүү дээ гэсэн байдалтай харсан боловч эрүүгийн хэрэгтэн шүүгч юу ч хараагүй дүр үзүүлээд өнгөрчээ. 

	Вилли орос боксчны эсэргүүцлийг түргэн нам дарахын тулд бээлийн дотроор цохих, тохойгоор ёврох, дагз дундуур нь цохих бүслэхүйгээс доогуур цохих зэргийн хориотой аргыг улам улам хэрэглэх болов. Үзэгчид, ялангуяа араар суусан хүмүүс дургүйцэн зэвүүцэж хашхиралдав. Нэг минутын завсарлага болоход рингийн шүүгч Вилли рүү очиж сануулга өгөхөөс өөр аргагүй болжээ. Гэтэл туслах алуурчин омог бадарсандаа улсхийн уурлаж, чи надад сануулга өгнө гэнээ! хэмээн ухасхийн босож, шүүгчээ огцом цохилоо. Хүчтэй бөгөөд оновчтой цохиулсан шүүгч хашлага олсон дээгүүр дамналдан ойчлоо. 

	Вилли унасан шүүгч дээгүүрээ алхаад орос боксчин руу алгуурхан хөдөллөө. 

	Бурзенко алуурчны санааг ойлгоод өөдөөс нь очив. Тэнцүү бусаас гадна шүүгч үгүй болсон тул цагийн хязгаар ч үгүй, дүрэм заавар ч үгүй тулалдаан эхэллээ. 

	Бурзенко хоёр удаагийн шулуун цохилтыг няцааж, баруун гарын хажуугийн цохилт доогуур «шумбан» гарч ойрын зайг барилгүйгээр, хажуу тийш үсрэн зайллаа. Андрей үсрэн зайлах зуураа доороос нь огцом цохиж амжив. Вилли гэдрэг болсноо дахиад л урагшаа давшиж гарав. Тэрээр амжилтаа түргэсгэж, өчүүхэн ч амсхийх чөлөө олголгүй орос боксчны зоригийг хугалж, хөдөлгөөнийг нь боогоод шаргуу эсэргүүцлийг нь даръя... гэж боджээ. 

	Гэвч тэр санаа нь бүтэж өгөхгүй байв. Андрей үзэлцсэн хэвээрээ, хамгаалаад л, сөрөг дайраад л байж. Түүний оновчтой шулуун цохилт нацистыг багагүй сандруулж байлаа. Чухамхүү Андрей ингэж цохиж байгаагийнхаа ачаар зайгаа хол байлгаж чадаад улангассан туслах алуурчныг ойртуулсангүй. Вилли ойртож байгаад хүнд, нударгаа буулгая хэмээн урагш зүтгэсэн хэвээрээ л байлаа. 

	«Хэрэв.. - үзээд алдвал яадаг бол?.. Виллийн сэрэмж алдуулахын тулд яах аргагүй дийлдэж байгаа хүн болоод хоромхон зуур хамгаалахаа боливол яах бол?, Ганц цохилт л шийдвэрлэж болох шүү дээ» гэдэг аз туршсан зоригтой бодол Андрейн толгойд зурсхийн орж ирлээ. Гэвч тэрхэн даруй өөр нэгэн бодол орж ирээд, нэг үгээр хэлбэл Андрейн дотор хоёр хүн байгаа юм шиг эрс эсэргүүцэж гарлаа. Ийм аюултай байхад ганц удаагийн шийдвэрлэх цохилт бодож хамгаалахаа сулруулна гэдэг үхэхтэй адилхан юм. Вилли бол хашир туршлага, заль мэхтэй дайсан. Түүнийг сэрэмж алдуулах гэвэл маш их тэвчээр, жүжигчин хүний уран арга хэрэгтэйгээс гадна хэд хэдэн удаа өөрийгөө сайтар цохиулахгүй бол итгэнэ гэдэг гонжийн жоо билээ. Ийм хүнийг бага юмаар аргална гэж бодохын ч хэрэг алга ажээ. Хэрэв түүгээр өөрийгөө цохиулж, зорьсонд нь хүргэе гэж бодоход тэр цохилт бие махбодыг донсолгож сулруулан, шийдвэрлэх үед зайлшгүй хэрэг болох хүчийг алдагдуулахгүй гэх газар алга шүү дээ. Ийм хурдан тулалдааны явц дунд Андрей эсрэг этгээдээ нам цохиход хүрэлцэх хэмжээний эрч хүчээ хадгалж байж чадах болов уу? Гэтэл анх түрүүчийн цохилт л шийднэ! гэсэн бодол нь дахин дахин орж ирээд чамархайны нь судас гүрэлзэн лугшиж, ам нь хатаад, нүдийг нь хөлс бүрхэнэ. Өөр зам байсангүй ээ... 

	Бурзенко ч хоёрын нэгэн гэж шийдлээ. Тэрээр ойртон очвол Вилли ч зүй ёсны юм гэж үзжээ. 

	Бурзенко хүчтэй цохилтоос хамгаалах бүх уран чадвараа гарган байж, улам улам ойрын зайнд тоглохыг хичээв. Тэгэхдээ жинхэнэ ёсоор тоглохыг эрмэлзээгүй юм. Хоёр этгээд дөнгөж ойртмогц л Вилли орос боксчны доороос огцом хүчтэй цохиж эхлэхээр завдмагц л Андрей түүнд улам ойртоод тэврээд авдаг байв. Андрей үнэндээ ч Виллийг түшээд авдаг байжээ. Вилли анхандаа Андрейг замд нь хүчтэй цохилтоор угтахыг оролдож байснаа сүүлдээ болиод зэрлэгээр түлхдэг болжээ. 

	— Вилли буулгаад бай!

	— Гүйцээгээд цохь! хэмээн ногоон тэмдэгтүүд хашхиралдана. 

	Гэвч Вилли яарсангүй. Тэрээр хараахан Андрейн «ядарсанд». итгэхгүй байжээ. Вилли урт гараа хурдан хөдөлгөж байх зуураа эрүүгээ сул орхив. Тэрээр тоглоомдоо улайраад бүрмөсөн «мартчихсан» юм шиг бүр хоёр гараа доош нь буулгажээ. 

	Эрүү нь ил болоод тун ойрхон харагдана. Ганцхан ухасхийхэд л дөрвөлжилсөн эрүүн дээр бээлийгээ буулгаж болох байв!

	Гэвч Андрей биеэ барьж, цохисонгүй тун алгуур явна. Андрей тэр аргыг мэдэх байжээ. Үүнийг нэгэн ёсны туршлага гэж үзлээ. Эрүүнд шунаад л өчүүхэн хөдлөх юм уу дайрахаар завдвал Виллийн хатуу бээлийтэй замын хагаст улаан халз учирна гэсэн үг байв. Вилли биеийнхээ жинг зүүн хөл дээрээ тогтоож суларсан баруун хөлөө өлмийгөөрөө гишгэсэн НЬ талаар бус билээ! Өчүүхэн төдий аюул заналхийлбэл Вилли уян хатан хөнгөхөн хөдөлгөөнөөр биеийнхээ жинг нөгөө хөл дээрээ болгоод гэдрэгээ юм уу хажуу тийшээ цээжээ хөдөлгөн зайлах боломжтой болох байв. 

	Андрей хорхойгоо дарж биеэ бариад л байлаа. Тэр, Виллийн хүсэн хүлээсэн ёсоор урагш дайрсангүй, хамгаалсан хэвээрээ, хариу цохисон хэвээрээ боловч ил гарсан эрүүг нь ер харахгүй мэт явжээ. Бурзенко, үхтлээ ядраад зөвхөн хамгаалахаас өөрийг бодохгүй. Виллийн хөшүүрэг шиг гарт өртөлгүй л хөл дээрээ тэсээд өнгөрөх юм сан гэсэн хүний байртай байлаа. Андрей аль болохоор, тэгэхдээ сэжиг авхуулахгүйгээр, би ч тун муу байна даа, дарагдаж дууслаа, амьсгаадаж гүйцлээ гэж шийдээд үлдсэн хүчээ ганцхан хамгаалалтад гамтайгаар зарцуулж байгаа хүний дүрийг бүхий л байдлаараа үзүүлэн явлаа. 

	Виллийн жимбийсэн урт уруулын завжинд инээмсэглэл тодроод нүдэнд нь ногоон өнгийн гал бадрах шиг болов. Вилли урагш ухасхийж, хэдэнтээ угсруулан цохиж, баригдаж өгөхгүй байгаа орос боксчныг буланд шахахаар завдлаа. Одоо ч орос боксчин миний гараас зайлсхийж амжихгүй биз гэж бодсон тул угсраа цохилтыг дээр дээрээс залгуулан нүдэж гарав. Андрей олсонд шахуулаад эрэлхгээр хамгаалах боловч удаан тэссэнгүй хажуу тийшээ зайлбал Вилли хоцрохгүй хөөгөөд байв. Эцсийн эцэст орос боксчныг буланд шахаж болно! гэж Вилли баттай бодсон бололтой. 

	Ногоон тэмдэгтүүд баярласнаа чанга илтгэн нэгэн зэрэг:

	— Вилли! Гут-гут гэж хашхиралдав. 

	Фашист аль болохоор олон цохихыг бодно. Тэрээр зай завсар өгөлгүй дайрч, маргаангүй давуу талаа батжуулахын тулд ойрын зайнд тэмүүлж байлаа. Фашист даралтдаа улайраад хамгаалахаа ч мартаж эхэлжээ. 

	Андрей чухамхүү ингэхийг нь л хүлээж байсан юм. Яасан ч яах вэ? Андрей дахиад л бушуухан ухрах, ойрын зайнаас мултарч гарахын хүслэн болсон дүр үзүүлэв. Андрей үүнийгээ эсрэг хүндээ итгүүлэхийн тулд ухрах үедээ хэрхэн хамгаалдаг тэр ёсоор хөдөлжээ. Тэрээр тохойгоо нөгөө хүний гар дээр түргэн тавихад цаадах нь цохих аргагүй болов. Вилли энэ аргыг нь мэдмэгц бас л биеэ хурааж аваад дахин хамаг хүн дээрээ орос боксчныг дайрах санаатай гэдрэг үсрэн зайлахаар шийдсэн байна. Вилли: Энэ мууг яавч биеэсээ холдуулахгүй дээ! гэж боджээ. 

	Виллийг тийнхүү нүд ирмэх зуур газраас хөндийрсөн тэрхэн эгшинд Андрей бүх биеэ эргүүлэн баруун гараараа ил харагдах дөрвөлжилсөн эрүүн дээр нь огцом хүчтэй цохилоо... 

	Андрей энэ цохилтдоо бүх юмыг багтаажээ. Үзэн ядах үзэл, хүч тамир хоёрынхоо үлдэгдэл, үхсэн нөхдийнхөө хариуг авах их хүслэн, Тельманыг бузар муухайгаар алсны өшөөг цөмийг хавсаргасан билээ. 

	Рингд болсон явдал олонх үзэгчийн ой ухаанд ороогүй юм болжээ. Вилли хачин эвгүйгээр толгойгоо гэдгэсхийлгээд, эгшин зуурт хөшчих шиг болсноо огтлуулсан мод шигээр орос боксчны хөлд унажээ. 

	Ойн цоорхойд ер бусын нам гүм болов. Хэдэн арван орос цэргийн олзлогдогч мэл гайхаж, цэл хөхөрсөн эрүүгийн хэрэгтнүүдийг түлхэлсээр арын суудлаас урагш рингийн зүг дөхөж эхэллээ. Тэд Андрей руу очиж анхны чимээгээр л хамгаалан хаацайлахад бэлхнээ байх зорилготой явжээ. Гэвч ногоон тэмдэгт нар толгойгоо нугдайлган, хүний нүүр харалгүй бушуухан тэмцээний газраас зайлан одоцгоожээ. 

	 


ДӨЧДҮГЭЭР БҮЛЭГ

	 

	Боксын тэмцээн дөнгөж дуусмагц байруудын завсраас лагерийн цагдаа нар гарч ирээд:

	— Тарцгаа! тарцгаа! хэмээн хөөж эхэллээ. Цагдаа нар тус бүр том бүдүүн шийдэм юм уу бухын шөрмөсөөр томж хийсэн ташуур барьжээ. Тэд хайр гамгүй цохиж балбан хоригдлуудыг алсалсан ойн чөлөөнөөс бушуухан зайлуулав. 

	Хэд хэдэн цагдаа, улс төрийн хоригдлуудыг түлхлэн ирж Андрейг хүрээлэн авав. Бурзенко хувцаслаж амжаагүй байсан тул шуудагтай хэвээрээ зогсоод бээлийгээ тайлж байжээ. 

	Ахлах цагдаа боксчныг бороохойдож:

	— Арил! гэлээ. 

	— Өмдөө өмсөөдөхье л дөө! гэсэн чинь

	— Арил гэж чамд хэлж байна! Бушуу хөдөл! гэж хашхирчээ. 

	Андрей хувцсаа бөөгнүүлж бариад нөхдөө эртэл, тэд нь аль хэдийнээ хөөгдөн одсон байжээ. Гарри Миттельдорп, Мищенко болон бусад улс төрийнхнийг байр луу нь хөөж явав. Мищенко гараараа толгойгоо хамгаалан үргэлж гэдрэг эргэн Андрейг харсаар явав. Эрүүгийн хэрэгтнүүд ч мөн өөрцгүй байр байр луугаа гүйлдсэн байлаа. 

	Хоёр цагдаа олсон завсраар рингд орж очоод Виллийг өндийлгөв. Туслах алуурчин улаан нэлий болсон байжээ. Амьтан бужигнах зуур хоригдлуудын нэгэн нь тэрхүү харгис этгээдийг хутгалж орхисон байжээ.... Андрейг ар нуруу руу нь ёворч, мод ташуураар нүдсээр захиргаан дээр авчрав. Бурзенко эцэж яадгаа алдаад ууртай явлаа. 

	Лагерийн захиргааны байшинд боксчныг оруулаад ахлах цагдаагийн өрөө рүү түлхэв. Тэнд лагерийн ахлагч бөгөөд улс төрийн хоригдол Ганс Эйден угтан авч хөмсөг зангидан ширтээд:

	— Хатууд хий! гэж товчхон үг хэллээ. 

	Нөхөд нь Андрейг улангассан алуурчдаас аврахын тулд яаран тусгаарласан байжээ. 

	Хавчиг өрөөнд харанхуй бүдэг агаад чийг ханхална. Гэвч Андрей юу ч эс анхаарчээ. Түүний толгой эргэж, бөөлжис хутгана. Тэрээр туслах алуурчинтай үзэлцсэн тэнцүү бус тулалдаанд тамирчдын ярьдгаар «байгаагаа бүрэн гаргасан» тул нэгмөсөн тамир тэнхээгүй болжээ. Хамаг бие нь аймшигтайгаар сулран, юм бодох сэтгэх ч чадал алга болов. Толгойн дотор нь ямар нэгэн үл мэдэгдэх, эвгүй муухай юм хангинаад байх шиг байв. 

	Бурзенко модон ор луу очоод түүн дээр ойчоод өгөв. Гэнэт нойр нь учиргүй их хүрчээ. «Хувцсаа өмсдөг байж дээ» гэж үүрэглэж байх зуураа бодсон боловч орноосоо өндийсөнгүй. Ганцхан бээлийгээ тайлж, толгойн дороо ивжээ. 

	Андрей удтал унтаад сэрсэн нь гайхмаар нам гүм байв. Сэрсэн хэр нь нүдээ харалгүй хэвтээд л байж. Өдийд лав өглөө болсон биз гэж бодно. Гэтэл яагаад ч юм өглөө бүхэнд сонсогддог өнөөх хөл үймээн, байрын дарга туслагч нарын хашхирах зандчих сонсогдсонгүй. 

	Андрей нүдээ хармагц гайхаж ухасхийн суулаа. Хаа байгаа хэрэг вэ? Яагаад энд оров оо? гэж алмайран байшин доторхыг харвал жижигхэн сараалжин цонхоор зурвас гэрэл тусаж байв. Хэвтсэн ор нь хөвөнтэй хөнжлөөр бүтээгээстэй зузаан дан банз ажээ. Ийм хөнжилд унтаагүй хэдэн жил болсон билээ. Хөнжлөөс гэр орны аятайхан онцлог үнэр үнэртэнэ. Бурзенко хаалга руу харвал цайр төмрөөр бүрсэн зузаан гэгчийн нүсэр хаалга байлаа. Тэгтэл гэнэт Бурзенкогийн толгойд өчигдрийн бүх юм, Виллитэй хүч тэнцүүгүй ч аз мэдэн үзэлцсэн нь, цагдаа нар дайрч орсон нь... нэгд нэгэнгүй бууж ирэв. Тэгэхлээр хатууд хийлгээд байгаа нь энэ байх нь!

	Тэрээр ингэж бодонгуут хачин эвгүйрхэв. Ногоон тэмдэгт надаас өшөөгөө авах гэж байна гэж үү дээ? хэмээн бодогдлоо. 

	Андрей бүр босож ороо сандайлан суувал дэргэдэх мухар сандал дээр идэх юм тавиастай байж байв. Сандал дээр нэг том зүсэм болгосон мах, жинхэнэ цагаан талхны хэлтэрхий, ширхэг ёотон, хөндий гоймон хийсэн аяга тэргүүтэн байхыг үзэж гайхсандаа өөрийн эрхгүй дуу алдав. 

	Бурзенко дахиад л өрөөн доторхыг ажлаа. Энэ ер юу гэсэн үг вэ? Үнэхээр энэ хатуу шорон мөн юм бол яагаад ийм дулаан хөнжил, ийм идэх юм байдаг билээ? Хатуу шорон биш юм бол яагаад хаалга нь түгжээстэй байдаг билээ? гэх мэтчилэн бодов. 

	Андрей бүр дайнаас өмнө нутагтаа байхдаа алах ял заагдсан хоригдлыг цаазлуулахын нь өмнө юмаар дутаахгүй байлгаж, хамгийн сайн хоол өгч байдаг юм гэж номд уншсанаа гэнэт санав. Тэгмэгцээ ингээд л миний хувь заяа шийдчихээд байгаа юм гэж үү дээ! гэж бодлоо. 

	Андрей хаалга балбаж эхэллээ. Эхлээд гараараа нүдэж байснаа сүүлдээ өшигчиж гарав. Гэвч хэн ч ирсэнгүй. 

	Эцэст Бурзенко ядраад ор луугаа ирж хөнжлөө нөмрөөд хэвтэв. Унтъя гэсэн боловч унтаж болсонгүй, юм идмээр санагдаад байхаар нь өндийж, нэгэнтээ санаа алдаад болсон махыг авлаа. 

	 

	Николай Кюнг сэлгүүцэхэд зориулсан явган замаар өргөст торны дагуу яаралгүйхэн ийш тийш алхална. Николай манан бүрхсэн алсын уулсын барааг харах боловч ганцхан Андрейг бодно. Цагдаа сэжиг авхуулалгүйгээр Андрейг эмнэлэгт аваачаад үхсэн хүн агуулдаг доод хонгилд оруулж амжаа болов уу, яагаа бол? гэж санаа зовно. 

	Гитлерийн аюулаас хамгаалах албаны улс Андрейг сонирхож, түүний дугаарыг гуравдугаар цонхонд дуудаж улмаар буудах хүмүүсийнхээ нэрсийн жагсаалтад бичиж авлаа гэж өчигдөр Рихард мэдэгдсэн юм. Иймээс нууц төв Андрейг гестапынхны гарт өгөхгүй, аврахаар шийдсэн байна. Төвийн даалгавраар Кюнг тэнцүү бус тэмцээн үзсэн хүмүүсийг «хөөн тараах» ажлыг зохион байгуулсан юм. Хөөн тараахад оролцсон цагдаа нар дотор улс төрийн хоригдол олон оролцжээ. 

	Тэд сэжиг авхуулалгүйгээр боксчныг аюулгүй газар аваачиж амжсан боловч ногоон тэмдэгтүүд Андрейн байгаа газрыг мэдчихээд жижүүрийн даргад ховложээ. Тэр дарга боксчныг барьж аваад зүйл дуусгах тушаал өгсөн байна. Ийнхүү хоёр цэргийг Андрейн хойноос явуулжээ. Тэр хоёр хэрхэн хатуу шоронгийн зүг тав тэвхийлгэн алхсаар очихыг Кюнг харсан юм. Нууц байгууллагынхан тэднээс урьтаж боксчныг нууж амжаа болов уу, үгүй болов уу? хэмээн сэтгэл түгшин өргөст торон хашаа дагаж ийш тийш холхин явна. Тэр их л хүлээх бөгөөд хажуугаар нь сэлгүүцэн явах хоригдлууд түүний нь мэдээгүй тул хашааны гаднах байгаль ертөнцийг гуниглан ширтэцгээнэ. 

	Эмнэлгийн хаалгаар нэгэн цагдаа гарч ирэв. Тэрээр Владислав чех мөн болохыг Кюнг даруй таньжээ. Гэвч өөдөөс нь яаран очсонгүй. 

	Тэр хоёр зэрэгцээд ирэхийн үес Владислав Николайг дууджээ. Николай ч хоригдол хүний ёсоор цагдаагийн өмнө номхон зогсов. Тэднийг хэн ч эс анзаарна. Иймэрхүү юм энэ газар жирийн үзэгдэл билээ. 

	— Цөм зүгээр, Андрей доод хонгилд байгаа гэж Владислав шивгэнээд цааш явжээ. 

	Николай Кюнг эргэж харалгүй явсаар нөгөө тийшээ очив. Тэрээр, Бурзенког гестапынхны савраас ам мөчид мултарсныг бодон ганцаараа инээвхийлэн явжээ. Өвчнөөр үхсэн хүмүүсийг хийдэг эмнэлгийн доод хонгилд Андрей нэг хоёр долоо хоног болно биз. Тэр хонгил руу СС-ийнхэн огт шагайдаггүй, хижиг халдахаас айдаг билээ. Энэ хугацаанд Андрейн картыг нууц байгууллагынхан дахиад хуучин байсанд нь хийж орхино. Тэгснээс хойш юу хийхээ тэр үед нь болно биз... гэж бодов. 

	Нарны туяа бүрхэг тэнгэрийг нэвтлэн бусад олон уулаасаа илүү сүндэрлэн дүнхийлдэх ногоон модот уулсын оройг бүдэг харанхуйн дундаас ил гарган гэрэлтүүлж байлаа. Николай Кюнг тэр уулсыг удтал ширтэнэ. Эндээс баруун урагшаа явбал газар нь улам дээртээд мөнх насан малгайтай Альпын уулс дайралдаж, үргэлжид нартай ээвэр дулаан байдаг хөндий хоолойнууд нь тохиолдоно доо. Тэнд эцгийн минь эх орон, элэнц хуланцын минь өлгий нутаг Швейцар орон байгаа даа гэж бодлоо. Хагас зуун жилийн өмнө Фредерик Фердинанд гэдэг малчин швейцар залуу оросын баян газрын эзэн авгай Софья Ивановагийн тэр нутгаас арилжиж авсан симменталь үүлдрийн малыг дагаад тэдний мал хариулахаар харь холын хүйтэн орос нутагт ирсэн байжээ. Тэр залуу уг нь эртний франкийн Конунг овгийн удирдагчийн мундаг нэртэй байсан юм. Тэрээр төрөл төрөгсөдтэйгөө салах ёс гүйцэтгэхдээ «Надад санаа бүү зовогтун. Би эргэж ирнэ. Хөрөнгөтэй болоод л буцаад ирнэ!» гэж хэлж байжээ. Гэтэл орос газар хөрөнгөжиж чадсангүй. Авсан хөлс нь идэх өмсөх, сууцын хөлс төлөхөөс илүү гарахгүй байсан тул өвгөн насан болсон эцэг эхдээ арай чарай гэж жаал зугаа юм явуулахчаа болдог байжээ. 

	Өөрөө нутаг буцаж бас чадсангүй, түүний замд урт шаргал гэзэгтэй, хацар дээрээ хонхортой цэнхэр нүдтэй орос бүсгүй дайралдахад Фредерик Фердинанд Конунг маань холын нутаг, төрөл садан, анд нөхдөө мартсан байна. Ийнхүү тариачин бүсгүйн чархи гуталтай бяцхан хөлийн өмнө ханхар том биеэ бөхийлгөн сөгдүүлж тушаажээ. 

	Евфросиния Матвеевна Кудряшова бол швейцар залуугийн нэгэн адил орох оронгүй саальчин байсан ажээ. Тэр хоёр, хоёр биедээ халамжтай, сэтгэл санаа нийлсэн жаргалтай гэр бүлийг үүсгэж, улмаар үр хүүхэд олонтой өнөр өтгөн айл болжээ. Тийн Конунгийн угсааны хар нүдтэй шар толгойтой долоон хүүхэд төрж, Фредерик Фердинанд маань нэгэнт оросжоод Федор Иванович болж Конунг овог нь Кюнг болон хувирчээ. Федор Иванович тэрхүү хүйтэн сэрүүн ч найртай сайхан орон, авааль гэргий, алаг үрсийнхээ эх оронд тэр чигээрээ сэтгэл зүрхээ өгч нутагшжээ. 

	Кюнгийн гэр бүл Октябрын хувьсгалтай баяр баясгалантай золгожээ. Хувьсгал тариачдад газар, эрх чөлөөг олгож, өнөр өтгөн хөдөлмөрт дуртай айл жаргалтай байх болов. Идэх уух, өмсөх зүүхээр элбэг дэлбэг болж, хүүхэд шуухад нь сургууль соёлд оржээ. Ээжийнхээ өвөг эцгийн дурсгалд зориулсан Иван гэж нэртэй хүү хичээл номдоо сайн, их ирээдүйтэй гэгдэхээс гадна шүлэг бичдэг байжээ. Иван, Улаан цэрэгт сайн дураараа очоод танкны дарга болсон байна. Эцгийнхээ өвөг аавын дурсгалд зориулсан Герман гэдэг хүү нь галтай цогтой комсомолч болж, дайнаас бүр өмнө комсомолын илгээлтээр Алс Дорнодод барилга барихаар яваад өгчээ. Гуравдугаар хүү Григорий багаасаа дархны авьяастай байсан тул төрөлх тосгондоо олон сайхан юм урлан бүтээж өгсөн байна. 1941 оны намар тэдний тосгонд фашистууд цөмрөн орж ирээд залуу Кюнгд герман овогтой адил овогтой болохоор нь бидний талд орж ажилла гэхээр нь Григорий эх орноо худалдсангүй эрс эсэргүүцжээ. Тиймээс түүнийг хамтралын халуун усны байшинд шатаан алсан юм. 

	Одоо энэ айлын намтрыг дурдахад хэцүү байна. Григорий нь алуулсан, бусад ах дүү нь хаана байгаа бол? Эх эцэг нь яагаа бол? гэдэг асуудлууд огт мэдэгдэхгүй байжээ. Дайн эхлэхээс хоёр жилийн өмнө түүхийн залуу багш Николай Кюнг цэрэгт татагдаж хилчин болоод Брестийн цайзад алба хааж байжээ. Николай болон түүний нөхөд фашистын Германы итгэл эвдсэн довтолгоог анх биедээ амсаж, гитлерийн цэргийн өөдөөс анх галаар угтсан юм. Гэвч олон дайсны хүчинд бут цохиулан, сөөм газрын төлөө үхэн үхтлээ тэмцэлдсээр ухарсан билээ. Николай олзлогдсон хойноо ч гэсэн тэмцлээ зогсоосонгүй, мянга мянган нөхдийнхөө төлөө халуун амь, бүлээн цусаа эс хайрлан тэмцжээ. 

	Намрын сийрэг манан уулын хөндийгөөс дээш дэгдэж оргил сарьдгийг бүрхэхэд Кюнг бараантан сүглийх уулсыг харсаар л байв. Тэгээд миний өвөг дээдсийн өлгий нутаг үүрд нартай дулаан байж үржил шимтэй нуга хөндий нь өлзий буян төгс байх болтугай. Зөвлөлүүдийн орны иргэн би бол Орос оронтой мах ясаараа холбоотой хүн. Сэтгэл зүрх минь тэнд, хэрэг тохиолдвол тэрхүү жинхэнэ Эх орныхоо төлөө дусал дуслаар нь цусаа өгөхөд бэлхэн байна гэж бодов. 

	Кюнг алсын уулыг ширтэн зогсох бөгөөд энэ үес түүний нүднээ Смоленскийн хөвч хангай, шинэхэн давирхай бялтан гялтганах бүдүүн бүдүүн тайрдас мод, төрөлх гэрийнхээ үүдний довжоо, довжоон дээрээ хүлээн байдаг Конунг овогтны гуч нар болох хүү охин хоёр нь тэр чигээрээ харагдах шиг болоход элгэн халуун Смоленск нутагтаа эгж очих цаг минь ойртож байна! гэдэг итгэл нь улам лавширлаа. 


ДӨЧИН НЭГДҮГЭЭР БҮЛЭГ

	 

	1945 оны хавар боллоо. Фронт Берлинд ойртож, германы хотуудын гарнизон удаа дараалан уналаа. Зөвлөлтийн цэрэг харвасан сум шиг урагш довтолгон өшөөгөө авах цаг нэгэнт иржээ! Үхлийн гогцоо гитлерийн эзэнт улсыг улаан галаар хүрээлэв. Одоо гуравдугаар цуст рейх унана гэдэгт эргэлзэх хүн үгүй болжээ. 

	Гитлерчүүд довтлон буй зөвлөлтийн арми, холбоотны цэрэг хоёрын хооронд яахаа алдаад цуст бузар хэргийнхээ ул мөрийг арилгахаар яарсан юм. Зайлшгүй өс хонзон авах цаг ойртоод ирэнгүүт хорьдугаар зууны үеийн махчид айхлаараа улам галзууран улангасжээ. Европын олон орныг эзлээд хэдэн жил болох хугацаандаа Гитлерийн «эзгүйрүүлэх» төлөвлөгөөг биелүүлэхийн тул их ажил хийсэн байна. Сая сая хүн автоматын суманд өртөх юм уу үхлийн лагериудад талийгаач болсон юм. Хэдэн сая хүн үнс чандар болж, олон тооны ах дүүсийн дурсгал эзлэгдсэн газрын нутаг дэвсгэрийг бүрхсэн юм. Гэвч хэдийгээр ийнхүү хэмжээ хязгааргүй харгисалж, үй олноор нь олж хядлаа ч гэсэн хорих лагерь, шорон гяндангуудад хэдэн буман хүн амьдаараа байж байсан байна. Энэ хэдэн хоногт, үхлийн өмнөх дагжин чичирдэг үедээ, амьд байгаа хоригдлуудыг яах вэ? гэдэг төвөгтэй бөгөөд хойшлуулж болшгүй асуулт фашист рейхийн толгойлогч нарын өмнө тулгарлав. Тэд энэ олон хүнийг хааш нь хийх вэ? гэж бодлоо. Үүний үр дүнд шорон гяндангийн газар автомат буу хувь илүү пижигнэж, улс төрийн хоригдлыг үй түмээр нь хядаж эхэлжээ. Гиммлерийн тушаалаар Освенцим, Дахау, Гросс-Розен болон бас бус лагериас хэдэн түмэн хоригдлыг яаравчлан Тюренг муж, Бухенвальд руу шилжүүлэв. 

	Бухенвальдад «устгах машин» өдөр шөнөгүй ажиллав. Хүүр шатаах газар, амь хөнөөлгөсөн хүмүүсийн хүүрийг шатааж дийлэхээ болиод хашаа дотроо хураах болов. Энэ завсар зовж туйлдан, тамирдаж цуцсан хүмүүсийн цуваа тасралтгүй ирсээр л байжээ. 

	Төв талбай дээр ой ухаанд оромгүй муухай явдал болсоор л байв. Олон хоног явган нүцгэн туулгаж туйлдан ирсэн хоригдлуудыг «байгалийн шалгаралд» оруулна. СС-ийнхэн мод шийдэм, бууны бөгсний туслалцаатайгаар тэдгээр хоригдлыг зуун метр талбайд гүйхийг тушаана. Хэдийгээр холгүй зай ч гэсэн энэ богинохон газрыг гүйж давах аргагүй болтлоо ядарсан хүн түм бум байжээ. Тийм хүмүүс засмал чулуун талбай дээр унацгаана. Унасан зарим нь өндийж дөрвөн хөллөн мөлхөх гээд дахин унана... 

	— Шнель! Бушуул! гэж СС-ийнхэн бороохой шийдэм, бууны бөгсөөр балбана. 

	Тооллого явуулдаг талбай дээр буу тачигнаж, СС- ийнхний муухай хахираар инээн хөхрөх, амь тавьж буй хүмүүс, дотор аягүй болтол орилон хашхичих нь сонсогдоно. 

	Оройхон хирд нам гүм болоход рапортфюрер Бухенвальдын тусгай багийг дуу хураагчаар дамжуулан дуудаж:

	— «Гапс» унаагаа бэлтгээрэй! Одоохон гол хаалганд оч! Бушуул гэм, гахайнууд аа! гэжээ. 

	«Гапс» гэдэг багт харьяалагддаг хоригдлууд халуунаараа байгаа хүүр цуглуулан түрдэг тэргэнд ачаад хүүр шатаах руу зөөдөг байсан юм... 

	Шинээр ирсэн хүмүүсийг ирсэн даруйд «дураар нь тавьдаггүй» байжээ. Ийм байдал ёс болсон тул өлсгөлөнгийн аюул хайр найргүй хядаж байв. Интернационалч нууц төвийн уриалгаар хуучин хоригдлууд тусламжийн фондод идэх юм цуглуулав. Хоригдол бүхэн сайн дураараа өөртөө оногдох өчүүхэн хэмжээний модны үртсээр хийсэн талхнаасаа хэмхэлж, шар манжингийн шөлнөөсөө нэг нэг халбага илүүчлэн өгнө. Ингээд цуглуулсан юмаа тусгаарлах байр руу нууцаар явуулна. 

	Энэхүү хар талх, усан шөлтэй савыг шинэ ирсэн хоригдлууд салганан чичрэн байж өөр хоорондоо дам хуваахыг нь харахад өр өрөвдөхгүй байхын арга алга билээ. Туйлдаж ядарсан хүмүүс нүднээсээ нулимс мэлмэрүүлэн үл таних нөхдөдөө баяр хүргэнэ. 

	1945 оны хоёрдугаар сарын 10-ны орой Гросс-Розенгийн хорих лагериас дөрвөн мянга гаруй үйл тамаа үзсэн хоригдлыг Бухенвальдад хөөн авчрав. Тэд гэж голтой араг яснууд хөдөлж чадахаа больсон юм уу нас барсан нөхдөө гар дээрээ өргөн гуйвалзан Бухенвальдын гол хаалга руу алгуурхан ирсэн юм. 

	Цахилгаан гэрэл хараахан асаагүй байсан тул хүүр шатаах газрын яндангаас өрвөсхийлэн гарах хүрээн улаан дөл талбайг бүдэг бадаг улалзуулан гэрэлтүүлнэ. Энэхүү сүүмгэнэн сүүдгэнэх гэрлийн наана яваа тав таваараа эгнээ болохчоо болсон хүний дүрсүүд том талбайг дүүргэжээ. 

	Шинэ ирэгсдийг оруулах байргүй тул Бухенвальдын ахлагч улс төрийн хоригдол Ганс Эйден комендантад:

	— Эрхэм хурандаа, хорих лагерь пиг дүүрлээ. Шинэ ирсэн улсыг оруулах газар алга гэж мэдэгджээ. 

	СС-ийн хурандаа Пистер нэгэнтээ мушилзан инээвхийлээд, надад падгүй гэсэн байдалтай

	— Гадаа хаалга онгойхтой байсан цагт лагерь пиг дүүрлээ гэж үзэж болохгүй! гэж хүйтнээр хариулсан байна. 

	Халуун усны газрын хоолой эвдэрснээс ажиллахаа болив. Гэлээ ч гэсэн СС-ийнхэн түрүүлэн ирсэн таван зуун хоригдлыг хувцсыг нь тайчуулаад, халуун усны газрын үүдний цемент дотортой хүйтэн өрөөнд хөөн чихэж гурав хонуулжээ. Үлдсэний нь гадаа талбай дээр жагсаасан байна. Олон хоногийн аян, хүйтэн нойтноос ядарсан хүмүүс шавар шавхай, чулуу туйпуун дээр тэрий буун унаж, нам унтацгаана. Шөнө цас орж хүйтэн жавар жиндлээ. Өглөөгүүр талбай дун цагаан болсон байв. СС-ийнхэн хоригдлуудыг мод бороохойгоор цохиж тооллогод босгох гээд чадсангүй. Босох чадалтай хүн үнэндээ байсангүй. Тэгэхээр нь лагерфюрер Шуберт тушаал өгч, манааны өндөрлөгөөс тэдэн рүү гал нээлгэжээ. Ийн хэдэн минутын турш талбай руу суман мөндөр буулган шүршвэл цагаан байсан талбай харлан бараантав. Амьд үлдсэний нь «эмнэлгийн үзлэгт» хөөн аваачиж, мянга гурван зуун жаран долоон хүн талбай дээр хэвтсээр хоцорчээ... 

	Мищенко тэр өдөр «өвчний» улмаас ажлаас чөлөөтэй байсан тул лагерьд болсон уг явдлыг нүдээр үзсэн юм. Тэр, Андрейн байранд гүйж ирээд:

	— Талбай руу очъё, бушуул! гэж дууджээ. 

	Тэднийг тооллого хийдэг цардмал талбай руу оруулсангүй. Гэвч тэр хоёрын байгаа газраас сайн харагдаж байв. Тэд:

	— Сайн хар, тогтоож ав! Хожим энэ муусайнуудад хэлэх юмтай байя гэлцэв. 

	Андрейн зүрх өвдөв. Халуун усны газрын өмнө хоригдлуудыг хувцсыг нь тайлуулж жагсаав. Хүмүүс туйлдаа хүртэл тамирдсан тул биеэ арай ядан хөдөлгөнө. Аль нэг хүн нь суучихвал өөр хүн өргөхөөс нааш босож үл чадна. 

	Бухенвальдын ерөнхий эмч хошууч Говен ирэв. «Эмнэлгийн үзлэг» эхэллээ. Хоригдлууд Говены өмнүүр цуван өнгөрнө. Говен тэдний хувь заяаг шийдэж байжээ. Тэр, нэг заримын зүг «лагерь», нөгөө заримын зүг «хүүр шатаах» гэдэг товчхон үг хэлж байлаа. 

	Устгуулах үйлтэйг нь цуваа болгон жагсаав. «Марш» команд сонсогдоод тав таваараа жагссан амьд араг яснууд сүүлчийнхээ замд гарцгаалаа. Тэд унахгүйн тулд бие биеэ дэмнэн түшиж, гар гараасаа хөтлөлцөн явав. Аяархан, харгалзагч манаач ч үгүйгээр нүцгэн шалдан хэвээрээ шууд хүүр шатаах газрын хашаа руу өөрснөө орох нь тэр ээ. 

	Андрей тэдний царайг харж хирдхийн цочоод, хаашаа явж байгаагаа мэдэхгүй байна гэж үү дээ? гэж бодлоо. Тэдний зэвхий царайнд ямар ч шинж мэдэгдэхгүй гөлийгөөд яавал яаг гэсэн байдал илэрхий байв. Дүрлийтэл харсан нүдэнд нь юм харж байгаагийн шинж алга. Тэд өчигдөр шатаар ийм л явж байсан, өнөөдөр хүүр шатаах газар луу тэр л янзаараа явж байжээ. 

	Гэнэт энэхүү яавал яаг гэсэн царайтай олны дотор нэгэн хүн уйлж явахыг Андрей харчихлаа. Тэр хүн өөрөө явж чадахгүй, хүүр шатаах газар луу яваа нөхдийнхөө дунд дэмнээстэй агаад нулимс цувж буй нүдийг нь харахад дотор аягүй болмоор байлаа. Андрей тэссэнгүй цуваа өөд ухасхийн, уйлж яваа хүнийг аврахыг хүсжээ. 

	Мищенко боксчныг амжин барьж;

	— Хүүр шатаах газарт дурлаа юу? гэвэл

	— Тэр хүн амьд байна шүү дээ. Чи харахгүй байна уу? Уйлж байна шүү дээ гэв. 

	— Чи аварч чадахгүй. Хүүр шатаах хашаанаас нэг ч хүн эргэж гарахгүй. Эндээс зайлъя, цаана чинь цагдаа нар дөхөж явна шүү гэж Мищенко хэлэв. 

	Нүцгэн хоригдлын цуваа хүүр шатаах газар өөд гуйвалзан явж, чимээгүйхэн уйлан явсан хүний нүднээс нулимс гоожиж байсан нь Андрейн санаанаас хэдэн хоног гарсангүй бараг л шөнө болгон зүүдэнд үзэгдээд байжээ. 

	 

	Герман даяар «бүх нийтийн дайчилгаа» дахиад л эхэлжээ. Нацистууд, их бууны зууч дутахлаар нь арван таван настайгаас дээш зэвсэг барьж чадахуйц бүх эр хүйстнийг цэрэгт татсан байна. «Бүх нийтийн дайчилгаа» Бухенвальдыг хүртэл хамрав. Гуравдугаар сарын эхээр Бухенвальдын комендантын тушаалаар хэдэн мянган эрүүгийн хэрэгтэн германыг талбай дээр жагсаажээ. Тэдний олонх нь хийсэн хэргийнхээ төлөө бүх насаараа шоронд хоригдохоор шийтгүүлсэн улс байв. 

	СС-ийнхний түшиг тулгуур болж байсан ногоон тэмдэгтүүдийн жагсаалын өмнө Пистер дэлгэрэнгүй үг хэлжээ. Түүний нацист уриа, фюрерт үнэнч байх, агуу их германдаа хайртай байх, дээд зэргийн арий арьстан ялагдашгүйн тухай олон юм ярихад ногоон тэмдэгтүүд цөм хааш хэрэг сонсож байв. Харин, цэвэр цусны арий та нарыг уучлан үзэж урьд Герман улсынхаа өмнө үйлдсэн нүглийг чинь цагаатгаж, ялагдашгүй агуу их фюрерийн нэрийн өмнөөс та бүхэнд эрх чөлөө олгож байна гэсэн рейхскомиссар Гиммлерийн гарын үсэгтэй тушаалыг туйлын баяртай хүлээн авчээ. 

	Хэнгэрэг дэлдэж бөмбөр пижигнэх дуулдаад хоригдол хөгжимчдийн найрал хөгжим фашистын сүлд дууллыг эгшиглэжээ. 

	Ногоон тэмдэгтүүд дөнгөж талархсанаа илэрхийлэн, эрх чөлөөтэй болж суллагдсандаа бахдаж амжаагүй байтал нь шинэ тушаал толгой дээр нь бууж ирэв. Лагерфюрер Шуберт дараах албан баримт бичгийг баяр ёслолын байдалтайгаар уншин сонсгов. Тэр бичигт, хорих лагериас суллагдаж, иргэний эрхтэй болсон та бүхэн бүх нийтийн дайчилгааны зүйл ангийн дагуу гитлерийн армийн эгнээнд татагдаж байна гэж дурджээ. 

	Комендант хоригдол байгаад армид орж байгаа хүмүүст баяр хүргэв. «Цэрэгт татагдагсад» төдийлөн их баярласангүй. Тэр ч байтугай алга ч ташсангүй. Ийн эв хавгүй чимээгүй байдал бий болмогц хөгжмийн удирдаач гараа өргөн дохиж «Дойчланд, дойчланд юбер аллес» гэдэг дууг хөгжимдүүлээд дараа нь «Хорст Вессель» гэдэг дууны аяыг даруулжээ. 

	Тун саяхан СС-ийнхний баруун гар, шадар туслагч нь байсан хүмүүс одоо эзэдтэйгээ нэгэн эгнээнд жагсав. Шинэ цэрэгт даруй дүрэмт хувцас талбин олголоо. Гэвч лагерийн цагдаа, багийн ахлагч, харгалзагч, бригадын дарга, ер албан тушаал үгүй байсан луйварч дээрэмчид дасал болсон судалт хувцсаа дуртай дургүй тайлж, цэрэг өмд цамцыг уруу царайлан байж өмслөө. Тэдний ганцхан баярласан юм гэвэл зэр зэвсэг байв. Тэд зэр зэвсгийг хэдийд хэрхэн хэрэглэхээ мэддэг улс билээ!

	Маргааш нь шинэ батальоныг фронтод үдэж мордуулав. 

	Вагонд суулгахаар нэр дуудаж эхлэхэд Бухенвальдын ахлагч агсан ахлах цэрэг Олесс, Мангар, Трумпф, Гайхал хар нар хэдийнээ алга болсон байжээ. Дээрэмчид зэвсэгтэй болмогцоо оргон зугтсан байжээ. 

	 

	Ногоон тэмдэгтнийг суллаж цэрэгт дайчилсны дараа хорих лагерьд дан найдваргүй хүмүүс буюу улс төрийн хоригдол, цэргийн олзлогдогч, партизан, эсэргүүцлийн хөдөлгөөнд оролцогчид үлдсэн байв. Тиймээс тэднийг огтхон ч өрөвдөхгүй цөмийг нь устгахаар төлөвлөсөн байна. Үүнд эргэлзэх хүн байсангүй. Захиргаанд ажиллахын зэрэгцээ улс төрийн хэлтэстэй холбоо бүхий хүмүүс Гиммлерийн гарын үсэгтэй нууц томьёо тушаалыг олж үзжээ. Тэр тушаалд: «Бухенвальдын хорих лагерийн комендант, штандартенфюрер Пистер энэ тушаалыг авмагц хорих лагерийг үгүй хийх бэлтгэлдээ даруй орох хэрэгтэй. Амьд байгаа хоригдлыг устгаж байрыг нь шатаа. Үүний тулд «Хохимой толгой» дивизийн хамгаалах ангиудад бага гарын бөмбөгдөгч онгоц, галт сумтай танк, дэлбэлэх салаа өгөх болно... » гэж бичсэн байжээ. 

	Гиммлерийн тушаал нууц байгууллагынхныг машид сандраав. Одоо хорих лагерьд амьд үлдээд байгаа хоригдлын амь нас, жаран мянган хүний хувь заяа үндсэндээ шийдээд байгаа нь тэр ээ. Гэтэл хоригдол хүмүүс «хэрэв лагерьд эмх журам, сахилга баттай байвал тань цус урсгах буюу аливаа хавчлагагүйгээр шууд бүх хоригдлыг ойртоод байгаа холбоотны цэргийн командлалд хүлээлгэж өгнө. Тэд тануусын цаашдын хувь заяаг шийднэ биз» гэж Бухенвальдын комендантын баяр ёслолын байдалтай мэдэгдсэнд нь гэнэхэн сэтгэлээс итгэсэн хэвээр байлаа. 

	Хэрэв Гиммлерийн аймшигт төлөвлөгөөг СС-ийнхэн биелүүлж эхлэх юм бол бүх нийтийн зэвсэгт бослого гаргах төлөвлөгөөг Иван Иванович Смирнов даргатай оросын цэрэг улс төрийн нууц байгууллага яаравчлан боловсруулж эхлэв. Цэргийн мэргэжилтэн нар өөрсдийн үйлдсэн газрын зураг дээрээ тонгойн сууцгааж, тагнуулын мэдээг баримжаалан маш нарийн төвөгтэй асуудлыг шийдэж байжээ. Лагерьд бүгд зургаан түмэн хүн байсан боловч үлэмж олонх нь туйлдаа хүртэл ядарч, тамир тэнхээгүй болсон байв. Бас нууц армийн дайчин анги нэгтгэлүүд хүрэлцэх хэмжээний зэр зэвсэг, хүнс хоол байхгүй, удаан хугацаанд хамгаалан тэмцэх аргагүй байлаа. Мөн түүнчлэн нууц төв хамгийн гол зүйл болох СС-ийнхний төлөвлөгөөг мэдэж чадаагүй нь байдлыг улам түгшүүртэй болгов. Урьдаас таамаглаж, дайсны санааг таах ямар ч арга алга. Нууц тушаал бий. Бухенвальдыг устгах гэж байгааг нууц байгууллага мэднэ. Аймшигт тушаалыг хэрэгжүүлэх бэлтгэл ажил явагдаж буйг мэдэх боловч энэ тушаалыг ямар аргаар биелүүлж эхлэх бол гэдэг хамгийн чухал зүйлийг нууц төв мэдэхгүй байжээ. Комендантын нууцын төмөр авдар юм уу «Хохимой толгой» дивизийн СС-ийн ангийн штабт хамгийн зоригтой үл буцах тагнуулчид ч орж чадахгүй байлаа. СС-ийн штаб, комендантын танхим хоёр хүчтэй зэвсэгт хамгаалалтад байдаг байжээ. Тиймээс нууц байгууллагын цэргийн мэргэжилтэн нар нацистууд махчин төлөвлөгөөгөө хэрхэн биелүүлэх бол? гэдэг асуултыг мэдэж цөхөж байв. Магадгүй тэд толгой дараалан буудаж устгах гэж байна уу? Эсвэл агаараас бөмбөгдөж бөмбөгдөж, үлдсэний нь пулемётоор шүршээд зүйл дуусгах гэж байна уу? Аль эсвэл нэгмөсөн дуусгахын тулд хорих лагерь руу хордуулагч бодис бүхий онгоц ирүүлж хор хаямагц галт сумаар шүршиж бүх юмыг шатаах гэж байна уу? гэх мэт асуудал огт мэдэгдэхгүй байжээ. 

	Гуравдугаар сарын хорин зургаанд эмгэг судлалын байрын нэгэн нууц тасалгаанд фашизмыг эсэргүүцэх интернационалч нууц төвийн онц хуралдаан хуралдах ёстой байв. 

	Эмгэг судлалын байрын цонх төв талбай руу харсан тул нууц байгууллагынхан гол хаалгаар хорих лагерь руу орж ирж буй бүхнийг харж байх боломжтой агаад ажиглагчид аюул тулгарвал нууц дохио өгмөгц тэд, СС-ийнхнийг талбай дээгүүр явж өнгөрөх хооронд нөгөө талын хаалгаар санаа амар гараад явчих бололцоотой байсан юм. 

	Хуралд очихоос өмнөхөн Симаков оросын цэрэг улс төрийн байгууллагын удирдагч нарыг цуглуулж:

	— Нууц армийн штаб, дав даруй бослого гаргаж, СС-ийнхнээс хорих лагерийг устгах ажилдаа орох боломж олгохгүй байх хэрэгтэй. Өчигдөр бол эртдэх байсан, гэтэл ганц хоёр долоо хоног өнгөрвөл нэгэнт оройтох боллоо. Зургаан түмэн хүний хувь заяа СС-ийнхэн юм уу бидний аль нь амжиж хөдлөхөөс шалтгаалах болоод байна гэж мэдэгджээ. 

	Нууц армийн улс төрийн хэлтсийн дарга Сергей Котов комиссар нараас улс төр хүмүүжлийн ажил зохион явуулсныг мэдэгдэж:

	— Бид тулалдахад хэдийд ч бэлэн байна. Хүмүүс тэмцлийг хүсэн хүлээж байна гэлээ. 

	Цэргийн мэргэжилтэн нарын саналыг бүгд санал нэгтэй хүлээж авав. Гитлерчүүдийг хорих лагерь устгах ажилдаа орохыг хүлээнэ гэдэг аюултай хэрэг байлаа! Өөрснөө зэвсэг барин босож, эрх чөлөөтэй болох замаа гаргах хэрэгтэй! байв. 

	Хэдэн минутын дараа Николай Симаков, Степан Бакланов нар эмгэг судлалын байранд орлоо. Хоёр хаалгатай том бус бүдэг харанхуй өрөөнд арван найман үндэстний нууц байгууллагын удирдагчид цугласан байна. 

	Хамгийн түрүүн Николай Симаков үг хэлж, оросын цэрэг улс төрийн байгууллагын өмнөөс дав даруй зэвсэгт бослого гаргах тухайн асуудлыг тавилаа. 

	Оросуудын саналыг чехословакийн эх орончдын удирдагч Кветослав Иниеман дэмжин авч:

	— Оросууд тухайн байдлыг зөв дүгнэж байна гэж бид үзэж байна. Бид зэвсэгт бослогын талаарх саналыг дэмжинэ. Хөдлөх цаг болсон шүү гэж хэлснээ Симаковт хандаж:

	— Хорин гурван дайчин отряд бүхий чехословакийн эх орончдын бригад Чехословакийн армийн хошууч Войтек Ганзалынхаа удирдлагаар бүх зэр зэвсэг, агуулах, хүнс хоолныхоо хамт өнөөдрөөс эхлэн оросын нууц армийн мэдэлд шилжиж ямар ч тушаал биелүүлэхэд бэлхэн байна гэж хэллээ. 

	Байранд нам жим болов. Чехүүд яасан их яарна вэ гэсэн байдалтай олон төлөөлөгч гайхан бие биеэ харцгаана. 

	Францын эх орончдын төлөөлөгч Поль Марсель даруй зэвсэгт тэмцэл хийхийг халуунаар дэмжив. Францын эсэргүүцлийн отрядын дарга хурандаа Фредерик Манес:

	— Одоо хүлээх хэрэг алга гэж эрс шийдмэг хэлэв. 

	Югославын байгууллагын удирдагч Руди Судек гэдэг данхар толгойтой өндөр хүн бослого гаргахыг эсэргүүцэв. 

	— Зэвсэг барьж хөдлөх болоогүй байна. Бухенвальдын байгаа газар, зураг сэлтийг хар л даа. Веймар, Эрфурт хотууд энэ байна. Холбоотны армийн цэргүүд Рейн мөрнийг гаталж, фашистын хамгаалалтыг цөм цохисныхоо дараа Эрфурт рүү давшиж байна. Холбоотны цэрэг түргэн давшиж буйг бид мэдэж байна, зөвлөлтийн армиас түрүүлж Бухенвальдад орохоор төлөвтэй байна шүү дээ. Зөвлөлтийн цэрэг хүнд хэцүү тулалдаан хийж байна. Тэр газар фашистын их хүч байгаа нь тодорхой байна. Өрнөд, Дорнод хоёр фронтын аль алин нь эндээс хол байна. Ийм эгзэгтэй үед олон мянган хүний амийг харгалзахгүйгээр хөдөлж болохгүй. Яарвал даарна шүү» гэж тэр хүн хэлжээ. 

	Фашизмыг эсэргүүцэх төвийн бүрэлдэхүүнд янз бүрийн улс төрийн намын төлөөлөгч орсон байсан юм. Үүний дотор Германы социал-демократууд томоохон нягтарсан хэсэг нь байв. Каутский, Шумахер нарын нөхөд буюу шийдвэртэй хөдөлж зүрхлэхгүй байсаар Гитлерийг засгийн эрхэнд гаргасан тэр нөхөд энд ч гэсэн аймхай бодлогоосоо салсангүй ажээ. Тэд хувьсгалт аргын эсрэг үзэлтэй, илэрхий тэмцэхээс айдаг хүмүүс билээ. 

	Ийн санал хуваагдлаа. Маргаан дэгдэхэд Степан Бакланов хэд дахин үг хэлэхээр давхийсэн боловч Симаков тухай бүрд нь барьж

	— Степан аа, тайван бай гэж байв. 

	— Энүүхнийг ойлгохгүй байна гэж үү дээ? Эсвэл насаараа зэвсэг барьж үзээгүй, байлдаан гэгчийг мэдэхгүй хүмүүс байгаа хэрэг үү? Хоёр хоёрын дөрөв гэдэг шиг тов тодорхой байна шүү дээ! гэж Степаныг хэлэхэд

	— Степан минь, тайван бай гэж Симаков хэлж байлаа. 

	Удтал марган хэлэлцсэний дараа төвийн удирдагч Вальтер Бартель даруй зэвсэгт бослого гаргах эсэх талаар санал хураав. Тийнхүү зэвсэгт бослого гаргах нь эрт байна гэж олонхын саналаар шийдлээ. 

	 


ДӨЧИН ХОЁРДУГААР БҮЛЭГ

	 

	Нэгэн өдөр Бухенвальдад хүчтэй хамгаалуулсан ломботой цуваа хүрч ирэв. Вагоны хаалгыг онгойлгомогц СС-ийнхэн хүртэл хирдхийн цочив. Есөн вагонд есүүлд нь хүүр чихээстэй байжээ. 

	Лагерфюрерийг дуудахад Макс Шуберт ирээд хамраа алчуураараа таглан байж нэгэн вагон руу өнгийн харснаа вагон хамгаалж ирсэн сумангийн бага даргад

	— Яах гэж ийш нь авчрав аа? Замдаа буулгаад хаячхаж болсонгүй юу? Та нарын хогтой хоггүй манай энд дүүрэн байна! гэж загнав. 

	Бага дарга ахлах цолтой хүний өмнө номхон зогсоод богинохон цагаан сормуусаа түргэн түргэн цавчлав. Тэрээр хүүр тээж яваагаа өөрөө ч мэдээгүй явжээ. 

	Шуберт цувааны дагуу явсаар цааш одов. Хэдэн минутын дараа түүний тушаалыг радиогоор зарлав. Лагерийн дэвсгэрт ажиллаж байгаа бүх хоригдол даруй түргэнээр гадаа хаалган дээр оч гэж тушаажээ. 

	Андрей шүүр, хувингаа цэвэрлэгчийн юмаа хийдэг өрөөнд оруулж тавиад явуут дундаа гараа арчсаар гадагш гарав. 

	Гадаа хаалганы дэргэд СС-ийн жижүүр хүн бүрд хоёр дугуйт түрдэг тэрэг өгч вагоноос юм буулга гээд явуулж байв. Үхэгсдийг хүүр шатаах газрын хашаанд оруулж хураалаа. 

	Андрей нэгэн хүүрийг вагоноос гаргаад түрдэг тэргэндээ ачиж байтал нь тэр үхдэлийн хармаанаас бяцхан цаас ойчжээ. Түүнийг авч дэлгэн уншвал:

	«Биднийг Краков руу орж буй «улааны халдвараас аварна» гэж хэлээд Освенцимээс нүүлгэлээ. Гэтэл хоол унд өгөлгүй арван хоёр хоноод байна... Бидний зовлонг бурхан ч харж байгаа байх даа!» гэж бичсэн тасархай бичиг байлаа... 

	Бурзенко бичгийг хармаалж «Левшенковт өгнө. Төв, балмад явдлын талаарх баримт цуглуулж байгаа. Энэ бүхнийхээ хариуг амснаа, гайгүй!» гэж боджээ. 

	Андрейг дахиад вагон руу ортол нэг хүн дуудав. Эргэж харвал Гельмут Тиман байлаа. Тиман гараар дохин дуудах тул Андрей бушуухан очив. 

	— Чи надад туслах хэрэгтэй боллоо. Тэргээ нааш нь авчир! гэж Тиман хэллээ. 

	Бурзенко харгалзагчид руу хяламхийн хараад тэргээ түрж ирэв. 

	— Энд зогсож бай хэмээн Тиман хэлээд харуулын цэрэг сууж ирсэн вагон руу ороод явчхав. 

	Вагон эзгүй байжээ. Аян замд алжаасан харуулын нэрэг СС-ийн хотхоноор хэсэж тонож дээрэмдсэн юмаа арилжиж солихоор явсан байв. 

	Тиман вагоноос толгойгоо цухуйлган ийш тийш харснаа дэвхрэн буув. Түүнийг хөнгөн пулемёт тэврээд ирснийг Андрей харав. 

	Бурзенко тонгойн, нэг хүүрийг өргөж доогуур нь зай гаргаад

	— Нааш нь, энд хий! гэв. 

	Тиман пулемётоо хүүрэн доогуур нуугаад дахин вагонд орж, хоёр төмөр хайрцаг аваад гарч ирэв. Тийм хайрцагт юу байдгийг Андрей мэдэх билээ. «Сумтай боллоо доо!» гэж Андрей баярлан бодов. 

	Андрей тэрэгтэйгээ хүнд ч гэж анзаарсангүй оосрыг нь мөрөн дээгүүрээ тохоод бушуухан явлаа. 

	Тиман араас дагаж, тэрэг түлхэлцэн явах боловч:

	— Бушуул! Шнель! Шнель! Шнель! хэмээн байн байн зандчиж явав. 

	СС-ийнхний дэргэдүүр гарахдаа, мэс заслын тасгийн дарга бүр чиг омогдон загнана. 

	Тэдний анхны саад болох гол хаалгыг амжилттай өнгөрлөө. Бүх хүүрийг хүүр шатаах газрын хашаанд оруулж байсан юм. Гэтэл Тиман:

	— Эмнэлэг рүү эргээдэх гэж аяархан хэлжээ. 

	«СС-ийнхэнтэй л дайралдчихгүй юм сан» гэж Андрей бодож явав. Тэднийг хаалганаас холдож амжаагүй байтал байшингийн цаанаас хэсэг блокфюрер гараад иржээ. 

	— Оросын гахай, чи хааш нь аваачих гээ вэ? Хүүр шатаах газар хаана байдгийг мартаа юу? гэж тэднийг загнавал Тиман царай цонхийсон боловч тайвнаар, 

	— Эрхэм блокфюрер энэ тань хүүр биш шүү. Амьтай байгаа юм! Хошууч Говен эмнэлэгт аваач гэж тушаасан гэж хэлжээ. 

	Говен гэдэг нэр тэдэнд нөлөөлсөн тул

	— Үхсэнээ хийж удаад байгаа юм бэ? Бушуу яваач! гэж СС-ийн хүн дуугаа өөрчлөн хэлэв. 

	Пулемёт, сум бий болсон нь нууц байгууллагынхныг өгүүлшгүй ихээр баярлуулжээ. Бакланов хамгийн их баярлав. 

	 

	Гуравдугаар сарын сүүлчээр Өрнөд фронт дээр довтлон байсан америкийн цэрэг Бухенвальдаас хорин километр орших Эрфурт хотын дэргэд германы цэрэгт тогтоогджээ. Германчууд орост олзлогдохоос айж бөөн бөөнөөрөө бүрэн зэвсэг хэрэглэлтэйгээ америкийн цэргийн өөдөөс угтан очиж бууж өгсөөр байтлаа гэнэт ийнхүү шаргуу хамгаалж эхэлсэнд холбоотны командлал ихэд гайхжээ. Урьд хот тосгон, цэргийн газар тэмцэлгүйгээр цагаан даавуу даллан бууж байсан бол одоо америкийн цэргийг үхлийн галаар угтсан нь үнэхээр хачин байжээ!

	Америкууд хэд хэдэн удаа хүчтэй бөмбөгдөж, их буугаар галлаад давших болгондоо няцаагдлаа. Нацистууд туйлбартай шаргуу хамгаалаад л байж. 

	Ийнхүү америкуудын ялгуусан довтолгоо зогсоогдож, нэгэн байрандаа дэвхцэн бараг хоёр долоон хоног хиртэй Эрфурт орох зам дээр хоригдсон байна. 

	Ойрхон фашистын хамгийн том Бухенвальдын хорих лагерь гэгч бий, тэнд зуугаад мянган хүн үйлээ үзэж байгаа гэдгийг америк цэргийн командлал мэдэж байв. Бас тэнд хоригдогсдын олонх нь фашизмын эсрэг үзэлтэн, коммунистууд гэдгийг мэдэж байсан юм. Мөн түүнчлэн гитлерчүүд хоригдлуудыг хүйс тэмтэрч, бузар хэргийнхээ ул мөрийг баллах санаатай байгааг америкийн генералууд тааварлаж байсан нь маргаангүй. Чухамхүү ийм учраас нацистууд Бухенвальд орох гол зам болсон Эрфуртыг улайран хамгаалж байна гэдгийг тэд сайн мэдэж байсан боловч шийдвэртэй арга хэмжээ авч довтолгоогоо үргэлжлүүлэн өргөтгөж, амь нас нь хялгасан дээр байгаа хэдэн арван мянган хоригдолд зохих ёсны тусламж үзүүлсэнгүй билээ. 

	Нацистууд америкийн цэргийн довтолгоог зогсоогоод цагийг дэмий нөхцөөсөнгүй, Бухенвальдыг устгах аймшигт зэрлэг төлөвлөгөөг биелүүлэхээр улайран ажиллажээ. 

	СС-ийнхэн манааны өндөрлөгийн пулемётын тоо нэмэгдүүлж, лагерийг блиндаж, пулемёт ба миномётын цэгүүдээр гурван давхар хүрээлжээ. Өндөр хүчдэлийн цахилгаан гүйдэл гүйлгэсэн өргөст төмөр торны гадуур гранатмёт буюу «панцерфаустуудыг» хооронд нь хорь хорин метр зайтайгаар байрлуулж, хоригдлыг хэдийд ч галлахад бэлхэн байлгах боллоо. Бас өндөрлөг бүхэнд «фаустсум» гэдэг нэмэгдэл зэр зэвсэг, сум олгож, гестапын захиргаанд лагерийн комендантын удирдлагаар хэдэн арван мянган хоригдлыг устгах махчин төлөвлөгөөг яаралтай нарийвчлан боловсруулж байлаа. «Бүгдийг нь шатааж, цөмийг нь газрын хөрснөөс арилгах хэрэгтэй» гэсэн Гиммлерийн тушаал амьдралд биелж эхэллээ. 

	Берлин дэх эзэн хааны захиргаанаас өдөр бүхэн радиогоор лагерийн комендантыг дуудаж, Кальтенбруннер радио утсандаа «Ажил бүтэмжтэй юу?» гэж асуудаг байжээ. 

	Том дарга чухам юу сонирхож байгаа нь бүх хүн, албан хаагч нарт хүртэл тодорхой байв. 

	Фашистууд байж сууж чадахаа болиод Кальтенбруннер хийсэн «ажлынхаа» дүнг өдөр бүхэн мэдээлж байхыг шаардахын зэрэгцээ бэлтгэлийн явцыг сонирхож, аймшигт балмад төлөвлөгөөг хэрэгжүүлэн биелүүлэхийг лагерийн комендантаас шавдан шаардаж байх боллоо. 

	Комендант ч хичээхээрээ болжээ. СС-ийн бүх анги салаа байлдаанд бэлхэн болов. Герман хүний яв цав нямбай чанараар сайтар боловсруулсан устгах төлөвлөгөөг анги, салаа бүхэнд таниулж, бүрэн ойлгуулсан байна. Гол цамхгийн цагийн зүү хоригдлуудын амь насны эцсийн цаг мөчийг зааж байхад СС-ийн түшмэд дарга нарын хотхоныг санд мэнд орхин явцгааж байлаа. Тэд гэр бүлээ аваад Германы төвийн нутаг руу ум хумгүй зугтаж байсан юм. 

	СС-ийн хамгаалах отрядын эзэн хааны захиргааны тушаалаар хошууч Говен Ариун цэврийн институтээ устгаж, архивыг нь шатаагаад бүх «эд мөрийн баримтаа» үгүй хийжээ. Лаборатори, онош зүйн танхим, турших өрөөнүүдийг хоригдлын хувцас хунар, хуучин ор дэр хадгалах агуулах болгон хувиргав. 

	Хошууч архивыг устгахдаа олон чухал баримтаа галд хийсэнгүй, тонож авсан үнэт эрдэнэстэйгээ хамт чемодандаа хийж авав. Тэр зүйлс нь олон жил амьд хүн дээр нууц туршлага үйлдсэний үр дүн байсан юм. Тэрээр миний энэ задлан шинжилгээний үр дүн далайн цаадах орны мэргэжил нэгтнүүдэд өндрөөр үнэлэгдэнэ гэж итгэж байсан юм. 

	Говен, Бухенвальдаас явахынхаа өмнө Эльза хатагтайтай уулзав. Эльзагийн хар хүн алагдаж хүүхэнд том гай зовлон тохиолдсоныг хошууч мэдэх билээ. 

	Комисс даргалж Бухенвальдад ирсэн угсаа залгамжлагч хан хүү Вальден хэмээх зэвсэглэлийн генерал Кохын их зантай, тоомсоргүй байсныг уучлан өнгөрөөж хэрхэн чадах билээ. Хан хүү Карл Кохын хөдлөх бүрийг ажиглаж, өшөөгөө авах аятай цагийн хүлээн явжээ. Тэр хүн өөрийнхөө төлөөний хүмүүсээр дамжуулан эзлэгдсэн газар нутгийн хорих лагерийн ерөнхий сургагч улсын санд орох ёстой байсан асар их алт мөнгө, үнэт зүйлсийг хувьдаа ашиглаж байна гэдгийг нь мэдэж авсан байна. Ингээд Кохыг шүүхээс мөрдөн байцааж эхэлжээ. Үүний үр дунд хамгаалах отрядын эзэн хааны захиргаа Кохыг зүйл дуусгахаар шийдэж, цаазаар авах ял унагажээ. 

	Комендант агсны ордонд эмх замбараагүй хөл хөдөлгөөн боллоо. Зарц нар том том авдарт гэрийн хогшил, зураг, хөрөг, үнэтэй цайтай эдийг яаран сандран хийнэ. Зүймэл шалан дээр хагархай лонх ваар, юм ороосон цаасны тасархай, лааны мөнгөн суурь, үнгэгдэж үрчийсэн даашинз зэрэг хэвтэнэ. 

	— Эльза хатагтай хаана байна вэ? гэж хошууч зарцаас асуув. 

	Говен зочны ёсоор биш өөр зорилготойгоор орохыг үргэлж хүсдэг байсан өрөөнийхөө босгыг сэтгэл догдолсоор алхав. 

	Эльза хатагтай гашуудлын хар хувцастай авч царайнд нь төдий л эмгэнэсэн шинж үгүй, бяцхан ширээний дэргэд суугаад бөөн цаас онгичиж байв. Тэр хүүхэн Говеныг үзмэгц ухасхийн босож, бухал шар үсээ гэдрэг хаяад хошуучийн өөдөөс гар сарвайж:

	— Хайрт доктор, тантай уулзах нь их сайхан байна! гэж хэлэв. 

	Хошууч эргэн тойрон ажиглавал хоёр хүний өргөн орны дэргэдэх шүүгээн дээр шөнийн дэнлүү байсны бүрхүүлийг хараад шууд танилаа. Тэр бүрхүүлийг ноднин Вагнер эмч гурван орос далайчны шивээс зурагтай арьсаар хийсэн билээ. Орон дээр нь Бухенвальдад үйлдсэн хэд хэдэн цүнх, бээлий байв. Иймэрхүү танил зүйл байсан нь хошуучийг зоригжуулжээ. «Бид хоёр хоёулхнаа эндээс явах ёстой» гэж хошууч шийдээд Эльза хатагтай руу шулуухан очиж зүрх сэтгэлээ илчилжээ. 

	Эльза хатагтай төв байдалтай болоод хошуучийг бодлогошрон харж дуугүй байв. 

	— Би их эзэмшил газартай хүн. Тэнд маань америкууд ирчихсэн байгаа. Та бид хоёр тэнд очвол айх юмгүй болно... гэж Говен хүүхний нүдийг ширтэн хэлжээ. 

	Эльза хатагтай нэгэнтээ санаа алдаад тачигнатал хөхрөв. Говен ч түүнийг ангайн ширтэж байтал

	— Эрхэм хошууч минь, намайг тэжээнэ гэвэл та үгүйрч хоосорно шүү дээ... гэж хэлжээ. 

	Ийнхүү Говен гуягаа ганзагалаад буцжээ. 

	 

	Шөнөжин бороо оров. Том том дусал дээвэр балбаад, цонхны шил дамжин ирэлзэн урсана. Бороо уйтгарыг улам нэмэгдүүлэх агаад Андрей энэ шөнө нэг байрынхантайгаа эс унтжээ. Тэд, Юрий Ломакин, Володя Коваленко гэдэг хоёр хоригдлыг хүрээлэн сууна. Тэр хоёр хүнийг өчигдөр байранд оруулсан бөгөөд өглөөгүүр цаазлах гэж байжээ. 

	Юрий Ломакин хэмээх Москва нутгийн шаргал үст, ханхар цээжтэй, өндөр нуруутай, зовхи нь улайсан том нүдтэй хүн хөгжилтэй байхыг хичээнэ. Түүний элдэв шог үг хэлэхэд хоригдлууд даган инээлдсэнгүй. 

	— Би талийгаач болоогүй байна шүү дээ. Та нар яахаараа ингэж бүлх залгичихсан юм шиг уруу царайлж гөлрөөд байна вэ? Би уйтгар гашууг үзэх дургүй. Тэр ямар хамаа байсан юм бэ? гэж тэр хүн хэлнэ. 

	Түүний нөхөр, Тулын бууны дархны хүү Володя Коваленко гэдэг намхавтар, хүүхдэрхүү турьхан биетэй, нүүртээ түлэнхийн хүрэн сорвитой залуу баргар царайлан суух боловч Юрийг харж инээмсэглэнэ. Гэвч инээмсэглэх нь гунигтай ажээ. 

	— Дайн эхлэхээс өмнөхөн би гэрлэх гэж байсан юм сан. Сүйт бүсгүй минь Москвад, Ленинградын гудамжид бий. Та нарын хэн нэг нь амьд гардаг юм бол бүх үнэнийг түүнд хэлээрэй гэж Ломакин ярив. 

	Юрий тэр хүүхнийхээ хаягийг зааж, байшин нь тэнд байгаа, өөрөө тиймэрхүү хүн гэдгийг нь сайтар хэлж өгөв. 

	— Намайг эцсээ хүртэл түүнд хайртай байсан, түүнийгээ санан санасаар үхлийн өөдөөс очсон гэдгийг минь хэлээрэй гэж захив. 

	Андрей тэр хаягийг дотроо хэд дахин давтаж цээжлэв. Хэрэв эсэн мэнд эндээс мултардаг л юм бол тэр бүсгүйг заавал эрж олоод тэмцэл зовлонгоо хуваалцсан нөхрийнхөө эцсийн гуйлтыг биелүүлнэ дээ гэж тангараг тавьж байлаа. Юрий Ломакин, Володя Коваленко хоёрыг гол лагериас нэлээд зайтай байдаг Бухенвальдын салбар Мибаугийн лагериас ийш нь авчирсныг Андрей мэднэ. Тэр салбарт байсан хоригдлыг радио аппарат хийдэг «Сименс-Шукерт-Тальске» гэдэг фирмийн цэргийн үйлдвэрт ажиллуулдаг байжээ. Нууц байгууллагынхан Мибауд бүх нийтийн үймээн гаргасан байна. Хоригдлууд үхэхээс буцалгүй, «V-1» гэдэг германы шинэ их буу «аварга», «одой» нэртэй хөнгөн танканд зориулсан цахилгаан радио аппаратыг эвдэж гэмтээжээ. Ялангуяа «Фау-1» «Фау-2» гэдэг залуурт сумны радио төхөөрөмжийг олноор нь эвдсэн байна. Ер нь Лондон хотын оршин суугчид эрэлхэг зоригтой орос цэргүүдэд зориулан хөшөө дурсгал босговол зохино. Тэд хэчнээн мянган хүний амь аврав аа?

	Хэдэн сарын хөдөлмөрийн бүтээгдэхүүн болох 300 радио аппаратыг голж, Берлинээс буцаан ирүүлжээ. Гестапоос тусгай комисс уулгалан орж ирэв. Ул мөрийн баримт үзтэл илэрхий тул нууц байгууллагын хэн боловч нацистуудаас өршөөл хүлээсэнгүй. Олзлогдогсод шөнө нууц зөвлөгөөн хийж, өөрсдийн амь насыг үнэтэйгээр солихоор шийджээ. 

	Өглөө болж, тэднийг ердийн заншлаар газрын доорх цех рүү хөөхөд нууц байгууллагынхан төвийнхөө шийдвэрийг жагсаал дамжуулан зарласан байна. Яг үдийн хоолны үеэр Федор Сгиба тэргүүтэй гурван зуун орос цэрэг гэв гэнэт дарангуйлагчид руу дайран орж мастер харгалзагч, манаач нарыг барьж хүлээд тоног төхөөрөмжтэй нь хамт бензин асгаад гал асаажээ. 

	Гал хэд хэдэн цехийг хамарч, бүтэн гурван хоног шатав. Тэр галд гестапын саварт орсноос үхсэн нь дээр гэж үзсэн гурван зуун баатар эр түлэгдэж үхжээ. 

	Гитлерчүүд түймэр унтраахын тулд ойрын хот, цэргийн ангиудаас гал командуудыг авчрав. Тэд гал дотроос хэд хэдэн орос хоригдлыг гаргаж чадсан бөгөөд тэдний дотор Сгиба, Ломакин, Коваленко нар оржээ. Сгибыг аймшигтайгаар тамласныхаа дараа дүүжлэн алж, Ломакин, Коваленко хоёрыг Бухенвальдад авчирсан ажээ. 

	Шөнө дөл болсон хойно Сергей Котов тэдний байранд орж ирээд Ломакин, Коваленко нартай удтал ярилцжээ. 

	— Бид тэртэй тэргүй өнгөрлөө. Бидэнд хоёр хутга өгөөдөх! Орос хүн яаж үхдэгийг цөмөөрөө үзэг гэж Юрий, Котовоос хүсэв. 

	Котов тэдний хүсэлтийг биелүүллээ. Котов Мищенкод хэлэхэд тэр нь гадагш яваад удалгүй эргэж ирээд өврөөсөө өөрсдийн дархалсан хоёр чинжаал гаргаж ирлээ. 

	Ломакины царай өнгө орж, хутганы ирийг үзээд: 

	— Хэрэгтэй юм чинь энэ дээ? гэж хэлэв. 

	Бурзенко тэдний дэргэд суугаад Ломакинаас нүд салгахгүй байв. Тэрээр: «Үхэх цаг ирвэл, энэ Юрий шиг л үхнэ дээ!» гэж бодож байжээ. 

	— Та нар энд ямаршуу байна даа? Би хамгийн гол лагерьд анх удаагаа ирж үзэж байгаа юм гэж Ломакин Котовоос асуув. 

	Котов, Григорий Екимовын гавьяа, түүний эрэлхэг хатуужлыг бахдан ярив. 

	— Байзнаарай, байзнаарай. Екимов гэнэ үү? Тэр чинь амьд яваа юм гэж үү? хэмээн Юрий үгийг нь тасалбал:

	— Амьд байсан юм гэв. 

	— Григорий Екимов гэдэг байсан уу? гэхэд нь

	— Тийм. Чи таньдаг юм уу? гэлээ

	— Үгүй ээ. дуулсан юм гэвэл

	— Ёстой баатар хүн байсан даа гэж Котов үгээ төгсгөлөө. 

	— Тэгэлгүй яах вэ. Аргагүй л Зөвлөлт Холбоот Улсын баатар шиг нэрээ хадгалж дээ гэж Ломакин сэргэж ирлээ. 

	— Чиний зөв. Ийм хэргийн төлөө түүнд баатар цол олговол зохино гэж Котов хэлэв. 

	— Зохино гэдэг чинь юу гэсэн үг вэ? Тэр чинь Зөвлөлт Холбоот Улсын баатар хүн байхгүй юу? гэж Юрий улайсан зовхи хөмсгөө сөхөн хөгжиж хэлэхэд хоригдлууд ч сэргэж, энэ бол тэдний хувьд шинэ нээлт болжээ. 

	Андрей урагш өнгийн «Григорий үнэхээр баатар байсан хэрэг үү? Тэр тухайгаа ердөө ч хэлдэггүй байсан шүү дээ» гэж бодож суулаа. 

	Ломакин Екимовын тухай дуулснаа цөмийг нь ярив. 1944 оны зун олзлогдохоосоо өмнөхөн ахлах түрүүч Григорий Екимовт Зөвлөлт Холбоот Улсын баатар цол олгож Лениний одон. «Алтан таван хошуу» медаль гардуулах тухай ЗХУ-ын Дээд Зөвлөлийн зарлиг гарсныг уншсан байжээ. 

	— Манай «Эх орны төлөө тулалдаанд» гэдэг фронтын сонинд түүний тухайд их бичсэн. Бүр шүлэг ч бичсэн удаа бий гэж одоо болтол дуугүй суусан Володя нэмж хэлэв. 

	— Чи уншаадах л даа. Энэ шүлгээ Володя лагерьд байхдаа үргэлж уншдаг байсан юм гэж Юрий хэлэв. 

	Володя бослоо. Түүний идэр залуу царай нь төв ноцтой болж театрын тайзан дээрээс унших лугаа адил:

	 

	Бараан утаа дахин харанхуйлж

	Бууны галд ногоо хуйхлагдлаа

	Этгээд дайсан галласаар байлаа

	Эхийнхээ захисныг Екимов тэгэхэд саналаа

	Эх нь хүүгээ дайнд мордоход нулимсаа арчаад

	Эвий хүү минь, шударга дайнд зоригтой яв гэжээ. 

	Идэр Екимов ээждээ «эрэлхэг тэмцэлд ялна

	Эх нутаг төрсөн гэртээ эгж заавал ирнэ» 

	 

	гэжээ

	Хоригдлууд Ломакин, Коваленко хоёрыг нягт хүрээлэн зогсож, Андрей, Володягийн үг бүрийг хичээнгүйлэн чагнана. Володя бүр халаад, оргилсон сэтгэлдээ автагдан:

	 

	Тэсрэх чахрах дуу сонстоод энүүхэнд юм шиг... 

	Тэр, тэргүүнээ өргөөд салааныхаа урд уналаа

	Тэгтэл намын үүрийн дарга Екимов

	Тэвэрч аваад дайсны шуудуу руу гүйлээ 

	Түүнийг дагаад цэргүүд урагш дайрлаа 

	Торон дээгүүр харайж бас давлаа

	Тугалган сум тэсрэх аюулыг сөрсөөр 

	Тэмцлийн тэргүүн шугамд тэд бүгд гарлаа

	Баатар эрсийг барьж саатуулах

	Бартаа хүчин хэзээ ч байгаагүй ээ! 

	 

	гэж уншлаа. 

	Коваленко уншиж дуусаад инээмсэглэн байрандаа суув. Байшин дотор чив чимээгүй болж зөвхөн дээвэр дээрээс балбах бороо нэгэн хэмээр дуулдаж байв. 

	— Та нар түүнийг мэдээгүй гэж үү? хэмээн Юрий асуулаа. 

	Котов толгой сэгсэрч

	— Григорий өөрөө ч мэдээгүй явсан байх гэж би бодож байна. Чи тэр зарлиг хэдийд уншсан бэ? гэв. 

	Юрий бодож байгаад:

	— Дөчин дөрвөн оны долоодугаар сард. Тийм байх аа, Володя? гэхэд нь

	— Тиймээ. долоон сард! Нэхэн олгосугай гэж мэдэгдсэн байсан шүү гэж Коваленко нутлав. 

	— Хүнд шархтай байсан юм даа. Тэгээд дөчин дөрвөн оны хавар олзлогдсон юм. Сумангийн намын зохион байгуулагч тэр зарлигийг дуулаагүй байсан байж таарлаа... гэж Котов бодлогошрон хэллээ, 

	Өглөө СС-ийн хоёр дарга ирж Юрий Ломакин, Володя Коваленко хоёрыг аваад явлаа. Хоригдлууд тэдний араас удтал ширтэж. «Хэрэв дүүжлэх гэвэл хатууд аваачиж хийгээд үдэш болгох байх» гэж Андрей бодож байв. 

	Гэтэл тэр хоёрыг хатуу шоронгийн дэргэдүүр аваад цааш явлаа. Дахиад гестапод аваачиж байцаах гэсэн хэрэг үү? гэж бодогдоод орхилоо. 

	Тэгсэн чинь лагериас гараад баруун гар тийш эргэж, булангийн манааны өндөрлөг рүү чиглэлээ. Тэндээс «зальтай байшин» руу зам салдгийг цөм мэдэх билээ. 

	Тэгтэл Юрий зориут чангаар:

	— Муу сайн ноход та нар биднийг ийш авчирч байгаа бий! гэж хашхирав. 

	Өмнө нь явсан СС-ийн хүн зогтусан эргэж гар далайн:

	— Швайне! гэж зандарчээ. 

	Ойрхон юм хийж байсан хоригдлуудын харсаар байтал Юрий Ломакин ганцхан үсрээд тэр даргад хүрч:

	— Фашист чамд... үүнийг өгье! хэмээн хутга гаргаад нүд ирмэх зуур тэр фашистын хоолойг огтолжээ. 

	Владимир нөгөө хүнийг нь дайрчээ. Гэвч цаадах нь гар буугаа сугалаад буудаж амжсан байна. Гэвч Тула нутгийн хүү алуурчинд зүүгдэж амжсан байлаа. СС-ийн хүн дахиад нэг буудахад Коваленко ойчжээ Энэ үед Юрий хутга далайн уулгалан дайрч, дайсан ч тулгаж буудаж амжаад Ломакинтай цуг хөсөр унажээ. Юрий нэгэнт гол тасарч, нөгөө фашист цус нөжтэйгөө зууралдсан байна. 

	Тэнцүү бус тулалдаан болсон газар луу харуулынхан гүйлдэн ирэв. Лагерфюрер Шуберт гар буу барьсаар гүйж ирэв. 

	Түүнийг ирэхэд оросын хоёр баатар, германы хоёр дарга хэвтэж байжээ. Нэг даргынх нь хоолой огтлоостой, нөгөө нь цус нөждөө хутгалдаж улаан нэлий болоод туслаач хэмээн орилж байжээ. 

	— Машин! Эмчийг авчир! гэж Шуберт галзуурсан мэт бархирав. 

	Хүмүүс эмнэлэг, гарааш хоёр руу гүйлдлээ. 

	Эмнэлэгт эмч нар зохих багаж, эм тангаа түргэн зуур бүрдүүлж ердөө ч «чадсангүй», Гараашинд ажилладаг хоригдол машинаа асаах гэхэд нь мотор нь «асаж өгсөнгүй». 

	Эцэст, эмнэлгийн хүн хүрэлцэн ирэхэд нэг дарга нь үхчихсэн, нөгөө нь цус алдаж дуусаж байжээ... 

	 


ДӨЧИН ГУРАВДУГААР БҮЛЭГ

	 

	Дөрөвдүгээр сарын дөрвөнд өглөөний тооллогын дараа хоригдлыг гадагш гаргасангүй лагерьд нь хорив. Нэг ч багийг өргөст торноос гадагш гаргасангүй, бүх ажлыг зогсоолоо. Лагерийн дэвсгэрт СС-ийн эргүүл орж ирээд Бухенвальдад дайны байдал зарлажээ. 

	Өдөр нь Бухенвальдын комендант, СС-ийн хурандаа Пистер бүх германы хоригдлыг цуглуулаад дэлгэрэнгүй үг хэллээ. 

	Тэр:

	— Гадаадын хоригдол, ялангуяа орос хоригдлууд зэр зэвсэгтэй болсон, тэгээд нэгдүгээрт, лагерийн доторх бүх герман хүнийг хүйс тэмтрэх, хоёрдугаарт, бослого гаргах гэж байна гэдэг мэдээг би аваад байна. Лагерийн дотор эмх журам, сахилга батыг хэвээр хадгалан байхад герман нөхөд та нар герман хүн надад тусалбал би та бүхний амь насыг хамгаалж чадна гэдгээ хэлье гэж хэлжээ. 

	Гэтэл Пистер тэр өдрийнхөө орой «эмх журам» сахина гэдгийнхээ эсрэг тушаал гаргаж:

	— Бүх еврей хүн өөр газар нүүхийн тулд юм хумаа аваад гадаа гол хаалган дээр даруй ирэгтүн! гэжээ. 

	Энэ тушаал үй олноор устгахын эхлэл байсан тул лагерь хөл үймээнтэй боллоо. Нүүлгэнэ гэдэг нь ална гэсэн үг байв. Жаран мянган хүнийг фашистууд нүүлгээд хийх газаргүй болсон гэдгийг нь хоригдол бүхэн мэднэ. Гитлерчүүдийн мэдэлд үлдсэн нутаг газар бараг байхгүй болсон. Герман улс хоёр фронтын хооронд хавчигдаж үхэх гэж байгаа. Арми цэрэг нь бүхэл бүтэн анги нэгтгэлээрээ бууж өгч байгаа цаг. Ийм бөгөөтөл гитлерчүүд энэ олон хүнийг хааш нь нүүлгэх билээ дээ. Зөвхөн нөгөө ертөнцөд л аваачих биз. Тэгээд ч эд ингэтлээ яарч байна гэдэг нь цөм тодорхой байлаа. 

	Фашизмыг эсэргүүцэх интернационалч нууц төв:

	— Бүхнийг СС-ийнхний эсрэг! гэдэг уриа гаргалаа. 

	Комендантын тушаалыг дахин давтан:

	— Бүх еврей хүн оройн зургаан цагт тооллого хийдэг талбай дээр цуглар! гэлээ. 

	Өнөөдөр еврей нарыг аваачвал, маргааш оросуудыг, нөгөөдөр бусдыг нь аваачна... гэдэг тодорхой тул хоригдлууд айн түгшлээ. Дуу шуу, хашхирах орилох, залбирах мөргөх, уйлах хайлах. хараах зүхэх... дуун энд тэндгүй дуулдлаа. Еврей нар нүх сүв болгон руу орж нуугдав. Зөвхөн сүүлийн хэдхэн сард янз бүрийн хорих лагериас арван хоёр мянган еврей Бухенвальдад ирсэн байсан юм. Нэг зарим нь шалны банз ховхлоод доогуур нь орж. нөгөө зарим нь тагтан доорх алсын буланд орж, нэг хэсэг нь дээврийн хонгилд, бас нэг хэсэг нь жорлон, муу усны нүхэнд орж хоргодлоо. Олон хүн овоолоостой хүүрэн доогуур шургаж хэвтэв. 

	Янз бүрийн үндэстэн ястны хоригдлууд еврейчүүдийн найдвартай газар нуугдаж хоргодоход нь туслав. Үлэмж идэвхтэй агаад тэмцэх чадвар бүхий нууц байгууллагынханд «Р» буюу орос хүн гэсэн таних үсэгтэй улаан гурвалжин даавуу өгөв. 

	Фашизмын эсрэг үзэлтнүүд эзгүй байгаа арван хоёрдугаар байранд олон тооны еврейг нуусны дотор эмч, эмнэлгийн ажилтан маш олон байв. 

	Андрей арван хоёрдугаар байранд нэвтрэн орж Соколовскийг эрж олоод

	— Манай байранд очъё. Тэнд найдвартай шүү гэж хэлжээ. 

	Гэвч Соколовский татгалзаж:

	— Баярлалаа, Андрей аа, бид өөрсдийнхөнтэйгөө байя гэжээ. 

	Гол цамхагт байрлуулсан цагийн зүү тогтож торохгүй урагшилсаар зургаагийн тоонд дөхөж байлаа. Нууц байгууллагын гишүүн цөөнтэй юм уу ерөөс гишүүнгүй зарим нэг байранд ахлагч нар болон туслахууд гүйлдэн орцгоож, хар амиа хоохойлохын тулд еврейчүүдийг бороохойгоор жанчин хөөж төв талбайд гаргаж эхэлжээ... 

	Дөчин хоёрдугаар байранд оросын нууц төвийн холбоо баригч гүйж ирэв. Тэр хүн Мищенко, Андрей хоёрыг олноос зайдуу болгоод Смирновын тушаал дамжууллаа. «Өөрийнхөө хүнийг бүгдийг нь даруй цуглуулж, юу дайралдсанаараа зэвсэглэ! Еврейчүүдийг устгуулахгүй байх шийдвэрийг төвөөс гаргалаа. Хөдлөхөд бэлэн байгтун. Өнөө шөнө ч хөдөлж магадгүй. Заавар хүлээж байгтун!» гэсэн тушаал байв. 

	Төвийн тушаал бүх орос хүнд агшин зуур түгэн тархав. Зөвлөлтийн цэргийн олзлогдогчид яаран зэвсэглэж, нуусан зэр зэвсэг болох төмөр саваа, өөрсдийн хийсэн хутга, өрөлбө, мод шийдэм, чулуу туйпууг яаравчлан гаргажээ. Халуун зэвсэг нэг ч хүнд байсангүй, гэвч тийм зэвсэгтэй болно доо гэж найдаж байлаа. 

	Байрын ахлагч Альфред Бунцоль, Алексей Мищенкод ирж:

	— Германы коммунист бид оросуудтай цуг байх хүсэлтэй байна гэж хэлэв. 

	Одоохондоо зөвхөн ганц оросын цэрэг улс төрийн нууц байгууллага зэвсэглэх тушаал өгснийг Алексей мэдэж байв. Гэсэн хэдий боловч Алексей өргөст торон дотор хамаг зовлонгоо хуваалцаж байсан герман нөхдөдөө итгэжээ. 

	— Баярлалаа, Альфред минь гэж Алексей ахлагчийн гарыг атгав. 

	Гарри Миттельдорп Андрейгаас ер холдсонгүй. Гарри өөрийгөө оросын нууц байгууллагын хүн гэж үздэг байжээ. 

	— Хамт байсан, хамт үхнэ! гэж тэр голланд эр хэлдэг байсан юм. 

	Орой зургаан цагийн үед төв талбай дээр найман зуугаас илүү гарахгүй еврей хүн цуглав. СС-ийнхэн хөл хөөрцөг боллоо. 

	Талбай дээр албаар хөөгдөн гарсан еврей нарын дунд СС-ийнхнээс тоо гүйцээхийн тулд хөөж гаргасан өөр үндэстний төлөөлөгч тун олон байлаа. 

	Нүүлгэх гэсэн ажил балран унав. Бухенвальдын оршин тогтносон түүхэн хугацаанд анх удаа лагерь комендантын тушаалыг эс биелүүлжээ. Үзвэл ч үзье гэсэн санаа нэгэнт илэрлээ! Хэдэн түмэн хоригдол манайны өндөрлөгүүдийг айн ширтэж байлаа. Манааны цэргүүдийн тоог хоёр дахин нэмэгдүүлжээ. 

	Яах ийхийн зуургүй бүрэнхий болж, өтгөн манай нойтон хөнжил адилаар Бухенвальдыг нөмрөөд авлаа. Тал хөндийн зүгээс хүйтэн чийг амьсгална. Байранд нэг ч хүн унтсангүй. Цөмөөрөө л гитлерчүүдийн талаас шийдвэртэй хөдлөхийг хүлээн байлаа. Гэтэл СС-ийхний хотхоны зүгээс чимээ гарах юм ер үгүй байх ба ажиглахаар явсан хүмүүс харуул манаа цөм тайван байна гэж мэдэгдсээр л байлаа. Гэтэл энэ тайван байдал хуурамч байж болно шүү дээ! гэж бодогдоно. 

	Хоригдлуудын ухаан санаа туйлдаа хүртэл хөвчрөн чангарчээ. Нууц төвөөс «Унтаж болохгүй! Хүлээ!» гэсэн заалт ирэв. 

	Шөнө дундаас хойхно Валентин Логунов орж ирэв. Тэрээр бүлгийн байлдааны бэлтгэлийг шалгаад, сайн зохион байгууллаа гэж Алексей Мищенкод баяр хүргэснээ Андрейг дуудаж:

	— Найдвартай залууг аваад гал зуух руу гүй. Тэнд савтай шөл бэлэн байгаа. Түүнийг эмнэлгийн ажилтнуудад аваачиж өг. Нэг ч амьтанд мэдэгдэж болохгүй шүү гэж хэллээ. 

	— Гүйцэтгэе, нөхөр даргаа гэж Андрей хэлэв. 

	Андрей нөхдөө тойруулан харснаа Курт дээр тогтож, толгой дохин дуудвал Курт ч түүнийг ам нээнгүүт санааг нь ойлгожээ. Хагас цагийн дараа тэр хоёр арван хоёрдугаар байранд шар манжингийн бүлээхэн шөл дүүргэсэн бага шиг сав, зургаан хүний хувь талхтай цуг авчирч өгчээ. 

	Соколовский бид идэхгүй гэхээр завдахад Андрей шууд тулгаж:

	— Нөхдөө битгий гомдоогоорой... Чин сэтгэлээсээ та нарт өгч байгаа юм шүү гэж хэлжээ. 

	Тэр хоёр эргээд ирж явтлаа гэнэт СС-ийн хоёр хүнтэй мөргөлдчихжээ. Тэр хоёр герман хижээл насны нэгэн хоригдлыг өмнөө туугаад цохиж нударч явав. Тэд:

	— Шнель! Шнель! гэж шавдан зандарна. 

	Андрей, Курт хоёр хананд наалдлаа. Гитлерчүүдийг гэрэл гарсан хойно харсан чинь Пельцерийг туугаад явж байжээ. Бурзенко дуу алдах шахлаа. Одесса нутгийн өвгөжөөр хүн толгойгоо цохиулан далдичиж, гараараа хамгаалахчаа болж явжээ. 

	Андрей бодож цөхөлгүй дайсан өөд ухасхийн дайрлаа. 

	— Гэдрэг ээ! гэж Курт хашхирсан боловч Андрейг тогтоож чадсангүй. 

	Андрей ганцхан үсрээд гитлерчүүдийн дэргэд хүрчээ. Боксчин хүний уур хилэнд хүндэрсэн бээлийгүй нударга заналт дайсан дээр буув. Андрей нэгний нь эрүүн дээр цохиж унагаад, нөгөөдөх рүү нь эргэлээ. Тэр герман буугаа шүүрсэн боловч сугалж амжсангүй. Боксчны нударга хагас дугуй зам гарган яг эрүүнд нь тусжээ. Ийн хоёр дахь нацистын шүд хавирах дуулдаад намсгасхийн унав. 

	— Зугтъя! гэж Андрей хэлээд Пельцерийн гараас татахад, — Байзнаарай. Гар бууг нь аваад орхиё! гэж Курт хэлэв. 

	Тэд саадгүй явсаар байрандаа ирэв. Андрей Пельцерт өөрийнхөө цамцыг өгч, Пельцерийн өмсөж явсан цамцыг зуух руу чихэв. 

	Гэтэл Пельцер өөр хүний дугаартай цамц өмсөхөөс татгалзаж:

	— Үгүй, үгүй... Аягүй бол чамайг надтай хамт... гэвэл

	— Өмс гэж чамд хэлж байна шүү! гэж хатуухан хэлжээ. 

	Пельцер цамцыг өмсөж:

	— Баярлалаа... гэв. Андрей түүнд:

	— Миний орон дээр хэвт! гэхэд өвгөн багш тагт өөд авиран гарав. 

	Цаг ер явж өгөхгүй мэт байлаа. Шөнө хязгааргүй юм шиг болоод лагерьд чив чимээгүй байх тул еврей нар ганц нэгээрээ, хэсэг бүлгээрээ мяраан гэтсээр нуугдсан газраасаа гарцгааж байрандаа ирцгээлээ. Тэд өлсөж даараад бие биедээ наалдан шахаж гэрэл гэгээ, дулаан, хүмүүсийн дунд ирсэндээ баярлалдана. 

	Үүр цайхын өмнөхөн бичиг хүргэгч төвөөс шинэ тушаал дамжуулав. Алексей Мищенко хүмүүсээ тарж амрах зөвшөөрөл өгөв. 

	Нууц байгууллагынхан дуртай дургүйхэн байр байрандаа очицгоолоо. Андрей бүхлээрээ Пельцерийн дэргэдүүр хэвтэв. Нүдээ аньсан боловч нойр нэгэнт хулжжээ. Эргэн тойрон ийм түгшүүртэй муухай нам гүм байхад унтаж болно гэж үү?

	Хаврын манантай бүрхэг хүйтэн өглөө яах ийхийн завдгүй болж. 

	— Бүх еврей нар зургаан цагт гадаа хаалган дээр цуглар! гэж дахин чанга яригчаар сүртэй зарлалаа. 

	Хаалга тийш хэн ч очсонгүй. Өглөөний тооллого дээр үймээн дэгдэв. 1935 оноос хойш шоронд суусан Курт Баум гэдэг еврей хүн блокфюрер рүү дайрч, гар бууг нь булаан авав. Гэвч буудаж амжсангүй. Амжиж ирсэн СС-ийнхэн түүнийг буудаж унагажээ. Энэ бужигнаан дундуур талбай дээрээс гурван мянгаад еврей зугтан тарж, бололцоотой газар бүхэнд нуугдсан байна. 

	Хоригдлыг байр байранд тараалаа. Тэдний байрандаа орж амжаагүй явтал бүх блокфюрер, СС-ийн баахан цэрэг дагуулаад лагерьд орж ирлээ. Тэд өөрсдийнхөө суудаг байранд очицгоов. 

	Андрей хашаа хороог сэтгэл түгшин ширтэнэ. Хамгаалах салааны цэргүүд шүдээ хүртэл зэвсэглээд өргөст торон хашааны дагуу зогсож, харуул манаанд хүчин нэмэгдүүлжээ. Түүнээс цааш торон хашааны гадна, манааны өндөрлөгүүд ба сайтар хамгаалан далдалсан газруудад СС-ийнхэн хурдан их буу, миномёт яаравчлан зоож байв. 

	Дөчин хоёрдугаар байрын блокфюрер хавчиг нүүрт саксон хүн, ахлагчийг дуудаж:

	— Бүгдийг нь жагсаа! Бушуул! гэж тушаалаа. 

	Хоригдлууд ердийнхөөрөө тушаалыг түргэн биелүүлэв. Байрын дагууд найман зуун хоригдол жагслаа. 

	СС-ийнхэн өдөөн хатгах, эгдүү хүргэм байдалтай таахалзаж, хүн бүхэн урдаа автомат зүүгээд, гар буу барьжээ. Тэд ширүүн эзэрхий нь дэндэж, нударга, тахтай гутал хоёроо нэг минут ч тайван байлгасангүй. 

	Хоригдлууд цохих доромжлохыг нь дуугүй тэсвэрлэн байв. Андрей Бурзенко, Алексей Мищенко нарын дэргэд нууц байгууллагын бөөн улс байсан юм. Тэд СС- ийнхнийг хорсолтойёо харж, уулгалан дайрахад хэзээд бэлхэн байцгаав. 

	СС-ийнхний биеэ авч буй байдал Андрейг түгшүүлэв. Гал нээх шалтаг гаргаж ядаж байгааг нь Андрей мэдлээ. Ямар нэгэн хоригдол тэсвэр алдаж, дүүрсэн хэрэг гээд фашистад халдах юм уу албал л лагерь дээр тугалган мөндөр, гал дөл буулгах гэж байжээ. Гитлерчүүд үүний тул бүх юмаа зэхсэн байв. 

	«Нөхдөдөө сануулах юм сан» гэж Бурзенко бодтол Мищенко түүний санааг ойлгосон юм шиг эгнээ дамжуулан: «Өдөөн хатгалгад хариу өгөлгүй тэсэх хэрэгтэй!» гэж дамжууллаа. 

	Блокфюрер жагсаалын өмнүүр явж:

	— Бүх еврей нар урагшаа гарцгаа! Тусгайдаа жагс! гэж мэдэгдлээ. 

	Жагсаал хөлтэй болж, еврей нар урагш гарч тусгайдаа жагсаж эхлэв. Тун саяхан ийшээ ирсэн гурван зуугаад хүн байсан нь тэд л юмны учир мэдэлгүй гарцгаасан байв. Зүрхтэй шиг нэг нь жагсаалдаа үлдээд хоригдлууд тэднийг халхлан зогсохыг чармайж байлаа. 

	Хүмүүс албын хүчинд үхэл рүүгээ явж байхдаа ганц өдөр ч болов, амьд байх хувьтай байгаа «зол заяат» нийтийн жагсаалын зүг элэг эмтрэн өрөвдөлтэй ширтэж, өршөөл хайр гуйх мэт байсны нь яана!

	Андрей Пельцерийг ардаа нуугаад л байлаа. Өвгөн багш үхсэн амьд нь мэдэгдэмгүй цонхийж цайгаад байж байхад нь польшийн үндэсний үзэлтэн түүнийг түлхлэн

	— Чи муу энд юу гэж зогсоод байна аа? Нохой минь эндээс зайл, гар! гэв. 

	Бурзенко, үндэсний үзэлт руу огцом хурдан эргэж:

	— Дуугүй бай! Ална шүү! гэлээ. 

	Нөгөө хүн боксчны занан зүхсэн царайг хараад айн дагжин үм хүмгүй алга болов. 

	Еврейчүүдийг хажуу тийш нь зайдуу болгоод жагсааж, СС-ийнхэн хүрээлэн авлаа. Блокфюрер нийтийн жагсаал руу эргэн харж байр байрандаа тарах тушаал өгөв. Хоригдлуудыг байрандаа орох үеэр олон еврей өөрсдийн жагсаалаас сугаран гарч нийтийн жагсаал дундуур хутгалдан орж, цаана нь цөөхөн хүн үлдэв. 

	Блокфюрер гар буугаар заналхийлэн хараал зүхэл тавьж, еврей нарыг буцаад гарч ир гэж тушаав. Орсон улсаас нэг ч хүн гарч ирсэнгүй. Тэгэхээр нь СС-ийн хүн Андрей, Мищенко нарын зэрэг арваад оросыг цуглуулж гаргаад, үлдсэн хэдэн еврейг харж бай гэж тушаагаад өөрөө цэргээ дагуулан зугтагсдыг эрэхээр байр луу орлоо. 

	Германчуудыг тийшээ ормогц еврей нар, биднийг явуулчхаач дээ гэж гуйж гарлаа. Андрей Мищенког харлаа. Алексей яавч ийм гэмт хэрэгт оролцохгүй дээ гэдгийг нь Андрей мэдэхээс гадна энэ хүмүүсийг тараагаад тавьчих нь мэдээж, дараа СС-ийнхэнд буудуулах нь мэдээж, тэгээд л дөчин хоёрдугаар байрын нууц байгууллагын хоёр зуугаад хүн даргагүй болно гэсэн үг гэж бодлоо. Гэтэл бослого гаргах дохиог минут хором тутамд хүлээж байгаа үе билээ... 

	Мищенко юу л болбол болтугай! хэмээн гараа нэгэнтээ зангаад:

	— Тарцгаа! гэж командалжээ. 

	Еврей нар дорхноо тарж алга болоход тамирдаж туйлдсан хориодын зэрэг хүн байран дээрээ хоцров. Тэдэнд хүн туслахгүй бол биеэ даахаа больсон улс байжээ. 

	Тэгтэл блокфюрер хоёрхон хүн туусаар хүрч ирлээ. Байрын дэргэд жагсаал ч үгүй, манасан хүмүүс нь ч алга болчихсон байх нь тэр. Зөвхөн нуугдаж амжаагүй Андрей, Мищенко хоёр л байж байжээ. 

	— Бид ч дууслаа даа гэж Мищенко царай нь цонхийн хэллээ. 

	Андрей шүд зуугаад байсан байраасаа хөдөлсөн ч үгүй. Хөдлөх ч газар байсангүй билээ. Бас алуурчин руу дайрч нэгийгээ үзээд үхэж болохгүй. Тэгвэл үй олноор нь яргалах шалтаг болно... 

	Тэр фашист шүлсээ үсчүүлсээр тулж ирлээ. Андрей таг гөлрөв. Блокфюрер яагаад ч юм хулчийх мэт хяламхийгээд хармаандаа гараа хийлээ. Одоо л буудах нь дээ гэтэл хармаанаасаа гар буу биш, хоёр хайрцаг янжуур гаргаж ирлээ! Тэгээд Андрей, Мищенко хоёрт бушуухан өгчээ. Фашистууд айж байгаа юм байна, тэгэхээр фронт тун ойртож дээ хэмээн тэр хоёр хоорондоо нүдээ анивчин ойлголцлоо. 

	Яг энэ үеэр хажуугийн байрын дэргэд гар буу тасхийх чимээ гарав. Блокфюрер тийшээ ухасхийхэд, Андрей, Мищенко хоёр байр луугаа гүйлдлээ. 

	Иймэрхүү юмыг лагерийн хаана ч үзэж болох байв. Еврейчүүдийг цуглуулахлаар нь тэд зугтаж нуугдаад л, дахин барьж авчраад жагсаахлаар нь дахиад л тарж зугтаад байж. Ганц нэг газар гал нээгээд ч үзсэн байна. Гэлээ ч гэсэн комендантын тушаал биелүүлэх гэсэн СС-ийнхний хамаг оролдлого бүтэл муутай болжээ. 

	Тэд орой, бүр шөнө болсон хойно гурван зуу хүрэхтэй үгүйтэй хүнийг талбай дээр цуглуулж чаджээ. Еврей нарыг хүрээлэн хашиж эзгүй болсон зэвсэг засварын газар хөөн аваачив. Тэдэнтэй хамт хорин есөн идэвхтэн улс төрийн хоригдол хоморгод орсон байсныг хүүр шатаах газрын хашаа дотор оруулаад цөмийг нь буудлаа. 

	Фашизмыг эсэргүүцэх интернационалч нууц төв шөнөжин хуралдав. Николай Симаков даруй түргэн зэвсэгт бослого гаргая гэсэн саналаа дахин тавив. Ихэнх нь социал-демократын удирдагчид орсон хэсэг, энэ саналыг дахин хэрэгсэхгүй болголоо. Тэд татгалзаж байгаагийнхаа шалтгааныг тодорхойлохдоо Бухенвальдын эргэн тойрон асар их хэмжээний герман цэрэг байгаа учраас тавин долоон мянган хүний амь насыг гаргуунд хаяж болохгүй гэдэг байсан юм. 

	Социал-демократ үзэлтэй олон хүн оросуудын шийдвэртэй саналаас айн дагжиж Симаковыг балмад болчимгүй зан гаргалаа хэмээн зэмлэж, «Оросууд та нар дандаа муйхардаж байх юм!» «Бид та нартай зам нийлэхгүй!» гэж хэлж байлаа. 

	Социал-демократын олон удирдагч хар аминаасаа айж байгаа нь илэрхий болов. Тэд эрх чөлөөний төлөө тэмцэхийг хүсэхгүй, ердөө л амь бүтэн үлдэхийг урьдал болгожээ. Лагерьд нацистуудын давын өмнө устгахыг эрмэлзэж таарах олон еврей, коммунист, партизан нар байжээ. Харин олон мянган хүнийг хүйс тэмтрэх нь тийм ч амар биш ажээ. Үүний тул цаг хэрэгтэй. Ийм янзаар гитлерчүүд коммунистуудыг буудаж байх зуур холбоотны цэрэг Бухенвальдад хүрэлцэн ирж амжина биз гэж бодсон хэрэг байв... 

	Оросын цэрэг улс төрийн байгууллагын төв зэвсэгт бослогыг биеэ даан явуулах яаралтай төлөвлөгөө боловсруулахаас өөр аргагүй болов. Хоригдол хүмүүс тэмцэх зориг эрмэлзэл төгс бөгөөд тэмцэх хүчтэй байгаа чухамхүү энэ үед хөдлөх нь зөв гэж цэргийн мэргэжилтнүүд үзэв. Тэгэхгүй бол хоригдлын хүч сарнин, дайсны хүч фронтоос ухран ирж байгаа, цэргийн ангийн тусламжтайгаар нэмэгдэх болно гэж үзсэн байна. 

	Гэтэл Каутский, Шумахер нарын найз социал-демократуудын удирдагчид идэвхтнээ дайчлаад бүхэл шөнөжин эргэж тойрч хонов. Тэр ч байтугай тэд, хэрэв коммунистууд журам эвдэх юм бол, СС-ийнхэнд бид хэлж тусламж авна шүү гэж ний нуугүй хэлж байлаа. 

	Шөнө түгшүүртэй хэвээрээ өнгөрөв. 

	 


ДӨЧИН ДӨРӨВДҮГЭЭР БҮЛЭГ

	 

	Фашистууд байж сууж чадахаа болив. Хоригдлыг хэсэг хэсгээр нүүлгэнэ гэх нэрээр авч гаргаад устгах гэсэн тэдний төлөвлөгөө баларч, сүүлийн хоёр өдөр дөнгөж зургаан мянгаад хүнийг арайхийн лагериас гаргасан байна. Гэтэл Берлинээс удаа дараа заналхийлсэн радио утас ирж Гиммлер «ажлыг бушуухан дуусга» хэмээн шаардаж байв. 

	Пистер толгой дараалан хүйс тэмтэрч эс зүрхэлжээ. СС-ийн хурандаа, их төлөв хижээл насны цэргүүд болон гарын доорх хүмүүстээ итгэх аргагүй байжээ. Хэрэв лагерьд үймээн дэгдвэл тийм цэрэг улангассан хоригдлын өмнөөс эсэргүүцэж чадахгүй нь мэдээж санагджээ. Иймээс комендант цэргийн тусламж ирэхийг горилон хүлээжээ. Өнөө маргаашгүй СС-ийн хоёр хороо, аюулаас хамгаалахын албаны тусгай батальон хүрэлцэн ирэх ёстой байв. 

	Штандартенфюрерийн орос хоригдлоос айдаг нь үндэстэй юм. Чухамхүү орос хоригдол л устгахад хамгийн хэцүү нягтарсан отряд юм шүү гэж тэр бодно. Тийм ч учраас Пистер оросуудыг хэсэг хэсгээр нь тасалж устгахаар шийдсэн байна. Тагнуул урван тэрслэгчид, хамгийн хүчтэй хэсэг нь модон байшинд суудаг хоригдлууд юм байна гэж мэдээлжээ. Комендант «Нэгдүгээр, долоодугаар, арван гуравдугаар модон байшинд суудаг оросын цэргийн олзлогдогсод ба Бага лагериас хоёр мянган еврейг юуны өмнө нүүлгэхэд бэлтгэгтүн!» гэдэг тушаал өгчээ. 

	Шийдвэрлэх цаг тулав. Бослогыг даруй түргэн эхлэх, эсвэл комендантын тушаалыг биелүүлэх хоёр зам байлаа. Интернационалч төв дахиад л социал-демократуудын олонхын саналаар бослого гаргахын эсрэг шийдэж, орос цэргийн олзлогдогсдыг «цаг хожихын» тулд хэсэглэн нүүлгэхийг зөвшөөрлөө. 

	Николай Симаков оросын төвийн гишүүдийг цуглуулж:

	— Нөхөд өө, бидэнд цаг бага байна, би товч ярина. Интернационалч төвийн шийд, лагерийн байдлыг та нар цөм сайн мэдэж байгаа. Хэсэг оросыг нүүлгэх боллоо. Бидэнд маргах цаг алга. Бий болсон нөхцөлтэй уялдуулан бид хэд хэдэн асуудлыг хурдан бөгөөд оновчтой шийдэж, цаашдын ажиллагааны төлөвлөгөө гаргах хэрэгтэй байна. Бид энэ талаар юухан хээхэн төлөвлөсөн. Энэ тухай Бакланов илтгэнэ. Алив, Степан аа, илтгээрэй! гэж хэлэв. 

	Бакланов босож аль болохоор үгээ сунжруулахгүйг хичээн:

	— Лагериас нууц армийн дөрвөн бригадын нэг нь явах болно. Энэ бригад нүүж явах үед ажилласан хэвээрээ байх ёстой. Суман, салаа, тасгийн дарга нар цуваанд ч, вагонд ч, машинд ч өөрсдийн хүмүүстэй үргэлж хамт байна. Бүлэг болгонд нууц байгууллагаас хүн байна. Энэ бригадтай хамт төвийн гишүүн Симаков, Бакланов Левшенков нар лагериас явалцана. Тэд өөр өөрсдийнхөө байрын цэргийн олзлогдогсодтой хамт нүүлгүүлнэ. Эдгээр нь нууц дайчин байгууллагатай бат холбоотой явах болно, бүх ажлыг энд яриад байх цаг ч алга, бололцоо ч алга байна. Эд нар замд гарсан хойноо байлдааны ажиллагааг толгойлох ёстой. Харин лагерьд нууц армийн дарга Иван Иванович Смирнов, улс төрийн хэлтсийн дарга Сергей Котов, Николай Кюнг нар үлдэнэ. Татгалзаж байгаа хүн байна уу? гэж ярилаа. 

	Энэ саналыг хэн ч татгалзсангүй. 

	— Уг асуудал шийдлээ. Одоо Степан чи манайхны зэр зэвсгийн талаар танилцуулаад орхи гэж Симаков үгээ төгсгөв. 

	— Бидний мэдэлд хөнгөн пулемёт нэг, хэсэг хэсгээр нь цуглуулсан герман винтов наян долоо, арван мянга орчим сум, миний шалгасан ерэн найман гар буу, манай нөхөд Лысенко-Сироткины зохион бүтээсэн зуун тавин хоёр гранат, өөрөө шатах шингэнтэй хоёр зуу гаруй шил, өргөст тор хайчлах тавин хайч байна. Лагериас явах хүмүүс арван таван гар буу, хорь гучийн зэрэг хутга авч явах нь зүйтэй гэж би үзэж байна. Түүнээс гадна газрын зураг, луужин хэдийг авч явах хэрэгтэй. Бусад зэвсэг лагерьдаа үлдэнэ. Зэвсэг хаана байгааг Николай Кюнг мэднэ. Хурлын дараагаар түүнээс хүлээн авч болно гэж Степан Бакланов мэдэгдлээ. 

	Төвийн бүх гишүүн Баклановын саналыг санал нэгтэй батлав. 

	— Бухенвальдаас явах бригадын өмнө дор дурдсан зорилго оршиж байна. Үүнд: боломж гармагц харуулын цэргийн зэвсгийг булаан авч, Герман болон Чехославакийн нутаг дээрх идэвхтэй үйл ажиллагаа явуулж эхлэх хэрэгтэй. Хэрэв бригад нэгэн зэрэг хөдөлж эс чадвал цөөн цөөнөөрөө оргох ажлыг зохион байгуулна. Ийм хүмүүс дорно зүг, Зөвлөлтийн армийн өөдөөс нэвтрэхийг зорих хэрэгтэй гэж нууц армийн дарга Иван Иванович Смирнов хэлэв. 

	Нууц төвийн суртал ухуулгын хэлтэс толгойлсон Михаил Левшенков үг хэлэх зөвшөөрөл авч:

	— Нөхөд өө, бид салах хэрэгтэй боллоо. Бидний хувь заяа цаашдаа юу болохыг одоо хэлэхэд бэрх байна гэж хэлээд түүний хоолой зангиран сэтгэл догдолж байгаа нь мэдэгдээд — Гэвч бид эцсээ хүртэл эх орныхоо үнэнч цэрэг нь байх болно. Бид эвтэй сайхан байсан. Манай байгууллага олон сайхан юм хийсэн. Фашизмыг бүрмөсөн бүт цохисон хойно хүн ард манай байгууллагын тухай мэдэх хэрэгтэй. Бидэнд олон баримт, байгууллагын үйл ажлын тайлан, ухуулах хуудас, зарлал, илтгэл зэрэг бас бус материал бий. Энэ бүхнийг бид зэвсэгтэйгээ хамт Бухенвальдад үлдээж байна. Баримт бичиг хадгалахыг аюулаас хамгаалах хэлтэс хариуцах нь зүйтэй гэж би үзэж байна гэлээ. 

	Кюнг толгой дохин зөвшөөрөв.. 

	— За одоо, нөхөд минь, салах ёс хийе дээ гэж Симаков хэлээд Иван Ивановичийг чанга тэвэрлээ. 

	Нууц армийн долоон зуун байлдагч, зовж зүдэрсэн хоёр мянган еврейг Бухенвальдаас гаргажээ. 

	Яг л нууц байгууллагынхны бодож байснаар вагонд суулгалаа. СС-ийнхэн ядрахдаа шалгасан ч үгүй, нэр бичсэн ч үгүй, зөвхөн хүнээ тоолжээ. Тэр ч байтугай лагериас гарахад нь нэгжиж ч амжсангүй. Зэр зэвсэг, газрын зураг луужин тэргүүтнийг вагонд саадгүй оруулж чадлаа. Нууц салбарын дарга нар өөр өөрсдийнхөө цэргүүдтэй цуг явлаа. Бүх юм бүтэмжтэй л болох шиг болов. Харин замд чухам юү болохыг бүү мэд байжээ. 

	Цуваа хөдөлж яваад өгөв. Эзгүйрсэн байруудад Бага лагерьд задгай газар байсан хоригдлуудыг хуваан оруулав. 

	Комендант анхныхаа амжилтад сэтгэл ханамжтай байлаа. Тэрээр оросууд эсэргүүцэж, хэсэг хэсгээр нь нүүлгэхэд хөдлөхгүй байх байхдаа гэж тун болгоомжилж байсан байжээ. Пистер юутай ч гэсэн бүх цэрэгтээ түгшүүр зарлаж, хоригдлууд руу буу шагайлгаад байсан байна. Гэтэл бүгд бүтэмжтэй болжээ. «Цаг алдалгүй цааш нь хөдлөх хэрэгтэй. Юмыг хурдан ширүүн хийвэл амжилт олно» гэж хурандаа бодмогц Густын сануулсныг санаад адъютантыг дуудаж:

	— Радиогоор зарла, тэгэхдээ тушаах маягаар биш шүү. Тиймээ! Ердөө л лагерийн байдал ноцтой байна. Учраа ойлголцолгүй байсаар цус урсгахгүйн тулд Бухенвальдын комендант би өөрийн биеэр улс төрийн намуудын удирдагчидтай уулзаж зөвлөхийг хүсэж байна. Тэд арван хоёр цагт гол хаалганы дэргэд цуглараг, тэгээд тэр дороо уулзан учирч, ярилцан тохиръё. Мэдэв үү? гэлээ. 

	— Гүйцэтгэе, эрхэм хурандаа!

	— Ингээд дуусаагүй шүү гэж штандартенфюрер хэлээд — Аюулаас хамгаалах хэлтэс, гестапо хоёрт цэргээ бэлэн байлга, намайг гарч ирэхийг хүлээгээд бай гэж хэл. Намайг хаалган дээр гараад ирэнгүүт тэд толгойлогч нарыг дайрч бариад авах хэрэгтэй! гэж хэллээ. 

	— Гүйцэтгэе, эрхэм хурандаа!

	Комендант бичгийн ширэн саваа уудалж, юм бичсэн цаас гаргаад дэслэгчид өгөхдөө:

	— Энэ нэрсийн жагсаалтыг Шубертэд өгөөрэй. Юутай ч гэсэн аваг. Улс төрийн толгойлогч нар гарч ирэхгүй бол нэг нэгээр нь уулзуулахаар албан ёсоор дуудна биз гэж хэлэв. 

	СС-ийнхэн арван хоёр цагт бэлэн болчихсон байв. Гэтэл гол хаалга руу хэн ч очсонгүй. Тэгэхээр нь лагерфюрер Шуберт дөчин зургаан улс төрийн хоригдлыг захиргаан дээр ир гэж дуудав. Тэрээр хоригдлуудад, та нарыг шийтгэх гээгүй, «оросуудаас авран хамгаалахын» тулд дуудаж байна гэж үнэмшүүлэхийг оролдов. 

	Түүний үгэнд хэн ч орсонгүй. 

	Шуберт хараал ширээл тавин, нэр гарсан дөчин зургаан хоригдлын байдаг байрын ахлагч нарыг ирж учир зүй ололц гэж тушаалаа. 

	Лагерь чив чимээгүй л байв. Байрын ахлагч нар гадагш гарсангүй. 

	Янз бүрийн улс төрийн нам, анги бүлэглэлийн удирдах нөхөд дөчин зургаан улс төрийн хоригдлыг дуудсан нь интернационалч төвийг түгшүүлэв. Социал-демократууд, бусад үхээнц идэвхтэн цөм дуугаа хураажээ. Үхэх аюул тэдэнд тулж ирэв. Ингээд ирэхийн цагт өчигдөрхөн Симаковыг «яарч байна», «балмад загнаж байна» гэх мэтээр зэмлэж байсан хүмүүс өнөөдөр юм бодоход хүрчээ. Тэд өөрсдийнхөө үндэсний нууц байгууллагад итгэх аргагүй болсон байна. Тэр байгууллага нь нэгдэл нягтрал муу, байлдааны бэлтгэл хийгээгүй, гол төлөв ам хэлээр тэмцэж сурсан сэхээтэн хүмүүс байжээ. Гэтэл фашистууд харгис нь дэндээд, бүгдийг нь устгах гэж байдаг. Тэр удирдагч нар хаашаа ч хөдлөх газаргүй болжээ. Интернационалч төв хурандаа Смирновыг өөрийнхөө хуралд яаралтай урьж «фашизмын талхинд хоригдогсод бид хамтарч хөдлөх ёстой. Ялах баталгаа бол манай нэгдэл нягтралд оршино. Бүх үндэсний байгууллага ямар ч юманд ямар ч үед оросуудыг дэмжинэ!» гэж арга буюу мэдэгдсэн байна. 

	 

	Улс төрийн намын удирдагч дөчин зургаан хоригдлыг хэд хэдээр нь оросуудын суудаг байранд нуув. Дөчин хоёрдугаар байранд гурван герман, тус бүр нэжгээд австри, англи, грек, голланд, польшийн еврей бүгд найман хүнийг нуув. Тэдний хувцсыг дор нь сольж муусайн юм өмсгөөд аль болохоор гадаад төрхийг нь өөрчлөхийг оролдлоо. Нууц байгууллагынхан нүүр гар угаах өрөөний дэргэд шалны банз ховхлоод багавтар нүхэн байр гаргав. Түүн дотор улс төрийн намын удирдагч нар шахцалдан суулаа. Дээд банзыг нь хуучин хэвд нь тавиад, дээрээс нь үхсэн хүн овоолжээ. 

	Орой Николай Кюнг ирэв. Кюнг, нүүр гар угаах өрөөнд Андрей, Мищенко болон хэд хэдэн идэвхтнийг цуглуулаад:

	— СС-ийнхэн энэ наймыг олох юм бол байрны хүмүүсийг бүгдийг нь буудна. Та нар болгоомжтой сэрэмжтэй байгтун. Нуусан нөхдөө харж тандаж байцгаа. Герман цэргүүд ороод ирэх л юм бол тэдэнд халдаж зодоон цохион үүсгээд, тэр бужигнаан дундуур энэ нөхдөө өөр тийш нь нууж амжих хэрэгтэй гэж зөвлөв. 

	Мищенко байрныхаа өмнөөс төвийн даалгаврыг биелүүлнэ гэж мэдэгдэв. 

	— Өөрсдийнхөө амь насыг өгч байж ч атугай биелүүлнэ гэж тэр хэлжээ. 

	Кюнгийн явсны дараа хоригдлууд ажиллах төлөвлөгөө хэлэлцэж, тус тусдаа хийх ажлаа хариуцаж авав. Андрей гол цохилт өгөх бүлгийн толгойлогч боллоо. Энэ бүлэг аюул тулгарвал фашистууд руу дайрч, ямар ч үнээр болов тэднийг саатуулан барина. Тэр хооронд Мищенко бусад хүнтэйгээ, найман хоригдлыг өөр аюулгүй газар аваачна гэж тогтжээ. 

	Өдөр шөнө хоёр онцын юмгүй өнгөрөв. Лагерь нам гүм л байна. СС-ийнхэн олон олноороо байр хэсэж, өнөөх нуугдсан дөчин зургааг эрнэ. Гэвч тэд хичээгээд хичээгээд олсонгүй. 

	Андрей шөнө дөл болсон хойно нууц байраа онгойлгож «олзлогдогсдыгоо» гарган юм хүм идүүлж, биеийн чилээ гаргуулав. Гарри Миттельдорп бага шиг савтай шар манжингийн шөл, гурван хувь талх авчирч өглөө. Тэр хүмүүс тун их баярлан хоол идэцгээв. 

	Цэнхэр нүдтэй ширүүн байрын польш еврей орос хэл мэдэх тул Андрейд халуун баяр хүргэж;

	— Би үүнийг үүрд мартахгүй! гэж хэлжээ. 

	Бусад нь мөн л толгой дохиж баярласнаа илэрхийлэв. «Зугаалгын» дараа тэд дахиад л хоргодох байрандаа оров. 

	Сэтгэлд түгшүүртэй урт шөнө болов. Нууц байгууллагынхан энд тэнд бөөн бөөнөөрөө байх бөгөөд тамхи татаж яриа хөөрөө нэг л авцалдахгүй байжээ. Үнэндээ тэд юугаа ч ярих билээ дээ!

	Тэгтэл гэнэт хаалга онгойгоод хоёр хүн байранд орж ирлээ. Нэг нь лагерийн цагдаагийн дүрэмт хувцастай, нөгөөдөх нь гурвалжин улаан тэмдэг бүхий судалтай цамцтай байв. 

	Андрей болон түүний нөхөд болгоомжлон хирдхийлээ. Тэд аль алийг нь танихгүй, анх удаагаа харж байгаа нь энэ байв. Эд яах гэж ийм орой ирэв ээ? хэмээн гайхалцав. 

	Цагдаа хувцастай нь Андрей руу очиж

	— Чи энэ хүнийг таних уу? гэж асуув. Бурзенко толгой сэгсэрч

	— Үгүй, анх удаа үзэж байна гэв. 

	Цагдаа хувцастай хүн дуугаа намсган:

	— Энэ хүн СС-ийнхэнд очиж, тэдний эрээд байгаа хүмүүс байранд нуугдаж байна гэж ховлох гэж явсан юм. Энэ хүн цонхоор харж байсан тул та нар тэднийг хаанаа нуусны чинь харсан байна гэж хэлэв. 

	Андрей, энэхүү цагдаа хувцастай хүн хад юм бол? гэж таньж ядан барьц алдав. Оросоор их цэвэрхэн ярих юм. Ер орос хүн үү, биш үү? Мэхлэх гэж байна уу? гэдэг нь мэдэгдэхгүй байлаа. 

	Бурзенко нөхдөө харвал тэд цөм байсан газраа таг гөлрөөд, өөрийг нь түгшин ширтэж, анхны дохиогоор цагдаа нар луу дайран ороход бэлхэн байжээ. 

	Андрей, Мищенког олж харвал, тэр нь хаалга руу яаран алхаж, явуут дундаа цагдаа хувцастай хүн рүү инээмсэглэн харж явжээ. Манайхан байх нь гэж бодонгуутаа Бурзенко санаа амарч сүүрс алдав. 

	Цагдаа хувцаст, Мищенко хоёр байраас гарлаа. 

	— Энэ хүн тагнуулч байна. Та нарын ажиллагааг харж аваад СС-ийнхэнд ховлох гэж явлаа. Би замаас нь барьж аваад учрыг нягталъя гэдэг нэрээр дагуулаад ирсэн юм. Ер сэжиг авахгүй яваа байх гэж цагдаа хувцастай хүнийг хэлэхэд

	— Баярлалаа, Леонид оо гэж Мищенко гарыг нь атгав. 

	— Зүгээр зүгээр. Би төвийн тушаал гүйцэтгэж яваа шүү дээ гээд Леонид явдаг дээрээ:

	— Энэ тагнуулчийг үгүй хийгээд, нэгжлэг болоод өнгөрсөн байр луу цаад хүмүүсээ оруул гэж зөвлөв. 

	Урвагчийг эд бад жийгээд харуул ажиглагч нараа хүчтэй болголоо. Нөгөө нуугдмал удирдагчдын хувьд гэвэл тэднийг хөдөлгөж түйвээсэнгүй. Кюнгийн зөвшөөрөлгүйгээр өөр байранд оруулахаас Мищенко зүрх алджээ. 

	Андрей дахиад цурам хийлгүй өглөө болгов. Тэр тагнуулч өөр хүнд хэлж амжсан болов уу, үгүй болон уу? гэдэг бодол түүнийг маш их эргэлзүүлэн зовоож байжээ. 

	 


ДӨЧИН ТАВДУГААР БҮЛЭГ

	 

	Дөрөвдүгээр сарын нарлаг өдөр болов. Газраас дээш мананцар цагаан уур дэгдэн савсаж, ноднингийн муудсан навч, энэ жилийн зулзаган ногооны үнэр сэнгэнэнэ. Ид хаврын цаг, мод гөлөглөн нахиалаад амьдын бэлэг тэмдэг болсон ногоон навчис цухуйж эхэлжээ. Цардмал талбайн чулуу туйпууны завсраар ногоо өрвийн цухуйна. Бүх амьд байгаль дулаан ба нарыг хүсэн, бүх юмс амьдралын агуу их эрч хүчийг болж байв. Бетон өргөст төмөр тор хоёрт хавчигдсан таван түмэн хоригдол ч гэсэн амьдрах хүслээр төгс байлаа! Тэд юутай ч гэсэн амьд байх хүсэлтэй байсан юм! Олон жилий мөрөөдөл болсон эрх чөлөө нь гестапын шоронд чухамхүү түүний төлөө амь насаа өгч, өлсөж зодуулж дэмийрэн улуурч байсан тэр гэгээн жаргалтай эрх чөлөө нь гэнэт ийм ойрхон, ийм хүрч болмоор болчихжээ. Эрх чөлөө хажууханд нь ирээд үйл тамаа үзэгчид рүү гараа сарвайж энхрийлэн тэврэхэд бэлэн болжээ. 

	Бухенвальдын чийгтэй харанхуй байранд энэ бүх зовлонт хугацаанд анх удаагаа хоригдол хүн өнгөрсөн үеэ ярьсангүй, ирээдүйгээ ярих болов. Дуртгал ярих нь бус мөрөөдөл ярих болжээ. Хүн бүхэн санаа сэтгэлээрээ эрх чөлөөт хожмын маргаашид чиглэн оджээ. 

	— Залуус аа, дахиад дайн ерөөсөө болохгүй байхдаа. Бид Гитлерийг дүүжилчхээд муусайн фашистыг устгаад газар дэлхий дээр энх тайвныг тогтооно. Нарлаг гэгээн энх тайвныг шүү! Аргагүй л тогтооно доо! гэж Владек гэдэг чех хүн мөрөөдөл болон хэлнэ. 

	Хоригдлууд байрныхаа гуанз гэж тооцогддог буланд заамал банзан болхи ширээ тойрон сууцгаана. Тэд өглөөний ундаа аль хэдийн ууж, аяга шанагаа шүүгээнд хураасан боловч нэгэн нь ч суудлаасаа боссонгүй. 

	Цагаан цайвар үстэй, өргөн нүүртэй бавар нутгийн Курт Гарденг гэгч герман, 

	— Биднийг коммунизм, зөвлөлүүд гэж айлгадаг байлаа. Миний тархи толгойг янз бүрээр ятган үймүүл дэг байж дээ. «Коммунистууд гэдэг чинь бүх дэлхийг эзлэх гэж байна! Манай герман бол хамгийн боловсон гэгээрэлтэй үндэстэн юм, тэгэхлээр бид л тэр галзуурсан коммунистуудыг хазаарлаж чадна!» гэж бидэнд хэлдэг байлаа гэж ярихад нь:

	— Мөн дөө! Одоо бүх дэлхийгээрээ фашист соёл гэгчийг мэддэг болсон байх. Сая сая хүн түүнийг биеэрээ амслаа шүү дээ гэж Андрей хариулна. 

	Өндөр туранхай хилчин Сергей Кононов:

	— Гитлер та нарыг айхтар ятгасан байдаг шүү. Эхний үед би фрицүүдийг, ер нь герман хүнийг ердөө ойлгодоггүй байсан. Бид хэчнээн ч удаа дарга нарыг нь алав даа. Ганцхан цэргүүд үлдчихлээр нь бид «Ах дүү нар аа, тануус өөрсдийнхөө хөрөнгөтнийг цохиоч!» гэж хэлдэг байлаа. Тэр ч байтугай германаар хашхирдаг байлаа. Цэрэг хүн гэдэг чинь хүний мэдэлд явдаг болохоор нь ангийнхаа эрх ашгийг заавал гаргаж таарна гэж бид боддог байжээ. Тэгээд л биднийг цагаан санаалан очиход тэд автоматаар галлаж угтдаг байсан! Манай хэчнээн сайхан хилчид тэгж шал дэмий үхэв дээ... гэж ярилаа. 

	— Андрей минь, хэрэв бид амьд гарах л юм бол би болоод миний үр сад орос улстай хэзээ ч дайтахгүй гэдгийг чамд тангараглая гэж Курт хэлээд, Андрейн нударган дээр алгаараа дарж, — Хэзээ ч дайтахгүй шүү! хэмээн давтав. 

	— Бид энд байхдаа бие биеэ сайн мэдэх болж, олон юмыг ойлгож авлаа гэж чех Владек хэлээд тэр хоёрын гар дээр гараа тавьж, — Бүгдээрээ Прага орж манайд зочлогтун! Андрей чи ч тэр, Курт чи ч тэр манайд айлчлаарай! гэлээ. 

	Цөм бие биеэ харав. Чех хүний гаргасан санал, чин сэтгэлийн уриалга, мөрөөдөл байсан зүйлийг бодитой бөгөөд энгийн биелэгдэж болох зүйл болгожээ. Түүний тийн урьснаас санаа сэтгэлд өег тавтай болж, гэр орондоо очсон мэт санагдав. Тийм учрал байж болно гэж үү дээ! Энэ үг үлгэр зүүд нойр биш, үнэн юм гэж үү дээ? гэж бодогдлоо. 

	— Үгүй, үгүй гээд Курт ухасхийн босож гар хөлөө хөдөлгөн хурдан бөгөөд галтай цогтойгоор эхлээд манайд Берлинд ирцгээ. Тэгвэл шударга болно. Одоогийн байдлаар та нар герман хүний хамаг муу муухайг нь үзсэн. Бидэнд тун харамсалтай байна. Тийм учраас бид та нарт хамаг сайн сайхнаа үзүүлэхийн тулд бүхнийг хийнэ. Энэ хорих лагерьд, энэ ширээ тойрон сууж байгаа та нар цөмөөрөө манайд очно гэж амлахаас нааш би санаа амрахгүй! гэж хэлэв. 

	Тэгээд Курт, Андрей рүү эргэж:

	— Манай герман танай орос хоёр дөрвөн жил бие биеэ хар тугалгаар дайллаа. Гитлер бид нарыг албаар байлдуулсан. Бид та нарт маш их гай зовлон учруулсан. Оросын ард түмэн, агуу Лениний ард түмэн, коммунизмын ард түмний төлөө чамд би гараа сарвайж уучлал гуйгаад миний урилгыг хүлээн авна уу гэх байна. Чи болоод чиний бүх нөхөр, бүх орос хүн манай гэрт, манай Берлинд, манай Германд хамгийн эрхэм хүндэт зочин нь болно гэж хэлэхэд

	— Та минь ээ. тайван цагт олон улсаараа хуран чуулаад наадам хийдэг бол ямар гоё байх бол. Тэгвэл эхлээд нэг оронд, дараа нь нөгөө оронд ээлжээр хийх сэн. Дуу хөгжим, биеийн тамирын тэмцээн гээд л юу эс мундах вэ дээ? гэж Андрей санал оруулав. 

	— Тэгвэл, мань мэтийн хад үзэж, хашир болсон нөхөд түүдгийн дэргэд суугаад одоогийнхоо байдал, хамтын тэмцэл үхлийн муухай лагерийн тухай ярьж гарна даа. Бидний дурсан ярьсан юм муухай зүүд шиг санагдах байхаа даа гэж Владек нэмэв. 

	Сандран тэвдсэн Мищенко байранд дэгдэн орж ирээгүй бол тэд хэчнээн болтол ингэж мөрөөсөн ярилцах байсныг бүү мэд. 

	— Хүүе ээ, фрицүүд манааны өндөрлөг дээр шинэ буу зоож байна! гэж Мищенко хэлэхэд хоригдол цөм мэл гайхан

	— Хаана?! гэж асуувал

	— Өндөрлөг дээр гэж хариулав. 

	Хоригдлууд цонхонд гүйлдэн хүрч харвал, яг тэдний тушаа урд гурван давхар манааны өндөрлөг байх бөгөөд дээд давхрын эгнүүлсэн пулемётын дээд талаар тэрхүү шинэ бууны ам хоригдлуудыг чиглэн лүнхийж аймаар муухай үзэгдэв. Хэн нэгэн хүн хүндээр санаа алдах дуулдав. 

	Ингээд дуусах хэрэг үү?

	Өндөрлөгүүд дээр цэрэг овооролдож байхыг үзээд цонхийж цайсан чех Владек

	— Эхлэх нь дээ гэж хэлэв. 

	Өглөөний арван цагт байрын бүх даргыг гол хаалганд дуудав. Хэдхэн минутын дараа гэхэд далан байрын дарга захиргааны байшингийн өмнө жагссан байна

	Лагерфюрер Шуберт гарч ирэхэд хоригдлууд заншсан ёсоороо номхон зогсов. 

	— СС-ийн рейхсфюрер Гиммлерийн заавраар бүх лагерийг Дахау руу нүүлгэх боллоо. Арван хоёр цагт бүх хоригдол хувийнхаа юм аваад талбай дээр жагсах хэрэгтэй. Веймар хүртэл цөм явган явж, тэндээс вагонд сууна. За одоо явж байр байрныхаа хүмүүсийг бэлтгүүл. Та нар баярлах ёстой шүү! Лагерь нүүлгэнэ гэдэг та нарт их азтай юм болж байна! гэж Шуберт мэдэгдэв. 

	Үхлийн хар сүүдэр Бухенвальд дээр туслаа. Нэг ч хүн дур мэдэн гарч болохгүй хэмээн Фашизмыг эсэргүүцэх интернационалч төв санал нэгтэй шийдэв. 

	Удалгүй бүх чанга яригч хангинаж:

	— Лагерь, дуулж бай! Лагерь, дуулж бай! Арван хоёр цагт бүх хүн, байр байраараа талбай дээр жагс, нүүхийн тул өөрсдийнхөө аяга, халбага сэнжтэй сав мэтээ авах хэрэгтэй... гэж зарлав. 

	Арван хоёр цаг гэхэд лагерь нам жим хэвээрээ, тооллого хийдэг талбай хоосон л байлаа. Арван хоёр хагас гэхэд мөн хэвээр, нэг цаг болоход янздаа л байв. 

	Комендантын тогтоосон хугацаанд хэн ч талбай дээр гарсангүй. Нэг хагасын үед рапортфюрерийн уйлагнасан дуу дахин сонсогдож, цөмийг хаалган дээр цуглар гэж тушааж:

	— Аллес цум тор! гэлээ. 

	СС-ийнхний бодол бүгдэд тодорхой байв. Нацистууд цөмийг нь нэгэн цуваа болгож аваад устгах зорилготой байжээ. 

	Хоригдлууд байгаа байгаа газраа хөдлөхгүй зогсоод санаа сэтгэл нь туйлдаа хүртэл хөвчрөн чангарч, царай зүс нь зэвхий болжээ. 

	— Нөхөд минь, яах вэ? гэж Владек асуув. Хэн ч түүнд хариу хэлсэнгүй. 

	Тэгтэл гэнэт үүд онгойж, босгон дээр нэгэн хоригдол үзэгдсэн нь Николай Кюнг болохыг Андрей дор нь танив. 

	— Комендантын тушаалыг биелүүлж болохгүй гэдгийг зөвлөе. Байраасаа гарч болохгүй! гэж Николай Кюнг хэлээд гадаа хаалганы зүг гараар зааж, — Юу хүлээж байгааг та нар мэдэж байгаа шүү дээ! гэв. 

	Кюнг яваад өглөө

	Мищенко, Сергейг тагнуулд явуулсан нь удалгүй буцаж ирээд:

	— Өөр байраасаа гарсан хүн нэг ч алга, бид ч гарахгүй дээ гэж хэлэв. 

	Комендантын тушаалыг дахиад хэд дахин давтав. Гэвч хэн ч түүнийг дагасангүй. Лагерь үхсэн мэт нам гүм байх нь эзгүй хоосон газар шиг байлаа. 

	Андрей байран дотуур алхлан бодлогоширч яагаад ийм байдаг билээ? Нууц төв яагаад ямар ч арга хэмжээ авахгүй байна? Яагаад зэвсэг тарааж өгөхгүй байна? Яагаад бослого гаргах дохио өгөхгүй байна? Юугаа хүлээнэ вэ? Бүгдийг маань хонь шиг алахыг нь хүлээсэн хэрэг үү? гэж түм буман зүйлийг эргэцүүлэн байв. 

	— СС-ийнхэн лагерьд ороод ирлээ! Мотоциклчид байна! гэж ажиглаж байсан хүмүүс мэдээлэв. 

	Энэ үгийг батлах мэт автомат тачигнах дуулдлаа. Нацистууд зэвсгийн хүчээр комендантын тушаалд хоригдлыг захируулах гэсэн бололтой. 

	Ахлагч Альфред Бунцоль орж ирэв. Хоригдлууд түүнийг хүрээлэн авахад их л сэтгэл хөдөлсөн бололтой

	— Нөхөд минь, тэсэх хэрэгтэй боллоо. Лагерьд радио дамжуулагч байдаг юм, саяхан манай нөхөд түүнийг угсраад «Бухенвальдаас ярьж байна! Биднийг устгах гэж байна! Биднийг аврагтун! Биднийг устгах гэж байна! Биднийг аврагтун!» гэсэн радио утсыг долгионд тараалаа. Гурван хэлээр нэвтрүүлсэн. Удахгүй тусламж ирнэ. Цаг хожих л хэрэгтэй байна! гэж Бунцоль хэллээ

	Мищенко үүд хааж:

	— Наад ширээгээ хаалган дээр авчир. Үүдээ бөглөе гэж хэлэв. 

	Удалгүй байрын дотор хаалган дээр есөн шидийн юм овоолж, үүдээр орох аргагүй болгожээ. 

	Бусад байрын зүгээс хоригдлын дуу алдах, чарлах, мотоциклын мотор, автомат тачигнах дуулдана. 

	Бүх блокфюрер, найман зуу гаруй СС-ийн хүн фольксдойч гэдэг сайн дурынхан лагерьд цөмрөн орж ирэв. Тэд шал согтуу, шүдээ хүртэл зэвсэглэсэн агаад хоригдлуудыг харгислан хөөж эхэлжээ. Бөөн гитлерчүүд дөчин есдүгээр байр луу очив. Энэ бол хоёр давхар чулуун том байшин бөгөөд дээд давхрын хаалга нь задгай шаттай байв. 

	СС-ийнхэн байрыг бүсэлж, хэдэнтээ автоматаар цонх, дээвэр лүү нь шүршив. Зарим сум хананаас ойж ганц нэг хүнийг алж шархтуулав. Байран дотор үймээн сандраан боллоо. Тэнд байсан наяад тооны хоригдол гадагш гарахаар нарийн шат руу чихэлджээ. Бөөн чихэлдээн болж шатаар буух хүмүүс нэгэн махан урсгал мэт болов. Хаалга хаалттай тул хүмүүсээс няц шахагдах нь няц шахагдаж гар хөл, хавиргаа хугалав. Шат хашлагагүй тул олон хүн шатнаас мулт шахагдан унаж үхлээ. 

	Доод давхрын шатан дор хүн овоорч улам шавлаа. Айж ухаан алдах шахсан хоригдлууд нүүр амаа муухай болгоод гол талбай дээр гүйлдэн гарав. Тэдний араас сайн дурынхан бороохой шийдмээр нүдсээр дагажээ. 

	Сандарсан үймээн бүх лагерийг хамрав. Зохион байгуулалтгүй олныг барьж байхад маш хэцүү болж заримдаа нууц байгууллагынхан хүмүүсийг албын хүчээр барьж байв. 

	Бухенвальд дээгүүр орилох чарлах, буудах, ёолох, эхэр татах, ухаан солио болсон хүн тачигнатал хөхрөх дуу хадлаа. 

	Нацистууд дөчин хоёрдугаар байрыг дайрав Хаалга бууны бөгсөнд цохиулан онголзох боловч бүрмөсөн нээгдсэнгүй. СС-ийнхэн цонхоор орж хараахан үл зүрхэлнэ. 

	— Андрей! Хэвтээч! гэж Мищенко түүний гараас дугтран хашхирлаа. 

	Боксчныг шалан дээр хэвтмэгц автоматаар шүршиж, сум нь эвдэрхий цонхоор орж ирээд Андрейн зогсож байсан тагтыг сархиаг болголоо. Бурзенко нисгэгч Мищенког баярлан ширтэв. СС-ийнхэн цонхоор дахин хэд буудахад шил шажигнан яйрав. 

	Цөм цохигдсон цонхоор германы сайн дурынхан орж ирлээ. Тэд цөм ханцуйдаа цагаан таних тэмдэгтэй ажээ. 

	Хоригдлуудыг яаж ч амжаагүй байтал дөчөөс наашгүй сайн дурынхан өрөөнд цөмрөн орж ирээд зэрлэг муухайгаар хараан зүхэж, хоригдлыг нүд нүүргүй балбаж гарав. 

	Гар мухар хоригдлууд байран дотроо ийш тийшээ гүйлдэж, тагтан доогуур шургацгаана. Сайн дурынхан нуугдсан газраас нь жанчин хөөж, гурван давхраас авч доош нь чулуудаж байв. Шалан дээр цусан шалбааг тогтоож, ширээ сандал, тагт хяхтнан дуугарна. 

	Сайн дурынхан үүдний хаалтыг авч хаялан, хаалга нээгээд хоригдлуудыг гадагш нь авч чулуудлаа. 

	Нууц байгууллагынхан хүртэл эсэргүүцэх завдалгүй тийм түргэн хугацаанд энэ бүхэн болж өнгөрөв. Гэвч нууц байгууллагынхан удалгүй сэхээ авав. 

	— Энэ муусайныг цохиод бай! гэж Андрей Мищенкогийн үгийг хүлээлгүй хашхираад сайн дурынхан өөд дайран орлоо. 

	Бөөн зодоон эхэллээ. Андрейд туслахаар бүгдээрээ ухасхийж, сайн дурынхныг аль дайралдсанаараа цохиж гарав. Хоригдлууд тоогоор олон байсан бөгөөд алуурчдыг хайр гамгүй цохижээ. 

	Фашистын сайн дурынхан ингэж эсэргүүцэлтэй тулгарна гэж санаагүй байсан тул эхлээд сандарч, дараа нь зугтацгаав. Ойчсон нэг нь амь гуйсан боловч хоригдлууд огтхон ч өрөвдсөнгүй. 

	— Бид тэртэй тэргүй үхнэ! СС-ийнхэн ирэхээс өмнө та нар шиг муусайныг амжиж цохино! гэж хоригдлууд хариулж байв. 

	Хоригдлууд команд авсан юм шиг байр байрандаа буцлаа. Толгойгоо хага цохиулсан хижээл насны болгар хүн элгэлдэн мөлхөх зуураа. 

	— Оросуудаас битгий салаарай! Тэд биднийг аварна шүү! гэж хашхирч явжээ. 

	СС-ийнхний дайран орж ирсэн үес лагерь бууны хараан доор байжээ. Миномёт, галт сумтай их буу, их гарын пулемёт, танк эсэргүүцэх буу цөм хоригдлууд дээр суман мөндөр үхлийн гал буулгахад бэлхнээ байлаа. Бүх «гудамж», бүх «нарийхан догол гудамж» хавтгай дөрвөлжин метр бүхэн бууны суманд өртөхөөр галын цэгийг байрлуулсан байв. 

	СС-ийнхэн улаан галзуу дайрч нэлээд олон байраас хүмүүсийг хөөж гаргав. Байдал улам хурцадлаа. Хүмүүсээ тараачихгүй, нууц армийн цэргийг бөөн байлгах л хамгийн чухал болов. Гай болоход нууц байгууллагын тун олон хүн талбай дээр хөөгдөн гараад устгуулж болзошгүй болчихсон байв. 

	Тэднийг аврах хэрэгтэй тул дөчин дөрөвдүгээр байрны нууц авто сумангийн дарга Вениамин Щелоков оёдлын газар орж, хэдэн арван цагаан даавуун тэмдэг бэлтгэжээ. Зурдаг хүмүүс тэр даруй төмсөөр хуурамч тамга үйлдэж даавуун дээр сайн дурынхны тэмдэг дарсан нь бараг ялгарахгүй боллоо. Хэд хэдэн юунаас ч үл буцах зоригтныг ханцуйнд нь цагаан даавуу уяад тал бай руу тавив. Тэд чанга чанга харааж хашхичсаар өөрийн нөхдийг аюулгүй газарт «цуваа болгон» оруулж эхлэв. СС-ийнхэн тэднийг өөрийнхөө туслагчид хэмээн андуурчээ. 

	СС-ийнхний зэр зэвсэг, мод шийдмийн хүчээр байраас нь хөөн гаргаж талбайд авчирсан хүний элбэг гуравны нэг нь байрандаа буцаагдлаа. 

	Тэглээ ч гэсэн таван мянга орчим хүнийг лагериас гадагш гаргалаа. СС-ийнхэн тэднийг Веймарын зүг туун явсан боловч замдаа буудаж эхэлжээ... 

	Орой болов. Хоригдлыг бүр мартсан юм шиг байлаа Жагсаасан ч үгүй, тоолсон ч үгүй, нам гүм л байв. 

	Байруудын гадаа цус шалбаагтан тогтоод, шархтсан хүмүүс битүү гиншин ёолж, хүн гэж мэдэх аргагүй болсон хүүрүүд хэдэн зуугаараа гадуур дотуур хэвтэнэ. Эднийг цэвэрлэх тухай бодох завтай хүн байсангүй. Хүүр шатаах газрын баг нэгэнт тарж алга болжээ. 

	Шөнө түгшүүртэй хэвээр өнгөрөв. Лагерийг СС-ийнхэн ба зэвсэглэсэн сайн дурынхан хүчин нэмэгдүүлэн манаж хонов. Байраас гарахыг хориглосон бөгөөд хааяа энд тэнд ганц нэг буудах, тахтай гутал тав тэвхийх чимээ сонсогдон байв. 

	Үүрээр Николай Кюнг хэдэн туслагчтайгаа орж ирэв. Тэд цөм чийрэг гүжирмэг залуус байлаа. Энэ хэдэн хоногт шалан доор нуугдан байсан удирдагчдыг авч явахлаар нь Андрей, Мищенко нарын мөрөн дээрээс бөөн хүнд юм аваад хаясан юм шиг болж санаа амран амьсгаа авцгаав. 


ДӨЧИН ЗУРГААДУГААР БҮЛЭГ

	 

	Түүнээс хойш гурав хонолоо. 1945 оны дөрөвдүгээр арны 11-ний өдөр хоригдлуудаас үй олноор нь нүүлгэхийн эсрэг тэмцсэн тэмцэл дээд цэгтээ хүрэв. Эмгэг судлалын байрны нэгэн өрөөнд дэд хурандаа Иван Иванович Смирновын удирдсан бослогын штаб бүхэл шөнөжин хуралдлаа. Хуралд Вальтер Бартель, мөн түүнчлэн янз бүрийн үндэсний бүлгийн цэргийн ба улс төрийн удирдах нөхөд байлцав. Нууц байгууллагынхан, дөрөвдүгээр сарын 11-ний таван цагт, амьд үлдсэн бүх хоригдлыг устгах гэж байгааг нь мэджээ. Фронтоос шинэ ангиуд ирсэн бөгөөд дайсны галын хүч түрүүчийнхээсээ хэд дахин нэмэгдсэн байлаа. Үхлийн лагерьд хоригдогсод дайсан буудахыг номхон хүлцэнгүй хүлээх эсвэл тулалдаж үхэх үү? гэдэг асуудал тулгарав. 

	Нууц бригадын дарга нар бослогод бэлэн байгаагаа илтгэв. Улс төрийн хэлтсийн дарга Сергей Котов хоригдлуудад хандах уриалгын үг үсгийг дахин хянаж нягтлав. Зэвсгээ хуваарилж, эзлэх байраа бэхжүүллээ. 

	Үүрээр хурал тарж хүмүүс яаран явах үед Андрей, Иван Ивановичийг зогсоож:

	— Хэдийд вэ? Өнөөдөр үү? гэж асуув. 

	Дэд хурандаа Андрейн мөрөн дээр гараа тавиад тийм хэмээн толгой дохив. 

	Андрей баярласандаа Иван Ивановичийг тэврэн авахад дэд хурандаа:

	— Андрей минь, битгий тэнэглэ! гэж хэлжээ. 

	Тэгснээ Иван Иванович Андрейг дуудаж байранд дагуулан оров. 

	Смирнов бүдэг харанхуй гудамд ормогцоо цоо шинэ хэн герман гар буу Андрейд өгч:

	— Бүх байгууллага чамд баярласныг хэлье. Харин миний хувьд, май үүнийг чамд бэлэглэе гэж хэлжээ. 

	Андрей гар бууг шүүрэх шахам авч

	— Баярлалаа, Иван Иванович аа, баярлалаа! гэв. 

	— Наадахын чинь сум энэ байна гээд дэд хурандаа хоёр дайз сум өгч, — Ажиллуулж чадна биз? гэж асуув. 

	Бурзенко гар бууг сумлаж, сумыг нь авч үзүүлбэл нэгэнт сайн чаддаг нь тодорхой боллоо. 

	— За одоохон Кононовыг эрж ол. Соколовский болон түүний бүх бүлгийг бушуу нааш нь авчраг. Аяны эмнэлэг байгуулах хэрэгтэй болоод байна гэж дэд хурандаа хэлэхэд

	— Гүйцэтгэе! гэж Андрей ёслон хэлээд даалгавар биелүүлэхээр гарч одов. 

	 

	Ойртон айсуй аюулын өмнө хоригдлууд айн түгшүүрлэж байлаа. Одоохон л аюул учирна даа гэмээр бөгөөтөл манааны өндөрлөгүүд дээр ер бусын тайван байгаа нь сэжиглэмээр байв. Хоригдлууд хэд хэдэн хэсэгт хуваагдан зүрхтэй нэгнийгээ тойрон хүрээлж, амь насаа үнэтэйгээр солихыг завдан байлаа. Болох гэж буй зүйлээс үхтэл айж байгаа хүн ч илрэв. Тийм хүмүүс сандан мэндэн шалны банз ховхолж, амь хоргодох нүх сүв ухацгаана. 

	Тэд:

	— Эсэргүүцээд нэмэргүй ээ, тэртэй тэргүй бид та хэдээс болж сүйднэ... 

	— Та нар улаан гараараа пулемёттой өндөрлөгийг дайрах гэж байдаг ёстой тэнэгүүд юм даа! Лагерийн метр газар болгон бууны суманд өртөхөөр байгаа гэдгийг та нар мартаа юу? гэж хэлж байлаа. 

	Тийм хүмүүстэй маргаад ашиггүй байв. 

	Цаг өнгөрч өгөхгүй зовоогоод, удтал хүнд бодолд дарагдан хүлээсэн нь хүн бүхэнд зохих ул мөрөө үлдээжээ. Нууц бүлгийн гишүүн Андрей, Мищенко нар дув дуугүй сууна. Дуугарах ярих юм ч үнэндээ байсангүй. 

	Өдрийн хоёр цагт айж сандарсан холбоочин гүйн орж ирэв. Тэр холбоочин сандарч тэвдээд царай зүс нь цонхийж цайжээ. Тэрээр Мищенкод хуудас цаас өгөөд гарч гүйв. 

	— Нөхөд өө! Анхаараарай. Бухенвальдын нууц төв бидэнд хандаж байна гэж Мищенко гараа өргөж хэлэв. 

	Байран дотор нам гүм болов. 

	Алексей хуудсыг дэлгэж чангаар уншсан нь:

	— «Нөхөд өө!

	Дэлхий дахиныг зэрлэг муухайгаар бүрэлгэн сүйтгэсэн фашистын герман зөвлөлтийн арми ба холбоотны цэргийн хүчит цохилтод бутран сарниж байна. Вена хот бүслэгдээд, Зөвлөлтийн армийн цэргүүд Берлинийг довтолж байна. Холбоотон Ганновераас дөчин километр газар ирээд байна. Зуль, Гота хотууд эзлэгдэж, Эрфуртийн төлөө тэмцэл явагдаж байна. 

	Зайлшгүй үхэх болсонд айн дагжиж, улангасан хорссон цуст фашизм биднийг устгах гэж байна. Дөрөвдүгээр сарын 11-ний арван долоон цагт Бухенвальдыг устгахаар товлон тогтсон үнэн баримтыг оросын цэрэг улс төрийн төв мэдэж авлаа. 

	Гэвч фашизмын оршин тогтох цаг нь тоотой болжээ. Бид бүхний хариугаа авах удтал хүлээсэн цаг ирлээ! Хэдэн жил хүлээсэн эрх чөлөө хажуу дэргэд маань ирээд байна!

	Нөхөд өө! Өнөөдрийн арван таван цагт дайснаас урьтаж зэвсэгт бослого гаргах хэрэгтэй гэсэн тушаалыг зөвлөлтийн цэргийн олзлогдогсдын нууц армийн дарга өгсөн байна. 

	Бүгдээрээ нэгэн хүн мэтээр эрх чөлөөнийхөө тэмцэлд босоцгооё! Фашистын зэрлэгүүдэд үхлийн цохилт өгье!

	Ийм шийдвэрлэх үед үүргээ умартаж хайр найргүй эцсийн тэмцлээс амь зулбан хоргодох хүн байвал үүрдийн хараал идтүгэй. 

	Эрх чөлөө мандтугай!» гэжээ. 

	Лагерьд амьд амьтан алга юм шиг хэдэн түмэн хоригдол амьсгаа даран хүлээн чагнаж байлаа. 

	Гэнэт пулемёт, автомат тачигнаж нам гүмийг эвдэв. Энэ бол СС-ийнхэн өндөрлөг дээрээсээ хэсэг хоригдлыг буудсан хэрэг байжээ. Нууц армийн цэргүүд байшингийн булан даган гүйлдэж долоо наймдугаар байр, Бага лагерийн нүүр гар угаах газар луу очив. Тэнд зэвсэг хадгалаастай байсан юм. 

	Тэд буцаад явахдаа винтовуудаа орны бүтээлгээр ороогоод бас л булан даган гүйлджээ. Тэдний хармаанаас гар буу өөрсдийн нь хийсэн гранатын иш ёрдойн цухуйж харагдана. 

	Зарим хоригдол тэр засгийг үзчихээд ухаан алдталаа айж, гараар занган:

	— Юу хийх тань энэ вэ? Эрт байна шүү дээ! Та нараас болж биднийг устгана шүү дээ! гэлцжээ. 

	Гэвч тэдний үгийг сонсох хүн байсангүй. Тэмцэхийн их хүслэн ихэнх олзлогдогсдыг хамарсан бөгөөд юу дайралдсан төмөр, мод чулуу туйпуугаар зэвсэглэжээ. 

	Мищенко, Андрей Курт хоёрыг ерөнхий штабын мэдэлд шилжүүлэв. 

	— Та нар тэнд байх шаардлагатай байна гэж тэр хэлжээ. 

	Андрей Курт хоёр ч яваад өгөв. Тэднийг Логуновын командалсан гол цохилт өгөх батальонд хуваарилжээ. Тэр хүмүүсийн өмнө гол хаалгыг эзлэн авах зорилго тавигдсан байна. 

	Байрынхны толгойлогч болсон Алексей Мищенког нөхөд нь хүрээлэн авав. Мищенко тэдний байлдааны үүргийг тайлбарлан таниулж:

	— Манай суман хог хаядаг газар сэмхэн хүрэх ёстой. Мэдэж байгаа биз? Тэнд нүх рүү ороод түрүүчийн хэсэг өргөст торыг нэвтлэн хамгаалалтын цэргүүдтэй тулалдаж эхлэхийг хүлээнэ. Тэгэхэд бид өндөрлөгийн дэргэдэх цоорхойгоор дайрч уулын зүүн гар талын суганд байдаг арван дөрөвдүгээр хуаранг дайрна. Мэдэв үү? Тэр хуарангийн доод хонгилд зэвсэг байгаа юм. Бид хамгаалагчдыг нь устгаад зэр зэвсгийг эзлэн авч зэвсэгжээд ялтлаа тэмцэх болно! гэж хэлэв. 

	Байруудад ер бусын хөл хөдөлгөөнтэй болсныг манааны өндөрлөг дээрх цэргүүд мэдэж, өргөст торны гадуур СС-ийнхэн ийш тийшээ гүйлдлээ. 

	Ийнхүү өшөө авах цаг хүрээд ирлээ! Яг арван таван цагт булангийн том хаалганы дэргэд юм дэлбэрэх сонсогдлоо. Энэ бол дохио байсан юм. Тэрхэн агшинд германы фашизмын эсрэг үзэлтэй цахилгаанчин Вальтер ерөнхий гүйдэл залгагчийг тасалж, гүйдэл хуваарилах байшин руу өөрсдийн үйлдсэн гранатаа шиджээ. Гүйдэл ч тасраад орхилоо!

	— Ура-а хэмээн хоригдлууд уухайлан босоцгоов. Бригад бүхэн, батальон болгон тус тусынхаа эзлэх байр байлдааны үүргээ сайтар мэдэж байв. 

	Цэрэг дайны урлагийн нэг ч сурах бичигт ороогүй ер бусын хатуу ширүүн тулалдаан эхлэв. Нэг талаас орчин үеийн хамгийн сүүлийн зэвсгээр шүдээ хүртэл зэвсэглэсэн СС-ийнхэн, нөгөө талаас фашизмыг үзэн ядах үзлээр зэвсэглэж, ялах итгэлээр жигүүрлэсэн өлсгөлөн туйлдсан тавин мянган хүн тулалдаанд оржээ. Чухамхүү энэ тавин мянган хүн, хүний санаанд оромгүй юм хийжээ. Тэд хүрз, зээтүүгээр заналт өргөст торыг хүү татан тастаж, хөнжил гудас, хөвөнтэй цамцаа тохон давж өөрсдийнхөө хийсэн гар бөмбөгөөр блиндаж хуарангуудыг шатаан дэлбэлжээ. 

	Гол хаалгыг эзлэхээр хамгийн түрүүнд Валентин Логуновын командалсан дөчин дөрөвдүгээр байрын батальон дайран оров. Тэднээс зүүн гар талд хорин тав, гучдугаар байрын батальон дутуугүй зохион байгуулалттайгаар байлдаанд орлоо. Тэдний араас оросын дөрвөн бригад цөмөөрөө, чехословакийн нэг бригад эх орончид дайралтад хөдөллөө. 

	Бухенвальдын хоригдлууд орос хүмүүсийг гайхан ширтэж байв. Тэгснээ удалгүй гайхсан байдал нь баяр баясгалангаар солигдож, оросууд тулалдааныг хөтөлж байхаар нь улам ч зоригжжээ. 

	Герман, чех, франц болгарчуудын отряд туслаар орцгоов. 

	Хатуу шоронг эзэлж хоригдлуудыг суллав. 

	Лагерь тэр аяараа хөл хөдөлгөөнтэй боллоо. Түрүүчийн хэдэн отрядын араас унгар, югослав, грек, норвег, бельги, польш болон бас бус үндэстний отряд СС- ийнхэн өөд халдан довтолсон юм. 

	СС-ийнхэн гэнэтийн довтолгоонд эхний үед самгардаж сандарсан боловч удалгүй учрыг ухаж, гартаа байгаа зэвсэг бүхнээ хэрэглэж гарчээ. Бухенвальд даяар дэлбэрэн буй галт сум, пулемёт, автоматын зай завсаргүй галлах дуун хадаж, модоор барьсан хоёр байр гал авалцан хар утаанд дарагдав. СС-ийнхэн учраа олохоо больж, хаашаа ч хүртэхгүй болоод үй олноороо сэт дайрсан хоригдлуудын дайралтыг тогтоон барьж эс чадав. 

	Хоригдлууд өргөст торон хашааг зад татан зам гаргаад манааны өндөрлөг, блиндажуудыг эзлэн авч улмаар СС-ийнхний хотхонд цөмрөн оров. 

	Андрей нөхдийн хамт, хүчтэй бэхэлсэн манааны цамхаг бүхий гол хаалгыг эзлээр дайрлаа. Цамхаг дотор байсан СС-ийнхэн улайран хамгаалж, дөрвөн пулемёт, таван автоматын галаар тэдний түрэлтийг тогтоон барьж байв. 

	— Үүгээр нь тойръё гэж Курт гол хаалганд тулсан захиргааны байшингийн дээвэр өөд зааж хэлэв. 

	Бурзенко, Куртын санааг дор нь ойлгожээ. Сергей Кононов тэр хоёртой нийлж ойр ойрхон гүйж хэвтсээр захиргааны байшинд тулав. Сум ийшээ ирэхгүй байлаа. Одоо дээвэр дээр хэрхэн гарах вэ? гэдэг асуудал үлдэв. 

	Сергей цонх хага цохиод байшинд орж төдхөн картаа хийдэг шогол, сандал, ширээний өр зэргийг гадагш хаялсан тул түргэн зуурт тэдгээрийг овоолоод хамгийн түрүүн Андрей дээш авиран гарав. 

	Гэтэл дээвэр дээр боксчин маань өнөө гайхал Давирхай хочиттой улаан нүүрээрээ учирчихжээ. СС-ийн унтершарфюрер энгэр заам нь задгай толгой нүцгэн, өндөрлөгт харагдалгүй сэмхэн буух санаатай яндангийн ард нуугдан байсан байна. Давирхай орос эрийг хармагцаа автоматаа чиглүүлж амжсан тул Андрей ч хөшсөн юм шиг болчхов. Гэтэл буу нь чагхийгээд гацжээ. 

	— Муу нохой! гээд Андрей түүн өөд харайн хүрлээ. 

	Давирхай автоматаа том далайгаад цохиход Андрей бултаж амжсан тул дайсан далайсан гарынхаа хүчинд тэнцүүр алдан гэдрэг савав. 

	СС-ийн унтершарфюрер тогтож чадалгүй байшингийн дээврээс ховх үсрэн доош нисжээ. Андрей түүний айсандаа хачин эвгүй мурийсан царай, ар нурууны нь муухай толбыг харж амжив. 

	Давирхай олон түмэн хүний харсаар байтал унасан бөгөөд өвдсөнөө ч мэдсэнгүй босоод салганан ухасхийжээ. 

	Хүмүүс:

	— Давирхай тэр байна!

	— Зугтах гэж байгааг нь!

	— Бариад аваарай! гэж талбайгаар нэг хашхиралдав. 

	Хэдэн мянган хоригдол үхлийн аймшигт тугалган мөндрийг умартаад гагцхүү үзэн ядах хорсолд автагдан урагш давшжээ. 

	Гол цамхгаас пулемётоор шүршиж, довтлон орсон хоригдлыг эгнээ эгнээгээр нь хяргаж байв. 

	Андрей, Курт, Сергей гурав вааран дээвэр дээгүүр явсаар манааны өндөрлөгт бараг тулав. Курт бүснээсээ өөрсдийн хийсэн урт иштэй гранатаа гаргав. 

	— Алив, нааш нь өгөөдөх! хэмээн Сергей гранатыг авч, оньсон тээглүүрийг нь мулт татаад өндөрлөг рүү шидсэн нь яг л сагсан бөмбөгний бөмбөг шиг том бус тойрог зам үүсгээд пулемёттой өндөрлөгийн халхавч дотор тусав. Дэлбэрэлт болж чулуу туйпуу шороо дээш хөөрөн дэгдэв. 

	Буун дуу тасарлаа. Минут хиртэйн дараа нэгэн СС-ийн хүн нусныхаа алчуураар далласаар өндөрлөг дээр гарч ирэв. 

	— Бид бууж өгье! гэж тэр хүн хэлжээ. 

	Дайчин олон гол хаалга руу чиглэн хурдаллаа. Андрей, Курт, Сергей гурав цамхгийн шовгор оройд авирчээ. Андрей хамгийн түрүүнд туг уясан модонд хүрч ганцхан угзраад хас тэмдэгтэй тугийг нь тас татан авав. Дараа нь тэр тугийг дундуур нь цуулж хоёр болгоод доош нь хаялаа. 

	— Андрей, туслаарай! гэх дуунаар Бурзенко эргэн хараад, баярласандаа хэсэгхэн зуур алмайрчээ. Сергей улаан даавуу барьчихсан байж байх нь тэр. 

	— Юугаа гөлөрсөн юм бэ, туслаач! гэж Сергей хэлэв. 

	Тэр гурав хоромхон зуур улаан тугаа модонд уяхад салхи тугийг нь тэнийлгэн намируулав. 

	Улаан туг!

	Талбай дээгүүр — Ура! хэмээн хашхирах бүдүүн нарийн, олон хэлний дуу цуурайтан дуурслаа. 

	Хэдэн жилийн турш улаан туг хараагүй явсан хүмүүс эрх чөлөөний аранзал улаан тугийг баярлан бахдан ширтэцгээв. 

	Тулалдаан үргэлжилсээр л байв. Зэвсэглэсэн босогчид алуурчдын зуслан, орд харшийг чиглэжээ. Гэвч тэнд нэгэнт эзгүйрсэн байв. Дайсан үнэтэй өөдтэй юмаа аваад зугтжээ. Комендант гестапын дарга, лагерфюрер болон бас бус нөхөд цөм арилжээ. Тэр ч байтугай Шуберт мууруудаа хүртэл аваад зугтаж амжсан байв... 

	СС-ийн хотхон, Эттерсберг уулын яг оргилд хүч тэнцүүргүй ширүүн тулалдаан болов. СС-ийнхэн чулуун хуарангуудад хориглон бүгээд үхлийн гал нээж үхэн үхтлээ эсэргүүцлээ. Хоригдлын дайралт няцаагдаж эхлэв. 

	Энэхүү шийдвэрлэх үед Вениамин Шелоков тэргүүтэй нууц байгууллагынхан СС-ийн гараашинд нэвтрэн орлоо. Тэднийг зам мэддэг герман нөхөд дагуулан авчирсан юм. Тэд харуулын цэргийг нь устгаад гурван хуягт гаргаж ирэв. Мотор пижигнээд, хуягтнууд СС-ийнхний бүгсэн хуаранг чиглэв. Хуягт бий болсон нь тулалдааны явцыг шийдэж, СС-ийнхэн орны цагаан даавуугаар даллан бууж өглөө... 

	Эл хуаранг эзлэн авсан явдал зэвсгийн агуулахад орох замыг нээжээ. Агуулахын хаалгыг эвдэн орж, саяхан хоригдол байсан хүмүүс одоо зэвсэглэсэн цэрэг болон хувирав. 

	Дөчин дөрөвдүгээр байрын батальон дайсны эсэргүүцлийг бут ниргээд гол хаалгыг өнгөрч, штабыг эзлэн авлаа. Логунов тэргүүтэй хэсэг хүн комендантын албан тасалгаанд цөмрөн ороход хов хоосон байжээ. 

	Тэгтэл гэнэт утас дуугарлаа. Босогчид яах вэ? гэсэн байдалтай бие биеэ харахад Логунов шууд харилцуурыг авав. 

	— Танай тэндэх ажил юу болж байна? Дуусгав уу? гэж Берлинээс асуужээ. 

	Логуновын царайд дооглох байдал илрээд, германаар:

	— Тийм! Тийм! Дуусгаж л байна! гэж хариулсан юм. 

	Бухенвальд эрх чөлөөтэй боллоо!

	Эхлээд үүнд итгэхэд бэрх байв. Гэвч чанга яригчаар босогчдын штабын тушаалыг хэдийнээ нэвтрүүлж эхлэв. 

	— Өөрснөө хувийн арга хэмжээ авч болохгүй. Баригдсан СС-ийнхнийг буудаж болохгүй. Бүх олзлогдогсдыг лагерийн шоронд хийх хэрэгтэй. Гэмт хэрэгтэн бүхэн өөр өөрсдийнхөө хийсэн хэргийг ардын шүүхийн өмнө хүлээх болно... гэж зарлав. 

	Өдөр барагдахын үеэр СС-ийн 150 хүн олзлогдсон байв. Тэд хулчийхын ихээр хулчийж, бие биедээ шахан зогсож, тун саяхан мэдэлдээ байлгаж байсан хоригдлуудаас айж эмээн ширтэж байлаа. Нэг үгээр хэлэхэд өнөө айхтар бардам их зан нь хаашаа алга болов оо? гэмээр байв. 

	Бухенвальдын гудамж, талбай ер бусын хөгжилтэй байлаа. Тамирдаж туйлдсан хүмүүс уйлах нь уйлж, инээх нь инээж, бүжиг товших нь товшиж, бие биеэ тэврэн чин зүрхний баяр хүргэцгээж байжээ. Эрх чөлөө-Эрх чөлөө гэдэг үг сонсоход бие махбод юутай сайхан болно вэ!

	Эрх чөлөө! Хандсан зүгтээ явж болох, юу хүссэнээ хийж болох, унтаж байж болно, бүжиглэж байж болно, хянах цагдах хүнгүй, харгалзагчийн бороохой шийдэмгүй, автомат бууны ам онгойн харлаж харагдахгүй болжээ. Одоо дуртай тийшээ яваад өгч болно. Дуртай юмаа авч болно. Эрх чөлөөтэй боллоо! гэж бодоход ямар сайхан байв аа. 

	Лагерь тэр аяараа баяр хөөр болов. Гэвч яаран хуумгайдаж, ялалтын баяр тэмдэглэх хараахан болоогүй байжээ. 

	Амь зулбан гарч амжсан СС-ийнхэн анхны ялагдлаасаа сэхээ аваад ой дотор анги бүлэг зохион байгуулж, Бухенвальд руу нэгийгээ үзэхээр уулгалан дайрав. Устгуулах заналхийлэл хэвээрээ л байв. Түрүүчийн адил ширүүн тулалдаан эхэлж, дутуу цохиулсан СС-ийнхэн Бухенвальд руу нэвтрэн орох гэснийг зохион байгуулалттайгаар онь холбон галлаж угтав. Хоригдлууд довтолгоог няцаагаад өөрснөө сөрөх давшилтад орж СС-ийн хувцастай найман зуун хүнийг нэмж олзлов. 

	Гардан тулалдаанд Сергей Кононов алуулав. Сергей хамгийн түрүүн дайсны гүнд нэвтрэн орж, гурвыг алаад, өөрөө жадлуулан унажээ... Мөн үеэр Паровоз алагдлаа. 

	 

	Хамгийн чангаар нь тавьсан чанга яригчид Москвагийн нэвтрүүлгийг Бухенвальд даяар сонсгоно. Хэдхэн цагийн өмнө СС-ийнхний хараан занаж байсан чанга яригчаар төрөлх Москвагийнхны дуу хоолойг сонсоход өгүүлшгүй сайхан байв. Радиогоор зөвлөлтийн цэрэгт зориулсан концерт нэвтрүүлж байсан бөгөөд уян зөөлөн дуутай эмэгтэй хүн:

	 

	Болгар нутаг сайхан ч

	Орос орон түүнээс илүү

	 

	гэсэн урьд нь дуулаагүй ч, уянгатай сайхан орос дуу дуулж байжээ. 

	Андрей эл дууг сонсоход санаа сэтгэл нь баяр баясгалан, аз жаргал, бахархах үзлээр дүүрэн бялхаж «Москва минь мандтугай! Эх орон минь мандтугай!» гэж байлаа. 

	Андрей саявтархан фашистуудад зориулан хэлбэж өгч байсан цэрэг шаахайгаа өмсөөд автомат барьж манааны өндөрлөгийн талбараас нааш цааш яаралгүйхэн холхин явав. Курт түүнтэй цуг байсан бөгөөд тэр хоёр өнөөдөр харуул манааны ажиглах үүрэгтэй байжээ. 

	Курт алсыг ширтэнэ. 

	Тэгснээ гэнэт өлмий дээрээ босож, нүд нь баярлан гайхсандаа дүгрэглээд:

	— Танк! Танк! гэж хашхирчээ. 

	— Хаана тэр вэ? гэвэл

	— Тээр тэр, хараач тэдгээрийг! гэв. 

	Андрей баруун зүг харвал үнэхээр зам дээр хуягт машины цуваа гарч ирж байв. 

	— Фашистын танк биш байх шив... гэвэл

	— Оросууд байна! Ура! Таван хошууг нь харж байна уу? гэж Курт урагш өлийн хэлэв. 

	Андрей хуягт машинуудыг сайтар ажиглаад 

	— Таван хошуу нь цагаан байна.. гэв

	— Америкууд байна! Холбоотон ирлээ! гэж Курт гараар даллан сүйд майд боллоо. 

	Бухенвальдын мянга мянган хүн холбоотны цэргийг угтахаар зам дээр бялхан гарч ирэв. Одоо л нэг ирлээ дээ! Холбоотны байнгын цэрэг ирж, бид бүрмөсөн чөлөөлөгдөх нь байна. Удтал хүлээсэн үе ирлээ! Холбоотонд ура! хэмээн бухенвальдчууд зэвсгээ даллан өргөж танкчдын зүг баяр хүргэн байв. Тэр ч байтугай нэг хүн:

	— Зам тавьж өгье! Тэгэхгүй бол бидэнд саатна шүү! гэж хэлэх дуулдана. 

	Хүмүүс гол хаалга руу гүйлдэн хүрч, овоолсон элдэв саад хориглолтыг зөөж зайлуулав. 

	Яах нь энэ вэ? Андуурав уу? гэмээр юм боллоо. 

	Холбоотны танк замын салаанд хүрээд хажуу тийш эргэж лагерийг тойроод явчихлаа. Тэд энэхүү аймшигт үхлийн лагерь байдгийг мэдээгүй юм шиг, хүсэн хүлээсэн олныг хараагүй юм шиг хээвнэг өнгөрөөд явчих нь тэр. 

	Ямар хачин юм бэ?

	Андрей нүдээ арчиж байж харав. Хуягт машины цуваа тоос татуулсаар Бухенвальдын дэргэдүүр, олон жил зовон тарчилж, чөлөөлөгдөхийг хүсэн хүлээж байсан үй олон хүний дэргэдүүр хэнэггүй гараад явчихжээ. 

	Хүмүүсийн баяр хөөр бүх нийтийн гайхшаар солигдож, яагаад ингэдэг билээ, байзнаарай, хүлээгээрэй! гэлцэх үг болон хувирчээ. 

	Нүсэр том танкнууд хурдаа саалгүй төмрөө харжигнуулан нүжигнүүлсээр өнгөрчээ. 

	Тэд Веймар хотыг чиглэн одов. 

	— Хот руу яарсан юм байх даа гэж Курт хэлэхэд

	— Муу ноход! гэж Андрей хараал тавив. 

	Бухенвальдын байдал түгшүүртэй хэвээр байв. 

	Хоригдлууд гурван өдөр гурван шөнө өөрсдийгөө хамгаалан тулалдлаа. СС-ийнхэн болон гүйцэд цохиулаагүй фашистын цэрэг хэдэнтээ хорих лагерийг эргэн дайрч эзлэхийг оролджээ. Тэд улангассан мэт удаа дараалан дайрсаар байв. Гэвч өлсөж туйлдсан хоригдлууд эрэлхгээр хамгаалсаар дөрөв дэх хоног дээрээ байхад нь холбоотны цэрэг, сая нэг юм, Бухенвальдад хүрэлцэн иржээ. СС-ийнхэн ухарч, олон дайсан олзлогдов. 

	Америкийн хуягт машин лагерьд орж ирэв. Хэдэн цагийн дараа ачааны машины цуваа ирж, америк цэргүүд идэх юмтай боодлыг хоригдлуудад түгээн өгөв. Хээрийн гал тогоо утаа уур савсуулан галлаж эхэллээ. 

	 

	Дэлхийн арван найман орны фашизмын эсрэг үзэлтэн, өчигдөрхөн хоригдол байсан хүмүүс өнөөдөр Бухенвальдын өргөн талбай цусаа асгаруулсан засмал чулуун дээрээ эцсийн удаа эгнэн жагсав. Тэд урьдын адил байр байраараа энэ олон жилийн турш өдөр болгон жагссан шигээ эгнэн зогсжээ. Ийнхүү фашистын үхлийн лагерийн хамаг зовлон шаналанг даван амьд гарсан тавин мянган хүн амь үрэгдсэн нөхдөө дурсан хүндэтгэж эцсийн ёслол үйлдэхээр талбай дээр цугласан байна. 

	Саяхан хоригдол байгсдын улаан гараараа босгосон дурсгалын хөшөөн дээр цэцгэн хэлхээ олныг тавьжээ. Туг далбааг гашуудлын байдлаар бөхийлгөж эмгэнэлийн марш эгшиглэв. 

	Гашуудлын цуглаан эхэллээ. Тус цуглааныг Вальтер Бартель нээв. Үг хэлэх хүн цувран индэр дээр гарсаар байв. Тэндээс орос, герман, франц, болгар үгс сонсогдлоо... Арван найман орны төлөөлөгчид фашизмыг үзэн ядах ганцхан зүйлийг хэллээ. 

	Сергей Котов индэр дээр гарч ирэв. Хаврын салхи Сергейн үсийг хийсгэн, юм бичсэн цаасыг нь эргүүлэн тэнийлгэж өгөв. Цаг үргэлж сэргэлэн дориун байдаг Котов ер бусын төв нямбай агаад дууны нь өнгө итгэл төгс эрдүү байлаа. Түүний хэлсэн үгийг салхин алсад аваачин, талбай дүүрэн цугласан олон түүний үгийг санаа сэтгэлдээ давтан хэлж байв. 

	— Фашизмын эсрэг үзэлтэн, Бухенвальдын хорих лагерийн улс төрийн хоригдол байсан бид Бухенвальд хийгээд түүний салбар шоронд фашистын тахлаар амиа алдсан тавин зургаан мянган нөхдөө дурсан хүндэтгэх гэж энэхүү гашуудлын цуглаан хийж байна. 

	Тавин зургаан мянган хүн буудуулж, дүүжлүүлж, утуулж, өлсөж, хорлуулж, хүүр шатаах газар шатаалгаж үхжээ. 

	Тавин зургаан мянган эцэг, нөхөр, ах дүү, хөвүүд алуурчдын фашист дэглэмийн эсрэг тэмцэгч байсан учраас ийнхүү зовлонт үхэлд учирчээ. 

	Тавин зургаан мянган эх, эхнэр, хүүхэд өшөөгөө авахыг уриалан дуудаж байна!

	Амьд үлдсэн бид цуст яргачдын хорт хэргийн амьд гэрч болох бид өчигдөрхөн өөрийн нөхдийн үхлийг харж байсан билээ. Өшөөгөө авах өдөр хэзээ ирдэг бол? гэдэг ганцхан бодол бид бүхний санаж сарвайх юм байсан сан. 

	Өнөөдөр бид эрх чөлөөтэй боллоо! Бид Зөвлөлт Холбоот Улс, АНУ, Английн эрэлхэг цэргүүдэд бидэнд болон бүх хүн ардад эрх чөлөө, аж амьдралыг авчирч өгсний нь төлөө чин сэтгэлээс баярласнаа илтгэх байна!

	Бухенвальдад улс төрийн хоригдол байсан орос, франц, польш, чех, герман, испани, итали, австри, бельги, голланд, англи, лексембург, югослав, румын, унгар, дани, грек, болгар хүмүүс бид СС-ийнхний эсрэг, нацистын дээрэмчдийн эсрэг өөрсдийгөө чөлөөлөхийн төлөө цөм хамтран тэмцсэн юм. Манай хэрэг үнэн, бид ялна! гэдэгтээ хатуу итгэж байлаа. 

	Бүх үндэстний төлөөлөгч бид олон хүний амь гарзадсан эвлэршгүй ширүүн тэмцэл явуулсан билээ. Энэ тэмцэл маань хараахан дуусаагүй байна! Газрын бөмбөрцөг дээр гитлеризм бүрэн устгагдаагүй байна! Биднийг зовоон тарчилгасан махчид баригдаагүй байна! Иймийн учир бид фашистуудаас учруулсан зовлон гамшгийн газар болсон энэхүү талбай дээрээс, хамгийн сүүлчийн фашист гэмт хэрэгтэн ард түмний шүүхийн өмнө зогсох хүртэл тэмцэнэ гэдгээ бүх дэлхийн өмнө андгайлан тангараглаж байна!

	Фашизмыг орвонгоор нь устгах явдал бидний зорилго мөн! Энэ бол амиа алдсан нөхөд, гэр бүлийнхээ өмнө хүлээх бидний үүрэг мөн!

	Тавин зургаан мянган нөхдийнхөө өшөөг фашистуудаас авахаа тангараглая! гэв. 

	Талбай дээр цугласан олон мянган хүн нударгаа зангидан дээш өргөж:

	— Тангараглая!!! хэмээн олон хэлээр нэгэн зэрэг андгайлан цуурайтуулав. 

	 

	 

	Америкийн командлал хорих лагерь байсан газрыг яаран цэвэрлэсэнгүй их л удлаа. Лагерийн өнцөг булан ойр хавийн зам гудасаас авчирсан хүүрийг өндөр овоо болгон дөрвөлжин хураав. Ийнхүү хураалттай хүүрийг харахад дотор муухай болом бөгөөд оросын алдарт зураач Верещагины «Дайны гамшиг» гэдэг зураг ч энэ хураагаастай хүүр буюу германы фашизмын үйлдсэн гамшгийн дэргэд сүргүй харагдмаар байсан юм. 

	Америкийн командлалын заавраар Веймар хотын болон ойр хавийн бүх оршин суугчийг Бухенвальдад хөөн авчирч СС-ийн хувцас өмссөн, тэдний нутгийн алуурчид ямаршуу муухай юм хийсний нь баримтаар үзүүлжээ. Энэ аймшигт зүйлийг үзсэн олон герман хүн ухаан алдан унаж байв. 

	Тамирдаж туйлдаад хүний гарт орсон хоригдлуудыг цуглуулж гар дээрээ өргөн аяны эмнэлэг байрласан СС-ийн хотхон, хуаран, дарга нарын нийтийн сууц зэрэгт оруулав. 

	Америкийн цэрэг орж ирснээс хойш хоёр хоноод байхад орос олзлогдогсдын бригад төрөлх зөвлөлтийнхөө армийг угтан тосохоор аянд бэлтгэж эхэллээ. 

	Америкийн хурандаа «тусгай захирамж» иртэл зөвлөлтийн цэргийн олзлогдогсдыг хорих лагерьдаа байх хэрэгтэй гэх гэсэн боловч оросууд хэрхэвч зэвсгээ хураалгахгүй шууд явна гэсэн билээ. 

	— Ноён хурандаа минь, дайн хараахан дуусаагүй байна. Эрх чөлөөгөө өөрснөө бие даан олж авсан өчигдрийн хоригдол хүмүүст саад хийгээд хэрэггүй байх шүү. Энэ хүмүүс зэвсгээ зүгээр өгөхгүй гэж Иван Иванович Смирнов хэлсэн байна. 

	Хурандаа дуугүй, мөр хавчин зөвшөөрчээ. Үнэндээ америк хурандаа ийм юм болно гэж санаагүй байжээ. Тэгээд орос дарга нарын зүдэрсэн царайг хараад бүх зовлон гамшгийг даван туулсан энэ хүмүүсийг яаж ч зогсоох аргагүй юм байна гэдгийг ойлгожээ. 

	Бухенвальдын армийн гол ноён нуруу болсон хоёр мянган зөвлөлтийн цэрэг баяр ёслолын маягаар хоол зооглоод байлдааны эрэмбэ дарааг хадгалан, толгойн отряд томилон өмнөө явуулж дорно зүг, зөвлөлтийн армийн жинхэнэ ангитай очиж нийлэхээр аян замд хөдлөв. 

	Сергей Котов хөгжилтэйгөөр:

	— Залуус аа, дуулаарай! гэж команд өгөв. 

	Тэгмэгц өчнөөн олон жил сэтгэлдээ хадгалан, шивгэнэх төдий дуулж, хүч тэнцүүгүй хүнд бэрх тэмцэлд үргэлж хань нь болж байсан

	 

	Ачит таны хилэгнэл

	Агсчих долгион адил оволзоно уу?

	Ариун шударга үйлст

	Ардын дайн үргэлжлэг... 

	 

	гэсэн дуугаа цөмөөрөө дуулцгаалаа. 

	Зөвлөлтийн цэргийн цуваанд чех, польш, югослав, болгарууд нэгдэн оров. 

	Хоригдол байгсдаас зохион бүрдүүлсэн хөгжмийн чуулга марш тоглов. Зөвлөлтийн нөхдийг Бухенвальд тэр аяараа үдэн гаргажээ. «Эдэм дас зайне» буюу «Өөрөө өөртөө» гэсэн төмөр үг үсэг нь байсаар байгаа лагерийн гол хаалган доогуур саяхан хоригдол байсан хүмүүс отряд отрядаараа дөв дөрвөлжлөн тэвхийтэл жагсаад цувран гарлаа. 

	— Фройндшафт! Найрамдал! хэмээн Вальтер Бартель хэлээд удтал гар даллан хоцров. 

	— Рот Фронт! гэж францчууд нударга зангидан ёслол үйлдэв. 

	Андрей Бурзенко баяр жавхлан төгс, цувааны эхний эгнээнд явлаа. Энэ үед Курт гүйн ирж, түүнийг чанга тэврээд:

	— Андрэ минь! Заавал ирээрэй. Айлчилж ирэхийг чинь хүлээнэ шүү! Хэлсэн үгээ битгий мартаарай... гэж хэлэхэд нь

	— Баярлалаа, Курт ээ! Уулзталаа баяртай! гэж Андрей хариулжээ. 

	 


1969 оны хэвлэлийн Хэвлэн нийтлэлийн мэдээлэл

	 

	Георгий Свиридов

	 

	ӨРГӨСТ ТОРОН ДОТОР... 

	 

	Орос хэлнээс орчуулсан Г. Амар

	Редактор Д. Бадарч

	 

	Зураач Ж. Пүрэвдорж

	Уран сайхны редактор В. Одгийв

	Техник редактор Ц. Өнөр

	Хянагч Ц. Доржсүрэн, Н. Буянжаргал

	 

	Өрөлтөд 1969 оны 1-р сарын 6-нд, 

	Хэвлэлтэд 1969 оны 4 сарын 20-нд 

	 

	Цаасны хэмжээ 84х108 1/32 

	Хэвлэсэн тоо 8000 

	х. х 13, 25 х. н. х. 22, 26 тх 17, 52 

	X. Г №195/68 

	Зах № 5. 

	 

	Үнэ 5 төг 80 мөн

	 

	Улсын Хэвлэлийн Газар, 

	Улаанбаатар Их сургуулийн гудамж, 2. 

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 

	 

	
Заметки

		[←1]
	 Энэ нь эмэгтэй хүний өндгөн эсээс умайд орсон хоёр нарийхан гуурс байдгийг эмнэлгийн шинжлэх ухаанд ингэж нэрлэдэг юм. Эр бэлгийн эс энэ гуурсаар дамжин умайд орж үр тогтдог. 




	[←2]
	 1572 оны 8-р сарын 24-ний шөнө буюу Гэгээн Варфоломейн өдөр Парист католик шашинтан нар францын хааны тушаалаар гугенотуудыг хүйс тэмтэрсэн билээ. 

